
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᓯᕗᓕᖅᑎ ᐄᕙ ᐋᕆᐊᒃ 

(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᑲᒪᒋᔭᓂᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᑲᑎᒪᔨᕐᔪᐊᖏᓐᓂᑦ  

 

ᕌᓐ ᐃᐊᓕᐊᑦ 

(ᖁᑦᑎᒃᑐᖅ) 

ᔫ ᐃᓄᒃ 

(ᑐᓄᓂᖅ) 

ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᓗᐊᓐ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ - ᑎᑭᕌᕐᔪᐊᖅ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᓐᓂᑦ 

ᐊᒻᒪᓗ ᒐᕙᒪᒃᑯᓐᓂᑦ 

ᐱᔨᑦᑎᖅᑎᒃᑯᓐᓂᑦ; ᒥᓂᔅᑕ ᑲᒪᒋᔭᓕᒃ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ 

ᐃᒃᓯᕙᐅᑕᖅ ᑲᑎᒪᔨᑕᐃᓐᓇᐃᑦ 

ᑲᑎᒪᔨᖏᓐᓄᑦ 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᖏᓐᓄᑦ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

 

ᐊᖓᔪᖅᑳᖅ ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 

(ᐊᕐᕕᐊᑦ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᓗᐃ ᑕᐹᕐᔪᒃ 

(ᐊᒥᑦᑐᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᐊᖓᔪᖅᑳᖅ ᐲᑕ ᑕᑉᑑᓇ 

(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᔩᓂ ᐅᒡᔪᒃ 

(ᓇᑦᑎᓕᒃ) 

  



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᐅᑐᐱᕆ 31, 2012 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᓯᕗᓕᖅᑎ ᐄᕙ ᐋᕆᐊᒃ, ᐊᖓᔪᖅᑳᖅ ᔭᐃᒥᓯ 

ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ 

ᑰᓕ, ᒫᓂᑲ ᐃᐊᓪ, ᕌᓐ ᐃᐊᓕᐊᑦ, ᔫ ᐃᓄᒃ, 

ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ 

ᓂᖏᐅᖓᓐ, ᐄᓯᑲᐃᔭ ᐅᓲᑖᐱᒃ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐋᓚᓐ ᕋᒻᐴᑦ, ᐊᖓᔪᖅᑳᖅ ᕗᕆᑦ ᓯᐊᓪ, 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᓗᐃ ᑕᐹᕐᔪᒃ, 

ᐊᖓᔪᖅᑳᖅ ᐲᑕ ᑕᑉᑑᓇ, ᐅᖃᖅᑎ ᕼᐊᓐᑐ ᑐᑐ, 

ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 13:32ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᕼᐊᓐᑐ ᑐᑐ)(ᑐᓵᔨᑎᒍᑦ): 

ᖁᔭᓐᓇᒦᒃ ᐃᖅᓱᒃᑏ. (ᑐᓵᔨᑎᒍᑦ) ᑕᐃᒪ 

ᐱᒋᐊᓚᐅᖏᓐᓂᑦᑎᓐᓂ ᑲᑎᒪᔾᔪᑎᒋᓂᐊᖅᑕᑦᑎᓐᓄᑦ 

ᒥᓂᔅᑕ ᑕᑉᑑᓇ ᑐᒃᓯᐊᖅᑎᑦᑎᓚᐅᕐᓕ. 

 

>>ᑐᒃᓯᐊᕐᓂᖅ  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑕᑉᑑᓇ. 

ᑲᑎᒪᔾᔪᑎᒋᔭᑦᑎᓐᓄᑦ ᓅᒋᐊᕐᓗᑕ. 2. ᒥᓂᔅᑕᐃᑦ 

ᐅᖃᐅᓯᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ, 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 204 - 3(3): ᓗᐊᓐ 

ᐹᓪᓴᐃᓐ ᐃᓅᒍᓐᓃᕐᓂᖓ (ᑕᑉᑑᓇ) 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᑲᑎᒪᔨᐅᖃᑎᒃᑲᓗ ᐅᓐᓄᓴᒃᑯᑦ. ᑕᐃᒪ 

ᐅᓪᓗᒥ ᓂᑯᕕᑦᑐᖓ ᑖᔅᓱᒥᖓ ᑲᑎᑕᐅᓯᒪᔪᒥᑦ ᓗᐊᓐ 

ᕚᓪᓴᐃᓐ. 

ᑖᓐᓇ ᑐᖁᓚᐅᕐᒪᑦ ᕚᓐᑰᕙᒥ ᓇᒡᒐᔾᔭᐅᖑᑎᓪᓗᒍ 

ᓯᑎᐱᕆ 15 ᑳᓐᓱᖃᓚᐅᖅᑐᓂ. ᓗᐊᓐ ᑕᐃᓐᓇ 

ᒪᓕᒐᓕᕆᔨᓚᐅᖅᖢᓂ ᑕᐃᒪᓐᓇ ᓇᔭᖓ ᐃᓄᐃᑦ 

ᑎᑎᖅᑐᒐᖏᓐᓄᑦ ᓴᓇᓐᖑᐊᖏᓐᓄᓪᓗ ᐊᑭᑭᑦᑐᓄᑦ 

1969 ᖃᐅᔨᑎᑕᐅᓚᐅᖅᑐᓂ. ᑕᕝᕙᓐᖓᑦ 

ᖁᕕᐊᒋᔭᖃᐃᓐᓇᖃᑦᑕᓚᐅᖅᑐᖅ 

ᓄᐊᑦᑎᖃᑦᑕᖅᖢᓂ ᐃᓄᐃᑦ ᓴᓐᖑᐊᖏᓐᓂᑦ. 

 

ᑕᒪᓐᓇ ᐱᕙᓪᓕᐊᑎᑕᐅᓯᒪᖕᒪᑦ ᐃᓄᐃᑦ 

ᓴᓇᓐᖑᐊᒐᖏᑦ ᑕᐃᒪᓐᓇ ᐊᔪᓐᖏᑦᑎᐊᖅᖢᑎᒃ 

ᐊᒻᒪᓗᑦᑕᐅᖅ ᓂᐅᕕᖃᑦᑕᖅᖢᑎᒃ 

ᑲᑎᖅᓱᐃᖃᑦᑕᖅᖢᑎᒃ ᓗᐊᓐ ᕚᓪᓴᐃᓐ 

ᑕᐃᒪᓐᓇᑦᑕᐅᖅ ᐱᓚᐅᖅᓯᒪᔪᖅ. 

 

ᐱᓕᕆᐊᖃᓚᐅᖅᓯᒪᓪᓗᓂ ᐅᑭᐅᖅᑕᖅᑐᒥ 

ᓴᓇᓐᖑᐊᒐᕐᓂᑦ ᑕᑯᔭᒐᖃᕐᕕᖕᓂᑦ 

ᑲᑐᔾᔨᖃᑎᒌᓕᐅᖅᖢᓂ ᑲᑎᖅᓱᐃᓪᓗᓂᓗ 

ᑕᒪᒃᑯᓂᖓ ᓴᓇᓐᖑᐊᒐᓂᑦ ᕚᓐᑰᕙ ᒥᑦᑕᕐᕕᖓᓂ 

ᓴᖅᑭᑎᑦᑎᖃᑦᑕᓚᐅᖅᓯᒪᖕᒪᑦ ᐃᓄᐃᑦ 

ᓴᓇᓐᖑᐊᒐᖏᓐᓂᑦ ᐱᔪᒪᓚᐅᖅᓯᒪᓪᓗᓂ 

ᑕᐃᒪᓐᓇᐃᑦᑐᒥᑦ ᕚᓐᑰᕙᒥ ᒪᑐᐃᖅᓯᔪᒪᓪᓗᓂ 

ᑲᓇᑕᒥᐅᑕᐅᔪᓂᑦ, ᓯᓚᕐᔪᐊᒥᐅᑕᓪᓗ 

ᑲᑐᔾᔨᖃᑎᒌᒃᑯᖏᓐᓄᑦ ᓴᓇᓐᖑᐊᒐᓂᑦ. 

 

ᐱᓗᐊᖅᑐᒥ ᐃᓄᐃᑦ ᑖᒃᑯᐊ ᓴᓇᓐᖑᐊᒐᖏᓐᓂᑦ 

ᖁᕕᐊᒋᖃᑦᑕᓚᐅᖅᓯᒪᖕᒪᒋᑦ 

ᐅᓂᒃᑳᕈᑎᒋᖃᑦᑕᖅᖢᒋᓪᓗ ᕚᓐᑰᕙᒥ. ᑕᐃᒪᓐᓇ 

ᑐᓐᖓᓱᒃᑎᑕᐅᖁᓪᓗᒋᓪᓗ ᓄᓇᒥᓄᑦ ᑕᐃᒪᓐᓇ 

ᑐᓐᖓᓱᒃᑎᑕᐅᓚᐅᖅᓯᒪᒐᒥ ᐃᓄᐃᑦ ᓄᓇᖓᓐᓂ.  

 

ᑖᓐᓇ ᓗᐊᓐ ᕚᓪᓴᐃᓐ ᐃᒪᓐᓇ ᐃᓄᐃᑦ 

ᐱᖁᑎᖏᓐᓂᑦ ᐱᕙᓪᓕᐊᑎᑦᑎᓚᐅᖅᓯᒪᔪᖅ, ᐃᓛᒃ 

ᐊᔾᔨᓕᐅᖅᑕᐅᖃᑦᑕᖅᑕᐃᓕᒪᖁᓪᓗᒋᑦ, 

ᐃᔾᔪᐊᖅᑕᐃᓕᒪᖁᓪᓗᒋᑦ ᓄᓇᕘᒥᐅᑦ 

ᓴᓇᓐᖑᐊᒐᖏᑦ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 2. 

ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑐ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᐋᕆᐊᒃ. 

 

ᐊᖓᔪᖅᑳᑉ ᐅᖃᐅᓯᖓ 205 - 3(3): 

ᓯᕗᓕᐅᕆᓂᕐᒥᒃ ᐅᑎᕆᐊᕐᓂᕐᒧᑦ 

ᐃᓕᓐᓂᐊᕈᑎᒃ (ᐋᕆᐊᒃ) 

 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ, ᐅᓐᓄᓴᒃᑯᓪᓗ. ᐅᖃᖅᑏ, ᐅᓪᓗᒥ 

ᓂᑯᕕᑦᑐᖓ ᐅᖃᐅᓯᕆᔪᒪᓪᓗᒋᑦ ᑖᒃᑯᐊ 

ᑲᑎᒪᔨᐅᖃᑎᒋᔭᒃᑲ ᐱᓕᕆᐊᕆᔭᐅᓯᒪᔪᒥᒃ ᐊᕐᕕᐊᓂ 

ᓯᕗᓪᓕᖅᐹᒥ ᐱᓕᕆᐊᕆᔭᐅᔪᖅ. 

 

ᓯᕗᓕᖅᑎᐅᓂᕐᒥᒃ ᐃᓕᓐᓂᐊᕈᑕᐅᔪᑦ 

ᐱᕋᔭᒃᑕᐃᓕᒪᑎᑦᑎᓂᕐᒧᑦ ᑕᒪᒃᑯᓄᖓ 

ᐃᓕᓐᓂᐊᖅᑎᓄᑦ ᐱᓕᕆᐊᖃᖅᓯᒪᖕᒪᑕ. ᑕᒪᓐᓇ 

ᐱᓕᕆᐊᕆᔭᐅᓪᓗᓂ ᔮᓐ ᐊᓐᓈᓗᒡᔪᐊᖅ 

ᐃᓕᓐᓂᐊᕐᕕᒡᔪᐊᖓᓐᓂ ᐊᕐᕕᐊᓂᑦ, ᐊᒻᒪᓗ 

ᐊᕐᕌᒍᖃᖅᑐᑦ 14-ᓂᒃ 19-ᓄᑦ ᐊᖑᑎᑦ ᐊᕐᓇᐃᓪᓗ 

ᐃᓕᓐᓂᐊᕆᐊᖃᑦᑕᓐᖏᑦᑐᑦ 

ᐃᓕᓐᓂᐊᑦᑎᐊᖏᑦᑐᓪᓗ ᑲᒪᒋᔭᐅᕙᒃᖢᑎᒃ. 

ᐱᖓᓲᖕᒪᑕ ᑕᒪᒃᑯᐊ ᐱᓕᕆᐊᕆᔭᐅᔪᒧᑦ ᐃᒪᓐᓇ 

ᑲᑎᒪᑎᑕᐅᖃᑦᑕᕐᓂᖅ ᐃᓕᓐᓂᐊᖅᑎᑕᐅᖃᑦᑕᕐᓃᑦ 

ᐊᒻᒪᓗ ᖃᓄᑐᐃᓐᓇᖅ ᓯᓚᒥ ᐱᓕᕆᓂᖅ. 

 

ᑕᒪᒃᑯᐊ ᐱᓕᕆᐊᖃᖅᑐᑦ ᐋᓐᓂᐊᖅᑕᐃᓕᒪᓂᕐᒧᑦ 

ᐃᓚᒌᓪᓗ ᓂᖓᖅᑕᐃᓕᒪᖃᑦᑕᖅᑎᑦᑎᓂᕐᒧᑦ, 

ᐋᖓᔮᕐᓇᖅᑐᖅᑕᐃᓕᓂᕐᒧᓪᓗ 

ᐃᒥᓐᓃᖅᑕᐃᓕᓂᕐᒧᓪᓗ ᐊᒻᒪᓗᑦᑕᐅᖅ 

ᐸᓐᓇᒃᓯᒪᑦᓯᐊᕆᐊᖃᕐᓂᕐᒧᑦ ᐃᓕᓐᓂᐊᕈᑎᒋᔭᐅᔪᑦ 

ᐃᒪᓐᓇ ᓂᐱᓕᐅᖅᑕᐅᖃᑦᑕᖅᖢᑎᒃ ᐃᓐᓇᐃᑦ 

ᐅᖃᐅᓯᕆᔭᖏᑦ ᐊᒻᒪᓗ ᓂᕿᓕᐅᖃᑦᑕᖅᖢᑎᒃ 

ᐃᓚᒌᒃᑐᓕᕆᔨᐅᖃᑦᑕᖅᖢᑎᒃ ᑕᒪᒃᑯᐊᓗ ᓲᕐᓗ 

ᖃᖅᑲᒥ ᒪᔪᕋᖅᑎᑕᐅᖃᑦᑕᖅᖢᑎᒃ 

ᖃᔭᖅᑐᖃᑦᑕᖅᖢᑎᒃ ᐊᒻᒪᓗᑦᑕᐅᖅ 

ᐱᕙᓪᓕᐊᑎᑕᐅᖃᑦᑕᖅᖢᑎᒃ ᖃᓄᑐᐃᓐᓇᖅ ᒪᒃᑯᒃᑐᑦ 

ᓄᓇᓕᖕᓂᒥᐅᑕᐅᔪᓪᓗ. 

 

ᖁᕕᐊᓱᒃᐳᖓ ᑕᒪᓐᓇ ᐱᓕᕆᐊᕆᔭᐅᔪᖅ ᑲᓇᑕᒥ 

ᐊᑦᑕᕐᓇᖅᑕᐃᓕᕆᓂᕐᒧᑦ ᑕᑯᑎᑕᐅᓚᐅᕐᒪᑦ $2.2 

ᒥᓕᐊᓐᓂᒃ ᑮᓇᐅᔭᖅᑖᖅᑎᑕᐅᓚᐅᖅᖢᑎᒡᓗ 

ᐊᕐᕌᒍᓄᑦ ᑕᓪᓕᒪᓄᑦ. ᓯᕗᓕᖅᑎᐅᓂᕐᒧᑦ 

ᐋᖅᑭᒃᓱᖅᑕᐅᓯᒪᓪᓗᓂ ᔮᓐ ᐊᕐᓈᓗᒡᔪᐊᖅ 

ᐃᓕᓐᓂᐊᕐᕕᖓᓂᒃ ᐃᑲᔪᖅᑐᖅᑕᐅᓪᓗᓂᓗ  

ᓄᓇᓕᖕᓂᒥᐅᑕᐅᔪᓄᑦ, ᓄᓇᓕᖕᓂᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, 

ᐸᓖᓯᒃᑯᓐᓄᑦ ᐃᓐᓇᕐᓄᓪᓗ ᐊᓯᖏᓐᓄᓪᓗ. 

 

ᖁᔭᓐᓇᒦᒃ ᐃᓕᓐᓂᐊᖅᑏᑦ ᑕᐃᑲᓂ 

ᐃᖅᑲᓇᐃᔭᖅᑏᓪᓗ ᐊᕐᕕᐊᓂᓪᓗ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᒋᔭᐅᔪᑦ 

ᐱᕙᓪᓕᐊᑎᑦᓯᖕᒪᑕ ᓇᖕᒥᓂᖅ ᐱᒻᒪᕆᐅᔪᒥᒃ 

ᐱᓕᕆᐊᖃᖅᖢᑎᒃ. ᑕᒪᓐᓇ ᓄᓇᓕᖕᓂ ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᖏᓐᓂ ᐱᓕᕆᐊᕆᔭᐅᔪᖅ ᑕᒪᓐᓇ 

ᐅᐱᒋᔭᐅᔭᕆᐊᖃᖅᐳᖅ ᐅᕙᑦᑎᓐᓄᓗᒃᑖᖅ. 

ᐅᐱᒋᕙᒃᑲ ᑕᐃᒪᓐᓇ ᓄᓇᓕᖕᓂ 

ᐱᕙᓪᓕᐊᓂᖃᖅᓯᒪᖕᒪᑕ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 2. 

ᒥᓂᔅᑕᐃᑦ ᐅᖃᐅᓯᖏᑦ. ᑲᑎᒪᔨᐅᔪᖅ 

ᒪᓕᒐᓕᕆᓂᕐᒧᑦ, ᒥᓂᔅᑕ ᓯᐅᑦᓴᒃ. 

ᐋᓐᓂᖅᑕᐅᓯᒪᔪᓄᑦ ᖃᖓᑦᑕᐅᑎᖏᓐᓄᑦ 

ᐃᑲᔫᑎᑦ (ᓯᐅᒃᓴᒃ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑕᐃᒪ 

ᒥᓂᔅᑕᐅᓪᓗᖓ ᒪᓕᒐᓕᕆᔨᒃᑯᓐᓄᑦ ᖁᕕᐊᓱᒃᐳᖓ 

ᑐᓴᖅᑎᑦᑎᔪᓐᓇᕋᒪ ᑲᓇᑕᐅᑉ ᒐᕙᒪᒃᑯᖏᑦ $1.3 

ᒥᓕᐊᓐ ᑖᓚᓂᒃ ᐊᕐᕌᒍᓄᑦ ᑕᓪᓕᒪᓄᑦ 

ᐱᒋᐊᖅᑎᑦᑎᓯᒪᖕᒪᑕ ᓄᓇᕘᑉ ᒐᕙᒪᒃᑯᖏᑦ 

ᐃᖏᕐᕋᓂᕐᒧᑦ ᐃᑲᔪᖅᑕᐅᓯᒪᓪᓗᑎᒃ 

ᐱᕋᔭᒃᑕᐅᕙᒃᑐᓄᑦ ᓄᓇᕘᒥ. 

 

>>ᐸᑦᑕᑐᖅᑐᑦ 

 

ᑖᒃᑯᐊ ᑮᓇᐅᔭᑦ ᐃᑲᔪᕈᑎᒃᓴᐃᑦ ᐃᓚᒌᓄᑦ ᓲᕐᓗ 

ᐃᓄᐊᖅᑕᐅᓯᒪᒃᐸᑕ ᐃᓚᖏᑦ ᐊᒻᒪᓗᑦᑕᐅᖅ 

ᐱᕋᔭᒃᑕᐅᓯᒪᒃᐸᑕ ᐃᖅᑲᖅᑐᐃᕕᖕᒥ 

ᑕᑯᔭᖅᑐᖅᑎᑕᐅᔪᓐᓇᖁᓪᓗᒋᑦ, $200,000 ᑮᓇᐅᔭᑦ 

ᑐᓂᔭᐅᒐᔭᕐᓗᑎᒃ ᐃᖏᕐᕋᖁᔭᐅᒐᔭᕐᓗᑎᒃ 2015-ᒧᑦ 

ᑎᑭᓪᓗᒍ. ᐃᓚᖏᑦ ᐊᑐᖅᑕᐅᓯᒪᔪᑦ 

ᒪᓕᒐᓕᕆᔨᒃᑯᓐᓄᑦ ᐊᑐᐊᒐᓕᐅᖁᓪᓗᒋᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᖅᑯᓯᓕᐅᖁᓪᓗᒋᑦ ᐊᒻᒪᓗ ᑕᐃᒪᓐᓇ 

ᐃᑲᔪᕈᑎᒃᓴᐅᒐᔭᕐᓗᑎᒃ ᐃᖏᕐᕋᓂᕐᒧᑦ. 

ᐅᖃᖅᓯᒪᓪᓗᑎᒃ ᑕᒪᒃᑯᐊ ᐊᖏᖅᑕᐅᔪᒪᓂᐊᕐᓂᖏᑦ 

ᐃᖏᕐᕋᔭᒍᒪᔪᑦ. 

 

ᖁᕕᐊᓱᒃᐳᒍ ᑕᒪᒃᑯᐊ ᐱᕋᔭᒃᑕᐅᓯᒪᔪᑦ ᐃᓚᒌᑦ ᓲᕐᓗ 

ᐃᖅᑲᖅᑐᐃᕕᖕᒥ ᑕᑯᔭᖅᑐᕈᓐᓇᖁᓪᓗᒋᑦ 

ᐃᖅᑲᖅᑐᖅᑕᐅᔪᖃᖅᑎᓪᓗᒍ ᐃᓄᐊᖅᑕᐅᓚᐅᖅᑐᓂᒃ 

ᐱᕋᔭᒃᑕᐅᓚᐅᖅᑐᓂᓪᓗ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 2. 

ᒥᓂᔅᑕᐃ ᐅᖃᐅᓯᖏᑦ. ᒥᓂᔅᑕ ᐊᓐᓇᐃᑦ 

ᑲᑎᒪᔨᖏᓐᓄᑦ., ᒥᔅ ᐃᐊᓪ. 

ᐃᕕᐊᓐᖏᒃᑯᑦ ᓄᖑᓴᖅᑕᐅᔭᕆᐊᖃᓐᓂᕐᒧᑦ 

ᐅᔾᔨᕈᓱᓐᓇᖅ ᑕᖅᑭᒃ (ᐃᐊᓪ) 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᒻᒦᒃ ᐅᖃᖅᑏ. ᑖᓐᓇ 

ᒥᓂᔅᑑᓂᕋ ᐊᓐᓇᐃᑦ ᐱᔾᔪᑎᒋᓪᓗᒋᑦ 

ᓇᓗᓇᐃᖅᓯᒍᒪᕗᖓ ᑖᓐᓇ ᐅᒃᑐᐱᕆ 

ᐃᓱᓕᓕᕋᓗᐊᖅᑎᓪᓗᒍ ᐅᔾᔨᖅᓱᓐᓇᐅᓚᐅᒻᒪᑦ 

ᑕᒪᑐᒥᖓ ᑳᓐᓱᖃᓐᓂᒻᒥᒃ ᐃᕕᐊᖏᒃᑯᑦ 

ᐊᒻᒪᓗᑦᑕᐅᖅ ᓄᓇᕘᒥᐅᓕᒫᓂᒃ 

ᖃᐅᔨᓴᖃᑦᑕᖅᑯᔨᓂᒻᒥᒃ ᑎᓕᐅᕆᒋᐊᕈᒪᒐᒪ ᑖᓐᓇ 

ᐃᒃᐱᒋᔭᕆᐊᖃᕋᑦᑎᒍᑦ ᑕᖅᑭᑕᒫᖅ ᐃᕕᐊᖏᒃᑯᑦ 

ᑳᓐᓱᑖᖅᓯᒪᓕᓐᖏᒃᑲᓗᐊᒻᒪᖔᑦᑕ. 

 

ᑕᒪᓐᓇ ᖃᐅᔨᓴᕋᐃᓐᓂᐅᔪᖅ ᐊᒻᒪᓗᑦᑕᐅᖅ 

ᐋᓐᓂᐊᖅᑕᐃᓕᒪᓂᐅᔪᖅ ᐊᑑᑎᖃᓪᓚᕆᒻᒪᑦ ᑖᐃᒫᒃ 

ᐃᕕᐊᖏᒃᑯᑦ ᑳᓐᓱᖃᕈᒪᓇᑕ. ᐊᕐᓇᓂᑦ 

ᑎᓕᐅᕆᒋᐊᖅᑯᖓ ᓇᒻᒥᓂᖅ ᑕᑦᓯᑦᑐᖃᑦᑕᕐᓗᑎᑦ 

ᐋᓐᓂᐊᖏᒃᑲᓗᐊᕐᒪᖔᑕ ᐃᕕᐊᖏᒃᑯᑦ 

ᑕᖅᑭᑕᒫᑦᑎᐊᖅ. ᐊᒻᒪᓗᑦᑕᐅᖅ ᖃᐅᔨᒪᖏᑯᔅᓯ 

ᑕᑦᓯᑦᑐᕆᐊᖃᕐᒪᖔᑦᓯ ᓄᓇᓕᔅᓯᓐᓂᑦ 

ᐋᓐᓂᐊᓯᐅᖅᑎᓂᑦ ᐊᐱᕆᔪᓐᓇᖅᑐᓯ ᖃᓄᖅ 

ᑲᒪᒋᔭᐅᓲᖑᒻᒪᖔᑕ ᑕᐃᒃᑯᓄᖓᓘᓐᓃᑦ 

ᓄᓇᓕᔅᓯᓐᓂ ᐋᓐᓂᐊᑦᑕᐃᓕᒪᕕᐅᔪᓂᑦ. 

 

ᐅᖃᖅᑏ, ᑕᒪᓐᓇ ᐃᕕᐊᖏᒃᑯᑦ ᑳᓐᓱᖃᕐᓂᖅ 

ᑲᑦᓯᐅᓂᖓ ᓄᓇᕗᒻᒥ ᐊᒥᓲᓗᐊᖏᑦᑑᒐᓗᐊᖅ 

ᑭᓯᐊᓂ ᑲᓇᑕᓕᒫᒥᑦ ᐊᕐᓇᐃᑦ ᕿᒥᕐᕈᓪᓗᒋᑦ 

ᖃᐅᔨᔭᐅᖏᓐᓇᐅᕙᓪᓕᐊᖏᓐᓇᐅᔭᓕᕐᒪᑦ. 

(ᑐᓵᔨᑎᒍᑦ) ᐅᖃᖅᑏ, ᑕᕝᕙᓂ ᐊᕐᕌᒍᒥ ᑲᓇᑕᒥ  

ᑲᑐᔾᔨᖃᑎᒌᑦ 22,700 ᐊᕐᓇᐃᑦ ᑲᓇᑕᒥ 

ᐃᕕᐊᖏᒃᑯᑦ ᑳᓐᓱᑖᕐᓂᐊᕐᒪᑕ ᐊᒻᒪ 5,100 ᐊᕐᓇᐃᑦ 

ᑐᖁᓂᐊᖅᖢᑎᒃ ᑳᓐᓱᖃᕐᓗᑎᑦ ᑕᐃᒫᒃ. 

 

ᑮᓯᐊᓂ ᑖᓐᓇ ᐋᓐᓂᐊᕐᓇᖅ ᐊᖑᑎᓄᑦᑕᐅᖅ 

ᐱᑕᖃᓲᖑᒻᒪᑦ ᐳᐃᒍᖅᑕᐃᓕᒋᐊᖃᖅᐸᕗᑦ. ᐅᖃᖅᑏ, 

ᑕᐃᒪ ᖁᕕᐊᓱᒍᑎᖃᕆᐊᖃᖅᐸᕗᑦ ᐃᓛᒃ 

ᐅᐱᒋᒋᐊᖃᖅᐸᕗᑦ ᑖᒃᑯᐊ ᐃᕕᐊᖏᒃᑯᑦ ᑕᐃᒪᓐᓇ 

ᑳᓐᓱᖃᖅᓯᒪᔪᑦ ᑕᒪᒃᑯᐊᓗ ᐋᓐᓂᐊᖃᖅᑐᑦ 

ᑕᒪᒃᑯᓂᖓ ᐃᕕᐊᖏᒃᑯᑦ ᑳᓐᓱᖃᖅᖢᑎᑦ ᐃᓚᒌᑦ 

ᑕᐃᒪᓐᓇ ᑐᓴᖅᑎᓪᓗᒋᑦ ᐱᒻᒪᕆᐅᓂᖓᓄᑦ 

ᑕᐃᒪᓐᓇ ᓴᐳᒻᒥᒐᓱᐊᕐᓂᖅ ᖃᐅᔨᒐᓱᐊᕐᓂᕐᓗ 

ᐃᒻᒥᓂᒃ. 

 

ᐃᖅᑲᐅᒪᓂᐊᖅᐳᒍᑦ ᑕᖅᑭᑕᒫᑦ ᑕᐃᒪᓐᓇ 

ᐃᕕᐊᖏᒃᑯᑦ ᑳᓐᓱᑖᕐᓂᖅ 

ᖃᐅᔨᒋᐊᖃᖏᒃᑲᓗᐊᖅᐳᒍᑦ ᑭᓯᐊᓂ ᐅᕙᒍᓗᒃᑖᖅ 

ᐊᒃᑐᖅᑕᐅᔪᓐᓇᕋᑦᑕ. ᓯᒡᒐᓕᐊᖅᑐᖃᑦᑕᕈᓐᓃᖅᑕ 

ᑕᐃᒪᓐᓇ ᐃᓕᓐᓂᐊᑎᑦᑎᔨᕗᑦ ᐅᖃᓚᐅᖅᓯᒪᖕᒪᑦ 

ᑕᐃᒪᓐᓇ ᓲᕐᓗ ᓴᐳᒻᒥᓗᓂ ᐃᒻᒥᓂᒃ ᑕᐃᒪᓐᓇ 

ᐋᓐᓂᐊᖅᑕᐅᓕᒪᔪᓐᓇᕐᓂᐊᕐᒪᑦ. 

 

ᖁᔭᓐᓇᒦᖅᐸᒃᑲᑦᑕᐅᖅ ᑖᒃᑯᐊ ᐊᐅᐸᕈᔪᒃᑐᓂᑦ 

ᐊᑐᕐᓂᖏᓐᓄᑦ ᑲᑎᒪᔨᐅᖃᑎᒃᑲ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 2. 

ᒥᓂᔅᑕᐃᑦ ᐅᖃᐅᓯᖏᑦ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎᐅᔪᖅ, ᒥᔅᑕ 

ᐊᐅᐸᓗᒃᑐᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐱᒃᑯᒋᔭᐅᓂᖏᑦ ᖃᒪᓂᑦᑐᐊᕐᒥ 2012-ᒥ 

ᐃᓱᓕᒃᓯᔪᐃᑦ (ᐊᐅᐸᓗᒃᑐᖅ) 

 

ᐊᐅᐸᓗᒃᑐᖅ: ᖁᔭᓐᓇᒦᒃ ᐅᖃᖅᑏ. 

ᖁᔭᓐᓇᒦᖅᖢᖓᓗ ᑕᒫᓂ ᒪᓕᒐᓕᐅᕐᕕᐅᑉ ᐃᓗᐊᓂ 

ᖁᕕᐊᖃᑎᒋᑉᓗᒋᑦ ᖃᒪᓂᑦᑐᐊᕐᒥᐅᑕᐃᑦ ᑕᐃᑉᑯᐊ 

ᐅᑭᐅᖅ ᐃᓕᓐᓂᐊᒐᓕᓚᐅᖅᑐᑦ ᔫ ᐊᒥᑦᓈᖅ  

ᐃᓕᓐᓂᐊᕐᕕᒡᔪᐊᖓᓂ. ᑖᒃᑯᐊ ᐅᑭᐅᒥᑦ 15-ᓂᑦ 

ᐃᓕᓐᓂᐊᒐᓕᓚᐅᕐᒪᑎᒃ ᑖᒻᓇ ᐱᐊᓂᓚᐅᖅᑕᖏᑦ 

ᐃᓕᓐᓂᐊᕐᓂᖏᑦ ᑖᒻᓇ ᓇᓗᓇᖏᒻᒪᑦ ᐊᒃᓱᕈᖅᖢᑎ 

ᐅᑭᐅᓗᒃᑖᕐᓗ ᓄᖅᑲᑉᑕᐃᓕᑉᓗᑎᑦ ᐱᓚᐅᕐᒪᑎᒃ. 

 

ᒪᓕᒐᓕᐅᖅᑎᐅᑎᓪᓗᖓ ᖃᒪᓂᑦᑐᐊᕐᒥᐅᑕᓄᑦ 

ᑕᒫᓃᒻᓇᒪ ᕼᐊᕆᒪᑉᓗᖓ ᑖᑉᓱᒥᖓ ᐅᑭᐅᖅ, ᑖᒻᓇ 

ᒪᓕᒐᓕᐅᖅᑎᐅᑉ ᑐᒥᒋᔭᖓᓐᓂᑦ ᐱᓕᒻᒪᒃᓴᕐᓂᖅ 

ᑖᒻᓇ ᑐᓂᒋᐊᖃᓚᐅᕋᑉᑯ ᐅᑭᐅᖅ 

ᓴᕆᒪᐅᑦᓯᒥᐊᓚᐅᖅᐳᖓ. ᑖᒻᓇ ᐃᓕᑕᕆᔭᐅᓂᖓ 

ᐱᓕᒻᒪᒃᓴᕐᓂᖅ ᐅᑭᐅᑕᒫᑦ ᑐᓂᔭᐅᕙᒃᑐᖅ 

ᑖᑉᓱᒥᓐᖓᑦ ᐃᓕᓐᓂᐊᖅᑐᒥᑦ ᐆᒃᑐᖅᐸᒃᖢᓂ 

ᐊᒃᓱᕈᖅᖢᓂ, ᕼᐊᐱᓕᖅᑕᐃᓕᖦᖢᓂ 

ᐱᔪᒪᕙᑉᓕᐊᓕᖅᖢᓂ . ᐊᒻᒪᓗᑦᑕᐅᖅ ᑖᑉᓱᒥᖓ 

ᐃᓕᓐᓂᐊᕐᓂᖓᓐᓂᒃ ᐊᑐᖅᐸᓪᓕᐊᓕᖅᖢᓂᓗ. 

ᑖᓐᓇ ᐅᑭᐅᑕᖅ ᕼᐋᓚᒃᕼᐊᓚᐅᖅᑐᖅ ᔭᐃ ᐃᓄᑉᐸᒃ. 

 

ᑖᑉᓱᒪ ᒪᓕᒐᓕᐅᕐᕕᐅᑉ ᐃᓗᐊᓂ ᓇᓗᓇᓐᖏᑉᑐᖅ 

ᑖᑉᑯᐊ ᒪᓕᒐᓕᐅᖅᑎᐅᖃᑎᒃᑲ 

ᐃᑲᔪᖅᑐᐃᑦᓯᐊᒥᐊᕋᔭᕐᒪᑎᒃ ᑖᑉᑯᓂᖓ 

ᐃᓕᓐᓂᐊᓂᕐᒥᒃ. ᐃᓕᓐᓂᐊᓂᕐᒥᑦ ᑖᑉᑯᐊ 

ᑐᓐᖓᕝᕕᒋᓗᒋᑦ ᐃᓅᕼᐃᓗᑉᑖᒥᓄᑦ ᐊᑐᕐᓂᐊᕋᒥ 

ᓇᓗᓇᐃᑉᓯᖅᑎᐊᕆᐊᖃᕋᑉᑕ ᑕᒫᓂ 

ᒐᕙᒪᖁᑎᒋᔭᑉᑎᓐᓂᒃ. (ᑐᓵᔨᑎᒍᑦ) ᐃᓕᓐᓂᐊᕐᓂᖅ 

ᑕᒪᓐᓇ ᓴᓐᖏᓛᖑᕗᖅ ᐊᑐᖅᑕᐅᔪᓐᓇᖅᑐᖅ 

ᑲᔪᓯᑦᑎᐊᓂᐊᕐᓗᓂ ᓯᕗᓂᒃᓴᐅᓂᐊᖅᑐᒧᑦ 

ᓄᓇᓕᖕᓂᒥᐅᓂᑦ. 

 

ᐅᖃᖅᑏ, ᐊᒻᒪᓗᑦᑕᐅᖅ ᑕᐃᒪ 

ᐃᓕᑕᖅᓯᒍᒪᒃᑲᓐᓂᖅᖢᑕ ᐃᓕᓐᓂᐊᑎᑦᑎᔨᓂᒃ, 

ᐃᓕᓐᓂᐊᕐᕕᖕᓂ ᐱᓕᕆᔨᓂᑦ, ᐊᖏᔪᖅᑳᓂᑦ ᐊᒻᒪᓗ 

ᐊᑭᓕᖅᓱᖅᑕᐅᖏᖦᖢᑎᑦ ᐱᓕᕆᔨᐅᕙᒃᖢᓂᑦ. 

ᐊᒻᒪᓗᑦᑕᐅᖅ ᑖᒃᑯᐊ ᐊᒥᓱᑦ ᓄᓇᓕᖕᓂ ᒪᒃᑯᒃᑐᑦ 

ᐅᖃᓪᓚᖃᑦᑕᕐᒪᑕ ᐃᒪᓐᓇ ᐃᓂᒃᓴᖅᑖᕈᒪᓪᓗᑎᑦ 

ᐳᓛᕐᕕᒃᓴᒥᑦ ᓄᓇᒥᖕᓂ. 

 

ᐊᒻᒪᓗ ᐱᐊᓂᒃᓯᒍᒪᔪᖓ ᐊᑐᓂ ᑖᒃᑯᐊ 

ᐃᓕᓐᓂᐊᕌᓂᒃᑐᑦ: 

 

 ᓲᕐᔭ ᐊᒡᒐᑕᕐᔪᐊᖅ 

 ᑐᕇᓴ ᐊᐃᕗᕐᑦ 

 ᐊᓛᓇ ᐃᑭᓐᓂᓕᒃ 

 ᐃᐅᕆᒃ ᐊᐃᑯ 

 ᒐᐃᔅ ᐃᓄᑉᐸᒃ 

 ᓵᒪᐃᓐ ᖃᓴᓪᓗᐊᖅ ᐊᓐᖒᖅ 

 ᑯᕆᔅ ᑲᔅᓚ 

 ᒪᓚᑲᐃ ᑲᔅᓚ 

 ᒫᕐᓕᓐ ᑲᔪᕐᔪᒃ 

 ᐊᓄᐃ ᓇᓇᐅᖅ 

 ᐳᕌᓐᑕ ᐅᕕᖓᔮᖅ 

 ᔫᓯ ᓯᑕᓯᓚ-ᐳᐃᔪ 

 ᓵᒧ ᑐᑯᒥ 

 ᑯᕆᔅ ᑐᑐ 

 ᒐᐃᔪ ᐅᖃᔪᐃᑦᑐᖅ. 

 

ᐅᖃᖅᑏ, ᐊᑏᒃ ᐅᐱᒋᔭᐅᖃᑕᐅᓚᐅᕐᓕᑦ ᐅᕙᓐᓄᑦ 

ᑖᒃᑯᐊ ᐃᓕᓐᓂᐊᕌᓂᒃᑐᑦ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᑦ. 

ᐃᓕᑕᕆᕙᒃᑲ ᐃᓚᖏᑦ ᐊᑏᑦ ᑕᐃᔭᕋᑖᖅᑕᑎᑦ 

ᐅᐱᒋᕙᒃᑲᓗ. 

 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᓇᑦᑎᓕᖕᒧᑦ, ᒥᔅ ᐅᒡᔪᒃ. 

ᐃᖅᑲᐅᒪᔭᐅᑦᑎᐊᕐᓂᖏᑦ ᑐᖁᑕᒥᓃᑦ 

ᐊᕐᓇᐃᑦ ᓄᓇᕗᒻᒥ (ᐅᒡᔪᒃ) 

 

ᐅᒡᔪᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 

ᓂᑯᕕᑦᑐᖓ ᐅᐱᒋᔭᖃᕈᒪᓪᓗᖓ ᐊᕐᓇᐃᑦ 

ᐊᖑᑎᓪᓗ ᓄᓇᕗᒥ ᐃᒪᓐᓇ ᐋᓐᓂᖅᑐᖅᑕᐅᓪᓗᑎᒃ 

ᐃᓅᒍᓐᓃᖅᓯᒪᓂᖏᓐᓄᑦ. 

 

ᐅᖃᖅᑏ, ᐊᐃᑦᑖᖑᒐᓗᐊᖅᐳᖅ ᑕᐃᒪᓐᓇ 

ᒪᕐᕈᐃᓕᖓᓪᓗᑎᒃ ᐊᒥᓲᓂᖅᓴᐃᑦ ᐊᕐᓇᐃᑦ 

ᐊᖑᑎᓂᑦ ᐃᓄᐊᖅᑕᐅᓯᒪᖕᒪᑕ ᓄᓇᕗᒥ. ᑕᐃᒪᓐᓇ 

ᐊᐃᑉᐸᒥᓂᒃ ᓂᖓᖅᓱᑎᒃ ᖁᑦᑎᓛᖑᓪᓗᓂ ᑕᒪᓐᓇ 

ᐊᑐᖅᑕᐅᖕᒪᑦ ᑲᓇᑕᓕᒫᒥ. 

 

ᐅᖃᖅᑏ, ᑖᒃᑯᐊ ᐃᓱᒪᒋᑦᓯᐊᖅᐸᒃᑲ 

ᑐᒃᓯᐅᑎᓯᒪᓪᓗᒋᓪᓗ ᐋᓇᓇᐃᓚᐅᖅᓯᒪᔪᑦ, 

ᓇᔭᐃᓚᐅᖅᓯᒪᔪᑦ, ᐸᓃᓚᐅᖅᓯᒪᔪᑦ, ᐊᒻᒪᓗ 

ᐃᓚᐃᓚᐅᖅᓯᒪᔪᑦ ᑕᐃᒪᓐᓇ ᐃᓄᐊᖅᑕᐅᓪᓗᑎᒃ.  

ᐅᖃᖅᑏ, ᑕᐃᒪ ᑲᑎᒪᔨᐅᖃᑎᒃᑲ ᐃᖃᓗᐃᑦ 

ᑲᓇᖕᓇᖓᓂ ᑕᐃᒪᓐᓇ ᐱᓕᕆᖃᑎᖃᖅᑎᓪᓗᒋᑦ 

ᑖᒃᑯᓂᖓ ᐊᕐᓇᐃᑦ ᓄᓇᖃᖅᑳᖅᓯᒪᔪᑦ 

ᐃᓄᐊᖅᑕᐅᓯᒪᔪᑦ ᐃᖅᑲᐅᒪᔭᐅᑎᓪᓗᒋᑦ ᑲᓇᑕᒥ. 

ᓂᑯᕕᖓᒋᐊᖃᖅᐳᒍᑦ ᐃᓕᑕᕆᓗᒋᓪᓗ ᑕᒪᓐᓇ 

ᐱᒻᒪᕆᐅᖕᒪᑦ ᐃᓕᑕᕆᔭᐅᑦᓯᐊᕆᐊᖃᕐᒪᑦ.  

 

ᐅᖃᖅᑏ, ᑎᓯᐱᕆ 6-ᖑᑎᓪᓗᒍ ᑲᓇᑕᒥ 

ᐃᖅᑲᐅᒪᔭᐅᓂᐊᕐᒪᑕ ᐊᕐᓇᐃᑦ ᐃᓄᐊᖅᑕᐅᓯᒪᔪᑦ 

ᓂᖓᖅᑕᐅᓪᓗᑎᒃ. ᑕᐃᒪ ᐅᓪᓗᒥᐅᓕᖅᑐᒥ ᑕᒡᕙᓂ 

ᑕᐃᒪᓐᓇ ᐃᓕᑕᕆᑦᓯᐊᕆᐊᖃᖅᐸᕗᑦ. ᑭᓯᐊᓂ 

ᐅᓪᓗᑕᒫᑦ ᑕᐃᒪᓐᓇ ᐃᖅᑲᐅᒪᒋᐊᖃᕆᓪᓗᑎᒍᑦ 

ᐊᕐᓇᐃᑦ ᐃᓄᐊᖅᑕᐅᓯᒪᔪᑦ ᓄᓇᕗᒥ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. 

ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 

ᖁᔭᓈᖅᑕᐅᓂᖏᑦ ᓯᐴᔫᑦ 737-ᐃᑦ 

ᐊᑐᖅᑕᐅᖃᑦᑕᕐᓂᖏᑦ ᑰᒑᕐᕈᒻᒧᑦ (ᓂᓐᖓᖅ) 

 

ᓂᓐᖓᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐊᒻᒪ 

ᓇᑦᑎᓕᖕᒥᐅᓄᑦ ᒪᓕᒐᓕᐅᖅᑎ ᐃᓚᓐᓇᕋᑦᑕᐅᖅ 

ᐊᖏᖃᑎᒋᑦᑎᐊᖅᐸᕋ ᑖᒃᑯᓄᖓ 

ᐊᒃᓱᕈᕐᓇᖅᑐᒃᑰᖃᑦᑕᖅᑐᓄᑦ. 

 

ᐅᖃᖅᑎᑦᑎᔩ, ᒪᕐᕉᖕᓄᒃ [ᑎᖕᒥᓲᖁᑎᖃᖅᑑᖕᓄᒃ] 

ᑎᑭᑕᐅᖃᑦᑕᕋᑉᑕ, ᕗᔅᑎᐊ ᐊᒻᒪ ᑲᓇᐃᑎᐊᓐ ᓄᐊᑦ. 

ᑕᐃᓐᓇ ᑎᖕᒥᓲᖅ ᐊᖏᓂᖅᓴᖅ 737 ᑰᒑᕐᔪᖕᒧᑦ 

ᑎᑭᖃᑦᑕᓚᐅᕋᓗᐊᕐᒪᑦ 

ᓇᓗᓇᐃᖅᓯᒪᔪᒃᑰᓂᕋᖅᑕᐅᔪᖅ, ᑎᑭᒡᕕᒃᓵ 

ᓇᒡᓕᕌᖓᑦ. ᐊᒻᒪᓗ ᖁᕕᐊᒋᑦᑎᐊᖅᖢᒋᑦ ᑖᒃᑯᐊ 

ᑕᒪᕐᒥᒃ ᑎᑭᑎᑦᑎᖃᑦᑕᖅᑐᐃᑦ ᑎᖕᒥᓲᖏᓐᓂᒃ, 

ᐱᖁᑎᓂᒃ, ᐃᓄᖕᓂᑦ ᐅᓯᖃᑦᑕᖅᑐᐃᑦ, ᕗᔅᑎᐊ ᐊᒻᒪ 

ᑲᓇᐃᑎᐊᓐ ᓄᐊᑦ ᖁᕕᐊᒋᑦᑎᐊᖅᖢᒋᓪᓗ. ᑕᐃᓐᓇ 

ᐃᖢᐊᓚᐅᕋᓗᐊᕐᒪᑦ 737 ᑎᑭᖃᑦᑕᖅᑐᖅ 

ᔭᓗᓇᐃᒥᑦ ᑰᒑᕐᔪᖕᒧᑦ ᑐᕋᐃᓐᓇᖅᖢᓂ ᐊᒻᒪ 

ᑰᒑᕐᔪᖕᒥᒃ ᔭᓗᓇᐃᒧᓐᖓᐅᓪᓗᓂ. 

ᑎᑭᖃᑦᑕᕈᓐᓃᓚᐅᕐᒪᑦ ᐊᐅᔭᕐᓗᑭᐊᕐᖏᓐᓇ 

ᐅᑭᐊᒃᓵᕐᓗᑭᐊᖅ, ᑭᓯᐊᓂ ᐃᓄᖕᓂᑦ ᐅᓯᓂᖅ 

ᐊᔪᓚᐅᕐᒪᑦ, ᐱᖁᑎᓂᒃ, ᑕᒪᒃᑯᓂᖓ  

ᐅᓯᔪᓐᓇᓚᐅᖅᑐᖅ. ᐊᒻᒪ ᐃᓛᓐᓂᑦ ᑕᓗᕐᔪᐊᕐᒥᐅᑦ, 

ᐅᖅᓱᖅᑑᕐᒥᐅᑦ, ᑰᒑᕐᔪᒃᑰᖅᖢᑎᒃ 

ᔭᓗᓇᐃᓕᐊᖃᑦᑕᕐᒪᑕ. ᐃᓄᖕᓂᑦ 

ᐅᓯᖃᑦᑕᓕᕈᓐᓇᖅᐸᑦ, ᑎᑭᖃᑦᑕᓕᕈᓐᓇᖅᐸᑦ 

ᑕᐃᑯᖓ ᖁᕕᐊᒋᓇᔭᑦᑎᐊᖅᑕᕗᑦ ᕼᐊᒻᒪᓚᒃᑯᓐᓂᑦ 

ᐃᑲᔪᖅᑐᒐᐅᖕᒪᑦ. ᐅᖃᖅᑎᑦᑎᔩ, ᐊᐱᖅᓱᕐᕕᒃᓴᖅ 

ᓇᓪᓕᖅᐸᑦ ᐃᖏᕐᕋᔪᓕᕆᒃᑯᓐᓄᑦ ᒥᓂᔅᑑᔪᖅ ᑖᑦᓱᒪ 

ᒥᒃᓵᓄᑦ ᐊᐱᖅᓱᕐᓂᐊᖅᐸᕋ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᒥᔅ ᐃᐊᓪ. 

UNESCO ᓂᐱᓕᐊᑎᒍᑦ/ᑕᕐᕆᔭᓕᐊᑎᒍᑦ 

ᐊᑐᖅᑕᐅᓂᑯᒥᓃᑦ - ᐃᓄᐃᑦ 

ᑕᑯᓐᓇᕋᔅᓴᓕᕆᔨᒃᑯᑦ 

ᑕᑯᓐᓇᒐᒃᓴᓕᐊᒥᓂᑐᖃᖏᑦ (ᐃᐊᓪ) 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑏ. 

ᐅᓐᓄᓴᒃᑰᖅᐸᒃᑲ ᐃᖃᓗᐃᑦ ᐱᖓᓐᓈᓃᑦᑐᑦ 

ᓄᓇᕗᒻᒥᐅᓪᓗ. ᐅᓪᓗᒥ ᐊᓐᓄᕌᕐᓗᒃᓯᒪᓇᐅᑎᓪᓗᒍ 

ᖃᓄᐃᓐᓂᐊᓐᖏᖁᕙᑦᓯ.  

 

(ᑐᓵᔨᑎᒍᑦ) ᐅᖃᖅᑏ, ᑖᒃᑯᐊ UNESCO-ᑯᑦ 

ᐅᑐᐱᕆ 27-ᒥ ᓯᓚᕐᔪᐊᒥ ᐅᓪᓗᖃᖅᑎᑦᓯᖕᒪᑕ 

ᑕᒪᒃᑯᓂᖓ ᓂᐱᓕᐅᖅᑕᐅᓯᒪᔪᓂᒃ, ᓲᕐᓗ 

ᓂᐱᓕᐅᖅᓯᒪᔪᑦ ᑕᒪᒃᑯᐊ ᐸᐸᑕᐅᔪᓐᓇᖁᓪᓗᒋᑦ 

ᐱᑐᖃᐃᑦ. 

 

ᑖᒃᑯᐊ ᐱᑐᖃᐃᑦ ᐸᐸᓐᖏᒃᑯᑦᑎᒍᑦ ᑕᑯᔭᒃᓴᐃᓪᓗ 

ᑕᐃᒪ ᔭᒐᐃᓂᐊᕋᑦᑎᒍᑦ ᐃᓚᖏᑦ ᑕᒪᒃᑯᐊ 

ᖃᓄᐃᓕᐅᕈᑎᒋᓯᒪᔭᖅᐳᑦ. ᑕᒪᓐᓇ ᐱᔾᔪᑎᒋᓪᓗᒍ, 

ᐃᑲᔪᖅᑐᖅᐸᒃᑲ ᑖᒃᑯᐊ ᐃᓄᐃᑦ 

ᑕᑯᓐᓇᒐᒃᓴᓕᕆᔨᒃᑯᖏᑦ 

ᑕᐃᒪᓐᓇᐃᓕᐅᖃᑦᑕᕐᓂᖏᓐᓄᑦ. 

 

ᐊᒥᓲᔪᑦ ᖃᐅᔨᒪᔪᒃᓴᐅᕐᒪᑕ ᑕᐃᒃᑯᓇᓂ 

ᑕᑯᓐᓇᒐᒃᓴᓕᕆᔨᒃᑯᓐᓂᑦ 

ᐃᖅᑲᓇᐃᔭᖅᑎᐅᖃᑦᑕᓚᐅᖅᓯᒪᒐᒪ ᐃᒪᓐᓇ 

ᐸᐸᑕᐅᑦᑎᐊᕆᐊᖃᕐᒪᑕᓗ ᑕᒪᒃᑯᐊ ᐃᓄᐃᑦ 

ᑕᑯᓐᓇᒐᒃᓴᓕᕆᔨᒃᑯᖏᓐᓄᑦ. ᑖᒃᑯᐊ 

ᔭᒐᑕᐅᑐᐃᓐᓇᕋᔭᕐᒪᑕ ᖁᕕᐊᓇᕋᔭᓐᖏᒻᒪᓪᓗ ᑖᒃᑯᐊ 

ᐃᓄᐃᑦ ᐱᖁᑎᖏᑦ ᓂᐱᓕᐅᖅᓯᒪᔪᑦ  

ᑕᑯᓐᓇᒐᒃᓴᓕᕆᔨᒃᑯᓐᓄᑦ ᓂᐱᓕᐅᖅᑕᐅᓯᒪᔪᑦ 

ᐊᕐᕌᒍᓂᑦ 30-ᐅᓯᒪᓕᖅᑐᓂᑦ, ᓲᕐᓗ 

ᐱᐅᔪᓐᓃᖅᑐᕕᓂᐅᒃᐸᑕ.  

 

ᓱᐳ ᓴᒨ ᑖᓐᓇ ᐊᒻᒪᓗ ᐅᖃᓗᖃᑦᑕᖅᖢᑎᒃ 

ᐃᓐᓇᐃᑦ ᐊᓯᖏᓐᓄᓪᓗ ᐅᖃᐅᓯᖃᖃᑦᑕᖅᖢᑎᒃ 

ᑕᒪᒃᑯᐊ ᐸᐸᑕᐅᒋᐊᖃᕐᒪᑕ ᐱᐅᑦᑎᐊᕐᓗᑎᒡᓗ 

ᓯᕗᓂᒃᓴᒧᑦ ᐊᑐᖅᑕᐅᔪᒃᓴᐅᓂᐊᕐᓗᑎᒃ. ᑕᐃᒪ 

ᖁᔭᓐᓇᒦᕈᒪᔭᒃᑲ ᑕᐃᔅᓱᒪᓂ ᒫᓐᓇᐅᔪᕐᓗ 

ᐃᖅᑲᓇᐃᔭᖅᑎᐅᔪᓂᒃ ᐃᓄᐃᑦ 

ᑕᑯᓐᓇᒐᒃᓴᓕᕆᔨᒃᑯᖏᓐᓂᑦ. 

 

ᐊᒻᒪᓗ ᐅᖃᕈᒪᓪᓗᖓ ᑖᓐᓇ 

ᑕᕐᕆᔭᖅᑕᐅᖃᑦᑕᖅᑐᖅ ᒪᒃᑯᒃᑐᑦᑎᓐᓄᑦ ᑕᐃᒪᓕ 

ᐃᓄᒃᑎᑐᑦ ᐅᖃᕆᐅᖅᓴᑦᑎᐊᖁᓪᓗᒋᑦ ᐊᒻᒪᓗ 

ᐃᓚᒌᑦ ᐃᒡᓚᖃᑎᒌᖃᑦᑕᖅᖢᑎᒃ ᖃᓄᕐᓖᓛᖅᑐᒥᑦ, 

ᑖᓐᓇ ᐱᒋᐊᕈᓐᓇᕐᓂᐊᕋᑦᑎᒍ ᑐᖏᓕᖓᓂ ᐊᕐᕌᒍᒥ 

ᐅᐱᒋᕙᕗᑦ.  

 

ᐊᒻᒪᓗᑦᑕᐅᖅ ᑖᒃᑯᐊ ᓄᓇᕗᒻᒥᐅᑦ 

ᖃᐅᔨᒋᐊᕆᐊᖃᖅᐳᑦ ᖃᕆᑕᐅᔭᒃᑯᑦ ᑖᒃᑯᓂᖓ 

ᑐᑭᓯᒋᐊᕈᑎᒃᓴᓂᒃ ᓄᓇᕗᒻᒥ ᑕᒪᒃᑯᐊ 

ᑕᕐᕆᔭᒐᒃᓴᓕᐅᖅᑏᑦ ᐱᔾᔪᑎᒋᓪᓗᒋᑦ 

www.buildingfordreams.ca-ᑯᓐᓄᑦ. ᑕᒪᓐᓇ 

ᐱᓕᕆᐊᕆᔭᐅᔪᓐᓇᖅᐳᖅ. ᖁᕕᐊᓱᑦᑎᐊᕆᔅᓯ 

ᐊᓐᓄᕌᕐᓗᖕᓇᐅᑎᓪᓗᒍ ᐊᒻᒪᓗ ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐃᐊᓪ. 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᒃᑐᒧᑦ 

ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 

ᑭᖑᕚᖑᖃᑎᒌᑦᑎᐊᖅᑐᑦ ᖁᑦᑎᑦᑐᒥ 

(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 

ᓂᑯᕕᑦᑐᖓ ᐅᐱᒍᓱᒃᖢᖓ ᐊᖓᔪᖅᑳᕆᔭᐅᔪᓂᑦ  

ᐅᕕᒃᑲᕐᓂᓪᓗ ᓂᕈᐊᖅᑕᐅᕕᒋᓯᒪᔭᕋᓂᑦ. 

 

ᑕᐃᒪ ᑐᑭᒧᐊᕈᑕᐅᖕᒥᖕᒪᑦ ᑕᒪᑐᒪᓂ ᑖᒃᑯᓇᓂ 

ᒪᓂᑐᐃᓐᓇᖁᔨᒐᓂ ᑕᒪᓐᓇ ᐱᒻᒪᕆᐅᔾᔪᑕᐅᖁᓪᓗᒍ 

ᐱᓕᕆᐊᖑᔪᖅ ᖃᐅᑕᒫᓪᓗ ᐱᓕᕆᐊᖃᕐᓗᑕ 

ᓄᓇᓕᕗᑦ ᓯᕗᒧᐊᒃᐸᓪᓕᐊᖁᓪᓗᒍ. 

 

ᐅᖃᖅᑏ, ᓄᓇᓕᕗᑦ ᐊᒃᓱᕈᖅᑐᑦ ᐃᒪᓐᓇ 

ᐃᑲᔫᑎᒃᓴᓂᑦ ᐱᑕᖃᓪᓗᐊᖅᑎᓐᓇᒍ. 

 

ᐊᐅᓱᐃᑦᑐᕐᒥᓕ ᑲᔪᓯᓯᒪᔪᑦ ᐃᓛᒃ, 

ᐱᓐᖑᐊᕐᕕᖃᑦᑎᐊᖏᑦᑐᑦ ᕼᐋᒻᓚᖓᓗ ᒫᓐᓇᒫᖅ 

ᐱᒋᐊᖅᑎᑦᑎᓚᐅᖅᑐᑦ ᑕᒪᓐᓇ ᓄᓇᓕᖕᓂ 

ᐃᓂᖃᕈᑕᐅᓂᐊᖅᑐᑦ ᑖᒃᑯᐊ ᐅᖃᖃᑎᒌᒍᓐᓇᕐᓗᑎᒃ 

ᓂᓪᓕᐊᖃᑎᒌᒍᓐᓇᕐᓗᑎᒡᓗ. 

 

ᖃᐅᓱᐃᑦᑐᒥ ᐃᒃᐱᐊᕐᔪᒥᓪᓗ ᑐᒃᓯᐊᕐᕕᓪᓗ 

ᐅᕕᒃᑲᐃᓪᓗ ᐃᓐᖏᖃᑦᑕᖅᑐᑦ ᐊᖅᓴᕐᓃᑦ 

ᐱᕈᖅᓴᐃᔪᑦ ᑮᓇᐅᔭᓂᒃ ᖃᐅᓱᐃᑦᑐᒨᕐᓂᐊᕋᒥᒃ 

ᑕᑯᒃᓴᐅᑎᑦᑎᒋᐊᖅᑐᕐᓗᑎᒃ.  

 

ᐅᖃᖅᑏ, ᐊᒥᓱᑲᓪᓚᖕᓂᑦ ᐊᐅᔭᖅ 

ᐅᖃᐅᑎᓯᒪᓚᐅᕋᒪ ᖃᐅᓱᐃᑦᑐᒧᑦ ᑖᒃᑯᐊ 

ᐅᕕᒃᑲᖏᑦ ᐊᖑᓇᓱᒃᑏᑦ ᓯᕗᓪᓕᖅᐹᒥ 

ᐊᕐᕙᒃᑎᓪᓗᒋᑦ ᑐᑭᒧᐊᒃᑎᑕᐅᓪᓗᑎᒃ ᐃᓐᓇᐅᑎᓄᑦ. 

 

ᐅᖃᖅᑏ, ᐃᒃᐱᐊᕐᔪᒥ ᑕᑯᓚᐅᕋᒃᑭᑦ ᑖᒃᑯᐊ 

ᐃᓂᖃᕆᐊᖃᕐᓂᖏᑦ ᐅᑭᐅᖃᑎᒌᑦ 

ᐊᒃᓱᕈᖃᑦᑕᖅᓯᒪᖕᒪᑕ ᐃᓐᓇᕐᓂᒃ ᐱᖃᑎᖃᖅᖢᑎᒃ 

ᐋᖅᑭᒃᓱᐃᕙᓪᓕᐊᓪᓗᑎᒃ ᐃᒡᓗᑐᖃᕐᒥᑦ 

ᓄᓇᓕᐅᔪᒥᑦ. 

 

ᐅᖃᖅᑏ, ᑖᓐᓇ ᓄᓇᕗᑦ ᑯᐊᔅᑦ-ᖑᓂᕋᖅᑕᐅᕙᒃᑐᖅ 

ᑖᓐᓇ ᓱᓕ ᑲᔪᓯᓯᒪᔪᖅ ᐊᑐᖅᑕᐅᖃᑦᑕᖅᖢᓂ 

ᖁᑦᑎᒃᑐᒥ ᐊᒻᒪᓗ ᐊᔪᕈᓐᓃᖅᓴᕈᑕᐅᖃᑦᑕᖅᖢᓂ 

ᖃᐅᔨᒪᔭᐅᔪᓂᑦ ᑭᖑᕚᓄᑦ. 

http://www.buildingfordreams.ca/

ᐅᖃᖅᑏ, ᖁᕕᐊᓱᒃᑐᖓ ᐱᕕᒃᓴᖃᖅᑲᐅᒐᒪ 

ᑖᒃᑯᓂᖓ ᐅᖃᐅᓯᖃᕈᓐᓇᖅᑐᖓ ᑕᒪᒃᑯᐊ ᐃᓄᐃᑦ 

ᖃᓄᐃᓕᐅᕈᓘᔭᕈᓐᓇᕐᓂᖏᑦ ᖁᑦᑎᑦᒃᑐᒥᐅᑦ 

ᐱᓕᕆᖃᑎᒌᒡᓗᑎᒃ. ᑕᒪᒃᑯᐊ ᐱᒋᐊᖅᑎᑕᐅᔪᑦ 

ᑭᖑᕚᕇᓄᑦ ᑲᑎᒍᑕᐅᖃᑦᑕᕐᒪᑕ ᐊᒻᒪᓗ 

ᐊᑑᑎᖃᖅᖢᑎᒃ ᐅᕕᒃᑲᕐᓄᑦ ᓲᕐᓗ 

ᐱᕋᔭᒃᑕᐃᓕᒪᓂᕐᒧᓪᓗ ᓂᐅᖅᓯᑳᖅᑕᐃᓕᒪᓂᕐᒧᑦ 

ᐊᒻᒪᓗ ᐊᓯᖏᓐᓄᑦ. 

 

ᐅᖃᖅᑏ, ᓱᓕ ᒪᓕᒐᓕᐅᖅᑎᐅᓪᓗᖓ 

ᐊᔭᐅᖅᑎᐅᓂᐊᖅᑐᖓ ᓄᑖᒧᑦ ᓄᓇᓖᑦ 

ᐱᖁᑎᕐᔪᐊᖅᑖᖁᓪᓗᒋᑦ ᑭᓯᐊᓂ ᑕᐃᒫᒃ 

ᐃᖅᑲᐃᑎᔭᐅᖏᓐᓇᕋᑦᑕ ᒐᕙᒪᒃᑯᑦ ᑮᓇᐅᔭᕗᑦ 

ᐊᒥᒐᕐᓂᖏᓐᓂᑦ. 

 

ᐃᑲᔫᑎᒍᒪᒐᒪ ᖃᓄᐃᓕᐅᕈᓘᔭᕈᓐᓇᕐᓂᖏᓐᓂᑦ 

ᐃᓄᐃᑦ ᓄᓇᕗᒻᒥ, ᑕᒪᒃᑯᐊ 

ᓱᓇᖃᑦᑎᐊᖏᒃᑲᓗᐊᖅᖢᑎᒃ 

ᖃᓄᐃᓕᐅᕈᓘᔭᕈᓐᓇᕐᓂᖏᑦ. ᐅᖃᖅᑏ, 

ᒪᓕᒐᓕᐅᖅᑎᓕᒫᑦ ᐃᓚᓕᐅᑎᖁᕙᒃᑲ ᑕᒪᑐᒧᖓ. 

ᖁᔭᓐᓇᒦᒃ ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ, ᒥᔅᑕ ᓂᖏᐅᖓᓐ. 

ᐸᕐᓇᐅᑎᑦ ᒐᕙᒪᒃᑯᑦ 

ᐋᖅᑭᒋᐊᒃᑲᓐᓂᕐᓂᖏᓐᓄᑦ (ᓂᖏᐅᖓᓐ) 

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᐅᓪᓗᒥ ᓂᑯᕕᑦᑐᖓ ᒐᕙᒪᒃᑯᑦ ᐊᐱᕆᒍᒪᓪᓗᒋᑦ 

ᑐᑭᓯᒋᐊᕈᑎᒃᓴᓂᑦ ᐱᖃᖁᓪᓗᒋᑦ ᑖᒃᑯᐊ ᒐᕙᒪᒃᑯᑦ 

ᐱᔨᑦᑎᖅᑎᖏᑦ. 

 

ᔪᓚᐃ 11-ᖑᑎᓪᓗᒍ 2012 ᒐᕙᒪᒃᑯᑦ 

ᓴᖅᑭᑎᑦᑎᓚᐅᕐᒪᑕ ᐱᖓᓱᓂᑦ ᒪᒃᐱᒐᕐᓂᑦ 

ᑐᓴᒐᒃᓴᓂᑦ ᑖᒃᑯᐊ ᐊᓯᔾᔨᐅᑕᐅᓂᐊᖅᑐᓂᒃ ᒐᕙᒪᒃᑯᑦ 

ᐋᖅᑭᒃᓯᒪᓂᖏᓐᓄᑦ ᐱᔨᑦᓯᕋᐅᑎᖏᑦ. ᑕᐃᒪ 

ᒪᓕᒐᓕᐅᖅᑎᐅᓪᓗᑕ ᑐᓂᔭᐅᓯᒪᓐᖏᓐᓇᑦᑕ 

ᑐᑭᓯᒋᐊᕈᑎᒃᓴᓂᑦ ᑕᒪᓐᓇ ᖃᓄᖅ  

ᓴᖅᑭᓐᓂᐊᕐᒪᖔᑦ ᐃᓚᐅᓯᒪᓐᖏᓐᓇᑦᑕ ᑕᒪᓐᓇ 

ᖃᓄᖅ ᐊᐅᓚᓂᖃᕐᓂᐊᕐᓂᖓᓂᒃ. 

ᐅᖃᐅᔾᔭᐅᑐᐃᓐᓇᓚᐅᕋᑦᑕ ᐱᒋᐊᕐᓗᒍ ᐊᐃᐳᕈ 1, 

2013 ᓄᑖᒥᒃ ᐋᖅᑭᒃᓯᔪᖃᕐᓂᐊᕐᒪᑦ. 

 

ᐅᖃᖅᑏ, ᖃᐅᔨᒪᒐᕕᑦ ᐅᑎᕈᑦᑕ ᑕᒡᕗᖓ 

ᒪᓕᒐᓕᐅᕐᕕᖕᒧᑦ ᓄᑖᒥ ᐊᕐᕌᒍᒥ ᐊᐅᓚᔾᔪᑎᓄᑦ 

ᐋᖅᑭᐅᒪᔾᔪᑎᓄᓪᓗ ᑮᓇᐅᔭᓕᕆᓕᕈᑦᑕ ᑕᒪᓐᓇ 

ᒪᓕᖕᓂᐊᖅᑐᖅ ᐊᓯᔾᔨᐅᑕᐅᔪᓂᒃ. 

 

ᐅᖃᖅᑏ, ᑕᐃᒪ ᐃᓱᒪᓕᐅᕋᑦᑕ ᐃᖏᕐᕋᓂᐊᖅᖢᑕ 

ᓇᒧᑦ ᐸᕐᓇᓲᖑᒐᑦᑕ. ᓈᒻᒪᓐᖏᒻᒪᑦ ᐃᒪᓐᓇ 

ᐊᒥᐊᑐᐃᓐᓇᕐᓗᒍ ᐅᒥᐊᕗᑦ, ᐊᐅᓚᐅᑎᕗᓪᓗ 

ᑕᒪᒃᑯᐊ ᐊᐅᓚᑦᓯᐊᕋᓗᐊᕐᒪᖔᑕ 

ᖃᐅᔨᓴᕆᐊᖃᓲᕆᒐᑦᑎᒍ, ᐅᐊᔭᖏᓪᓗ 

ᐊᑕᑦᓯᐊᕋᓗᐊᕐᒪᖔᑕ, ᑖᒃᑯᐊ ᒑᓯᑐᐃᓐᓇᐅᓐᖏᑦᑐᖅ, 

ᐅᖅᓱᐊᓗᒃᓴᐃᓪᓗ. ᖃᐅᔨᒪᒋᐊᖃᕐᒥᖕᒪᑕ 

ᓇᒧᓐᖓᐅᒋᐊᖃᕐᓂᕐᒥᓂᒃ, ᑭᓱᒥᒃ 

ᑲᑎᖅᓱᐃᓂᐊᕐᒪᖔᕐᒥᒃ.  

 

ᐅᖃᖅᑏ, ᒪᓕᒐᓕᐅᖅᑎᑐᐃᓐᓇᐅᓪᓗᑕ ᐃᓘᓐᓇᑎᑦ 

ᒪᓕᒐᓕᐅᖅᑏᑦ ᐃᑲᔪᖅᑐᐃᓐᓇᐅᓯᒪᒐᑦᑕ 

ᓂᕈᐊᖅᑕᐅᕕᒋᓯᒪᔭᑦᑎᓐᓂᒃ ᓯᕗᒧᐊᒃᐸᓪᓕᐊᑎᓪᓗᒋᑦ 

ᐃᒪᓐᓇ ᓇᓗᓈᕿᓕᖃᑦᑕᖅᑎᓪᓗᒋᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᒐᕙᒪᒃᑯᓪᓗ ᐱᔨᑦᓯᕋᐅᑎᖏᑦ. 

 

ᐅᖃᖅᑏ, ᑎᓕᐅᕆᕗᖓ ᒐᕙᒪᒃᑯᑦ ᓴᖅᑭᑦᑎᖁᓪᓗᒋᑦ 

ᒫᓐᓇᒫᖅ ᑖᒃᑯᓂᖓ ᓂᕆᐅᒋᔭᐅᔪᓂᒃ 

ᐋᖅᑭᒋᐊᕈᑕᐅᓂᐊᖅᑐᓂᒃ ᐊᑐᓕᖅᑎᑕᐅᔪᓂᒃ. 

 

ᐅᖃᖅᑏ, ᑕᐃᒪ ᐃᑲᔫᑎᖃᕋᔭᕐᒪᑦ ᑭᒃᑯᓕᒫᓄᑦ 

ᑖᒃᑯᐊ ᑐᓴᖃᑕᐅᒃᐸᑕ ᑕᐅᑦᑐᒐᐅᔪᓂᒃ ᑕᒡᕙᓂ 

2013-14-ᒥ. ᐸᕐᓇᒃᓯᒪᒍᑦᑕ ᑕᐃᒫ ᐱᒻᒪᕆᐅᖕᒪᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᒃᑯᐊ ᓯᕗᒧᐊᑦᑎᐊᖁᓪᓗᒋᑦ ᓄᑖᑦ 

ᐱᓕᕆᐊᖑᓕᖅᑐᑦ.  

 

ᖃᐅᔨᒪᔪᐃᓐᓇᐅᒐᑦᑕ ᑐᓴᖃᑦᑕᐅᑎᑦᓯᐊᓐᖏᓐᓂᖅ 

ᑕᒪᒃᑯᓄᖓ ᐊᐱᖅᑯᑎᓂᑦ ᓴᖅᑭᑦᑎᓂᖅᓴᐅᖃᑦᑕᕐᒪᑦ 

ᐅᐃᒻᒪᔮᕈᑕᐅᓕᖅᖢᓂᓗ. ᕿᓚᓈᕈᑎᖃᖅᐳᖓ 

ᒐᕙᒪᒃᑯᑦ ᑐᓂᓯᓂᐊᕐᓂᖏᓐᓂᒃ 

ᕿᒥᕐᕈᔭᐅᓯᒪᓂᖓᓐᓂᒃ ᑕᒪᑐᒥᖓ ᓄᑖᒧᑦ ᐊᕐᕌᒍᒧᑦ 

ᑎᑭᓕᖅᑎᓪᓗᑕ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᑲᖏᖅᖠᓂᐅᑉ ᓂᒋᐊᓄᑦ ᑎᑭᕋᕐᔪᐊᒧᓪᓗ, ᒥᔅᑕ 

ᑯᓱᒐᖅ. 

ᒨᕕᐱᕆ - ᕿᓕᖅᓯᓇᐅᔭᕐᒥ ᑳᓐᓱᖃᓐᓂᕐᒥᒃ 

ᐅᔾᔨᕈᓱᓐᓇᖅ ᑕᖅᑭᒃ (ᑯᓱᒐᖅ) 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᓯᔩ. ᑕᐃᒃᑯᐊᓗ ᐅᑉᓗᒥ ᕼᐋᓗᕖᕐᓂᐊᖅᑐᑦ 

ᓄᑕᖅᑲᑦ ᒥᐊᓂᕆᔭᐅᑦᓯᐊᕐᓂᖅᐳᑦ 

ᖁᕕᐊᓱᑦᓯᐊᖁᕙᒃᑲ. (ᑐᓵᔨᑎᒍᑦ) ᕼᐋᐱ ᕼᐊᓗᐄᓐ, 

ᐃᖅᑲᓇᐃᔭᕆᐊᖃᖅᑎᓪᓗᑕ ᑕᐃᒪ ᐊᒡᓚᒡᕕᓐᓂᑦ. 

 

ᐅᖃᖅᑏ, ᖃᐅᔨᒪᒐᑦᑕ ᖃᐅᔨᒪᒋᐊᖃᖅᑐᒍᓪᓗ 

ᓄᕕᐱᕆ ᑕᐃᒪ ᐅᔾᔨᕈᓱᒋᐊᖃᕋᑦᑕ ᑕᐃᒪ 

ᑳᓐᓱᑖᕆᔭᐅᖃᑦᑕᖅᑐᓂᑦ. ᑕᐃᒪ ᐅᒥᖕᒥᓂᒃ 

ᐅᓐᖏᔭᕐᓂᐊᕐᒪᑕ ᓄᕕᐱᕆ ᑭᓯᐊᓂ ᓄᕐᖑᐊᓂ 

ᐅᓐᖏᔭᒃᑲᓐᓂᓛᕐᓗᑎᒃ. ᑕᐃᒪᓐᓇ 

ᖃᐅᔨᒪᒋᐊᖃᕋᑦᑎᒍᑦ ᐋᓐᓂᐊᕐᓇᖅᑐᖅ ᑕᒪᓐᓇ 

prostate ᑳᓐᓲᓂᕋᖅᑕᐅᔪᖅ ᒪᒥᒍᓐᓇᓐᖏᑦᑐᖅ.  

ᑕᐃᒃᑯᐊᓗ ᐆᒃᑐᖁᕙᒃᑲ ᐃᓚᐅᖁᓪᓗᒋᑦ ᑕᒪᒃᑯᐊ 

ᓄᓇᕗᒥᐅᑦ. ᓄᕕᐱᕆᒥ ᐊᖏᖅᑕᐅᒍᒪ ᑕᐃᒪᓕ 

ᐅᓐᖏᔭᕐᓂᐊᕋᒪ ᑕᐃᒪᐃᓕᖓᑲᐃᓐᓇᕐᓂᐊᕐᓗᖓ. 

ᑕᐃᒫᒃᑕᐅᖅ ᑎᓕᐅᖅᐸᑦᓯ ᑕᒫᓂ ᐅᒥᓖᑦ ᑕᒪᑐᒧᖓ 

ᐱᔾᔪᑕᐅᑦᓯᐊᖅᑐᒧᑦ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑯᓱᒐᖅ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᔪᓯᒋᐊᓗᖅᑕ 

ᑲᑎᒪᔾᔪᑎᑦᑎᓐᓂᑦ. 4. ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᕐᓄᑦ. ᒥᓂᔅᑕ ᑲᒪᒋᔭᓕᒃ 

ᐃᓕᓐᓂᐊᖅᑐᓕᕆᔨᒃᑯᓐᓂᑦ, ᒥᓂᔅᑕ ᐋᕆᐊᒃ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 425 - 

3(3): ᓂᖃᐃᓲᑎᒃᓴᓂᑦ ᓯᒃᑭᓕᐅᖃᑦᑕᕐᓂᖅ 

(ᐋᕆᐊᒃ) 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐊᐱᕆᔭᐅᓚᐅᕋᒪ ᑖᒃᑯᐊ ᓄᓇᓕᖕᓂᑦ 

ᐃᓄᓕᕆᔨᐅᔪᑦ ᐱᔪᓐᓇᐅᑎᖃᕐᒪᖔᑕ 

ᓯᒃᑭᓕᐅᕈᓇᕐᓂᕐᒥᒃ ᐃᒪᓐᓇ ᐅᖃᕐᕕᖃᓚᐅᖏᓪᓗᓂ 

ᐊᕕᒃᑐᖅᓯᒪᓂᐅᔪᒥ ᐊᖓᔪᖅᑳᕆᔭᐅᔪᒥᒃ. 

 

ᑭᐅᔾᔪᑎᒃ: 

ᑖᒃᑯᐊ ᐃᓄᓕᕆᔨᐅᔪᐃᑦ ᐊᖓᔪᖅᑳᒥᓂᒃ 

ᐅᖃᕐᕕᖃᕆᐊᓖᑦ ᐃᒪᐃᒃᑯᑎᑦ: 

 

 ᓯᒃᑭᓕᐅᕐᓂᐊᕈᑎᒃ ᐃᓚᒋᔭᓄᑦ. ᕿᒥᕐᕈᔭᕆᐊᓕᒃ 

ᐊᖓᔪᖅᑳᖓᓄᑦ ᑲᒪᒋᔭᐅᔪᖅ.  

 

 ᓯᒃᑭᓕᐅᖅᓵᓕᓂᐊᕐᓂᕐᒧᑦ 

ᐊᓯᔾᔨᐅᑕᐅᓂᐊᖅᐸᑕᓘᓐᓃᑦ ᖃᖓ ᖃᔅᓯᓂᓪᓗ 

ᓯᑭᓕᐅᖅᑕᐅᔪᖃᓐᓂᐊᕐᒪᖔᖅ. 

 

 ᐱᑦᑎᐊᓐᖏᑦᑐᕆᒃᑎᔪᖃᖅᐸᑦ 

ᑕᒻᒪᖅᓯᒪᔪᖃᖅᑑᔮᖅᐸᓪᓘᓐᓃᑦ ᑖᒃᑯᓇᓂ. 

 

 ᑕᒪᒃᑯᐊ ᐃᑲᔪᖅᑕᐅᔪᑦ ᑐᒃᓯᕋᖔᕐᒪᑕ 

ᑮᓇᐅᔭᒃᑲᕐᓂᕐᓂᒃ. 

 

 ᐊᓯᔾᔨᓚᐅᖅᓯᒪᔪᓐᓃᕌᖓᑕ ᑕᒪᒃᑯᐊ 

ᖃᐅᔨᓴᖅᑕᐅᔪᑦ. ᑖᒃᑯᐊ ᐃᓄᓕᕆᔨᒃᑯᑦ 

ᖃᓄᐃᓕᐅᕆᐊᒃᓴᖅ ᓇᓗᒃᐸᑦ ᐅᕝᕙᓘᓐᓃᑦ 

ᑕᐃᓐᓇ ᐃᑲᔪᖅᑕᐅᔪᖅ ᐃᓄᓕᕆᒐᓱᐊᖅᑐᖅ 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᓯᒥᖕᓂᑦ ᓯᒃᑭᓕᐅᖅᑕᐅᖁᔨᒃᐸᑦ 

ᐋᓐᓂᐊᕐᕕᖕᒦᓪᓗᓂᓘᓐᓃᑦ ᑐᒃᓯᕋᖅᑐᕌᖓᑦ. 

 

 ᐱᖁᑎᓂᒃ ᐃᒡᓘᑉ ᓱᓇᒃᑯᑖᒃᓴᖏᓐᓂᑦ ᑖᓐᓇ 

ᐃᓄᓕᕆᔨ ᑕᑕᑎᕆᒋᐊᓕᒃ 

ᐊᖏᖅᑕᐅᔾᔪᑎᒃᓴᖓᓂᑦ ᒪᓕᒡᓗᒋᑦ ᖃᓄᖅ 

ᐊᖏᑎᒋᓂᖓ ᑖᒃᑯᐊ ᓂᐅᕕᐊᖑᓂᐊᖅᑐᑦ. 

ᑭᓯᐊᓂ ᑖᓐᓇ ᑐᒃᓯᕋᕐᓂᖅ 

ᐊᖏᖅᑕᐅᔭᕆᐊᖃᕐᓂᖏᑦ ᑕᕝᕗᖓᖅᑳᕆᐊᓖᑦ 

ᐊᑎᓕᐅᖅᓯᒪᓗᓂ ᑖᓐᓇ ᐊᖓᔪᖅᑳᖅ.  

 

 ᑭᓇᑐᐃᓐᓇᖅ ᐃᓄᓕᕆᔨ 

ᐅᓗᕆᐊᖅᓵᖅᑕᐅᓇᓱᒋᒃᐸᑦ 

ᖃᖓᑐᐃᓐᓇᕐᓘᓐᓃᑦ ᑖᓐᓇ ᐃᓄᓕᕆᔨ ᑭᓱᒥᑦ 

ᐅᖃᐅᓯᖃᕆᐊᖃᕋᓱᒋᒃᐸᑦ. 

 

 ᑖᓐᓇ ᐃᓄᓕᕆᔨ ᐅᖃᐅᓯᖃᕆᐊᖃᖅᐸᑕ 

ᑭᓱᑐᐃᓐᓇᕐᓂᑦ ᐊᖓᔪᖅᑳᓂᑦ ᐱᖃᑎᒋᓗᒍ. 

 

ᐃᓄᓕᕆᔩᑦ ᐅᖃᖃᑎᖃᖃᑦᑕᖁᔭᐅᕗᑦ ᑲᒪᔨᒥᓄᑦ 

ᐃᒪᓐᓇ ᐅᖓᓯᒃᑐᒦᑦᑐᒪᓚᐅᕐᒪᑕ ᓄᓇᓕᕋᓛᓂᑦ 

ᑕᐃᒫᒃ ᐅᖃᖃᑎᖃᕈᓐᓇᖅᑐᑦ ᑖᔅᓱᒥᖓ 

ᐊᖓᔪᖅᑳᒥᓂᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ. ᒥᔅ 

ᐃᐊᓪ. 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 438 - 

3(3): ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᖅᑎᑖᕋᓱᓐᓂᕐᒧᑦ ᐃᓕᖅᑯᓯᖏᑦ 

(ᐃᐊᓪ) 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᑖᓐᓇ ᐊᐱᖅᑯᑕᐅᓚᐅᖅᑐᖅ 

ᒪᓕᒐᓕᐅᖅᑎᒧᑦ, ᒥᔅᑕ ᐅᓲᑖᐱᖕᒧᑦ. "ᑖᒃᑯᐊ 

ᑐᑭᓯᒋᐊᕈᑎᒃᓴᐃᑦ ᒪᓕᒃᖢᒋᑦ ᖃᕆᓴᐅᔭᒃᑯᓐᓂᑦ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐋᖅᑭᒃᓱᐃᕙᓪᓕᐊᖕᒪᑕ  

ᓄᑖᓂᒃ ᐃᖅᑲᓇᐃᔭᖅᑐᓕᕆᓂᕐᒨᖓᔪᓂᑦ. ᑖᒃᑯᐊ 

ᐊᐅᓚᑕᐅᑦᑎᐊᕐᓂᓐᖏᑉᐸᑕ. ᑖᓐᓇ ᒥᓂᔅᑕ 

ᓇᓗᓇᐃᕆᒍᓐᓇᖅᑳ ᖃᓄᖅ ᑖᓐᓇ 

ᑐᑭᒧᐊᒍᑕᐅᓂᐊᖅᑐᖅ ᐃᓗᓕᖃᕐᓂᐊᕐᒪᖔᑦ ᐊᒻᒪᓗ 

ᖃᖓ ᐱᐊᓂᒃᑕᐅᓂᐊᕐᒪᖔᑦ?"  

 

ᑭᐅᔾᔪᑎᒃ: 

ᐅᕝᕙ ᑭᐅᔾᔪᑕᐅᔪᖅ: ᒫᓐᓇ ᑖᒃᑯᐊ ᐱᓂᕐᓘᑕᐅᔪᐃᑦ 

ᐅᖃᐅᓯᐅᔪᐃᑦ ᐊᒃᑐᐃᖕᒪᑕ ᖃᑦᑎᑲᓪᓚᓐᓂᑦ 

ᐊᑐᐊᒐᕐᓂᑦ ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖅᑏᑦ 

ᖃᓄᐃᓕᐅᕐᓂᖏᑦ ᐊᒻᒪᓗ ᐃᓄᐃᑦ 

ᐅᑉᐱᕆᔭᖏᓐᓂᑦ, ᐃᓕᖅᑯᓯᖏᓐᓄᑦ 

ᐃᓚᓕᐅᔾᔨᒋᐊᖃᕐᓂᖏᓐᓂᑦ. ᑖᒃᑯᐊ ᑐᑭᒧᐊᒍᑕᐅᔪᑦ 

ᐋᖅᑭᑦᑕᐅᓯᒪᔪᑦ ᕿᒥᕐᕈᖁᓪᓗᒋᑦ ᐃᒪᓐᓇ 

ᐃᖅᑲᖅᑐᒐᒃᓴᕈᖅᑎᑕᐅᓯᒪᔪᑦ ᖃᐅᔨᓴᖅᑕᐅᓲᑦ 

ᐊᑲᐅᓐᖏᓕᐅᕈᑎᖃᖅᑐᓪᓘᓐᓃᑦ ᐅᕝᕙᓘᓐᓃᑦ 

ᐱᑦᑎᐊᕋᑎᒃ ᐱᓕᕆᔪᕕᓃᑦ. ᑖᓐᓇᑦᑕᐅᖅ 

ᓇᓗᓇᐃᔭᐃᒻᒥᔪᖅ ᐱᓕᕆᐊᒃᓴᖏᓐᓂᑦ ᑕᒪᒃᑯᐊ 

ᐊᖓᔪᖅᑲᐅᑏᑦ ᑭᓇᒃᑯᑦ ᖃᐅᔨᓴᕆᐊᖃᕐᓂᐊᕐᒪᖔᑕ 

ᑖᒃᑯᐊ ᒐᕙᒪᒃᑯᑦ ᑭᒡᒐᖅᑐᕐᓗᒋᑦ.  

 

ᑖᒃᑯᐊ ᑐᑭᒧᐊᒍᑏᑦ ᑐᓐᖓᕕᖃᖅᑐᑦ 

ᐃᓅᖃᑎᒌᑦᑎᐊᕐᓂᕐᒥᑦ ᐋᖅᑭᑦᑕᐅᓯᒪᔪᓂᑦ ᐃᓄᐃᑦ 

ᐊᓯᖏᓪᓗ ᐃᑉᐱᒋᔭᐅᑦᑎᐊᖁᓪᓗᒋᑦ ᐊᒻᒪᓗ 

ᐃᖅᑲᓇᐃᔭᖅᑎᐅᓪᓗᑕ ᓄᓇᕗᑦ ᒐᕙᒪᖏᑦ 

ᑕᐃᒪᓐᓇᐃᓕᐅᖅᑐᓂᒃ ᒪᓂᑐᐃᓐᓇᔾᔮᖏᒻᒪᑕ ᐃᒪᓐᓇ 

ᐱᐅᓐᖏᑦᑐᒥᑦ ᐊᑦᑐᐃᒍᓐᓇᖅᑐᓂᒃ ᐊᐅᓚᓂᖏᓐᓄᑦ. 

 

ᑖᒃᑯᐊ ᑎᑎᕋᕆᐊᕐᖓᖅᓯᒪᔪᑦ ᑖᒃᑯᐊ 

ᑐᑭᒧᐊᒍᑕᐅᓂᐊᖅᑐᑦ ᒫᓐᓇᐅᔪᖅ 

ᑐᓂᐅᖅᑲᐅᑕᐅᕙᓪᓕᐊᒻᒪᑕ ᒪᓕᒐᓕᕆᔨᒃᑯᓐᓄᑦ, 

ᑖᒃᑯᐊ ᑐᓴᕐᕕᒋᒍᒪᓪᓗᒋᑦ ᑖᒃᑯᐊ 

ᐊᕕᑦᑐᖅᓯᒪᓂᐅᔪᒥᑦ ᒐᕙᒪᑐᖃᒃᑯᓪᓗ ᐱᖁᔭᖏᑦ 

ᐱᓪᓗᒋᑦ. ᑕᒪᒃᑯᐊ ᐱᐊᓂᒋᐊᓖᑦ 

ᐸᐃᑉᐹᓕᕆᔾᔪᑕᐅᒋᐊᓖᑦ ᐅᖃᕐᕕᐅᒋᐊᓖᓪᓗ 

ᐱᐊᓂᓚᐅᖅᑎᓪᓗᒋᑦ ᑖᒃᑯᐊ ᓄᑖᕐᒥᑦ ᐊᕐᕌᒍᒥᑦ 

ᐊᖏᖅᑕᐅᓂᐊᖅᑐᕆᔭᕗᑦ. ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 4. 

ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 5.  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. 

ᒥᔅᑕ ᓂᓐᖓᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓂᓐᖓᖅ: ᖁᔭᓐᓇᒦᒃ ᐅᖃᖅᑏ. ᖁᕕᐊᓱᑦᑎᐊᖅᐳᖓ 

ᐅᐱᒍᓱᑦᑐᖓᓗ ᐃᓕᓴᖅᓯᒍᓐᓇᖅᓯᒐᒪ ᓇᒥᑐᐃᓐᓇᖅ 

ᒪᓕᒐᓕᐅᕐᕕᖕᒥ. ᑖᓐᓇ ᐊᓪᓚᑦᑎᐅᓚᐅᖅᓯᒪᔪᖅ 

ᓄᓇᑦᑎᐊᕐᒥ, ᓄᓇᑦᓯᐊᕐᒥ ᒪᓕᒐᓕᐅᕐᕕᒻᒧᑦ ᒥᔅᑕ 

ᕼᐋᓪᒧᑕᓐ, ᑕᐃᕕᑦ ᕼᐋᒧᑕᓐ. 

 

ᐅᖃᖅᑎᐅᑎᓪᓗᖓ ᓄᓇᑦᓯᐊᕐᒥ ᐅᖃᓚᐅᖅᓯᒪᖕᒪᑦ 

ᐃᒪᓐᓇ ᐃᓚᐃᓐᓈᓐᖏᓪᓗᑎᒃ 

ᓇᓪᓕᐊᓐᓂᑐᐃᓐᓈᓚᐅᖅᓯᒪᖕᒪᑦ. ᐱᓇᓱᐊᕈᓯᐅᑉ 

ᐃᓚᖓᓐᓂ ᖃᐅᔨᓚᐅᖅᓯᒪᒐᑦᑕ ᑖᓇ 

ᐱᐊᓂᒍᒪᓚᐅᖅᓯᒪᔪᖅ ᐊᖏᖅᑕᐅᒍᒪᓪᓗᓂ 

ᐅᖃᐅᓯᕐᒥᓄᑦ, ᐅᖃᐅᓯᓂᑦ ᐱᐊᓂᒍᒪᓪᓗᓂᐅᒃ. 

ᑕᐃᒫᒃ ᑲᒪᔨᐅᓚᐅᖅᓯᒪᒐᒪ ᐅᖃᖅᑎᐅᓪᓗᖓ 

ᐅᖃᓚᐅᖅᓯᒪᖕᒪᑦ ᑕᒪᒃᑯᐊ ᒪᓕᒐᓕᐅᖅᑏᑦ ᐃᓛᒃ 

ᐊᖏᖅᑕᐅᑎᒐᓱᐊᖁᓇᒋᑦ ᐃᒪᓐᓇ 

ᐅᖃᕈᒪᑐᐃᓐᓇᕐᓗᑎᑦ. ᖁᔭᓐᓇᒦᒃ. 

 

>>ᐃᓪᓚᖅᑐᑦ 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᑐᓐᖓᓱᒋᑦ, ᒥᔅᑕ ᕼᐋᒧᓪᑕᓐ. ᐃᓕᑕᖅᓯᓂᖅ 

ᐳᓛᕆᐊᖅᑐᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᖁᕕᐊᓱᑦᓯᐊᕋᒪ ᐃᓕᓴᖅᓯᒍᓐᓇᕋᒪ ᑖᒃᑯᐊ 

ᑲᓇᑕᑎᒍᓪᓗ ᑕᐃᒪ ᐃᓕᑕᕆᕙᕋ ᑖᒃᑯᓇᓂ 

ᑲᓇᑕᐅᑉ ᐆᒻᒪᖅᑯᑎᓕᕆᔨᖏᑦᑕ ᑲᑎᒪᔨᖏᓐᓄᑦ 

ᐃᒃᓯᕙᐅᑕᐅᔪᖅ, ᒥᔅᑕ ᒐᐃᑎᓐ ᑲᕋᓐ, ᒥᔅᑕ ᑕᐃᕝ 

ᕼᐋᒧᓪᑕᓐ, ᑖᓐᓇ ᑲᑎᒪᔨᐅᖃᑕᐅᔪᖅ, ᐳᕋᐃᔭᓐ  

ᓴᐃᒻᐳᔅ, ᓲᓵᓐ ᒍᔾᔨᐊᓐ, ᐊᒻᒪᓗ  

ᒪᕇ-ᐊᓂᒃ ᐃᓕ, ᑕᒫᓂ ᐅᑭᐅᖅᑕᖅᑐᒥ 

ᐊᐅᓚᔾᔪᑎᓂᑦ ᑲᒪᔨᐅᔪᖅ.  

 

ᑖᒃᑯᐊ ᐅᑭᐅᖅᑕᖅᑐᒥ ᐃᖏᕐᕋᔭᕋᒃᑐᑦ, 

ᐋᔩᖃᑎᖃᖅᓱᑎᒃ ᑕᒫᓂ ᕿᑭᖅᑖᓗᖕᒥ 

ᐃᖏᕐᕋᔭᕋᒃᑐᑦ ᒫᓐᓇ. ᒥᑦᑎᒪᑕᓖᖕᒦᖔᕋᑖᖅᑐᑦ 

ᑲᖏᖅᑐᒑᐱᖕᒥᓪᓗ ᐊᒻᒪᓗ ᑕᒫᓂ ᐃᖃᓗᖕᓂ 

ᐋᔩᖃᑎᖃᕐᓂᐊᕆᓪᓗᑎᒃ 

ᕿᑭᖅᑕᕐᔪᐊᓕᐊᓚᐅᓐᖏᓐᓂᕐᒥᓂᑦ. 

ᖁᔭᒋᑦᓯᐊᖅᑕᕗᑦ ᑖᒃᑯᐊ ᐱᓕᕆᐊᖏᑦ 

ᐅᑭᐅᖅᑕᖅᑐᓕᒫᒥ ᑕᐃᒫᒃ ᐃᖏᕐᕋᔭᕋᖕᓂᐊᕐᖓᑕ.  

 

ᒥᔅᑕ ᓴᐃᒻᐳᔅ ᐅᖃᐅᓯᕆᐊᕐᔪᒡᓗᒍ. ᐅᖃᖅᑏ, 

ᐳᕋᐃᔭᓐ ᓴᐃᒻᐳᔅ ᐃᓚᐅᖃᑦᑕᖅᓯᒪᔪᖅ 

ᐱᓕᕆᐊᖑᑎᓪᓗᒍ ᑕᐃᓐᓇ ᖁᕐᓗᖅᑐᒥ 

ᐃᓕᓐᓂᐊᕐᕕᐊᓗᒃ ᑕᐃᓐᓇ 

ᐃᓕᓐᓂᐊᕐᕕᒋᓚᐅᖅᓯᒪᔭᕋ ᑖᓐᓇ 

ᐃᓚᐅᓚᐅᖅᓯᒪᒻᒥᔪᖅ. ᖁᔭᒋᑦᓯᐊᖅᑕᕋ ᑖᓐᓇ 

ᐊᒃᓱᕉᕐᓂᖓ ᐃᓕᓐᓂᐊᑎᑦᓯᑦᓯᓚᐅᖅᓯᒪᓂᖓ 

ᐊᔪᓐᖏᓐᓂᖓᓗ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑕᑉᑑᓇ. 

ᑐᓐᖓᓱᒋᑦᑎ ᒪᓕᒐᓕᐅᕐᕕᖕᒧᑦ. ᐆᒻᒪᕆᑦᓯᓂᐊᕋᑦᑕ.  

 

>>ᐃᓪᓚᖅᑐᑦ 

 

ᐃᓕᑕᖅᓯᓂᖅ ᐳᓛᕆᐊᖅᑐᖅᓯᒪᔪᓂᒃ 

ᒪᓕᒐᓕᐅᕐᕕᖕᒧᑦ. ᒥᓂᔅᑕ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑏ. 

ᑖᒃᑯᐊ ᐅᓄᖅᑑᒻᒪᑕ ᐃᓕᑕᕆᔪᒪᔭᒃᑲ ᑕᕝᕙᓂ 

ᐃᖃᓗᓐᓂ. ᓯᕗᓪᓕᖅᐹᒥᒃ ᐊᕐᓇᖃᑎᒐ ᑖᓐᓇ ᓕᐅᓂ 

ᑕᕕ ᐃᓕᑕᕆᔪᒪᕙᕋ ᓴᓪᓕᕐᒥᐅᖅ, ᓇᒻᒥᓂᖅ 

ᑐᔪᕐᒥᕕᖁᑎᖃᓲᖅ ᑕᐅᓇᓂ ᓴᓪᓕᕐᓂ, ᐃᓐᓇᕐᓂᓪᓗ 

ᑲᑎᒪᒍᑎᖃᐃᓐᓇᓲᖑᓪᓗᓂ. ᓯᕗᓕᐅᖅᑎᓪᓚᕆᒃ 

ᑕᒪᒃᑯᓄᖓ. 

 

ᑖᓐᓇᓗ ᐅᑲᓕᖅ ᐃᔨᑦᓯᐊᖅ, ᐊᖓᔪᖅᑳᕆᔭᐅᔪᖅ 

ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ ᕿᑭᖅᑖᓗᒻᒥ, 

ᐃᓄᐃᑦ ᑕᑯᓐᓇᒐᒃᓴᓕᕆᔨᒃᑯᓐᓄᑦ  

ᓯᕗᓕᖅᑎᐅᖃᑕᐅᓚᐅᖅᓯᒪᒻᒥᔪᖅ ᑲᑎᒪᔨᖏᓐᓄᑦ. 

ᑖᒃᑯᐊᓗ ᐃᓄᐃᑦ ᑕᑯᓐᓇᒐᒃᓴᓕᕆᔨᒃᑯᓐᓃᖔᖅᑐᑦ 

ᐊᖓᔪᖅᑳᖑᖃᑕᐅᔪᖅ ᑎᐊᐱ ᐳᕆᔅᐳᐊ, ᐋᓐᔨ 

ᐸᔾᔨᒃ, ᑮᓇᓐ ᓕᓐᑎᐊᓪ, ᔮᓱᐊ ᖃᐅᒻᒪᒋᐊᖅ, ᑖᓐᓇ 

ᓄᑲᕐᒪ ᐃᕐᓂᑯᓗᐊ, ᑐᓐᖓᓱᑦᑎᐊᕆᑦ, ᐊᒻᒪᓗ ᒪᐃᒃ 

ᑭᐅ, ᔩᓂ ᐲᑐᓘᓯ, ᓯᓐᑎᐊ ᐱᑦᓯᐅᓛᖅ, ᐹᓂ ᐊᒫᖅ, 

ᕼᐃᐊᓐᓇᓕ ᓇᐅᓪᓚᖅ, ᒫᑕᓕᓐ ᑕᐅᔭᓐᑯᐊᑦ, ᐊᒻᒪᓗ 

ᐊᒫᖅᑕᐅᔪᖅ ᔮᓂ ᐊᕕᓐᖓᖅ. . .  

 

>>ᐃᓪᓚᖅᑐᑦ 

 

ᑕᐃᓐᓇᓗ ᒪᐃᑯᓪ ᐊᐃᐱᓕ ᔮᓂᐅᓐᖑᐊᓲᖑᓪᓗᓂ; 

ᓯᑕᐃᓯ ᐊᒡᓗᒃ ᒪᒃᑖᓄᑦ. ᓇᑯᕐᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 

ᑐᓐᖓᓱᒋᑦᑎ ᒪᓕᒐᓕᐅᕐᕕᖕᒧᑦ. 5. ᐃᓕᑕᖅᓯᓂᖅ 

ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ 

ᓇᓄᓕᖕᒧᑦ, ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᐅᐱᒍᓱᑦᑎᐊᖅᑐᖓᓗ ᓴᓪᓕᕐᒥᐅᖃᑎᒋᔭᕋᓂᒃ 

ᑐᓐᖓᓱᖁᔨᓪᓗᖓ ᐊᒻᒪ ᑐᓐᖓᓱᑦᑎᑕᐅᖁᓪᓗᒍ 

ᓕᐅᓂ ᑕᕕ. ᐅᖃᐅᓯᕆᕋᑖᓚᐅᖅᑕᒻᒪ 

ᐱᓇᓱᐊᕈᓯᕆᓚᐅᖅᑕᑦᑎᓐᓂ ᐸᓂᖓ, ᒥᓯᔅ ᑲᓇᔪᖅ 

ᐳᕉᔅ-ᖑᓚᐅᖅᑑᑉ. ᓕᐅᓂ ᑐᔪᕐᒥᕕᖁᑎᖃᖅᖢᓃᓛᒃ 

Leonie’s Place Hotel ᐊᒻᒪ craft shop-

ᖃᖅᖢᓂ, ᐊᒻᒪ ᑐᑦᓯᐊᕕᒻᒥ 

ᓯᕗᓕᖅᑎᓪᓚᕆᐅᖃᑕᐅᓪᓗᓂ ᐊᒻᒪᓗ 

ᐅᖃᐅᑕᐅᑲᐃᓐᓇᖅᑐᖅ ᐃᓐᓇᕐᓂᒃ 

ᐃᑲᔪᕋᓱᐊᒃᑲᕐᔪᐊᖑᒐᒥ. ᑕᒪᓐᓇ ᐱᔾᔪᑎᒋᓪᓗᓂᐅᒃ 

ᑕᒫᓃᖃᑕᐅᔾᔪᑎᒋᓯᓐᓈᕆᓪᓗᓂᐅᒃ. 

ᑐᓐᖓᓱᑦᑎᑕᐅᑦᓯᐊᓕᑐᖅ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ. ᑲᑎᒪᔾᔪᑎᒃᓴᖅ 5. 

ᐃᓕᑕᖅᓯᓂᖅ ᐳᓛᕆᐊᖅᑐᖅᓯᒪᔪᓂᒃ 

ᒪᓕᒐᓕᐅᕐᕕᖕᒧᑦ. ᐃᓕᑕᕆᔪᒪᖕᒥᔭᕋ ᒥᔅᑕ 

ᕼᐋᒧᓪᑕᓐᒥᒃ ᑕᒡᕗᖓ ᒪᓕᒐᓕᐅᕐᕕᖕᒧᑦ. ᑕᒫᓂ 

ᐃᒃᓯᕙᓪᓗᓂᖃᐃ ᐃᖅᑲᔪᑦᓴᐅᕗᑎᑦ 

ᑎᑎᕋᖅᑎᐅᖃᑦᑕᓚᐅᖅᓯᒪᑎᓪᓗᑎᑦ.  

ᑲᔪᓯᒋᐊᕐᓗᑕ ᑲᑎᒪᔾᔪᑎᑦᑎᓐᓂᑦ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᒥᐊᓇᖅ. 5. ᐃᓕᑕᖅᓯᓂᖅ 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᑦ. ᒥᔅᑕ ᑰᓕ. 

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐅᕙᖓᐊᑦᑕᐅᖅ ᐃᓕᑕᕆᔪᒪᓪᓗᒍ ᒥᔅᑕ ᕼᐋᒧᑕᓐ 

ᐃᖅᑲᐅᒪᑦᑎᐊᖅᑰᕐᒫᖓ. 

 

>>ᐃᓪᓚᖅᑐᑦ 

 

ᐊᕐᕌᒍᓂᑦ 8-ᓂᑦ ᒪᓕᒐᓕᐅᕐᕕᖕᒦᖃᑦᑕᖅᑎᓪᓗᖓ 

ᓄᓇᑦᓯᐊᕐᒥᑦ ᐱᓕᕆᐊᒃᓴᖏᓐᓄᑦ 

ᐃᓚᓕᐅᑎᓯᒪᑦᑎᐊᓚᐅᖅᓯᒪᒐᒪ. ᐊᐱᕆᑦᑕᐃᓕᒍᒃ 

ᖃᓄᐃᓚᐅᖅᓯᒪᖕᒪᖔᕐᒪ. 

 

>>ᐃᓪᓚᖅᑐᑦ 

 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑰᓕ. 

ᑲᔪᓯᓗᑕ ᑲᑎᒪᔾᔪᑎᒃᓴᑦᑎᓐᓄᑦ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅ ᐅᒡᔪᒃ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 450 - 3(3): ᓘᑦᑖᑦ ᐊᔾᔨᐅᖏᑦᑐᓄᑦ 

ᓄᓇᓕᓐᓅᖃᑦᑕᕐᓂᖏᑦ (ᐅᒡᔪᒃ) 

 

ᐅᒡᔪᒃ: ᖁᔭᓇᖅᑯᑎᑦ, ᐅᖃᖅᑎᑦᑎᔩ. 

ᐅᖅᓱᖅᑑᕐᒥᐅᑕᓪᓗ ᑕᓗᕐᔪᐊᕐᒥᐅᑕᓪᓗ 

ᕼᐋᓗᕖᑦᑎᐊᖁᒋᕙᒃᑲ ᐃᕿᓇᖅᐸᓪᓛᖅᑕᐃᓕᓗᑎᑦ 

ᖁᕕᐊᓱᓪᓗᑎᑦ ᐊᓐᓄᕌᖅᑐᑦᑎᐊᕐᓂᐊᖅᑐᐊᓘᒻᒥᒻᒪᑕ 

ᐅᓐᓄᒃ.  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3139 

(ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒐ ᑐᕌᖅᑎᒍᒪᔭᕋ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ. 

 

ᐅᖃᖅᑏ, ᐃᓕᑕᖅᓯᓯᒪᔪᖓ ᑖᒃᑯᐊ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᑦ  

ᓯᕗᒧᐊᒃᐸᓕᐊᖕᒪᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᑐᑭᓯᒋᐊᕈᑎᒃᓴᖃᓂᕐᒧᑦ. ᑖᒃᑯᐊ 

ᐊᔪᓐᖏᑎᑦᑎᑦᓯᐊᕐᓂᐊᖅᑰᖅᑐᑦ ᖃᓄᐃᑦᑐᓂ 

ᐃᑲᔪᖅᑐᐃᒍᓐᓇᕐᒪᖔᑕ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ. ᑭᓯᐊᓂ ᑖᒃᑯ 

ᐋᖅᑭᒃᑕᐅᒐᓱᐊᕐᓂᖏᓐᓂᑦ ᓄᓇᕗᓕᒫᒧᑦ, ᑕᒪᒃᑯᐊ 

ᐃᓚᖏᑦ ᓘᑦᑖᑦ ᐊᔾᔨᐅᖏᑦᑐᑦ 

ᓄᓇᓕᖕᒨᖃᑦᑕᕆᐊᖃᕐᒪᑕ.  

 

ᒥᓂᔅᑕ ᓇᓗᓇᐃᕈᓐᓇᖅᑳᑦ ᑕᒪᒃᑯᐊ 

ᐱᔨᑦᑎᕈᑕᐅᒋᐊᓖᑦ ᐋᓐᓂᐊᖅᑐᓄᑦ ᖃᓄᖅ ᑭᓱᓂᑦ 

ᐊᑐᖃᑦᑕᕐᒪᖔᑕ ᐋᖅᑭᑦᓱᐃᓕᕌᖓᒥᑦ ᑕᒪᒃᑯᓄᖓ 

ᓄᓇᓕᖕᓅᕈᑕᐅᓂᐊᖅᑐᓂᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᐱᓕᕆᐊᖃᖅᑐᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓄᓕᕆᔨᒃᑯᓐᓄᓪᓗ. ᒥᓂᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᒥᔅ ᐅᒡᔪᒃᑕᐅᖅ ᖁᔭᓐᓇᒦᖅᐸᕋ 

ᐊᐱᖅᑯᑎᒋᔭᖓᓄᑦ. ᐃᑉᐸᒃᓴᖅ ᐅᖃᐅᓯᕆᓚᐅᕋᑦᑎᒍ 

ᑕᒪᓐᓇ ᐅᖃᖅᑏ, ᑳᓐᑐᕌᖅᑕᐅᖃᑦᑕᕐᒪᑕ ᑕᒪᒃᑯᐊ 

ᓘᑦᑖᑦ ᐊᔾᔨᐅᖏᑦᑐᒥᑦ ᑲᒪᒋᐊᓖᑦ ᓲᕐᓗ ᑭᒍᓯᕆᔩᑦ, 

ᐃᔨᓕᕆᔩᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᑦ 

ᐊᕐᕌᒍᑕᒫᑦ ᐊᒻᒪᓗ ᓄᓇᓕᖕᓂ ᑕᒪᒃᑯᐊ 

ᑲᒪᒋᔭᐅᒋᐊᓖᑦ ᓈᓴᖅᑕᐅᖃᑦᑕᖅᓱᑎᑦ ᖃᑦᑎᑦ 

ᑕᑯᔭᐅᒋᐊᖃᕐᓂᖏᑦ. 30ᒥᑦ 100-ᓄᑦ ᐅᓪᓗᐃᑦ 

ᑭᒍᓯᕆᓂᕐᒧᑦ ᑲᒪᒋᔭᐅᖃᑦᑕᕐᒪᑕ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. 

ᐃᓚᒋᐊᕈᑦ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ, ᐅᖃᖅᑎᑦᑎᔩ. ᖁᔭᓇᖅᑯᕐᓗ 

ᒥᓂᔅᑕ. (ᑐᓵᔨᑎᒍᑦ) ᐅᖃᖅᑏ, ᑕᒪᑐᒪᓂ 

ᑲᑎᒪᕐᔪᐊᓂᑦᑎᓐᓂ ᑐᓄᓂᕐᒥᐅᑕᖅ 

ᐅᖃᐅᓯᖃᓚᐅᖅᓯᒪᖕᒪᑦ ᑭᒍᑎᓕᕆᔩᑦ ᐃᔨᓕᕆᔩᓪᓗ 

ᓄᓇᓕᓐᓂᐊᖅᓯᖃᑦᑕᕆᐊᖃᕐᓂᖏᓐᓂ. ᑖᓐᓇᖃᐃ  

ᒥᓂᔅᑕᕆᔭᐅᔪᖅ ᓇᓗᓇᐃᖅᓯᒍᓐᓇᖅᐳᖅ ᖃᓄᐃᑦᑐᑦ 

ᓄᓇᓕᖕᓄᑦ ᐳᓛᕆᐊᖃᑦᑕᕐᒪᖔᑦ ᓘᑦᑖᑦ ᓲᕐᓗᓕ 

ᐅᕕᓂᓕᕆᔩᑦ, ᖃᑦᓯᐊᖅᑎᖃᑦᑕᖅᐸᑦ? ᖃᓄᐃᑦᑐᑦ 

ᓄᓇᓕᓐᓂᐊᖅᑎᖃᑦᑕᖅᐸᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᐱᓕᕆᐊᖃᖅᑐᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓄᓕᕆᔨᒃᑯᓐᓄᓪᓗ. ᒥᓂᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᒋᔭᕐᓂᑦ 

ᑖᒃᑯᐊ ᐃᓗᓕᑯᓘᔭᖏᑦ ᑕᑯᔪᒥᓇᐅᒐᓗᐊᑦ 

ᐅᓄᖅᑐᕐᔪᐊᒻᒪᕆᐊᓗᖕᓂᑦ ᐸᐃᑉᐹᖃᕋᒪ. 

ᑕᐃᒃᑯᓂᖓ ᑐᓴᐅᒪᔾᔪᑎᓂᑦ ᐃᓗᓕᑯᓘᔭᖃᐅᖅᑐᓂᑦ 

ᐱᓯᒪᖏᓐᓇᒪ. ᐱᕕᖃᓕᕈᒪ ᑕᐃᒃᑯᐊ 

ᐊᑐᐃᓐᓇᕈᖅᑎᓐᓂᐊᖅᐸᒃᑲ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. 

ᐊᐃᑉᐸᖓ ᐃᓚᒋᐊᕈᑦ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ, ᐅᖃᖅᑎᑦᑎᔩ. 

ᖃᐅᔨᒪᑦᑎᐊᖅᑐᖓ ᐋᓐᓂᐊᓯᐅᖅᑎᒃᑯᑦ 

ᐊᕐᕕᐊᓗᐊᖅᑐᑦ ᐊᒥᓱᓂᑦ. ᑭᓯᐊᓂ ᐱᔨᑦᑎᕋᑉᑕ 

ᓄᓇᕗᒻᒥᐅᓂᑦ.  

 

(ᑐᓵᔨᑎᒍᑦ) ᐅᖃᖅᑏ, ᖃᐅᔨᒪᔪᒃᓴᐅᕗᓯ 

ᐋᓐᓂᐊᖅᑐᑦ ᑲᓴᒪᒋᔭᐅᔭᕆᐊᓖᑦ 

ᐋᓐᓂᐊᕕᓕᐊᓲᖑᖕᒪᑕ ᐊᒻᒪᓗ ᑖᒃᑯᐊ 

ᐋᓐᓂᐊᓯᐅᖅᑎᑦ ᐊᔪᓐᖏᑦᑎᐊᖅᖢᑎᒃ ᑭᓯᐊᓂ 

ᐅᖃᓗᐱᓘᑎᒋᔭᐅᔪᓄᑦ ᐃᓅᓕᓴᐅᑏᑦ 

ᒥᒃᓵᓅᖓᔪᓂᑦ ᑕᒪᕐᒥᒃ ᐱᔪᓐᓇᖃᑦᑕᖏᒻᒪᑕ. 

ᖃᓄᖅ ᓘᑦᑖᒥᑦ ᑕᑯᔭᖅᑐᖅᑎᑕᐅᖃᑦᑕᕐᒪᖔᖏᑦ 

ᓇᓗᓇᐃᔭᐃᒍᓐᓇᖅᐲᑦ ᐅᕕᓂᒡᓗᒃᑐᑦ 

ᐱᔾᔪᑎᒋᓪᓗᒋᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎ. ᑖᔅᓱᒧᖓ 

ᑭᐅᔪᓐᓇᖏᑦᑐᖓ ᐱᓯᒪᓐᖏᓐᓇᒃᑭᑦ. ᑭᓯᐊᓂ 

ᐋᓐᓂᐊᓯᐅᖅᑎ ᑕᐃᓐᓇ ᐃᓱᒪᓕᐅᖅᑎᐅᕗᖅ ᓲᕐᓗ 

ᐅᕕᓂᕐᓗᒃᐸᑦ ᐅᖄᓚᒐᔭᖅᑐᖅ ᐋᓐᓂᐊᓯᐅᖅᑎᒧᑦ 

ᐋᑐᕚᒥ ᕿᑭᖅᑕᓂᓘᓐᓃᑦ ᒪᐅᖓ ᐋᓐᓂᐊᕕᖕᒧᑦ 

ᐅᖄᓚᒐᔭᖅᑐᖅ, ᔭᓗᓇᐃᒧᓪᓘᓐᓃᑦ, 

ᐊᓯᖏᓐᓄᓪᓘᓐᓃᑦ ᐅᖄᓚᕕᐅᖃᑦᑕᖅᑐᓄᑦ 

ᓘᑦᑖᓕᓐᓄᑦ. ᐃᑲᔪᖅᑎᒋᔭᐅᖃᑦᑕᕐᒪᑕ ᑕᐃᒃᑯᐊ 

ᐅᖄᓚᕕᐅᔪᑦ ᑕᐃᒃᑯᐊ ᐋᓐᓂᐊᓯᐅᖅᑎᓄᑦ 

ᐃᓱᒪᓕᐅᓲᖑᓪᓗᑎᒡᓗ ᓘᑦᑖᒥᑦ ᐅᕕᓂᓕᕆᔨᒥᑦ 

ᑕᑯᔭᖅᑐᕆᐊᖃᕐᒪᖔᖏᓐᓂᑦ ᐊᒻᒪᓗ 

ᐊᐅᓪᓚᕐᓂᕆᓂᐊᖅᑕᖓ ᑖᒃᓱᒪ ᐋᓐᓂᐊᔫᑉ 

ᐋᖅᒃᓱᖅᑕᐅᓕᖅᑐᓂ. ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. 

ᑭᖑᓪᓕᖅᐹᖅ ᐱᖓᔪᖓᓪᓗ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓪᓛᖃᑦᑕᖅᐳᖓ. ᖁᔭᓐᓇᒦᒃ 

ᐅᖃᖅᑎᑦᑎᔩ. ᑕᐃᓐᓇᓗ ᒪᓕᒐᓕᐅᖅᑎᐅᖃᑎᒐ 

ᒥᓂᔅᑕᐅᔪᖅ ᖁᔭᒋᓪᓗᒍ ᑭᐅᖃᑦᑕᕐᒪᑦ. (ᑐᓵᔨᑎᒍᑦ) 

ᐅᖃᖅᑏ, ᐱᔨᑦᑎᕈᑏᑦ ᒪᑯᐊ ᐃᓚᖏᑦ 

ᐊᑕᐅᓯᐅᓐᖏᑦᑐᓄᑦ ᐃᓄᖕᒧᑦ 

ᐊᑐᖅᑕᐅᖃᑦᑕᕆᐊᖃᕐᒪᑕ ᑕᐃᒫᒃ 

ᐱᐅᓂᖅᓴᐅᓇᔭᖅᑐᖅ. ᐃᓄᑑᓗᑎᒃ 

ᐊᐅᓪᓚᖅᑎᑕᐅᓐᖏᖔᕐᓗᑎᒃ ᑖᓐᓇ ᓘᑦᑖᖅ 

ᐅᕕᓂᓕᕆᔨᖃᐃ ᓄᓇᓕᖕᓄᐊᖅᑎᑕᐅᖔᖃᑦᑕᖅᐸᑦ. 

ᑕᐃᒪᐃᓕᐅᖃᑦᑕᕈᓐᓇᖅᐸᖅᑲᐃ ᐅᕝᕙᓘᓐᓃᑦ 

ᐃᓱᒪᒃᓴᖅᓯᐅᕈᑎᒋᔭᐅᔪᓐᓇᖅᐸ ᑖᔅᓱᒧᖓ 

ᒥᓂᔅᑕᕆᔭᐅᔪᒧᑦ ᐅᕕᓂᓕᕆᔨᒥᑦ 

ᓄᓇᓕᓐᓄᐊᖅᑐᖃᖃᑦᑕᕐᓗᓂ ᐅᓄᕌᖓᑕ 

ᑕᑯᔭᐅᔭᕆᐊᓖᑦ? ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᑕᒪᓐᓇ ᖃᐅᔨᓇᓱᖕᓂᐊᖅᐸᕗᑦ. 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐱᑕᓴᓐ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ 

ᒪᓕᒐᓕᐅᖅᑎ, ᒥᔅᑕ ᐃᓄᒃ. 

 

ᐊᐱᖅᑯᑦ 451 - 3(3): 

ᐃᖅᑲᓇᐃᔭᖅᑐᓕᕆᔨᒃᑯᑦ 

ᐋᖅᑭᒋᐊᒃᑲᓐᓂᖅᓯᒪᓂᖏᑦ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓐᓄᓴᒃᑯᑦ 

ᒥᑦᑎᑕᒪᓕᖕᒥᐅᑦ ᐊᒻᒪᓗ ᐱᓗᐊᖅᑐᒥ ᐊᐃᑉᐸᕋ 

ᓇᓪᓕᐅᑎᓯᒪᖕᒪᑦ, ᓇᓪᓕᐅᑎᓯᒪᑦᑎᐊᕆᑦ. 

 

ᐅᖃᖅᑏ, ᐊᐱᖅᓱᕈᒪᒐᒪ ᐃᖅᑲᓇᐃᔭᖅᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ.  

 

ᑕᐃᔅᓱᒪᓂ ᔪᓚᐃ 11-ᒥ ᒐᕙᒪᒃᑯᑦ ᑐᓴᕈᑎᒃᑯᑦ 

ᑐᓴᖅᑎᑦᑎᓚᐅᖅᓯᒪᖕᒪᑕ ᐅᑯᐊᒎᖅ ᐊᐅᓚᓂᖏᑦ 

ᐋᖅᑭᒋᐊᖅᑕᐅᓂᐊᕐᒪᑕ. ᑕᐃᔅᓱᒪᓂᓗ 

ᓇᓗᓇᐃᖅᑕᐅᓚᐅᖅᓯᒪᓪᓗᓂ ᑖᒃᑯᐊ 

ᐃᖅᑲᓇᐃᔭᖅᑐᓕᕆᔨᒃᑯᒡᒎᖅ ᐱᓕᕆᐊᓪᓗᐊᑕᖏᑦ 

ᓅᑕᐅᓂᐊᕐᒪᑕ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓐᓄᑦ 

ᐊᒻᒪᓗ ᒐᕙᒪᐅᖃᑎᒌᓕᕆᔨᒃᑯᑦ ᐱᓕᕆᕝᕕᖓᓐᓄᑦ.  

 

ᒥᓂᔅᑕᒧᑦ ᐅᖃᐅᔾᔭᐅᔪᒪᓪᓗᖓ ᒫᓐᓇ 

ᐃᖅᑲᓇᐃᔭᖅᑐᓕᕆᕝᕕᖕᒥ ᐱᓕᕆᔨᐅᔪᑦ ᖃᔅᓯᑦ 

ᓅᑕᐅᓂᐊᖅᐸᑦ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓐᓄᑦ 

ᐊᒻᒪᓗ ᖃᔅᓯᑦ ᓅᑕᐅᓂᐊᖅᐸᑦ  

ᒐᕙᒪᐅᖃᑎᒌᓕᕆᔨᒃᑯᑦ ᐱᓕᕆᕝᕕᖓᓐᓄᑦ? 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅ 

ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ, ᐅᖃᖅᑏ. 

ᑖᓐᓇ ᑮᓇᐅᔭᓕᕆᔨᒧᑦ ᑐᕌᖅᑎᒋᐊᖃᖅᑰᖅᑐᖅ 

ᐊᐱᖅᑯᑎ. ᓇᑯᕐᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐃᐊᓪ. 

ᑮᓇᐅᔭᓕᕆᓂᕐᒧᑦ ᒥᓂᔅᑕ ᑭᐅᔪᓐᓇᖅᐱᐅᒃ ᑖᓐᓇ? 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. 100 ᖃᑦᑎᐊᓗᖕᓂᒃᑭᐊᖅ ᐸᐃᑉᐹᖁᑎᓂᒃ 

ᐃᔾᔪᔪᖁᑎᓐᓂᑦ ᐱᓯᒪᒐᒪ ᐸᐃᑉᐹᕈᔫᔮᓗᖕᓂᑦ. 

 

ᐱᒋᐊᕈᑎᒋᓪᓗᒍ, ᐊᖏᖅᓯᒪᓚᐅᖅᓯᒪᔪᒍᑦ 

ᐃᖅᑲᓇᐃᔮᓂᒃ ᓄᖑᑎᑦᑎᔾᔮᖏᓐᓂᑦᑎᓐᓂᒃ. 

ᖃᔅᓯᐅᒐᓗᐊᕐᒪᖔᖏᑦ ᓇᓗᔪᖓ ᓄᒃᑎᖅᑕᐅᔪᑦ 

ᑕᒫᓂ 100-ᖏᓂᑦᑑᒐᓗᐊᑦ. 60 ᐳᓴᓐ 

ᑮᓇᐅᔭᓕᕆᔨᒃᑯᓐᓅᖅᑕᐅᖦᖤᖅᐳᑦ ᐊᒻᒪᓗ 40 ᐳᓴᓐ 

ᒐᕙᒪᓕᕆᔨᒃᑯᓐᓅᖅᑕᐅᓗᑎᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑭᓇᑐᐃᓐᓇᑦᑎᐊᖅ 

ᑖᓐᓇ ᐊᐱᖅᑯᑎᒋᓂᐊᖅᑕᕋ ᑭᐅᔪᓐᓇᖅᑕᖓ. 

ᑭᐅᔪᒪᔪᑐᐃᓐᓇᐅᑉ. 

 

ᐃᑉᐸᒃᓴᖅ ᐊᐱᖅᓱᓚᐅᕋᒪ ᑕᐃᒃᑯᐊ 

ᐱᖃᓯᐅᔾᔨᓪᓗᖓ ᐃᖅᑲᓇᐃᔭᖅᑎᑖᕐᓂᕐᒧᑦ 

ᓯᕗᓪᓕᐅᔭᕆᐊᓖᑦ ᐊᑐᐊᒐᖓᓐᓂᒃ 

ᐱᖃᓯᐅᔾᔨᓚᐅᕋᒪ. ᑕᕝᕙᓂ ᓄᑖᖑᔪᒥᒃ 

ᐋᖅᑭᒋᐊᖅᓯᒪᓕᖅᑎᓪᓗᒍ ᑕᒪᒃᑯᐊ ᐱᓕᕆᕝᕕᐅᔪᑦ, 

ᓇᓕᐊᒃ ᑖᔅᓱᒥᖓ ᐊᑐᖅᑕᐅᑦᑎᐊᕋᓗᐊᕐᒪᖔᑦ 

ᑲᒪᒋᔭᐅᑦᑎᐊᕋᓗᐊᕐᒪᖔᓪᓗ, ᓇᓕᐊᒃ  

ᐱᓕᕆᕝᕕᐅᔪᖅ ᑖᔅᓱᒥᖓ ᐱᓕᕆᐊᒃᓴᖃᕐᓂᐊᖅᐸ? 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᑮᓇᐅᔭᓕᕆᓂᒻᒧᑦ ᒥᓂᔅᑕ, ᒥᓂᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᒐᕙᒪᓕᕆᔨᒃᑯᑦ ᑕᒪᒃᑯᓂᖓ 

ᑲᒪᔨᐅᓇᔭᖅᑐᑦ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᐊᐃᑉᐸᖓ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᑉᐸᒃᓴᖅ 

ᒥᓂᔅᑕᒧᑦ ᐊᐱᖅᓱᖅᖢᖓ ᐅᖃᐅᓯᖃᓚᐅᕐᒥᒐᒪ 

ᑕᒪᒃᑯᐊ ᐃᖅᑲᓇᐃᔭᖅᑐᓕᕆᓂᕐᒧᓪᓘᓃᑦ 

ᒪᓕᒐᕆᔭᐅᓇᓱᒃᑐᑦ ᐊᑐᕆᔭᐅᖅᑰᔨᖃᑦᑕᖏᒻᒪᑕ 

ᐃᓛᓐᓂᑦ. ᖃᐅᔨᒪᓪᓗᖓᓗ ᒫᓐᓇᐅᔪᖅ ᑖᒃᑯᐊ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕝᕕᖓᓐᓂᒃ 

ᐱᓕᕆᐊᕆᔭᐅᔪᒪᓯᒪᖕᒪᑦ ᐊᒻᒪᓗ ᓴᖅᑭᑕᐅᔪᒪᓪᓗᓂ 

ᑖᓐᓇ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᒪᓕᒐᒃᓴᖅ. 

ᓇᓕᐊᒃᑕ ᑕᒪᓐᓇ ᐱᓕᕆᕝᕕᐅᔫᑉ 

ᐱᓕᕆᐊᒃᓴᕆᓂᐊᓕᖅᐸᐅᒃ? ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᒥᓂᔅᑕ ᑮᓇᐅᔭᓕᕆᓂᒻᒧᑦ, ᒥᓂᔅᑕ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᐊᐱᖅᑯᑎᖃᕐᒪᑦ, 

ᑮᓇᐅᔭᓕᕆᔨᒃᑯᑎᒎᕋᔭᖅᑐᖅ ᑕᒪᓐᓇ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᐱᖓᔪᖓ ᑭᖑᓪᓕᖅᐹᓪᓗ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᑭᖑᓪᓕᖅᐹᒥᒃ,  

ᐅᖃᖅᑏ. ᒥᓂᔅᑕᖃᐃ ᐊᖏᕈᓐᓇᖅᐸ ᐊᐱᕆᒍᒃᑯ 

ᓱᓖ ᓯᕗᓪᓕᐅᑎᑦᑐᒪᕕᓯᐅᒃ ᓱᓖ ᐅᒃᐱᕆᕕᓯᐅᒃ  

ᓴᖅᑭᑦᑎᔪᒪᓪᓗᓯ ᒪᓕᒐᐅᒐᔭᖅᑐᒥᒃ 

ᐅᖃᐅᓯᖃᖅᑐᖃᕈᒪᑎᓪᓗᒍ ᓴᐳᒻᒥᔭᐅᔾᔪᑎᓂᒃ 

ᐃᖅᑲᓇᐃᔭᖅᑎ ᐅᖃᐅᓯᖃᕈᒪᑎᓪᓗᒍ.. ᓱᓖ ᑖᓐᓇ 

ᐅᒃᐱᕆᕕᓯᐅᒃ, ᓴᖅᑭᑦᑕᕆᐊᖃᕐᓂᖓ, ᐄᓗᓐᓃᑦ 

ᐋᒃᑲᓘᓃᑦ? ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᓄᒃ. ᒥᔅᑕ 

ᐃᓅᒃ, ᑖᓐᓇ ᒪᓕᓐᖏᒻᒪᑦ 

ᐊᐱᖅᑯᑎᒋᓐᖓᖅᑲᐅᔭᕐᓄᑦ ᒪᓕᒃᓯᒪᓐᖏᓐᓂᖓᓄᑦ 

ᐊᑐᖅᑎᑕᐅᔾᔮᖏᑦᑐᖅ. 

 

ᑲᔪᓯᒋᐊᓪᓚᒡᓗᑕ ᑲᑎᒪᔾᔪᑎᒃᓴᓄᑦ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᒥᔅᑕ 

ᐅᓲᑖᐱᒃ. 

 

ᐅᖃᖅᑎ (ᑐᓵᔨᒃᑯᑦ): ᐊᒃᑳ. ᑲᔪᓯᒋᐊᓪᓚᓪᓗᑕ, 

ᖁᑦᑎᒃᑐᒧᑦ ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 

 

ᐊᐱᖅᑯᑦ 452 - 3(3): ᖁᓪᓕᒃ 

ᐆᒻᒪᖅᑯᑎᓕᕆᔨᒃᑯᑦ ᐊᐅᓚᓂᖏᑦ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑖᓐᓇ 

ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᖁᓪᓕᒃᑯᑦ 

ᐆᒻᒪᖅᑯᑎᓕᕆᔨᖏᑕ ᒥᓂᔅᑕᖓᓐᓄᑦ. 

 

ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒪᓕᒐᓕᐅᖅᑏᑦ 

ᑲᑎᒪᔨᕋᓛᖏᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 

ᑮᓇᐅᔭᖁᑎᖏᓐᓄᓪᓗ ᓈᓚᖕᓂᖃᓚᐅᖅᓯᒪᖕᒪᑕ 

ᑕᒪᑐᒪᓂ ᐊᕐᕌᒍᒥ 2012 ᐱᔾᔪᑎᖃᖅᖢᑎᒃ 

ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᐅᓂᒃᑳᓕᐊᖏᓐᓂᒃ 

ᓂᐅᕕᕐᓂᕐᒧᑦ ᐱᔨᑦᑎᕈᑎᓄᓪᓗ ᐱᔾᔪᑎᓕᖕᓂᒃ. 

ᐱᓇᓱᐊᕈᓯᐅᓚᐅᖅᑐᒥ ᒐᕙᒪᒃᑯᑦ ᑲᑎᒪᔨᕋᓛᖏᑦ 

ᐅᓂᒃᑳᖏᓐᓄᑦ ᐊᑐᓕᖁᔭᖏᓐᓄᓪᓗ ᑭᒡᒍᖅᑎᖏᑦ 

ᑕᕝᕗᖓ ᓴᖅᑭᑕᐅᓚᐅᕐᒪᑕ ᐸᓐᓇᐅᑎᒃᓴᓕᐊᖏᓪᓗ. 

 

ᑲᑎᒪᔨᕋᓛᑦ ᐅᓂᒃᑳᖏᓐᓂ ᖁᓪᓕᒃᑯᑦ ᐸᕐᓇᐅᑎᖏᑦ 

ᓇᓗᓇᐃᖅᓯᓯᒪᓚᐅᖅᑐᑦ ᐊᐅᓚᓂᖃᖅᖢᑎᑦ  

ᐃᒪᐃᓕᖓᔪᑦ,  

"ᐅᖃᓕᒫᕐᕕᒃ 24 ᐊᖏᕈᑎ ᐃᓗᐊᓃᑦᑐᖅ ᒪᓕᒃᖢᒍ, 

ᓯᕗᓪᓕᐅᔾᔭᐅᖃᑦᑕᕐᓗᑎᑦ ᐃᓄᐃᑦ ᓄᓇᕗᒻᒥᐅᑦ 

ᐊᒻᒪᓗ ᓄᓇᓕᖕᓂ ᑳᓐᑐᒃᕌᑎᑦ." 

ᑕᐃᒪᐃᒃᑲᓗᐊᖅᑎᓪᓗᒍ ᖁᓪᓕᒃᑯᑦ ᐸᕐᓇᐅᑎᖏᑦ 

ᐅᖃᖅᓯᒪᔪᑦ ᐊᑐᓐᖏᑎᑕᐅᖕᒪᒡᒎᖅ ᑖᓐᓇ ᓄᓇᕗᒻᒥ 

ᓇᖕᒥᓂᖃᖅᑐᓄᑦ ᐃᑲᔫᑏᑦ ᐊᑐᐊᒐᖏᑦᑎᒍᑦ.  

 

ᑖᓐᓇ ᒥᓂᔅᑕᕆᔭᐅᔪᑦ ᑕᐃᒪᐃᑦᑐᓕᕆᔨ 

ᓇᓗᓇᐃᖅᓯᔪᓐᓇᖅᐹ ᖁᓪᓕᒃᑯᑦ 

ᐊᖏᖅᓯᓚᐅᕐᒪᖔᖅ ᐸᕐᓇᐅᓯᐊᕆᓯᒪᔭᖏᓐᓂ 

ᒪᓕᒐᓕᐅᕐᕕᖕᒧᑦ ᓴᖅᑭᓚᐅᖅᑕᖏᓐᓂ? ᖁᔭᓐᓇᒦᒃ 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᓐᓄᑦ 

ᒥᓂᔅᑕᕆᔭᐅᔪᖅ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ. ᑖᓐᓇ ᖃᐅᔨᒋᐊᓚᐅᕐᓗᒍ 

ᑲᒪᒋᒃᑲᓐᓂᕈᒪᓂᐊᖅᑕᕋ. ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᑕᓐᓇ ᖃᐅᔨᒋᐊᖅᑕᐅᓂᐊᕐᒪᑦ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ 

ᕋᒻᐴᑦ.  

 

ᐊᐱᖅᑯᑦ 453 - 3(3): ᑐᒃᓯᕋᐅᑎᒃ ᓇᓄᐃᑦ 

ᑕᐃᒍᖅᑕᐅᓂᖏᑦ ᓄᑖᖑᕆᐊᖅᑕᐅᖁᓪᓗᒍ 

CITES-ᒧᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᓐᓄᓴ, 

ᐅᓪᓛᑰᓚᔪᐊᓘᒐᒪ ᐅᓐᓄᓵᓘᖕᒪᑦ ᐅᓪᓗᒥ. 

 

ᐅᖃᖅᑏ, ᑖᓐᓇ ᐊᐱᖅᑯᑎᒋᔪᒪᔭᕋ ᐊᕙᑎᓕᕆᓂᕐᒧᑦ 

ᒥᓂᔅᑕᕆᔭᐅᔪᒧᑦ ᔭᐃᒥᓯ ᐋᕆᐊᕐᒧᑦ. 

 

ᐃᒃᐸᒃᓴᖅ ᑖᓐᓇ ᒥᓂᔅᑕ ᐅᖃᓚᐅᕐᒪᑦ ᒥᐊᓕᒐᐃᒡᒎᖅ 

ᒐᕙᒪᒃᑯᖏᑦ ᑐᒃᓯᕋᐅᓯᕐᒪᑕ. ᑕᐃᒃᑯᐊ ᓇᓄᐃᑦ 

ᑕᐃᔭᐅᖃᓯᐅᔾᔭᐅᖁᓪᓗᒋᑦ 

ᐅᓗᕆᐊᓇᖅᑐᓃᓕᕐᓂᕋᖅᑕᐅᖁᓪᓗᒋᑦ. 

ᒥᓂᔅᑕ ᐅᖃᓪᓚᒃᑎᓪᓗᒍ ᑖᒃᑯᐊᒎᖅ ᓄᓇᕗᑦ 

ᒐᕙᒪᒃᑯᑦ ᐊᒻᒪ ᐊᕙᑎᓕᕆᔨᒃᑯᑦ ᑲᓇᑕᒥ, ᓄᓇᕗᑦ 

ᑐᓐᖓᕕᒃᑯᑦ, ᐃᓄᐃᑦ ᑕᐱᕇ ᑲᓇᑕᒥ, 

ᑲᑎᖃᑎᖃᓚᐅᖅᑐᑦ ᒥᐊᓕᒐᐃᑦ ᐃᖃᓗᓕᕆᔨᖏᓐᓂ 

ᑕᖅᑭᐅᓚᐅᖅᑐᒥ ᐃᓕᓐᓂᐊᖅᑎᑦᑎᓇᓱᒃᖢᑎᑦ 

ᖃᓄᖅ ᐊᒃᑐᐃᓂᖃᕐᓂᐊᕐᒪᖔᑦ ᐃᓄᐃᑦ ᑕᒪᒃᑯᐊ 

ᓇᓄᐃᑦ ᐃᓕᔭᐅᖃᓯᐅᔾᔭᐅᒃᐸᑕ ᒪᓕᒐᖏᓐᓄᓪᓗ 

ᐃᓕᔭᐅᔪᓐᓇᕋᓂ ᓲᕐᓗᓕ 

ᑐᓴᖅᑕᐅᖏᑦᑐᒎᖁᔨᓚᐅᖅᑐᖅ.  

 

ᑕᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐸ 

ᖃᓄᐃᓕᐅᓂᕐᓂᐊᓕᕐᒪᖔᑦ ᐱᔾᔪᑎᒋᓪᓗᒋᑦ 

ᒥᐊᓕᒐᐃᑦ ᓴᐃᑎᔅ-ᑯᓐᓄᑦ ᓅᑎᑦᑎᔪᒪᑎᓪᓗᒋᑦ 

ᓇᓄᕐᓂᑦ? ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐋᕆᐊᒃ.  

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᖁᔭᓐᓇᒦᒃᑕᐅᖅ ᑖᓐᓇ ᐊᐱᖅᓱᖅᑐᖅ 

ᑖᔅᓱᒥᖓ. ᑕᐃᒪ ᑖᒃᑯᐊ ᑕᐃᒃᑯᐊᖏᓛᒃ 

ᐅᖃᓪᓚᖃᑎᒋᔭᐅᓪᓗᑎᑦ 

ᑐᑭᓯᑎᑕᐅᒋᐊᒃᑲᓐᓂᓚᐅᖅᓯᒪᔪᑦ 

ᐃᓕᓐᓂᐊᖅᑎᑕᐅᒋᐊᒃᑲᓐᓂᕋᓱᒃᑐᑎᒡᓗ ᑕᒫᓐᖓᑦ 

ᑲᓇᑕᒦᓐᖔᖅᑐᓂᒃ ᓇᓄᐃᑦ 

ᓇᖏᐊᕐᓇᖅᑐᒦᓕᕐᓂᖏᓐᓂ ᐊᒻᒪᓗ 

ᓂᐅᕕᐅᑕᐃᔪᓐᓇᐃᓕᒃᑲᓐᓂᕆᐊᖃᕐᓂᖏᓐᓂ 

ᐅᖃᐅᔾᔭᐅᓇᓱᒃᑐᑎᑦ.  

 

ᒫᓐᓇ ᑕᐃᒪ ᒫᑦᓯᒥ ᑕᐅᕗᖓ ᑲᑎᒪᔭᖅᑐᓛᕐᒪᑕ 

ᑕᐃᓛᓐ-ᒧᑦ ᑕᒪᑐᒥᖓ ᐅᖃᐅᓯᖃᕆᐊᖅᑐᕐᓗᑎᑦ 

ᓂᕈᐊᕆᐊᖅᑐᕐᓗᑎᑦ ᐊᒻᒪ ᑖᒃᑯᐊ ᓄᓇᕗᑦ 

ᒐᕙᒪᒃᑯᖏᑦ ᐱᓕᕆᖃᑎᖃᐃᓐᓇᖅᑐᑦ ᑲᓇᑕᐅᑉ 

ᒐᕙᒪᒃᑯᖏᓐᓂ ᑕᐅᒃᑯᐊ ᑕᒪᓐᓇ ᓯᕗᓪᓕᖅᐹᒨᑦ 

ᖃᓄ ᓇᓄᐃᑦ ᓇᖏᐊᕐᓇᖅᑐᒦᓐᓂᕋᖅᑕᐅᓂᖏᑦ.  

ᒫᓐᓇ ᑕᐃᒪ ᐱᓕᕆᖃᑎᒋᒐᑦᑎᒍ ᑲᓇᑕᐅᑉ 

ᒐᕙᒪᒃᑯᖏᑦ ᐊᕙᑎᓕᕆᔨᒃᑯᖏᑦ ᐊᒻᒪᓗ 

ᓂᕈᐊᕐᓇᖅᓯᒃᐸᑦ ᑲᓇᑕ ᐊᑕᐅᓯᕐᒥᒃ 

ᓂᕈᐊᕈᑎᖃᕋᔭᕐᒪᑦ ᑕᐃᓐᓇ ᐊᕙᑎᓕᕆᔨᒃᑯᑦ 

ᑲᓇᑕᒥ ᒥᓂᔅᑕᐅᔪᖅ ᓂᕈᐊᕋᔭᖅᑐᓂ ᑖᔅᓱᒥᖓ 

ᑲᓇᑕ ᐊᑕᐅᓯᕐᒥᒃ ᓂᕈᐊᕈᕐᓇᓂᓕᒃ ᑕᐃᔅᓱᒧᖓ. 

ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

ᓯᕗᓪᓕᖅᐹᒥ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ ᐊᒻᒪᓗ 

ᖁᔭᓐᓇᒦᖅᖢᒍ ᑖᓐᓇ ᐅᓂᒃᑳᓵᕐᒪᑦ. ᐅᖃᖅᑲᐅᖕᒪᑦ 

ᑲᓇᑕᐅᑉ ᒐᕙᒪᒃᑯᖏᑦ ᐅᖃᓪᓚᖃᑎᖃᖅᑐᕕᓃᑦ. 

ᐊᐱᕆᖅᑯᑎᒋᖅᑲᐅᒐᒃᑯ ᒐᕙᒪᕗᓪᓕ 

ᖃᓄᐃᓕᐅᖅᐸᑦ, ᓄᓇᕗᑦ ᒐᕙᒪᒃᑯᖏᓪᓕ 

ᖃᓄᐃᓕᐅᖅᐸᑦ ᐃᓕᓐᓂᐊᖅᑎᑦᑎᓇᓱᒃᑎᓪᓗᒋᑦ 

ᑕᐃᒃᑯᓂᖓ ᓇᓄᐃᑦ ᐅᓗᕆᐊᓇᖅᑐᒦᖏᒻᒪᑕ 

ᓄᓇᕗᒻᒥ?  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᐊᕙᑎᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᐋᕆᐊᒃ.  

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᕐᕌᒍᑕᒫᑦ 

ᓇᒥᑐᐃᓐᓇᖅ ᓄᓇᓕᖕᓂ ᓇᓄᐃᑦ 

ᐊᕕᒃᑐᖅᓯᒪᓂᖏᑦ ᑕᒪᒃᑯᐊ ᓇᓄᕐᓄᑦ 

ᓄᓇᒋᓂᕋᖅᑕᐅᔪᑦ ᐊᑐᖅᑐᐊᖅᑐᒋᑦ 

ᓇᐃᓴᐃᑎᑦᑎᖃᑦᑕᖅᑐᒍᑦ ᓇᒥᑐᐃᓐᓇᖅ. ᑖᒃᑯᐊᓗ 

ᓈᓴᐃᔾᔪᑎᒋᔭᕗᑦ ᑐᑭᓯᓇᖅᓰᓐᓇᐅᔭᖅᑐᑦ ᓇᓄᑦ 

ᖃᔅᓰᓐᓇᕈᖅᐸᓪᓕᐊᖏᑦᑐᑦ ᑕᒫᓂ ᑲᓇᑕᒥ 

ᓄᓇᕗᒻᒦᓛᒃ ᐱᓗᐊᖅᑐᒥᑦ.  

 

ᖃᑦᑏᓐᓇᕈᖅᐸᓪᓕᐊᓐᖏ 

ᐊᒥᓱᕈᖅᐸᓪᓕᐊᖔᕐᓂᕋᐃᓐᓇᖅᑕᕗᑦ ᑕᒪᓐᓇ 

ᓱᓕᓪᓗᓂ ᐅᖃᐅᓯᕆᖃᑦᑕᖅᑕᕗᑦ ᐃᓚᖃᖅᑐᑕ 

ᑕᐅᒃᑯᐊ ᐱᖃᑎᒋᕙᖕᒥᔭᕗᑦ ᐋᓐᑎᐅᕆᐅᒥ, 

ᑯᐸᐃᒥᐅᑦ, ᓄᓇᑦᓯᐊᕐᒥᐅᑦ ᑕᒪᒃᑯᐊ ᑕᒫᓂ  

ᐱᓕᕆᖃᑎᒋᕙᒃᑲᑦᑎᒍ ᓇᓄᕐᓄᑦ ᐊᒻᒪᓗ 

ᑎᑎᖅᑲᑎᒍᓪᓗ, ᑲᑎᒪᓂᒃᑯᓪᓗ ᑖᒃᑯᐊ  

ᑐᑭᓯᓇᖅᓯᑎᑕᐅᓇᓱᐃᓐᓇᖅᑕᕗᑦ ᓇᓄᐃᑦ 

ᐊᑦᑕᕐᓇᖅᑐᒦᓐᖏᑦᑐᑦ, ᖃᑦᑏᓐᓇᕈᖅᐸᓪᓕᐊᓐᖏᑦᑐᑦ 

ᐊᒥᓱᕈᖅᐸᓪᓕᐊᖔᖅᑐᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

ᐊᐃᑉᐸᖓ ᐃᓚᒋᐊᕈᑦ, ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐊᒻᒪᓗ 

ᖁᔭᓐᓇᒦᖅᑐᒍ ᒥᓂᔅᑕ ᑭᐅᖕᒪᑦ. ᐅᖃᖅᑏ, 

ᖃᐅᒪᔪᐃᓐᓇᐅᔪᒃᓴᐅᕗᒍᑦ ᐊᒥᓱᐊᖅᑎᖅᖢᑕ 

ᑕᓚᕖᓴᒃᑯᑦ ᐱᕙᓪᓕᐊᔪᒃᑯᓪᓗ ᑕᐃᒃᑯᐊ ᓯᕐᓈᖅᑏᑦ 

ᑕᑯᓐᓇᖃᑦᑕᕋᑦᑎᒃᑯᑦ ᐃᓱᒫᓘᑎᖃᕐᓂᕋᖅᑐᑦ 

ᐅᖅᑰᓯᕙᓪᓕᐊᓂᕐᒥᑦ ᓇᓄᐃᓪᓗ 

ᐊᒃᑐᕐᓂᕐᓗᒃᑕᐅᓂᖏᓐᓄᑦ.  

 

ᑖᓐᓇᖃᐃ ᒥᓂᔅᑕᕆᔭᐅᔪᑦ ᓇᓗᓇᐃᖅᓯᔪᓐᓇᖅᐳᖅ 

ᖃᓄᐃᓕᐅᕐᒪᖔᑦ ᐱᓕᕆᕝᕕᖓ 

ᑲᔪᖏᖅᓴᐅᑎᑎᒎᖅᑎᑦᑎᖃᑦᑕᕐᓂᖏᑦ 

ᐊᐅᓚᑕᐅᔾᔪᓯᖏᓪᓗ ᓇᓄᐃᑦ 

ᑕᐃᒪᐃᓕᐅᖃᑦᑕᓐᖏᒃᑯᑎᒃ ᓱᖕᒪᑦ? ᖁᔭᓐᓇᒦᒃ 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐋᕆᐊᒃ. 

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒪᒥᐊᓇᐅᒐᓗᐊᖅ 

ᑕᒪᓐᓇ ᐅᓂᒃᑲᐅᔾᔭᐅᔾᔪᑎᒋᓯᒪᖏᓐᓇᒃᑯ 

ᖃᓄᑐᐃᓐᓇᖅ ᑐᓴᖅᑎᑦᑎᓇᓱᖃᑦᑕᕐᒪᖔᑕ ᑕᒪᒃᑯᐊ 

ᑲᑎᒪᔩᑦ ᓯᓚᑖᒍᑦ. ᑖᓐᓇ ᖃᐅᔨᒃᑲᓐᓂᓚᐅᕐᓗᒍ 

ᑕᐃᓐᓇ ᑲᑎᒪᔨᐅᖃᑎᒐ ᑐᓴᖅᑎᒃᑲᓐᓂᕈᓐᓇᖅᐸᕋ. 

ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ 

ᐅᐊᖕᓇᖓᓄᑦ ᒪᓕᒐᓕᐅᖅᑎ, ᒥᔅᑕ ᑰᓕ. 

ᑭᐅᖃᑦᑕᕆᐊᖃᓐᓂᖅ (ᑰᓕ) 

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, 

ᓯᕗᓕᖅᑎᒧᑦ ᐅᓇ ᐊᐱᖅᑯᑎᒋᓂᐊᖅᑕᕋ. 

 

ᐅᖃᖅᑏ, ᐃᑉᐸᒃᓴᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐅᓂᒃᑳᖏᑦ ᓴᖅᑭᑕᐅᓚᐅᕐᒪᑕ ᒪᓕᒐᓕᐅᕐᕕᖕᒧᑦ 

ᐊᒻᒪᓗ ᐄ, ᐊᑲᐅᓐᖏᓕᐅᕈᑎᐊᓗᖕᓂᑦ 

ᓴᖅᑭᑦᑎᓚᐅᖅᑐᓂ ᒐᕙᒪᒃᑯᑦ 

ᐊᐅᓚᑦᑎᓂᕆᓚᐅᖅᑕᖏᑦ ᓯᖁᒥᑦᑎᓂᐅᓚᐅᖅᑐᒧᑦ. 

ᐅᓂᒃᑳᑦ ᐅᖃᖅᓯᒪᓚᐅᖅᑐᑦ ᐃᒪᐃᓕᖓᔪᑦ: ᑖᓐᓇ 

ᕿᒥᕐᕈᓇᓕᖅᑎᓪᓗᒍ ᓱᓕᑦᑎᐊᕐᓂᕐᒧᑦ ᒥᓂᔅᑕ 

ᐅᖃᓚᐅᖅᑐᖅ ᓇᓗᓇᕈᓐᓃᓚᐅᖅᑐᖅ 

ᐊᑕᐅᓯᐅᓐᖏᑦᑐᓂᒃ ᐱᕕᖃᓚᐅᖅᑑᒐᓗᐊᑦ ᑖᒃᑯᐊ 

ᒐᕙᒪᒃᑯᓐᓂᑦ ᐊᖓᔪᖅᑲᐅᑏᑦ ᐊᓐᓇᐃᓪᓗᓂᔾᔪᒡᓗ. 

ᐅᖃᐅᓯᕆᔭᐅᓪᓗᐊᓚᐅᕋᓗᐊᕐᒪᑦ ᑖᓐᓇ ᒥᔅᑕ ᓯᐊᓪ 

ᖃᓄᐃᓕᐅᕐᓂᕆᓚᐅᖅᑕᖏᑦ. ᑕᐃᒪᐃᑦᑑᖕᒪᑦ 

ᐃᒡᓗᖔᖓᓄᑦ ᑕᑯᓐᓇᕐᓗᒍ 

ᐅᓂᒃᑳᓕᐅᖅᓴᐃᓂᖅᓴᐅᔭᕆᐊᖃᓚᐅᖅᑑᒐᓗᐊᑦ 

ᒥᓂᔅᑕᐃᑦ ᑲᑎᒪᔨᖏᑦᑕ ᑎᑎᕋᕐᕕᖓᓐᓄᑦ 

ᐅᕝᕙᓘᓐᓃᑦ ᓯᕗᓕᖅᑎᒧᑦ ᐅᖃᑦᑎᐊᒻᒪᕆᒡᓗᓂ. 

 

ᐅᖃᖅᑏ, ᐅᓇ ᐊᐱᖅᑯᑎᒋᕙᕋ 

ᖃᓄᐃᓕᐅᕐᓂᐊᓕᖅᐸ ᑖᓐᓇ ᓯᕗᓕᖅᑎ 

ᑕᐃᒪᐃᑦᑐᖅᑕᖃᒃᑲᓐᓂᔾᔮᖏᒻᒪᑦ ᓯᕗᓂᒃᓴᑦᑎᓐᓂ? 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑰᓕ. 

ᒐᕙᒪᓕᕆᔨᒃᑯᓐᓄᑦ ᒥᓂᔅᑕ, ᓯᕗᓕᖅᑎ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᑕᐃᒫᒃ ᑕᒪᓐᓇ ᐱᓪᓗᒍ ᐊᑐᕐᓂᕆᓚᐅᖅᑕᕗᑦ 

ᐅᖃᖅᓯᒪᓕᖅᑐᖓ ᐃᖅᑲᓇᐃᔭᖅᑎᑦᑎᔨᒧᑦ 

ᑐᑭᓯᔾᔪᑎᒃᓴᓂᒃ ᑖᒃᑯᓂᖓ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᑕᐃᒃᑯᓂᖓ ᐅᖃᐅᓯᕆᔭᖏᓐᓂᑦ 

ᑐᑭᓯᐅᒪᔭᐅᔭᕆᐊᓕᖕᓂᑦ ᒥᓂᔅᑕᐅᑎᓪᓗᒋᑦ ᐊᒻᒪᓗ 

ᑖᒃᑯᐊ ᐃᖅᑲᓇᐃᔭᖅᑎᖏᑦ ᖃᓄᐃᑦᑕᕆᐊᖃᕐᓂᖏᑦ 

ᑐᑭᓯᔭᐅᑎᒃᑲᓐᓂᕆᐊᖃᖅᑕᕗᑦ. (ᑐᓵᔨᑎᒍᑦ)  

ᐃᓕᓐᓂᐊᖅᑎᑕᐅᖃᑦᑕᕐᓗᑎᒡᓗ ᑕᐃᒃᑯᐊ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓂᑦ. 

ᑐᓴᖅᑎᑦᑎᖃᑦᑕᕐᓂᖅ ᒥᓂᔅᑕᐅᑉ ᒥᒃᓵᓄᑦ ᐊᒻᒪᓗ 

ᒥᓂᔅᑕᐃᑦ ᐃᖅᑲᓇᐃᔭᖅᑎᖏᓐᓄᑦ ᖃᓄᐃᑦᑐᓂᓪᓗ 

ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ. ᑐᓴᖅᑎᓯᒪᔭᒃᑲ 

ᑕᐃᒃᑯᐊ ᐃᖅᑲᓇᐃᔭᖅᑎᒃᑲ ᐃᓕᓐᓂᐊᕈᑎᒃᓴᒥᑦ 

ᐋᖅᑭᒃᓱᐃᓗᑎᒃ ᑕᒪᒃᑯᐊ ᐃᖅᑲᓇᐃᔭᖅᑏᑦ 

ᖃᐅᔨᒪᓂᐊᕐᒪᑕ ᖃᓄᐃᓕᐅᖃᑦᑕᕆᐊᖃᕐᓂᕐᒥᓂᒃ. 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᓯᕗᓕᖅᑏ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑰᓕ. 

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ 

ᑖᓐᓇ ᑕᐃᒪᓐᓇ ᓂᓪᓕᕐᒪᑦ ᓯᕗᓕᖅᑎ. 

ᐅᖃᐅᓯᒃᑯᓪᓕ ᐅᓂᒃᑳᑦ ᐅᖃᓕᒫᕋᒃᑭᑦ 

ᐱᐅᓐᖏᑦᑐᖅᓯᐅᑐᐃᓐᓇᖅᑰᔨᔪᒥᖔᓯᑦ ᐃᓚᖏᓐᓂᑦ 

ᑕᑯᓚᐅᕋᒪ.. 

 

ᐅᖃᖅᑏ ᐅᓇ ᐃᓚᒋᐊᕈᑎᒐ ᓯᕗᓪᓕᖅᐹᖅ ᑕᐃᓐᓇ 

ᑲᒥᓯᓇᐅᑉ ᐅᓂᒃᑳᖏᑦ ᑕᑯᓐᓇᕐᖢᒋᑦ ᖃᐅᔨᒪᔨᑕᖏᑦ 

ᓱᓕᓐᖏᑦᑐᓂᒃ ᐅᖃᐅᓯᖃᕐᓂᕐᒪᑕ ᑕᕝᕗᖓ 

ᑖᓐᓇᖃᐃ ᓯᕗᓕᖅᑎ ᐊᖏᔪᖅᑲᐅᑎᓂᒃ 

ᐃᓂᖅᑎᕆᔾᔫᒥᓚᐅᕐᓕ 

ᐅᖃᐅᔾᔪᖅᑕᐅᑦᓯᐊᖃᑦᑕᕐᓂᐊᕐᒪᑦ ᓱᓕᔪᓂᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑰᓕ. 

ᓯᕗᓕᖅᑎ. 

 

ᓯᕗᓕᖅᑎ  ᐄᕙ ᐋᕆᐊᒃ (ᑐᓵᔨᑎᒍᑦ): ᑯᔭᓐᓇᒦᒃ 

ᐱᔨᑦᑎᖅᑕᐅᑦᓯᐊᖅᑐᓪᓛᓘᓚᐅᖅᓯᒪᔪᖓ 

ᑐᓴᐅᒪᔾᔪᑎᓂᒃ ᖃᐃᑦᑎᕕᐅᓚᐅᖅᓯᒪᔪᖓ 

ᒪᓕᒐᓕᕆᔨᒃᑯᓐᓄᑦ ᐊᒻᒪᓗ ᑕᐃᒃᑯᐊ 

ᑐᓐᖓᕕᒋᓪᓗᒋᑦ ᖃᓄᐃᓕᒋᐊᕈᑎᓂᒃ 

ᐋᖅᑭᑦᓯᓚᐅᖅᓯᒪᔪᖓ, ᐄ, 

ᐃᓱᒪᑦᓴᖅᓯᐅᕈᑕᐅᓯᒪᑦᑎᐊᓚᐅᖅᑐᑦ ᐊᒻᒪᓗ ᑕᐃᒃᑯᐊ 

ᒪᖠᖢᒋᑦ ᖃᓄᖅᑑᕆᐊᒃᑲᓐᓂᐅᑎᓂᒃ 

ᐱᒋᐊᒃᑲᓐᓂᖅᑎᑦᑎᓚᐅᖅᓯᒪᔪᒍᑦ ᑕᐃᒃᑯᐊᓕ 

ᐊᐅᓚᑕᐅᓪᓗᑎᒃ ᓱᓕᑦᑎᐊᕐᓂᕐᒧᑦ ᑲᒥᓯᓇᐅᔪᒧᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᓯᕗᓕᖅᑏ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅ ᑰᓕ. 

 

ᑰᓕ (ᑐᓵᔨᑎᒍᑦ): ᐅᖃᖅᑏ ᓈᒻᒪᓐᖏᑦᑐᖅ 

ᓈᒻᒪᓚᐅᓐᖏᑦᑐᖅ ᑕᐃᒃᑯᐊ ᐃᓕᓐᓄᑦ  

ᖃᐅᔨᒪᔨᑕᕆᓇᓱᓚᐅᓯᖅᑕᑎ 

ᐃᖅᑲᓇᐃᔭᖅᑎᓅᖓᑎᓪᓗᒋᑦ 

ᖃᐅᔨᓴᖅᑕᐅᖃᑦᑕᕆᐊᓖᑦ ᐊᒻᒪᓗ ᐊᖏᔪᖅᑲᐅᑎᒥᒃ 

ᐅᖃᓪᓚᖃᑎᖃᕐᖢᓂ ᐱᓕᕆᕝᕕᑦᓯᓐᓃᑦᑐᒥᒃ 

ᐱᔭᑦᓯᑎᖅᑖᖅᑎᑕᐅᓯᒪᒻᒥᔪᑦ ᑕᒪᒃᑯᐊ 

ᐊᑐᓕᖅᑎᑕᐅᖃᑦᑕᕆᐊᖃᕐᓂᖏᑦ ᐱᔨᑦᑎᕈᑏᓪᓗ 

ᑲᔪᓯᑎᑕᐅᖃᑦᑕᕆᐊᖃᕐᓂᖏᑦ. 

 

ᑖᓐᓇ ᐊᐱᖅᑯᑎᒋᓂᐊᕐᒥᔭᕋ ᑖᒃᑯᐊ ᓱᓕᑦᑎᐊᕐᓂᕐᒧᑦ 

ᑲᒥᓯᓇᐅᑉ ᐅᓂᒃᑳᖏᑦ ᓇᓗᓇᐃᖅᓯᓚᐅᕐᒪᑕ  

ᖃᐃᖁᔨᔾᔪᑎᓂᒃ ᑎᑎᖅᑲᓂᒃ ᐊᑐᕐᖢᓂ ᑭᓯᐊᓂ 

ᖃᐅᔪᖃᓚᐅᕐᒪᑦ ᐃᖅᑲᓇᐃᔭᖅᑎᒋᔭᐅᔪᒥᒃ 

ᓈᓚᓐᓂᖃᖅᑎᓪᓗᒋᑦ ᑕᕝᕙᓂ ᓱᒻᒪᑦᑕᐅᑭᐊᖅ 

ᖃᐃᖁᔨᔾᔪᑎᓂᒃ ᑎᑎᖅᑲᓂᒃ 

ᑐᓵᔭᐅᔭᕆᐊᖃᓚᐅᖅᐸᑦ ᑕᐃᒃᑯᐊ ᐱᔪᒪᓐᖏᑦᑐᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑰᓕ. 

ᓯᕗᓕᖅᑎ. 

 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ, ᑕᐃᔅᓱᒪᓂ ᖃᐅᔨᒪᓚᐅᖅᓯᒪᓐᖏᑦᑐᖓ 

ᑕᐃᒪᐃᑦᑐᓂᒃ ᖃᐃᔨᔾᔪᑎᓂᒃ ᑐᓂᔭᐅᓚᐅᕐᒪᖔᑦ 

ᑕᑯᓐᓇᓐᖑᐊᑐᐃᓐᓇᖅᑐᖓ ᑕᐃᓐᓇ ᑎᑎᕋᖅᑎᒐ 

ᐃᓚᒋᔭᐅᖃᑕᐅᔭᕆᐊᖃᕐᒪᖔᖅ ᓈᓚᓐᓂᕐᒥᒃ 

ᐅᕝᕙᓘᓐᓃᑦ ᐋᒡᒐ ᑖᓐᓇ ᐅᖃᐅᓯᕆᔭᐅᓚᐅᖅᑎᓪᓗᒍ 

ᐃᒻᒪᖃ ᑕᐃᒃᑯᐊ ᖃᐃᖁᔨᔾᔪᑏᑦ ᑎᑎᖅᑲᑦ 

ᑎᑎᕋᖅᑕᐅᓕᓚᐅᖅᓯᒪᔪᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦ ᓯᕗᓪᓕᖅᑏ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑰᓕ. 

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᑖᓐᓇ ᐱᖓᔪᒐ 

ᑭᖑᓪᓕᖅᐹᕐᓗ ᐊᒋᖅᑯᑎᒐ ᓇᓗᓇᕈᓐᓃᖅᐳᕐᓕ 

ᑕᐃᒪ ᐅᕙᓐᓄᑦ ᓄᓇᕗᒻᒥᐅᓄᓪᓗ ᓱᓕᑦᑎᐊᕐᓂᕐᒧᑦ 

ᑲᒥᓯᓇ ᑐᑭᒧᐊᖅᑎᑦᑎᔪᓐᓇᖏᒻᒪᑦ ᒥᓂᔅᑕᐃᑦ 

ᑲᑎᒪᔨᖏᑦᑕ ᖃᓄᐃᔨᐅᕐᓂᖏᓐᓂᒃ ᐊᐱᖅᑯᑎᒐᐅᓇ 

ᐃᒻᒥᒧᑦ ᐊᕝᕕᐊᕈᑎᓂᒃ ᒪᓕᒐᓕᐅᕐᓂᐊᖅᐸ ᑖᓐᓇ 

ᓯᕗᓕᖅᑎ ᒥᓕᔅᑕᐃᑦ ᑲᑎᒪᔨᖏᓐᓄᑦ 

ᐊᑐᖅᑕᐅᖃᑦᑕᕐᓕᓂᐊᖅᑐᓂᒃ 

ᑕᐃᒪᐃᓕᐅᔾᔮᓐᖏᒃᑯᓂ ᓱᒻᒪᑦ? ᖁᔭᓐᓇᒦᒃ. 

 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ ᒥᔅᑕ ᑰᓕ. ᓯᕗᓕᖅᑎ. 

 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᑐᑭᓯᓇᑦᓯᑎᐊᖅᑰᖅᑐᖅ 1999-ᒥᓂᒃ 

ᒐᕙᒪᒃᑯᑦ ᒪᑭᒪᓯᒪᓕᕐᒪᑕ ᐊᒻᒪᓗ ᒥᓂᔅᑕ ᐊᑐᓂᒃ 

ᖃᐅᔨᒪᑦᑎᐊᖅᑐᑦ ᖃᓄᐃᓕᐅᕆᐊᖃᕐᓂᕐᒥᓂᒃ 

ᒪᓕᒐᓕᕆᔨᒃᑯᓐᓃᓐᖔᖅᑐᑦ ᐸᐃᑉᐹᑦ ᐱᒐᒃᑭᑦ 

ᑲᒪᒋᒋᐊᓯᒃᑲᐅᑎᒋᓚᐅᖅᓯᒪᔭᒃᑲ ᐊᑕᐅᓯᐅᓐᖏᑦᑐᑦ 

ᐱᔾᔪᑎᒋᓪᓗᒋᑦ ᐃᒻᒥᒧᑦ ᐊᕝᕕᐊᕈᑎᖃᕐᓂᕐᒧᑦ 

ᒥᓂᔅᑕᐅᓚᐅᖅᑑᑉ ᐊᒻᒪᓗ ᒥᓂᔅᑕᐅᓂᕐᒥᒍᑦ 

ᐱᔪᓐᓇᐅᑎᒥᓐᓂᒃ ᐊᑐᕐᓂᕐᓗᓐᓂᖓ ᑕᒪᒃᑯᐊ 

ᓇᓗᓇᓐᖏᑦᑎᐊᖅᑑᒃ ᑖᒃᑯᐊᒃ ᑕᐃᔮᒃᑲ 

ᒪᓕᒐᓕᕆᔨᒃᑯᓐᓂ ᐊᒻᒪᓗ 

ᖃᓄᖅᑑᕈᑎᒋᓯᒃᑲᐅᑎᒋᓚᐅᕐᖢᒋᒃ 

ᖃᓄᐃᓕᐅᕐᓂᐊᕐᒪᖔᑦᑕ ᖁᔭᓐᓇᒦᒃ  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᓯᕗᓕᖅᑎ. 6. 

ᐅᖃᐅᓯᒃᑯᑦ ᐊᐱᖅᑯᑏᑦ ᐊᑯᓪᓕᕐᒧᑦ 

ᑲᑎᒪᔨᐅᖃᑕᐅᔪᖅ 

 

ᐊᐱᖅᑯᑦ 455 - 3(3): ᓯᐴᔫᑦ 737-ᐃᑦ 

ᐊᑐᖅᑕᐅᓂᖏᑦ ᑰᒑᕐᕈᒻᒧᑦ (ᓂᓐᖓᖅ) 

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᕐᕌᒎᒃ 

ᒪᕐᕉᒃ ᐊᓂᒍᖅᓯᒪᖅᑰᑎᓕᖅᑎᓪᓗᒋᒃ ᑰᒑᕐᔫᒥ 

ᒥᑦᑕᕐᕕᒃ ᑕᐃᒃᑯᐊ ᒥᑦᑕᕐᕕᖏᑦ ᖃᖓᑕᓲᕐᒧᑦ 

ᒥᑦᑕᕐᕕᐅᔪᓐᓇᖅᓯᓚᐅᖅᓯᒪᒻᒪᑦ ᑲᖓᑕᓲᕐᔪᐊᐸᓗᒻᒧᑦ 

ᐱᓇᓱᐊᕈᓯᑕᒫᑦ ᑎᑭᑦᑕᕈᓐᓇᖅᓯᕐᖢᓂ 

ᓵᑕᖅᑕᐅᓯᒪᓪᓗᑎᒃ ᑭᓯᐊᓂ ᒥᖃᑦᑕᕐᖢᑎᒃ 

ᖃᖓᑦᑕᕆᐊᖃᑦᑕᕐᓂᕐᓗ 

ᓲᖐᒋᔭᐅᑦᑎᐊᓚᐅᖅᓯᒪᖕᒪᑦ ᑭᓯᐊᓂ ᑕᐃᓐᓇ 

ᐳᔪᕐᓗᐊᓘᓕᖃᑦᑕᓚᐅᕐᒪᑦ ᖃᖓᑕᓲᖅ 

ᖃᖓᑦᑕᕆᐊᓕᕌᖓᑦ ᒥᑦᑕᕆᐊᓕᕌᖓᑦ.  

 

ᓄᓇᓕᖕᓂᒥᐅᑦ ᐊᐱᕆᓕᓚᐅᕐᒪᑕ. ᓄᓇᓕᖕᒥᐅᓂᑦ 

ᐱᔨᑦᑎᖅᑕᐅᓐᖏᓚᑦ ᖃᓄᐃᒻᒪᑦ ᑕᐃᒃᑯᐊᓗ 

ᓄᓇᓕᐅᔫᒃ ᒪᕐᕉᒃ ᕿᑎᕐᒥᐅᑦ ᑲᓇᖕᓇᖓ ᑕᓗᕐᔪᐊᖅ 

ᐊᒻᒪᓗ ᐅᖅᓱᖅᑑᖅ. ᐊᐱᕆᖕᒪᑕ ᑕᐃᒪᓐᓇ 

ᐅᖃᐅᔾᔭᐅᓚᐅᖅᓯᒪᒐᑦᑕ ᐊᖏᔪᖅᑲᐅᑎᓄᑦ 

ᓄᒃᑕᐅᓯᕆᔨᒃᑯᓐᓂᑦ ᑲᓇᑕᒥ ᑐᒃᓯᕋᖅᑕᖓ 

ᐱᔭᕐᓂᖏᓗᐊᕐᒪᒡᒎᖅ. 

ᖃᐅᔨᓚᐅᖅᓯᒪᒐᑦ ᑕᐃᔅᓱᒪᓂ ᐃᓚᖏᑦ ᑕᒪᒃᑯᐊ 

ᐃᓕᓴᕆᔭᐅᓯᒪᖏᒻᒪᑕ ᑰᒑᕐᔫᑉ ᒥᑦᑕᕐᕕᖓᓃᑦᑐᑦ. 

ᖃᐅᔨᓚᐅᖅᓯᒪᖕᒥᔪᑦ ᐃᑯᒻᒪᖅᑯᑎᑕᖃᕆᐊᖃᕐᒪᑦ 

ᖃᖓᑕᓲᒧᑦ 737-ᒧᑦ ᖃᖓᑕᓲᖅᑕᐅᓂᐊᖅᑎᓪᓗᒋᑦ. 

ᓄᒃᑕᐅᓯᕆᔨᒃᑯᑦ ᒥᓂᔅᑕᖓᓐᓄᑦ ᐊᐱᖅᓱᕈᒪᔪᖓ 

ᐅᖃᖅᑎᑦᑎᔩ, ᒥᓂᔅᑕ ᑖᓐᓇ ᐊᖅᓱᕈᕐᓗᓂ 

ᐱᓕᕆᖃᑎᖃᕈᓐᓇᕐᓂᐊᖅᐹ ᑲᓇᑕᒥ 

ᓄᒃᑕᐅᓯᕆᔨᒃᑯᓐᓂᑦ ᑕᐃᓐᓇ ᒪᓕᒐᖅ 

ᒪᓕᓕᖅᑕᐅᔪᓐᓇᖁᓪᓗᒍ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᑲᒪᔪᖅ ᓄᒃᑕᐅᓯᕆᔨᒃᑯᓐᓄᑦ 

ᐱᕙᓪᓕᐊᔪᓕᕆᓂᕐᒧᓪᓗ. ᒥᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᖁᔭᓐᓇᒦᖅᐸᕋ ᐊᐱᕆᖕᒪᑦ ᑕᐃᒪᓐᓇ. 

ᐅᖃᖅᑏ, ᑕᐃᒃᑯᐊ ᐱᔨᑦᓯᖅᑎᐅᔪᑦ 

ᑰᒑᕐᔪᖕᒨᓐᖓᐅᖃᑦᑕᖅᑐᑦ ᖃᖓᑕᓲᑦ ᓈᒃᒪᑦᑐᑦ 

ᐱᔨᑦᓯᕈᑕᐅᔪᑦ ᐅᓯᖃᖅᑕᖃᑦᑕᖅᑐᓪᓗ ᓄᓇᓕᖕᓄᑦ 

ᓈᒻᒪᒃᑐᖅ ᖃᖓᑕᓲᖅ. 

 

ᒫᓐᓇ ᐅᖃᖃᑎᒋᔭᐅᕌᕐᔪᖃᑦᑕᕐᓂᑰᒐᓗᐊᑦ 

ᑭᖑᓂᑦᑎᓐᓂ ᑐᐊᕕᕐᓇᖅᑐᒃᑯᑦ 737 

ᑎᑭᑦᑐᓐᓇᕐᒪᖔᑦ ᑕᐃᑯᖓ. ᑭᓯᐊᓂ ᖃᖓᑕᓲᖅ 

ᑲᒻᐸᓂᐅᔪᖅ ᑕᐃᑲᓂ ᐅᓯᓕᖃᑦᑕᕈᒪᒍᑎ ᐃᓄᖕᓂᑦ 

ᐃᓱᒪᖅᓲᑎᒋᔭᖓᑦ ᑐᒃᓯᕋᐅᑎᓕᐅᕆᐊᒃᓴᖅ ᑲᓇᑕᒥ 

ᓄᒃᑕᐅᓯᕆᔨᒃᑯᓐᓄᑦ ᓄᓇᕗᒻᒥᓗ 

ᓄᒃᑕᐅᓯᕆᔨᒃᑯᓐᓄᑦ ᑭᓱᒥᑦ ᒪᓕᒐᖃᕐᒪᖔᑕ. 

 

ᐅᒃᐱᕈᓱᑦᑐᒍᑦ ᒥᑦᑕᕐᕕᖓ ᐊᒻᒪ ᐃᓗᓕᕆᔭᖏᑦ 

ᑕᒪᒃᑯᐊ ᓈᒻᒪᖕᒪᑕ ᐱᔨᑦᑎᕈᑕᐅᑎᓪᓗᒋᑦ ᑰᒑᕐᔪᒻᒧᑦ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓂᓐᖓᖅ. 

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᓐᓇᒦᓪᓗ ᒥᓂᔅᑕ ᑭᐅᒻᒪᑦ. ᒫᓐᓇᕋᑖᖑᓚᐅᖅᑐᖅ 

ᕿᑎᕐᒥᐅᓂᑦ ᒪᐃᔭᐅᔪᑦ ᑲᑎᒪᑎᓪᓗᒋᑦ 

ᐃᖃᓗᒃᑑᑦᑎᐊᕐᒥᑦ ᑕᒪᑐᒪ ᐱᔾᔪᑏᑦ 

ᓴᖅᑭᑕᐅᓚᐅᕐᒪᑦ. ᐊᒻᒪᓗᑦᑕᐅᖅ ᐃᓚᖓ ᖃᖓᑕᓲᑦ 

ᑕᐃᑯᖓ ᑎᑭᒐᔪᒃᑐᑦ ᓄᓇᕗᒻᒥ ᐅᐸᒍᑎᓯᒪᓪᓗᑎᑦ  

ᑲᑎᒪᔪᓂᑦ ᑕᐃᑲᓂ. ᑭᒡᒍᓯᕆᔭᐅᓚᐅᖅᑐᖅ  

ᖃᖓᑕᓲᓕᕆᔨᒃᑯᓐᓄᑦ ᕼᐊᒻᒪᓚᒃᑯᓐᓂᑦ 

ᑐᓂᔭᐅᓚᐅᖅᑐᖅ ᑰᒑᕐᔪᖕᒥ. ᐱᔭᕐᓂᖏᒻᒪᒡᒎᖅ 

ᑭᓯᐊᓂᓕ ᐱᔭᕆᐊᖃᑐᐃᓐᓇᓕᖅᒍᑦ ᒥᑦᑕᕐᕕᒃ 

ᐃᑯᒻᒪᖅᑯᑎᖃᐅᑦᑎᐊᕐᓗᓂ ᑭᓯᐊᓂ ᒪᓕᒐᖅᑕᖃᕐᒪᑦ 

ᑕᐃᒪᓐᓇ ᐱᒍᒪᓕᕋᓗᐊᕐᒪᑕ. 

 

ᒥᓂᔅᑕᐅᓪᓕ ᑕᐃᒃᑯᐊ ᓄᓇᓕᖕᓄᑦ 

ᖃᖓᑕᓲᖅᑕᐅᖃᑦᑕᖅᑐᖅ ᖃᖓᑕᓲᖃᖃᑦᑕᖅᑐᑦ 

ᐅᖃᕇᖅᓯᒪᖕᒪᑕ ᑭᓱᓂᑦ ᐊᑐᕆᐊᖃᕐᒪᖔᕐᒥᑦ. 

ᑕᐃᒪᓕ ᒫᓐᓇᐅᔪᖅ ᐃᖅᑲᓇᐃᔭᖃᑎᖃᕈᓐᓇᖅᓯᕚ 

ᑲᓇᑕᒥ ᓄᒃᑕᐅᓯᕆᔨᒃᑯᓐᓄᑦ ᑖᓐᓇ ᑭᓐᖒᒪᔭᐅᔪᖅ 

ᑭᐅᔭᐅᔪᓐᓇᕐᓂᐊᕐᒪᑦ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᑲᒪᔪᖅ ᓄᒃᑕᐅᓯᕆᔨᒃᑯᓐᓄᑦ 

ᐱᕙᓪᓕᐊᔪᓕᕆᓂᕐᒧᓪᓗ. ᒥᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᓇᓗᓇᐃᖅᓯᖅᑲᐅᒐᒪᐃᓚᒃ ᐅᐊᑦᑎᐊᖅ 

ᑕᐃᒃᑯᐊ ᐱᖁᑎᕐᔪᐊᖏᑦ ᒥᑦᑕᕐᕕᖕᒥ ᑕᐅᕙᓂ 

ᓈᒻᒪᖕᒪᑕ ᖃᖓᑕᓲᓄᑦ ᑎᑭᖃᑦᑕᖅᑐᓂ ᑰᒑᕐᔪᖕᒥ 

ᑲᒪᔪᓐᓇᕐᒪᑕ ᐱᖁᑎᒋᔭᖏᑦ.  

 

ᐊᒻᒪᓗᑦᑕᐅᖅ ᖃᐅᔨᒪᖕᒪᑦ ᑲᑎᒪᔨᐅᖃᑕᐅᔪᖅ 

ᐱᐅᔪᒻᒪᕆᐊᓗᖕᒥᑦ ᒥᑦᑕᕐᕕᓕᐅᕋᓗᐊᕈᑦᑕ 

ᑐᑭᖃᖏᑦᑐᖅ ᖃᖓᑕᓲᑦ ᓲᐴᔫᖅᑐᑦ 

ᒥᖃᑦᑕᕐᓂᐊᓕᖅᑐᑦ. ᑭᓯᐊᓂ ᓱᐴᔫᖅᑐᑦ 

ᓄᓇᓕᖕᓅᖃᑦᑕᖅᑐᑦ ᑮᓇᐅᔭᓕᐅᕈᓐᓇᕌᖓᒥᒃ 

ᑭᓯᐊᓂ. ᑮᓇᐅᔭᓕᐅᕈᓐᓇᕐᓂᐊᖏᒃᑯᑎᒃ 

ᖃᑭᒃᔪᑎᒃᓴᒥᖕᓂ ᑕᐃᖓ ᐊᖅᑯᓵᖃᑦᑕᕐᓂᖓᓄᑦ. 

ᑮᓇᐅᔭᓕᐅᕈᓐᓇᕐᓂᐊᕈᑎ 

ᑕᐃᑯᓐᖓᕈᓐᓇᖃᑦᑕᕐᓂᐊᖅᑐᑦ.  

 

ᒥᑦᑕᕐᕕᖕᒥ ᑕᐃᒃᑯᐊ ᐱᖁᑎᕐᔪᐊᕆᔭᖏᑦ 

ᓈᒻᒪᑦᑎᐊᖅᑐᑦ ᓄᓇᓕᖓᓐᓄᑦ ᑰᒑᕐᔪᖕᒥᐅᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐃᓚᒋᐊᕈᑏᑦ ᑐᒡᓕᐊᓂ ᐊᐱᖅᑯᑎᖕᓄᑦ ᒥᔅᑕ 

ᓂᓐᖓᖅ.   

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᓐᓇᒦᕆᕙᕋ ᒥᓂᔅᑕ. ᕼᐊᒻᒪᓚᒃᑯᑦ ᑰᒑᕐᔪᖕᒥᑦ  

ᑕᐃᒃᑯᐊ ᓄᓇᓕᐅᔪᑦ ᑎᒥᖁᑎᒋᔭᖓ ᓄᓇᓕᖕᓂ 

ᐅᖃᕇᓚᐅᕐᒪᑕ 737-ᒧᑦ ᖃᖓᑕᓲᒧᑦ 

ᑎᑭᑕᐅᖃᑦᑕᕈᒪᓕᖅᖢᑎᑦ ᓄᓇᓕᖓᓐᓄᑦ. ᑖᓐᓇ 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐹ ᑰᒑᕐᔪᒃᑯᑦ 

ᕼᐋᒻᓚᖓᓐᓂ ᑐᒃᓯᕋᖅᑎᖓᑕ ᒥᒃᓵᓄᑦ? ᖁᔭᓐᓇᒦᒃ 

ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᑲᒪᔪᖅ ᐱᕙᓪᓕᐊᔪᓕᕆᓂᕐᒧᑦ 

ᓅᒃᑕᐅᓯᓕᕆᓂᕐᒧᓪᓗ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᑖᒃᑯᐊ ᒫᓐᓇ ᑐᓴᖅᑎᑦᑎᕙᓪᓕᐊᓕᖅᑐᒍᑦ 

ᕼᐋᒻᓚᖓᓄ ᑰᒑᕐᔪᖕᒥᐅᑦ. ᐅᖃᖅᑎᑦᑎᔩ, 

ᐅᖃᒃᑲᓂᕐᓚᖓ ᒥᑦᑕᕐᕖᑦ ᑕᐃᒃᑯᐊ ᖃᖓᑕᓲᑦ 

ᑕᐃᒃᑯᐊ ᐅᐸᒍᑎᖃᑦᑕᕐᒪᑕ 

ᑮᓇᐅᔭᓕᐅᕐᕕᒋᔭᖏᓐᓄᑦ ᑭᓯᐊᓂ. ᑰᒑᕐᔪᖕᒥᐅᑦ 

100-ᓂᒃ ᑰᒑᕐᔪᒻᒥ ᖃᖓᑕᓲᑦ 100-ᓂᑦ 

ᐅᓯᖃᑦᑕᓕᕐᓂᖅᐸᑦ ᑕᐃᒪᓐᓇ 

ᐱᔪᓐᓇᓛᖅᑐᒃᓴᐅᔫᒐᓗᐊᑦ ᐊᒻᒪᓗ ᒥᑦᑕᕐᕕᖕᒥ 

ᐱᖁᑎᕐᔪᐊᕆᔭᖏᑦ ᑕᒪᒃᑯᐊ ᒪᓕᒐᖏᑦ 

ᐊᑐᖅᑕᐅᓗᑎᑦ 737-ᒥᒃ ᖃᖓᑕᓲᒥᒃ 

ᑎᑭᑕᐅᔪᓐᓇᖅᑐᑦ. 

 

ᐅᖃᖅᑲᐅᒐᒪᐃᓛᒃ, ᐅᖃᖅᑎᑦᑎᔩ, ᒥᑦᑕᕐᕕᖕᒥ 

ᐱᖁᑎᕐᔪᐊᕆᔭᐅᔪᖅ ᑰᒑᕐᔪᖕᒥ ᓈᒻᒪᑦᑎᐊᖅᑐᖅ 

ᑕᒪᒃᑯᓄᖓ. ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᑭᖑᓪᓕᖅᐹᒥ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ 

ᓂᖓᖅ.  

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐱᖓᔪᖓᑦ ᑭᖑᓪᓕᖅᐹᒥ ᐊᐱᖅᑯᑎᒐ, ᖃᖓᑕᓲᖅ 

ᐊᒻᒪᓗᑦᑕᐅᖅ ᑕᐃᓐᓇ ᑲᒻᐸᓂᐅᔪᖅ ᖃᖓᑕᓲᓕᕆᔨ 

ᐅᖃᐅᓯᕆᔭᕗᑦ ᖃᖓᑕᓲᖅᑕᐅᖃᑦᑕᓕᓚᐅᕋᑦᑕ 

ᑕᐃᒃᑯᓄᖓ ᐊᕐᕌᒎ ᐅᖓᑖᓄᑦ 

ᐅᓯᑲᖅᑕᑐᐃᓐᓇᖅᖢᑎᑦ. ᐄ, ᑕᐃᒪᓕ 

ᖃᖓᑕᓲᖅᑕᐅᓚᑦᑖᕈᓐᓇᖅᓯᒐᔭᖅᑐᖅ 

ᐅᓯᖃᑦᑕᕐᓂᐊᖅᑐᓂᒃ. 

 

ᑖᓐᓇ ᒥᓂᔅᑕ, ᐅᖃᒃᑲᓂᕐᓗᖓ, 

ᐅᖃᖃᑎᖃᕈᓐᓇᖅᐹ ᑰᒑᕐᔪᒻᒥᐅᑦ ᕼᐋᒻᓚᖓᓐᓂᒃ 

ᑎᑎᖅᑲᑎᒍᓪᓘᓐᓃᑦ ᐊᑐᕐᓗᒋᑦ ᐸᐃᑉᐹᓕᕆᔨᖏᑦ 

ᒐᕙᒪᒃᑯᖏᑦ ᑎᑎᕋᕐᕕᑦᑎᐊᕚᓗᐊᑕ ᐃᓗᐊᓂ? 

ᖁᔭᓐᓇᒦᒃ ᐅᖃᖅᑎ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᑲᒪᔪᖅ ᐱᕙᓪᓕᐊᔪᓕᕆᓂᕐᒧᑦ 

ᓅᒃᑕᐅᓯᓕᕆᓂᕐᒧᓪᓗ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑏ. ᐄ, ᐅᖃᖅᑎ, ᑐᓴᖅᑎᓂᐊᖅᑕᕗᑦ ᒪᐃᔭᖓ 

ᑰᒑᕐᔪᖕᒥᐅᑦ ᐅᖃᖃᑎᒋᓗᑎᒍᓪᓗ ᑭᓱᓂᒃ ᒪᓕᒐᕐᓂᑦ 

ᐊᑐᕆᐊᖃᕐᒪᖔᑕ ᓄᓇᓕᖕᓂ. 

 

ᑭᓯᐊᓂᓕ, ᐅᖃᖅᑏ, ᐅᖃᖅᑲᐅᒐᒪᐃᓛᖅ 

ᐅᐊᑦᑎᐊᖅ ᒫᓐᓇᐅᓂᖓᓂ ᒥᑦᑕᕐᕕᒃ ᑰᒑᕐᔪᖕᒥ 

ᐅᓯᔭᐅᖃᑦᑕᖅᑐᑦ ᑕᐃᒃᑯᐊ ᑭᓱᑐᐃᓐᓇᐃᑦ 

ᑎᑭᑦᑕᖃᑦᑕᖅᑐᑦ ᓈᒻᒪᖕᒪᑦ ᖃᖓᑕᓲᓄᑦ 

ᒥᖃᑦᑕᖅᑐᓄᑦ ᑕᐅᕙᓃᑦᑐᖅ ᒥᑦᑕᕐᕕᖏᓐᓂ 

ᐱᖁᑎᕐᔪᐊᖅ. ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

6. ᑲᑎᒪᔾᔪᑎᒃᓴᑎᓐᓂ ᐅᖃᐅᓯᒃᑯᑦ ᐊᐱᖅᑯᑏᑦ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᓇᓄᓕᖕᒧᑦ ᒪᓕᒐᓕᐅᖅᑎ, 

ᒥᔅᑕ ᓂᖏᐅᖓᓐ.  

 

ᐊᐱᖅᑯᑦ 456 - 3(3): ᖃᖓᑕᓲᒃᑯᕕᒻᒥᓯᐅᑎᑦ 

ᑐᖅᑯᖅᓯᒪᕕᖓᑦ ᐃᒡᓗᓕᒑᕐᔪᒻᒥ 

(ᓂᖏᐅᖓᓐ) 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐊᐱᖅᓲᑎᒋᓂᐊᖅᑕᒃᑲ ᑖᒃᑯᐊ 

ᒥᓂᔅᑕᕆᔭᐅᔪᒧᑦ ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ. 

 

ᒥᓂᔅᑕ ᖃᐅᔨᒪᖅᑰᕐᒪᑦ ᑕᐃᒪ ᐃᒡᓗᓕᒑᕐᔪᖕᒥ 

ᖃᖓᑕᓲᒃᑯᕕᒻᒥᓯᐅᑎᑦ ᑐᖅᑯᖅᓯᒪᒋᖓ ᓚᔭᐅᓲᒥᒃ 

ᐱᓇᓱᐊᖅᓯᒪᑯᑖᖕᓂᑰᒐᓗᐊᕋᑦᑕ ᐊᒻᒪ ᐃᒡᓗᓕᒑᕐᔪᒃ 

ᐱᔪᑑᓯᒪᖅᑰᖏᖦᖢᓂ ᑕᐃᒪᐃᑦᑐᒥᒃ ᓄᓇᓖᑦ  

ᐱᖓᓱᒃᑲᓐᓂᐅᖅᑰᖅᑐᑦ ᓄᓇᕗᒻᒥ 

ᑕᐃᒪᐃᑦᑐᓴᐃᓐᓇᕐᒥᒃ.  

ᐱᑎᑕᐅᓂᑰᒐᓗᐊᖅᖢᑎᒃ 

ᐱᔭᕇᖅᑕᐅᓯᒪᓐᖏᒻᒪᑕ ᐊᕐᕌᒍ ᓯᑕᒪᕈᑦᑕᒻᒪᕆᒻᒪᑕ 

ᑖᓐᓇ ᑲᔪᓯᔪᒃᓴᓕᐊᕆᔭᐅᓚᐅᖅᓯᒪᒐᓗᐊᖅᑎᓪᓗᒍ, 

ᐅᖃᖅᑏ. ᐊᐱᕆᔪᒪᔪᖓ ᒫᓐᓇᒧᑦ ᑖᒃᑯᐊ ᑖᓐᓇ 

ᐱᓗᐊᖅᑐᒥ ᐃᒡᓗᓕᒑᕐᔪᖕᒥ ᖃᖓᑕᓲᒃᑯᕕᒻᒥ 

ᑐᖅᓯᖅᓯᒪf4 ᖃᖓ ᐱᐊᓂᒃᑕᐅᓛᕐᒪᖔᖅ? 

ᖁᔭᓐᓇᒦᒃ ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᒥᓂᔅᑕ ᑲᒪᔪᖅ ᐱᕙᓪᓕᐊᔪᓕᕆᓂᕐᒧᑦ 

ᓅᒃᑕᐅᓯᕆᓂᕐᒧᓪᓗ, ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᒋᑦᑎᐊᖅᐸᕋ ᑖᓐᓇ ᑲᑎᒪᔨᐅᖃᑕᐅᔪᖅ 

ᐊᐱᕆᖕᒪᑦ. ᐅᖃᖅᑎᑦᑎᔩ, ᑖᓐᓇ 

ᐊᒃᓱᕈᕐᓇᖅᑐᕈᓘᓕᕐᒪᑦ ᑕᐃᒃᑯᐊ ᑐᓴᒐᒃᓴᐃᑦ 

ᐱᓯᒪᓐᖏᓇᒃᑭᑦ ᒫᓐᓇᐅᓂᖓᓂ ᑭᓯᐊᓂ 

ᐱᓯᒪᓕᑐᐊᕈᒃᑭᑦ ᑐᓴᖅᑎᑦᑎᐊᕈᓐᓇᕐᓂᐊᖅᐸᕋ. 

ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᒥ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ 

ᓂᖏᐅᖓᓐ.  

 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ ᐊᒻᒪ 

ᖁᔭᓐᓇᒦᒃ ᑖᓐᓇ ᒥᓂᔅᑕ ᖃᐅᔨᒋᐊᕐᓂᐊᕐᒪᑦ ᑖᓐᓇ 

ᖃᓄᐃᓕᖓᖓᓪᓚᑦᑖᕐᒪᖔᑦ. ᓄᓇᓕᒋᔭᐅᔪᑦ 

ᐃᒡᓗᓕᒑᕐᔪᖕᒥ ᕼᐋᒻᓚᒃᑯᑦ ᑲᑎᒪᔨᖏᑦ 

ᐅᖃᐅᔾᔭᐅᓯᒪᔫᒐᓗᐊᑦ ᐱᐊᓂᒃᑕᐅᑕᐃᓐᓇᕈᒫᕆᐊᖓ 

ᐊᐅᔭᐅᔪᒫᖅᑐᖅ.  

 

ᑭᓯᐊᓂ ᐃᒡᓗᓕᒑᕐᔪᒦᔅᖢᖓ ᐅᔾᔨᕆᓚᐅᕋᒪ. 

ᑕᐃᒃᑯᐊ ᑲᐃᕘᖅᓯᒪᔪᓄᑦ ᑐᓐᖓᕕᖃᖅᖢᓂᐅᖕᒪᑦ 

ᐊᒻᒪ ᐃᒡᓗᕐᔪᐊᖅ ᐱᐊᓂᒃᑕᐅᕌᓂᒃᓯᒪᓕᕋᓗᐊᖅᖢᓂ 

ᐃᓗᐊᓗᒎᖅ ᑐᐊᐱᖅᑐᖅᑕᐅᔭᕆᐊᖃᕈᒫᖅᖢᓂ. 

ᐱᔭᕐᓃᑦᑑᔪᒥᓇᐅᔭᐅᓕᕐᓂᑰᒻᒪᑦ ᕼᐋᒻᓚᑦ 

ᑲᑎᒪᔨᖏᓐᓄᑦ ᑕᐃᒃᑯᐊ ᕿᒧᒃᓯᐅᑎᓄᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᒃᑯᐊᕌᓗᖏᑦ ᐅᒃᑯᐃᖅᑕᐅᓗᓂ ᑕᕝᕗᖓ 

ᑐᐊᐱᖅᑐᖅᑕᐅᒐᓱᒋᐊᖃᖁᒫᓕᕐᒪᑦ. 

ᐱᐅᓂᖅᓴᐅᒐᔭᓕᓐᖏᓚᖃᐃ 

ᕿᐱᓗᒃᑎᑕᐅᑦᑎᐊᒻᒪᕆᖔᖅᐸᑕ ᑕᐃᒪᐃᑦᑐᐃᑦ 

ᑕᐃᒃᑯᐊ ᐱᔭᕆᐊᑐᔪᐊᓘᓕᒑᖅᑰᒻᒪᑕ 

ᑐᐊᐸᓕᖅᑎᑕᐅᒐᓱᒋᐊᖏᑦ? ᖁᔭᓐᓇᒦᒃ 

ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓕᕙᕋᓗ ᐊᐱᖅᑯᑎᒋᔭᖓᓄᑦ 

ᒪᓕᒐᓕᐅᖅᑎ. ᐅᖃᖅᑎ, ᐅᖃᖅᑲᐅᒐᒪᐃᓛᒃ 

ᐅᐊᑦᑎᐊᖅ ᕿᒥᕐᕈᓇᖕᓂᐊᕋᒃᑯ 

ᖃᓄᐃᓕᖓᓕᕐᒪᖔᑕ, ᐅᑎᕐᕕᒋᓂᐊᕋᒃᑯ 

ᑲᑎᒪᔨᐅᖃᑎᒐ ᑐᓴᐅᒪᑦᑎᐊᓕᕈᒪ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐊᐃᑉᐹᓂ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔨ. ᑕᐃᒪ 

ᐅᖃᖅᑲᐅᒐᒪ ᐃᒡᓗᓕᒑᕐᔪᒃ ᑕᐃᒪᐃᑦᑐᑑᓐᖏᒻᒪᑦ. 

ᑕᒻᒪᖏᒃᑯᒪ ᐃᒡᓗᓕᒃ, ᓇᐅᔮᑦ ᐊᒻᒪ ᑎᑭᕌᕐᔪᐊᖅ 

ᑕᐃᒪᐃᑦᑐᓴᐃᓐᓇᕐᒦᒻᒪᑕ ᑕᐃᒃᑯᐊ 

ᑐᑭᓯᑎᖃᑕᐅᒋᐊᕈᓐᓇᕋᔭᖅᐸᖏᑦ? ᖁᔭᓐᓇᒦᒃ 

ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᐄᑦᑎᐊᒻᒪᕆᒃ, ᑕᐃᒃᑯᐊ 

ᑐᓴᖅᑎᓐᓂᐊᖅᑖᓗᒃᐳᑦ ᓄᓇᓕᐅᔪᑦ. ᑕᐃᒃᑯᐊ 

ᓄᓇᓯᐅᑎᒃᑯᕕᑦᑖᖅᑐᕐᓂᐊᖅᑐᑦ ᒥᑦᑕᕐᕕᖕᒥ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

6. ᐅᖃᐅᓯᒃᑯᑦ ᐊᐱᖅᑯᑎᑦ. 7. ᑎᑎᖅᑲᒃᑯᑦ 

ᐊᐱᖅᑯᑎᑦ. 8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ. 

9. ᑭᐅᔾᔪᑎᑦ ᒪᑐᐃᕈᑎᒧᑦ. 10. ᐊᑎᓕᐅᕈᑕᐅᓯᒪᔪᑦ. 

11. ᑭᐅᔾᔪᑎᑦ ᐊᑎᓕᐅᕈᑕᐅᓚᐅᖅᑐᓄᑦ. 12. 

ᐅᓂᒃᑳᑦ ᑲᑎᒪᔨᕋᓛᓂᑦ ᕿᒥᕐᕈᓂᕐᒥᓪᓗ ᒪᓕᒐᒃᓴᖏᑦ 

ᐊᓯᖏᓐᓂᓪᓗ. 13. ᓴᖅᑭᑕᐅᓂᖏᑦ ᑎᑎᖅᑲᐃᑦ. 

ᒥᓂᔅᑕ ᓯᓚᑦᑐᓴᕐᕕᒻᒧᑦ, ᒥᓂᔅᑕ ᓯᐅᑦᓴᒃ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 267 - 3(3): 2011-

2012 ᐊᕐᕌᒍᑕᒫᑦ ᐅᓂᒃᑳᖅ ᓄᓇᕗᒻᒥ 

ᓯᓚᑦᑐᓴᕐᕕᒻᒧᑦ (ᓯᐅᒃᓴᒃ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᖁᕕᐊᓱᒃᐳᖓ 

ᓴᖅᑭᑦᑎᔭᕆᐊᒃᓴᖅ 2011-2012 ᐊᕐᕌᒍᑕᒫᑦ 

ᐅᓂᒃᑳᖓᓐᓂᒃ ᓄᓇᕗᑦ ᓯᓚᑦᑐᖅᓴᕐᕕᒃᑯᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᓴᖅᑭᑕᐅᓂᖏᑦ ᑎᑎᖅᑲᐃᑦ. ᑭᒡᒐᖅᑐᐃᔪᖅ 

ᖁᑦᑎᒃᑐᒧᑦ, ᒥᔅᑕ ᐃᐊᓕᐊᑦ. 

 

ᓴᖅᑭᑕᐅᔪᖅ ᑎᑎᖅᑲᒃ 268 - 3(3): 

ᐱᖁᔨᕗᖔᕈᑕᐅᓚᐅᖅᑐᓂᑦ ᓄᓇᕗᑦ 

ᑐᓐᖓᕕᒃᑯᑦ ᐅᑐᐱᕆ 2012-ᒥ 

ᐊᕐᕌᒍᑕᒫᖅᓯᐅᕐᓂᖃᖅᑎᓪᓗᒋᑦ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᕕᐊᓱᒃᐳᖓ ᓴᖅᑭᑦᑎᔭᕆᐊᒃᓴᖅ ᐅᓪᓗᒥ ᒪᕐᕉᖕᓂᒃ 

ᐱᖁᔨᕗᖔᕈᑕᐅᓚᐅᖅᑑᖕᓂᑦ ᐱᓇᓱᐊᕈᓯᐅᓚᐅᖅᑐᒥ 

ᓄᓇᕗᑦ ᑐᓐᖓᕕᒃᑯᑦ 

ᐊᕐᕌᒍᑕᒫᖅᓯᐅᕐᓂᖃᖅᑎᓪᓗᒋᑦ. ᑖᒃᑯᐊ 

ᐱᔾᔪᑎᖃᖅᑑᒃ ᐃᒻᒥᓃᖅᑕᐃᓕᑎᑦᑎᓂᕐᒧᑦ ᐊᒻᒪᓗ 

ᕿᓂᖅᑐᓕᕆᓂᕐᒧᑦ, ᑖᒃᑯᐊ ᐅᖃᐅᓯᒋᖃᖅᓯᒪᓪᓗᒋᑦ 

ᐅᕙᖓ ᑲᑎᒪᓂᑦᑎᓐᓂ. ᐱᖁᔨᕗᖔᕈᑕᐅᔪᖅ 

ᕿᓂᖅᑎᓕᕆᓂᕐᒧᑦ ᐱᒋᐊᖅᑎᑕᐅᓚᐅᕐᒪᑦ 

ᓂᕈᐊᖅᑎᒪ ᐃᓚᖓᓐᓄᑦ, ᓕᐅᕆ ᐊᐅᓚᓗᒧᑦ 

ᐊᐅᓱᐃᑦᑐᒥᐅᖅ. 

ᐅᖃᖅᑎ, ᐱᖁᔨᕗᖔᕈᑦ ᑎᓕᐅᕆᕗᖅ 

ᒐᕙᒪᑐᖃᒃᑯᓐᓂᑦ ᐋᖅᑮᖁᓪᓗᒋᑦ ᕿᓂᖅᑐᓕᕆᓂᕐᒧᑦ 

ᑐᑦᑕᕐᕕᓕᐅᖁᓪᓗᒋᑦ ᓄᓇᕗᒻᒥ, ᑕᒪᓐᓇᓗ 

ᓂᕈᐊᖅᑎᖁᑎᓐᓄᑦ ᖃᐅᓱᐃᑦᑐᒥ 

ᑐᓐᖓᓱᒃᑎᑕᐅᒐᔭᖅᑐᓂ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

 

>>ᐃᓪᓚᖅᑐᑦ 

 

13. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᓂᕐᒥᒃ, ᒥᓂᔅᑕ 

ᑯᓱᒐᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 269 - 3(3): 

ᒐᕙᒪᑐᖃᒃᑯᑦ/ᐊᕕᑦᑐᖅᓯᒪᔪᓪᓗ ᒥᓂᔅᑕᖏᑦ 

ᑲᑎᒪᓂᖓᑦ ᓄᓇᓕᓐᓂ ᒐᕙᒪᓕᕆᓂᕐᒥᒃ, 

ᔪᓚᐃ 10-11, 2012-ᒥ (ᑯᓱᒐᖅ) 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᕕᐊᓱᒃᐳᖓ 

ᓴᖅᑭᑦᑎᔭᕆᐊᒃᓴᖅ ᒐᕙᒪᑐᖃᒃᑯᑦ/ᐊᕕᒃᑐᖅᓯᒪᔪᓪᓗ 

ᒥᓂᔅᑕᖏᑕ ᑲᑎᒪᓂᖏᓐᓂᑦ ᓄᓇᓕᖕᓂ 

ᒐᕙᒪᓕᕆᓂᕐᒧᑦ ᔪᓚᐃ 10-11, 2012-ᒥ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ 

ᐃᖅᑲᖅᑐᐃᔪᓕᕆᓂᕐᒧᑦ, ᒥᓂᔅᑕ ᓯᐅᑦᓴᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 270 - 3(3): ᓄᓇᓕᓐᓂ 

ᐃᖅᑲᖅᑐᐃᔪᓕᕆᓂᕐᒧᑦ ᐊᕐᕌᒍᑕᒫᑦ ᐅᓂᒃᑳᖅ 

ᐋᓐᓂᖅᑕᐅᔪᒥᓃᑦ ᐃᑲᔪᖅᑕᐅᓂᖏᓐᓄᑦ 

ᑲᑎᒪᔨᕋᓛᑦ ᐄᐳᕈ 1, 2010-ᒥᒃ ᒫᔾᔨ 31, 

2011-ᒧᑦ (ᓯᐅᑦᓴᒃ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᕕᐊᓱᒃᐳᖓ 

ᓴᖅᑭᑦᑎᔭᕆᐊᒃᓴᖅ ᓄᓇᓕᖕᓂ 

ᐃᖅᑲᖅᑐᐃᔪᓕᕆᓂᕐᒧᑦ ᐊᕐᕌᒍᑕᒫᑦ ᐅᓂᒃᑳᖓᓐᓂᒃ  

ᐋᓐᓂᖅᑕᐅᔪᒥᓃᑦ ᐃᑲᔪᖅᑕᐅᓂᖏᓐᓄᑦ 

ᑲᑎᒪᔨᕋᓛᓂᖏᓐᓂᒃ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

13. ᓴᖅᑭᑕᐅᓂᖏᑦ ᑎᑎᖅᑲᐃᑦ. 14. 

ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓄᑦ. ᒥᔅᑕ 

ᓂᖏᐅᖓᓐ. 

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 035 - 3(3): ᓄᖅᑲᖓᑯᑖᕐᓂᖅ - 

ᖃᐅᔨᒃᑲᐃᒍᑦ (ᓂᖏᐅᖓᓐ) 

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᖃᐅᔨᒃᑲᐃᕗᖓ ᐅᓪᓗᑐᐃᓐᓇᐅᓕᖅᐸᑦ ᓄᕕᐱᕆ 2, 

2012-ᖑᓕᖅᐸᑦ ᐆᒥᖓ ᐱᖁᔨᕗᖔᓛᕋᒪ: 

 

ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᑲᖏᖅᖠᓂᐅᑉ ᓂᒋᐊᓄᑦ ᑎᑭᕋᕐᔪᐊᕐᒧᓪᓗ ᑕᐃᒃᑯᐊ 

ᒪᓕᒐᖏᑦ 3, ᒪᓕᒐᓕᐅᕐᕕᒃ ᐃᓱᓕᑉᐸᑦ 2012-ᒥ 

ᓄᖅᑲᕆᐊᓛᕐᒪᑦ ᔮᓐᓄᐊᕆ 26, 2013-ᖑᓕᖅᐹᑦ. 

 

ᓈᒻᒪᒃᓯᑉᐸᑦ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᓛᖅᑐᖓ 

ᐅᓪᓗᒥ ᐱᖁᔨᕗᖔᕈᑎᒐ ᑲᒪᒋᒍᒪᓪᓗᒍ. ᖁᔭᓐᓇᒦᒃ 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

14. ᐱᖁᔨᕗᖔᕈᑎᒃᓴᓄᑦ ᖃᐅᔨᒃᑲᐃᔾᔪᑎ. 15. 

ᐱᖁᔨᕗᖔᕈᑎᒃᓴᓄᑦ ᖃᐅᔨᒃᑲᐃᔾᔪᑎ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᒃᓴᐃᑦ. 16. 

ᐱᖁᔨᕗᖔᕈᑏᑦ. ᒥᔅᑕ ᓂᖏᐅᖓᓐ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᐃᓘᓐᓇᖏᓐᓄᑦ ᐊᖏᖅᑕᐅᔪᒪᑦᑕᕋᓗᐊᖅᐳᖓ 

ᐱᖁᔨᕗᖔᕈᑎᒐ ᐅᓪᓗᒥ ᐱᓕᕆᔭᐅᖁᓪᓗᒍ. 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᐃᓘᓐᓇᖏᓐᓄᑦ ᑲᑎᒪᔨᐅᔪᖅ 

ᐊᖏᖅᑕᐅᔪᒪᒐᓗᐊᕐᒪᑦ ᐱᖁᔨᕗᖔᖓ ᐅᓪᓗᒥ 

ᐱᓕᕆᔭᐅᖁᓪᓗᒍ. ᐋᒃᑳᖅᑐᖃᖅᐹ? 

ᐋᒃᑳᖅᑕᐅᓐᖏᒻᒪᑦ. ᐊᑏ, ᒥᔅᑕ ᓂᖏᐅᖓᓐ. 

ᐱᒋᐊᖅᑎᑕᖅ 035 - 3(3): ᓄᖅᑲᖓᑯᑖᕐᓂᖅ 

(ᓂᖏᐅᖓᓐ) 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᖁᔭᓐᓇᒦᑦᑕᐅᖅ ᑲᑎᒪᔩᑦ. ᐱᒋᐊᖅᑎᑦᑎᕗᖓ 

ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓄᑦ 

ᑲᖏᖅᖠᓂᐅᕐ ᓂᒋᐊᓄᑦ ᑎᑭᕋᕐᔪᐊᕐᒧᓪᓗ ᒪᓕᓪᓗᒋᑦ 

ᒪᓕᒐᖏᑦ 3. ᑲᑎᒪᔩᑦ ᐃᓱᓕᑉᐸᑕ ᑲᑎᒪᓂᕆᔭᖓ 

ᐅᑭᐊᒃᓵᒃᑯᑦ 2012-ᒥᑦ ᓄᖅᑲᖔᕐᓂᐊᖅᑐᑦ 

ᑎᑭᓐᓇᓱᐊᕐᓂᖓᓂ ᕕᕝᕗᐊᕆ 26, 2013. 

 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᐱᖁᔨᕗᖔᕈᑎ ᓈᒻᒪᒻᒪᑦ. ᓈᒻᒪᒃᓴᖅᑐᑦ? 

ᐊᑭᕋᖅᑐᖅᑐᑦ? ᑲᔪᓯᕗᖅ. 

 

16. ᐱᖁᔨᕗᖔᕈᑏᑦ. 17. ᓯᕗᓪᓕᖅᐹᒥᑦ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ ᐃᐊᓕᐊᑦ.  

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 45 - ᒪᓕᒐᖅ ᐱᔾᔪᑎᓕᒃ 

ᓂᕈᐊᖅᑕᐅᕝᕖᑦ ᐊᑎᖏᓐᓂᑦ ᐊᒻᒪᓗ 

ᐃᑦᑐᖅᓯᐅᑎᑖᕈᑎᑦ ᐃᓚᖏᓐᓄᑦ 

ᐊᖓᔪᖅᑲᐅᑎᓄᑦ ᒪᓕᒐᓕᐅᕐᕕᒻᒥ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᑲᑎᒪᔨᖓᓐᓄᑦ ᑕᓯᐅᔭᕐᔪᐊᑉ ᒪᓕᒐᒃᓴᖅ 45, 

ᒪᓕᒐᒃᓴᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᓯᒪᓃᑦ 

ᐊᑎᖏᓂᑦ ᐊᑭᓕᖅᓱᖅᑕᐅᔾᔪᑎᒋᖃᑦᑕᖅᑕᖏᓪᓗ 

ᐃᒻᒥᒃᑰᖅᑐᑦ ᐱᓕᕆᕝᕕᖏᓐᓂᑦ ᒪᓕᒐᓕᐅᖅᑏᑦ 

ᑲᑎᒪᔨᖏᑕ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ. 

ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᐱᖁᔨᕗᖔᕈᑎ ᓈᒻᒪᒻᒪᑦ. ᓈᒻᒪᒃᓴᖅᑐᑦ? 

ᐊᑭᕋᖅᑐᖅᑐᑦ? ᐱᖁᔨᕗᖔᕈᑎ ᑲᔪᓯᕗᖅ. 

ᓯᕗᓪᓕᖅᐹᒥ ᑖᓐᓇ ᒪᓕᒐᒃᓴᖅ 

ᐅᖃᓕᒫᖅᑕᐅᔭᕇᖅᐳᖅ.  

17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

18. ᑐᒡᓕᐊᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

19. ᑲᑎᒪᑐᐃᓐᓇᕆᐊᓕᕐᓂᖅ ᒪᓕᒐᒃᓴᓂᑦ 

ᐊᓯᖏᓂᓪᓗ ᑲᒪᒋᔭᖃᕐᓗᑎᒃ ᒪᓕᒐᒃᓴᖅ 41, 42, 

43. ᒥᔅᑕ ᐃᓄᒃ ᐃᒃᓯᕙᐅᑕᐅᓂᐊᖅᑐᖅ. 

 

ᐱᒋᐊᓚᐅᓐᖏᓂᑦᑎᓐᓂᑦ ᑲᑎᒪᑐᐃᓐᓇᕆᐊᕐᓂᕐᒧᑦ 

20-ᒥᓇᑦᓯᓂᑦ ᕿᑲᑲᐃᓐᓇᕐᓂᐊᖅᐳᒍᑦ. 

 

ᐃᖅᓱᖅᑏ.  

 

>>ᓄᖅᑲᑲᐃᓐᓇᖅᑐᑦ 14:57ᒥ ᑲᔪᓯᒃᑲᓂᖅᑐᑎᓪᓗ 

15:24ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᐃᓄᒃ): ᐅᓐᓄᓴᒃᑯᑦ ᑲᑎᒪᔨᐅᖃᑎᒃᑲ. 

ᒫᓐᓇ ᑲᑎᒪᓂᕐᒧᑦ ᐱᒋᐊᕈᓐᓇᓯᒻᒥᒐᑦᑕ, ᐃᑉᐸᓴᕐᓂᑦ 

ᑲᔪᓯᓂᖃᓚᐅᖅᖢᑕ. ᒫᓐᓇ ᑲᑎᒪᔨᑐᐃᓐᓇᐅᑎᓪᓗᑕ 

ᐱᓕᕆᐊᒃᓴᖃᕋᑦᑕ ᒪᓕᒐᒃᓴᖅ 41, 42, ᐊᒻᒪᓗ 43. 

ᑲᑎᒪᔩᑦ ᖃᓄᐃᑦᑐᒪᕕᓯ? ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ 

ᑲᔪᓯᒍᒪᔪᒍᑦ ᕿᒥᕐᕈᓗᑕ 41, ᑖᒃᑯᐊ ᐊᑭᑐᔫᑎᓄᑦ 

ᐊᑐᖅᑐᔅᓴᐃᑦ 2013-2014-ᒥᓗ ᑖᒃᑯᐊ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐊᒻᒪᓗᑦᑕᐅᖅ ᐃᓕᓐᓂᐊᖅᑐᓕᕆᔨᒃᑯᑦ, 

ᐊᕙᑎᓕᕆᔨᒃᑯᑦ, ᐃᓕᖅᑯᓯᓕᕆᔨᒃᑯᑦ ᐊᒻᒪᓗ 

ᐱᔪᓐᓇᖅᓯᒍᑦᑕ ᒪᓕᒐᓕᐅᖅᑎᒃᑯᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᐊᖏᖃᑎᒌᑉᐱᑖ ᑖᔅᓱᒥᖓ ᐃᒃᐸᔅᓴᖅ 

ᐱᒋᐊᓕᕈᑎᒋᓚᐅᖅᑕᑎᓐᓂᒃ ᑲᔪᓯᔪᒪᓪᓗᑕ 

ᑕᑯᓇᕐᓂᕐᒧᑦ ᑖᒃᑯᓄᖓ ᐊᑭᑐᔫᑎᓄᑦ 

ᐊᑐᖅᑕᐅᔪᒪᔪᓄᑦ ᑖᒃᑯᓇᓐᖓᑦ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ?  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 41 - ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2013-

2014 - ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ 

ᐃᖅᑲᓇᐃᔭᖅᑎᖕᓂᒃ ᑕᕝᕗᖓ 

ᐊᐱᖅᓱᖅᑕᐅᕕᒻᒧᐊᖁᔨᕖᑦ?  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᑲᑎᒪᔩᑦ ᐊᖏᖅᐱᓯ ᑖᓐᓇ 

ᐃᑲᔪᖅᑎᖏᑦ ᑕᕝᕗᖓ ᐃᓯᖅᑎᑕᐅᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᒃᑏ, 

ᐃᖅᑲᓇᐃᔭᖅᑎᖏᑦ ᐃᓯᖅᑎᑲᐃᓐᓇᓚᐅᒃᑭᒃ. 

ᖁᔭᓐᓇᒦᒃ ᐃᖅᓱᒃᑏ. ᒥᓂᔅᑕ ᑕᑉᑑᓇ 

ᓇᓗᓇᓐᖏᑎᐊᕐᓂᐊᕐᒪᑦ ᑎᑎᕋᖅᓯᒪᓂᐊᕐᒪᓪᓗ 

ᑖᒃᑯᐊ ᐃᑲᔪᖅᑎᑎᑦ ᑭᒃᑰᒻᒪᖔᑕ 

ᑭᓱᓕᕆᔨᐅᒻᒪᖔᑕᓗ ᐅᖃᐅᓯᕆᑲᐃᓐᓇᓚᐅᒃᑭᑦ. 

ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑕᓕᖅᐱᓐᓂ ᑐᖏᓕᕋ, ᐹᑉ ᓛᖕ 

ᐊᒻᒪᓗ ᓴᐅᒥᓐᓂ, ᒥᑑᓴᓚ ᑯᓄᒃ, ᑕᓐᓇ ᑐᖏᓕᖓ 

ᐃᑲᔪᖅᑎᒪ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᑐᓐᖓᓱᒋᑦᑎ ᐃᖅᑲᓇᐃᔭᖅᑏᒃ ᑲᑎᒪᕕᐅᑉ 

ᐃᓗᐊᓄᑦ. ᒫᓐᓇ ᑲᔪᓯᒋᐊᕐᓗᑕ ᐃᒃᐸᔅᓴᖅ ᑕᐃᒪ 

ᓄᖅᑲᑲᐃᓐᓇᓚᐅᕋᑦᑕ ᑕᒪᒃᑯᐊ ᐱᒋᐊᕈᑎᒧᑦ 

ᐅᓂᒃᑳᕈᑎᑦ ᐱᔭᕇᑐᐊᕐᒪᑕ ᒥᓂᔅᑕ ᑕᑉᑑᓇ 

ᐅᓂᒃᑳᕈᑎᖏᑦ ᒪᑐᐃᖅᓯᔾᔪᑎᖏᑦ ᐊᒻᒪᓗ 

ᑲᑎᒪᔨᕋᓛᑦ ᐃᒃᓯᕙᐅᑕᖓᑕ ᐅᓂᒃᑳᕈᑎᖏᑦ. ᑖᒃᑯᐊ 

ᐱᔭᕇᕐᒪᑕ ᓄᖅᑲᓚᐅᕋᑦᑕ ᒫᓐᓇ ᑲᔪᓯᒋᐊᕐᓗᑕ. 

ᑕᕝᕗᖓ ᐅᖃᐅᓯᔅᓴᑐᐃᓐᓇᕐᒥᒃ 

ᐅᖃᐅᓯᔅᓴᖃᖅᑐᖃᖅᐹ ᐱᓕᕆᐊᑦᑕ ᑖᔅᓱᒪ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐅᖃᐅᓯᑐᐃᓐᓇᕐᓂᒃ ᐅᖃᐅᓯᔅᓴᖃᖅᑐᖃᖅᐹ 

ᒫᓐᓇᐅᔪᖅ? ᒥᔅᑕ ᓂᖏᐅᖓᓐ.  

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᒪᒥᐊᓇᖅ. 

ᑖᔅᓱᒧᖓ ᐅᖃᐅᓯᕆᔭᐅᓯᒪᔪᐃᑦ 

ᐃᓗᐊᓃᓚᑦᑖᖏᑦᑑᒐᓗᐊᑦ ᑭᓯᐊᓂ 

ᐃᓱᒪᔅᓴᖅᓯᐅᕈᑎᔅᓴᒥᒃ ᓂᓪᓕᐊᔾᔪᑎᖃᕈᒪᒐᒪ 

ᒪᓕᒐᓕᐅᕐᕕᐅᑉ ᐃᓗᐊᓂ ᐊᐱᖅᓲᑎᒋᕋᑖᖅᑲᐅᔭᕋ 

ᐱᔾᔪᑎᒋᓪᓗᒍ. ᐊᖏᖅᑕᐅᕌᓂᒃᓯᒪᓂᑰᒻᒪᑦ ᐊᒻᒪ 

ᒪᓕᒐᓕᐅᕐᕕᒻᒥ ᐊᖏᖅᑕᐅᕌᓂᒃᓯᒪᓂᑰᓚᐅᖅᖢᓂ 

ᖃᖓᑕᓲᒃᑯᕕᒻᒥ ᐱᖁᑎᖃᕐᕕᒃ ᐃᒡᓗᓕᒑᕐᔪᒻᒧᑦ 

ᐊᓯᖏᓄᓪᓗ ᓄᓇᓕᓐᓄᑦ.  

 

ᐃᓱᒪᔅᓴᖅᓯᐅᕈᑕᐅᒐᔭᖅᑐᒥᒃ ᓂᓪᓕᕈᒪᓯᒪᒐᒪ 

ᑐᓴᖅᑎᑕᐅᖃᑦᑕᓚᐅᖅᓯᒪᒻᒪᑕ ᓄᓇᓕᒋᔭᕗᑦ 

ᑐᒃᓯᕋᐅᑎᓕᐅᖁᔨᔾᔪᑎᒥᒃ ᐊᐅᓪᓚᖅᑎᑕᐅᒐᓗᐊᕌᖓᑦ 

ᐊᑭᑐᓗᐊᕆᔭᐅᓪᓗᑎᑦ ᑕᐃᒃᑯᐊ ᐆᒃᑐᖅᑑᒐᓗᐊᑦ. ᑖᓐᓇ 

ᑲᔪᓯᓂᖃᕋᔭᓚᐅᖅᑑᒐᓗᐊᑦ 

ᓄᖅᑲᑐᐃᓐᓇᖃᑦᑕᖅᓯᒪᓂᖓᓄᑦ ᐊᕐᕌᒎ ᖃᔅᓯᑦ 

ᐱᖓᓱᒻᒪᕆᐅᖅᑰᖅᑐᑦ ᓯᑕᒪᐅᓕᓐᖏᒃᑯᑎᑦ 

ᓂᕆᐅᓕᓚᐅᖅᓯᒪᒐᓗᐊᖅᑳᖅᓱᑕ ᐃᒡᓗᓕᒑᕐᔪᒻᒥ 

ᐃᑯᖓᐅᔨᒋᐊᖅᑎᑕᐅᖃᑦᑕᐅᔭᑐᐃᓐᓇᓕᖅᑎᓪᓗᒋᑦ 

ᑕᐃᓐᓇ ᐊᖏᖅᑕᐅᓂᑯᒥᓂᐅᒐᓗᐊᖅ ᓲᕐᓗ 

ᒥᑭᓗᐊᓕᖅᖢᓂ ᐆᒃᑐᖃᑦᑕᖅᑐᐃᑦ ᐱᔾᔪᑎᒋᓪᓗᒍ 

ᐊᖏᓂᖅᓴᒧᑦ.  

 

ᑕᐃᒪᐃᑦᑐᒧᑦ ᐃᑎᑲᓐᓂᖃᑦᑕᖁᓐᖏᓱᑕ ᓯᕗᓂᔅᓴᑎᓐᓂ 

ᐃᓱᒪᔅᓴᖅᓯᐅᕈᑕᐅᖁᑦᑎᐊᖤᕋᓗᐊᖅᐸᕋ ᑕᒪᓐᓇ 

ᐃᒃᓯᕙᐅᑖᖅ, ᐅᐸᓗᖓᐃᔭᖅᓯᒪᖅᐸᒌᖅᑐᒥᒃ ᑕᖅᑲᐅᖓ 

ᑕᑯᔅᓴᕈᖅᐸᒌᖅᑎᑕᐅᓐᖏᓪᓗᓂ. ᑕᐃᒪᐃᑦᑐᒧᑦ 

ᑐᒃᓯᕋᐅᑎᓕᐅᖁᔨᔪᖃᕐᓂᐊᕌᖓᑦ ᐊᖏᖅᑕᐅᓂᑯ ᓲᕐᓗ 

ᒪᓕᒐᓕᐅᕐᕕᐅᑉ ᐃᓗᐊᓂ ᑐᑭᓯᐅᒪᔭᐅᓂᖅᓴᐅᔪᑑᓗᓂ 

ᑕᖅᑲᐅᖓ ᐆᒃᑐᓂᐊᖅᑐᓄᑦ 

ᐅᒃᑯᐃᖅᑎᑕᐅᓯᒪᓐᖏᑲᐃᓐᓇᕈᓐᓇᕐᓗᓂᓘᓐᓃᑦ ᑕᐃᒫᒃ 

ᐱᒃᑯᓂᖅᓴᐅᖃᑦᑕᕋᔭᓐᖏᒋᐊᑦᓴᑎᓐᓂᒃ ᐃᓱᒪᓯᒪᓕᕋᒪ. 

ᑲᔪᓯᓂᖃᕋᔭᓚᐅᖅᑑᒐᓗᐊᑦ ᑮᓇᐅᔭᑭᒃᓴᕐᓂᕐᒧᑦ 

ᓄᖅᑲᖓᕈᔪᑐᐃᓐᓇᓕᖅᑎᓪᓗᒋᓪᓗ ᐊᑯᓂᐊᓗᒃ ᓄᓇᓖᑦ 

ᐅᑕᖅᑭᓕᖃᑦᑕᕐᒪᑕ. ᑕᒪᓐᓇ ᐱᔾᔪᑎᒋᓪᓗᒍ 

ᐃᒃᓯᕙᐅᑖᖅ, ᑕᒪᓐᓇ 

ᐃᓱᒪᔅᓴᖅᓯᐅᕈᑕᐅᖃᑕᐅᔪᓐᓇᕋᔭᖅᐸᑦ 

ᐱᐅᒋᑦᖤᕋᔭᕋᓗᐊᖅᐸᕋ ᐸᕐᓇᑕᐅᔪᓄᑦ ᐱᖁᑎᓄᑦ 

ᐊᖏᔫᑎᓄᑦ ᓯᕗᓂᒃᓴᕆᓂᐊᖅᑕᑦᑎᓐᓂᑦ. ᑖᓐᓇ 

ᑕᕝᕗᖓ ᐱᕕᔅᓴᑐᐊᕆᓚᖓᔫᔮᕋᒃᑯ ᐃᒃᓯᕙᐅᑖᖅ, 

ᐱᕕᖃᖅᑎᒃᑲᕕᓐᖓᓗ ᖁᔭᓐᓇᒦᒃ. 

 

ᐃᓱᒪᔅᓴᖅᓯᐅᕈᑕᐅᖁᓪᓗᒍ ᓯᕗᓂᒃᓴᕆᓂᐊᖅᑕᑦᑎᓐᓂ 

ᐅᖃᖅᐸᕋ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᐅᖃᐅᓯᒃᓴᑐᐃᓐᓇᕐᒥᑦ ᑖᒃᓱᒧᖓ. ᒥᔅᑕ ᑰᓕ. 

 

ᑰᓕ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᓐᓇ 

ᓂᓪᓕᐅᑕᐅᓚᐅᖅᑑᒐᓗᐊᖅ ᓂᓪᓕᕈᒪᒃᑲᓐᓂᖅᑐᒍ  

ᒪᑐᐃᕈᑎᒋᔭᖏᓐᓂᑦ ᐃᒃᓯᕙᐅᑕᒋᔭᑦᑕ. 

 

ᑲᖏᖅᖠᓂᕐᒥ ᑕᐃᓐᓇ ᒥᑦᑕᕐᕕᒃ, ᐃᓛᒃ 

ᒥᑦᑕᕐᕕᐅᓐᖏᑦᑐᖅ ᐳᓚᕋᖅᑐᓕᕆᓂᕐᒧᑦ ᑕᐃᓐᓇ 

ᑐᓴᑎᑎᒍᑦ ᐳᓚᕋᖅᑐᓕᕆᓂᖅ, ᑐᑭᓯᒋᐊᕈᑎᑦ 

ᑕᐃᓐᓇ ᓂᓪᓕᐅᑕᐅᐱᓪᓚᑐᐃᓐᓇᓚᐅᕐᒪᑦ 

ᑮᓇᐅᔭᖅᑐᕈᑎᒃᓴᓕᐅᖅᑕᓚᐅᖅᓯᒪᓂᖓᓂ 

$700,000 ᐊᕐᕌᓂᐅᑎᓪᓗᒍ. ᐊᐅᔭᒃᑯᑦ 

ᐱᐊᓂᑦᑕᐅᓯᓚᕕᓪᓚᓚᐅᖅᑐᓂᒎᖅ ᑖᓐᓇ ᑕᐃᑯᖓ 

ᐃᓗᓕᖏᓐᓄᑦ ᑎᑭᒃᑯᑦᑕ ᐃᒃᓯᕙᐅᑖᖅ, ᑖᓐᓇ 

ᐊᐱᖅᑯᑎᒋᔪᒪᓂᐊᕋᒃᑯ. 

 

ᑕᑯᓚᐅᕋᓗᐊᖅᑐᖓ $2.5 ᒥᓕᐊᑕᖃᕐᒪᑦ ᒥᑦᑕᕐᕕᐅᑉ 

ᓴᓇᔭᐅᓂᐊᕐᓂᖓᑕ ᒥᒃᓵᓄᑦ ᑲᖏᖅᖠᓂᕐᒥᑦ, 

ᑕᕝᕗᖓ ᑐᕌᖓᒻᒪᖔᖅ ᓇᓗᓕᐅᖅᑲᒐᒃᑯ ᐃᓛᒃ 

ᑕᐃᒫᓪᓗ ᐅᖃᖅᓯᒪᒐᓂ ᓱᓇᒧᓪᓚᕆᐅᒻᒪᖔᖅ. 

ᐃᒻᒪᖃ ᑕᐃᓐᓇ $700,000 ᑕᕝᕙᓃᖃᑕᐅᒻᒪᖔᖅ 

ᐊᐱᖅᑯᑎᒋᒍᒪᓂᐊᕋᒃᑯ ᓂᓪᓕᐅᑎᒋᓚᖓᔭᕋ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. 

ᐅᖃᐅᓯᔅᓴᑐᐃᓐᓇᐃᑦ? 

ᐅᖃᐅᓯᔅᓴᑐᐃᓐᓇᖅᑕᖃᕈᓐᓃᖅᐸᑦ 

ᐃᖅᑲᐃᑎᒋᐊᒃᑲᓐᓂᓚᐅᕐᓚᔅᓯ ᖃᓪᓗᓈᑎᑐᑦ 

ᑎᑎᕋᖅᓯᒪᔪᓂᑦ I-3. ᐱᕙᓪᓕᐊᔪᓕᕆᔨᒃᑯᑦ, 

ᐃᖏᕐᕋᔪᓕᕆᔨᒃᑯᓪᓗ ᐱᓕᕆᕝᕖᑦ ᓇᐃᓈᕈᑎᖏᑦ. 

ᐃᖏᕐᕋᔪᓕᕆᔨᒃᑯᑦ ᑲᑎᑦᑐᒋᑦ ᐊᑭᑐᔫᑎᑦ 

ᐊᑭᓕᖅᓱᕆᐊᓖᑦ $20,075,000. ᒥᔅᑕ ᑰᓕ. 

 

ᑰᓕ: ᖁᔭᓐᓇᒦᒃ ᐅᖃᖅᑏ. ᑖᓐᓇ 

ᐅᖃᐅᓯᕆᑲᐃᓐᓇᖅᑕᕋ ᒪᓕᒐᓕᐅᖅᑎᐅᑉ 

ᐅᖃᐅᓯᖓᓐᓂ ᐊᒻᒪᓗ ᑕᐃᑲᓂ ᐃᒃᓯᕙᐅᑕᒋᔭᑦᑕ 

ᑲᑎᒪᔨᕋᓛᓄᑦ ᑕᐃᑲᓂ ᑕᐃᓚᐅᖅᑐᓂᐅᒃ ᐊᕐᕌᓂ 

ᑕᐃᓐᓇ $700,000-ᖑᓚᐅᕋᓗᐊᕐᒪᑦ 

ᐳᓚᕋᖅᑐᓕᕆᓂᕐᒧᑦ ᖃᐅᔨᒋᐊᕐᕕᒃ. 

ᖃᓄᐃᓕᖓᓕᕐᒪᖔᑦ ᑐᑭᓯᔪᒪᓐᓇᐅᒐᓗᐊᖅ, 

ᑕᕝᕙᓃᖃᑕᐅᕙᓗ ᐅᕝᕙ ᑲᖏᖅᖠᓂᕐᒧᑦ ᑐᕌᖅᑐᓂ 

I-4-ᒦᑦᑐᖅ ᐅᓇ $26,600,000. ᑖᒃᓱᒪᖃᐃ ᒥᒃᓵᓄᑦ 

ᑐᑭᓯᑎᑕᐅᔪᓐᓇᖅᐳᖓ ᐳᓚᕋᖅᑐᓕᕆᓂᕐᒧᑦ 

ᖃᐅᔨᒋᐊᕐᕕᖑᓇᔭᓚᐅᖅᑐᖅ ᖃᓄᐃᓕᖓᓕᕐᒪᖔᖅ? 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑐᖏᓕᕋ ᒥᔅᑕ ᓛᖕ  

ᑭᐅᑎᓐᓂᐊᖅᐸᕋ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᓛᖕ.  

 

ᓛᖕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ 

$700,000 ᑖᒃᑯᐊ ᐸᕐᓇᒍᑎᒃᓴᐃᑦ ᑕᐃᑲᓂ 

ᐳᓚᕋᕐᕕᒻᒥ ᓴᓇᒍᑕᐅᔾᔮᓐᖏᑦᑐᑦ 

ᐸᕐᓇᒍᑎᒃᓴᑐᐃᓐᓇᖅ ᐱᕙᓪᓕᐊᔭᐅᓕᖅᑑᒐᓗᐊᖅ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓛᖕ. ᒥᔅᑕ ᑰᓕ.  

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ 

ᐅᖃᖅᑲᐅᒐᒪ ᐃᒃᓯᕙᐅᑕᕆᔭᖅᐳᑦ ᑲᑎᒪᔨᕋᓛᑦᑎᓐᓂ 

ᐱᕙᓪᓕᐊᔪᓕᕆᓂᕐᒧᑦ ᐅᖃᓚᐅᕐᒪᑦ $700,000-ᒡᒎᖅ 

ᑖᒃᑯᐊ ᐊᕐᕌᓂᐅᓚᐅᖅᑐᖅ 

ᐸᕐᓇᒍᑕᐅᓂᐊᕐᓂᕋᖅᑕᐅᓪᓗᑎᒃ 

ᑎᑎᕋᐅᔭᕈᑕᐅᓂᐊᕈᑕᐅᓂᖅᓴᐅᓪᓗᑎᒃ 2011-ᒥ. 

ᑭᓯᐊᓂ ᐊᕐᕌᒎᓕᖅᑎᓪᓗᒍ ᑭᖑᕙᖅᓯᒪᒐᑦᑕ ᑖᒃᑯᐊ 

ᐱᓪᓗᒋᑦ ᓴᓇᔭᐅᓕᖅᐸᓪᓕᐊᓕᖅᑐᕉᓛᖅᑎᓪᓗᒍ 

ᒥᓂᔅᑕ ᐅᖃᕈᓐᓇᖅᐹ ᖃᖓ ᑖᓐᓇ 

ᑎᑎᕋᐅᔭᖅᑕᐅᓂᖓ ᐸᕐᓇᑦᑕᐅᓂᖓᓗ 

ᐱᐊᓂᑦᑕᐅᓂᐊᒪᖔᑦ? ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑐᑭᓯᒋᐊᕈᑎᒃᓴᕗᑦ 

ᐱᑕᖃᓐᖏᒻᒪᑦ ᓵᑦᑎᓐᓂᑦ ᑕᐃᒪ 

ᑐᓴᖅᑎᓐᓂᐊᖅᐸᕗᑦ ᑲᑎᒪᔨ 

ᖃᓄᐃᓕᐅᓕᖅᑎᑕᐅᓕᕐᒪᖔᑦ ᑕᒪᓐᓇ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᑰᓕ.  

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᒥᓂᔅᑕ ᖃᐅᔨᒪᑦᑎᐊᖅᑰᕐᒪᑦ ᑕᐃᒪᓐᓇ 

ᓇᓄᐃᔭᖅᑕᐅᖃᑦᑕᖏᑉᐸᑕ 

ᐊᖏᖅᑕᐅᔪᓐᓇᑦᓯᐊᖏᒻᒪᑕ ᑕᒪᒃᑯᐊ 

ᑮᓇᐅᔭᖁᑎᒋᓂᐊᖅᑕᖏᑦ. ᑖᒃᑯᐊ ᐅᖃᐅᓯᕆᓪᓗᒋᑦ 

ᐱᒻᒪᕆᐅᖕᒪᑦ ᐱᕐᔪᐊᖑᖕᒪᑦ ᑕᒪᒃᑯᐊ ᐸᕐᓇᐅᑎᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᐅᑎᑕᐅᒋᐊᖃᕐᒪᑕ ᐃᓛᒃᑰᕐᓗᑎᑦ 

ᑎᑎᕋᖅᑕᐅᓯᒪᑦᑎᐊᕐᓗᑎᑦ ᐳᓚᕋᑦᑐᓕᕆᕝᕕᖕᒥ 

ᑐᑭᓯᒋᐊᕐᕕᐅᔪᖅ ᐅᕝᕙᓘᓐᓃᑦ 

ᐃᓚᓕᐅᑎᑕᐅᓂᐊᕐᒪᖔᖅ ᒥᑦᑕᕐᕕᖕᒧᑦ? ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑕᐃᒪ ᐅᖃᖅᑲᐅᒐᒪ ᑖᒃᑯᐊ ᑲᑎᒪᔨᒧᑦ 

ᐃᒃᓯᕙᐅᑕᕆᔭᐅᔪᒧᓪᓗ ᑲᑎᒪᔨᕋᓛᓄᑦ 

ᑐᑭᓯᒋᐊᕈᑎᒃᓴᓂᒃ ᓴᖅᑭᑎᑦᑎᓂᐊᖅᐳᖓ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᑰᓕ.  

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᑮᓇᐅᔭᑦ ᑐᓂᔭᐅᓚᐅᖅᑐᑦ ᐊᕐᕌᓂᐅᓚᐅᖅᑐᒥ 

ᐃᒪᓐᓇ ᐳᓚᕋᑦᑐᓕᕆᓂᕐᒧᑦ ᐊᑐᖅᑕᐅᓂᐊᓚᐅᕐᒪᑕ. 

ᖃᖏᖅᖠᓂᕐᒥ ᐱᓗᐊᖅᑐᒥ ᑐᑦᑕᕐᕕᐅᖃᑕᐅᖕᒪᑦ. ᐄ, 

ᑕᐃᒪᓐᓇ ᐅᐃᓂᐸᐃᒡ-ᒥ ᑎᑭᑦᑐᖃᖃᑦᑕᖅᖢᓂᓗ 

ᑲᓇᖕᓇᒥᑦ ᐊᒻᒪᓗ ᑕᐅᓇᓐᖓᑦ ᖃᓪᓗᓈᑦ 

ᓄᓇᖓᓐᓂᑦ. 

 

ᓱᖕᒪᑦ ᓯᕗᓪᓕᖅᐸᐅᑎᑕᐅᓐᖏᑉᐸᑦ ᑕᒪᓐᓇ 

ᐳᓚᕋᑦᑐᓕᕆᓂᕐᒧᑦ ᐱᓕᕆᕝᕕᒃᓴᖅ ᑲᖏᖅᖠᓂᕐᒥ 

ᒥᑦᑕᕐᕕᖓᓂ? ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᐊᐱᖅᑯᑎᑦᑎᐊᕙᒃ. ᑕᐃᒪ 

ᐃᓛᓐᓂᒃᑯᑦ ᓯᕗᓪᓕᖅᐸᐅᑎᑕᐅᒋᐊᖃᖅᑐᑦ 

ᐱᑕᖃᕈᓘᔭᖃᑦᑕᕐᒪᑕ ᑲᖏᖅᖠᓂᕐᒥ ᑕᐃᓐᓇ 

ᒥᑦᑕᕐᕕᒃ ᓯᕗᓪᓕᖅᐸᐅᑎᑕᐅᒋᐊᖃᓚᐅᕐᒪᑦ 

ᐃᖏᕐᕋᔭᖃᑦᑕᖅᑐᑦ ᑲᖏᖅᖠᓂᕐᒧᑦ ᑕᐃᒪᓐᓇ 

ᐊᒥᓲᖃᑦᑕᕐᒪᑕ. 

ᑕᐃᒪᓐᓇ ᐱᔭᕆᐊᑐᔪᒻᒪᕆᐅᓯᒪᖕᒪᑕ 

ᐃᖅᑲᓇᐃᔭᖅᑎᑦᑎᓐᓄᑦ ᑕᒪᒃᑯᐊ ᓲᕐᓗ 

ᐊᐅᓪᓚᖃᑦᑕᖅᑐᑦ ᑎᖕᒥᓲᒃᑰᖃᑦᑕᖅᑐᑦ 

ᐱᔾᔪᑎᒋᓪᓗᒋᑦ. ᑖᒃᑯᐊ ᐸᕐᓇᐅᑎᒋᓯᒪᔭᖅᐳᑦ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒋᔭᑦᑎᓐᓂ ᑕᒪᓐᓇ 

ᐳᓚᕋᑦᑐᓕᕆᓂᖅ 

ᓯᕗᓪᓕᖅᐸᐅᑎᑕᐅᒃᑲᓐᓂᕐᓂᐊᖅᑑᒐᓗᐊᖅ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᑰᓕ.  

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, 

ᑕᐃᒪ, ᐃᒃᓯᕙᐅᑖᖅ, ᑖᓐᓇ 

ᓯᕗᓪᓕᖅᐸᐅᑎᑕᐅᖃᑕᐅᖕᒪᖔᖅ ᖃᐅᔨᒪᓐᖏᑕᕋ. 

ᐅᖃᕈᓐᓇᖅᐹ ᑲᑎᒪᔨᑦᑎᓐᓄ ᑕᒪᓐᓇ 

ᓯᕗᓪᓕᖅᐸᐅᑎᑕᐅᒋᐊᖃᕐᒪᑦ. $700,000 ᑖᒃᑯᐊ 

ᐊᕐᕌᓂᐅᓚᐅᖅᑐᖅ ᐊᑐᖅᑕᐅᓂᐊᓚᐅᕋᓗᐊᕐᒪᑕ 

ᔭᒐᑲᓪᓚᓚᐅᕐᒪᑕ, ᐱᔭᐅᒃᑲᓂᕐᓂᐊᖅᐹᑦ?  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑐᖏᓕᕋ, ᒥᔅᑕ ᓛᖕ, ᑖᓐᓇ 

ᐅᓂᒃᑳᑎᓐᓂᐊᖅᐸᕋ.  

 

ᐃᒃᓯᕙᐅᑕᖅ: ᒥᔅᑕ ᓛᖕ.  

 

ᓛᖕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ 

ᑮᓇᐅᔭᑦ ᔭᒐᐃᔭᐅᓯᒪᓐᖏᑦᑐᑦ 

ᐊᑐᖅᑕᐅᓚᐅᓐᖏᑉᐸᑕ ᑖᒃᑯᐊ 

ᐱᑕᖃᒃᑲᓐᓂᕋᔭᖅᑑᒐᓗᐊᑦ ᑕᕝᕙᓂ ᑭᓯᐊᓂ 

ᐊᓯᐅᔨᔭᐅᔾᔮᖏᑦᑐᑦ ᐊᑐᖅᑕᐅᖏᓐᓇᕐᓂᐊᖅᑐᑦ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓛᖕ. ᒥᔅᑕ ᑰᓕ.  

 

ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᒥᓂᔅᑕ ᐅᖃᕈᓐᓇᖅᐹ ᓱᓕᑦᓯᐊᕐᓂᕋᕐᓂᕐᒧᓄᑦ 

ᓇᓗᓇᐃᔭᖅᑕᐅᒃᑲᓐᓂᕐᓂᕐᓂᖓᓄᑦ ᑕᒪᓐᓇ 

ᓴᓇᔭᐅᓂᐊᖅᑎᓪᓗᒍ ᐅᑭᐅᒥ ᑲᑎᒪᓕᕈᑦᑕ? 

ᖁᔭᓐᓇᒦᒃ.  

ᐃᒃᓯᕙᐅᑕᖅ: ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᑕᐃᒪᓐᓇ ᑲᑎᒪᔨᐅᔪᖅ 

ᑐᓴᖅᑎᑦᑎᕕᒋᓂᐊᖅᑕᕋ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᓂᖏᐅᖓᓐ.  

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᐅᓇ 

ᐊᐱᖅᑯᑎᒋᓂᐊᖅᑕᕋ ᐅᒃᑯᐃᖅᓯᔾᔪᑕᐅᓚᐅᖅᑐᑦ 

ᐃᓗᐊᓃᖃᑕᐅᓯᓐᓈᕐᒪᑦ. ᒥᓂᔅᑕ ᖃᐅᔨᒪᖕᒪᓂᓛᒃ 

ᑕᐃᒪ ᐊᕐᕌᒎᒃ ᒪᕐᕉᒃ ᖃᖏᖅᓯᒪᓕᖅᑑᒃ 

ᐅᖓᑕᐅᖅᑯᑎᓂᕐᒧᑦ ᒐᕙᒪᒋᔭᕗᑦ ᐱᔭᕆᐊᑐᔪᕐᒧᑦ 

ᐃᑎᕐᓂᑰᓚᐅᖅᓯᒪᒐᑦᑕ ᐃᒡᓗᓕᕆᓂᕐᒧᑦ 

ᐅᖓᑕᐅᖅᑯᑎᐅᓂᖓᓄᑦ 

ᐊᑭᓖᒐᓱᒋᐊᖃᓕᖅᓯᒪᓪᓗᑕ. 

 

ᐅᓇ ᑐᑭᓯᑉᐸᒌᒍᒪᒐᒃᑯ ᒐᕙᒪᒃᑯᒥᐅᑦ 

ᓇᒻᒥᓂᕆᔭᐃᓪᓗ ᑲᑐᔾᔨᓂᒃᑯᑦ 

ᐃᖏᕐᕋᓯᒋᐊᕆᐊᓕᖅᑎᓪᓗᒍ ᑕᕝᕗᖓ ᐃᖃᓗᖕᓄᑦ, 

ᒥᓂᔅᑕᖃᐃ ᑐᑭᓯᑎᒃᑲᓐᓂᕈᓐᓇᖅᐹᑎᒍ 

ᓴᐳᑎᔭᐅᓯᒪᓂᖃᑦᑎᐊᕐᓂᐊᕋᓗᐊᕐᒪᖔᑦᑕ 

ᓯᕗᓂᒃᓴᕆᓂᐊᖅᑕᑦᑎᓐᓂ 

ᐅᖓᑕᐅᖅᑯᑎᔪᑕᖃᖁᓇᒍ 

ᐃᓚᒋᔭᐅᖃᑕᐅᓂᐊᖅᑎᓪᓗᑕ 

ᑮᓇᐅᔭᓕᖅᓯᖃᑦᑕᕐᓂᕐᒧᑦ ᑕᐃᒪᐃᑦᑐᒧᑦ. 

ᑕᐃᒪᓐᓇᐃᑦᑐᒥᒃ ᓴᐳᑎᔭᐅᓯᒪᒐᔭᕋᓗᐊᖅᐱᑖ 

ᐱᖁᑎᓄᑦ ᐊᖏᔫᑎᓄᑦ ᓄᓇᕗᒻᒧᑦ ᑐᕌᖅᑐᓄᑦ ᓲᕐᓗ 

ᐃᓚᓐᖓᖅᑕᐅᔪᖅᑕᖃᖁᓇᒍ ᑕᒪᓐᓇ 

ᐃᓱᒪᒃᓴᖅᓯᐅᕈᑕᐅᓯᒪᑦᑎᐊᕋᓗᐊᕐᒪᖔᑦ. ᖁᔭᓐᓇᒦᒃ 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ ᒥᔅᑕ ᓂᖏᐅᖓ. 

ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐃᓛᓐᓂᒃᑯᑦ ᑕᐃᒪᓐᓇ ᑕᒪᒃᑯᐊ 

ᓴᓇᖃᑦᑕᖅᑕᕗᑦ ᐅᕙᒍᑦ ᓲᕐᓗ 

ᐃᖅᑲᓇᐃᔭᖅᑎᐅᓪᓗᑕ ᐊᐅᖏᓕᐅᕈᑎᖃᖃᑦᑕᕋᑦᑕ 

ᐱᑦᑎᐊᕋᓱᖃᑦᑕᕋᓗᐊᖅᑐᒍᑦ ᑕᒪᒃᑯᓂᖓ 

ᓴᓇᒋᐊᖃᖅᑕᐅᔪᓂᑦ ᑭᓯᐊᓂ ᐃᓛᓐᓂᒃᑯᑦ ᑖᒃᑯᐊ 

ᐊᔪᕐᓇᖅᑐᑦ ᐊᔪᓕᖃᑦᑕᕋᑦᑎᒍᑦ ᐱᐊᓂᖕᓂᕐᒧᑦ 

ᑕᐃᒪᓐᓇ ᐅᖃᐅᓯᕆᓪᓗᑎᒍᑦᑕᐅᖅ ᑕᐃᒪᓐᓇ 

ᐸᕐᓇᖕᓂᑦᑎᓐᓂᑦ ᐅᖃᐅᓯᕆᖃᑦᑕᖅᑕᕋᓗᐊᖅᐳᑦ. 

 

ᐃᒃᓯᕙᐅᑖᖅ, ᑖᓐᓇ ᓱᓕᔪᖅ ᑲᑎᒪᔨᐅᔪᖅ ᑕᐃᒪᓐᓇ 

ᐊᑭᑦᑐᖅᐹᓪᓕᖃᑦᑕᕐᒪᑕ ᓲᕐᓗ  

ᓴᓇᒃᑲᓐᓂᖅᑕᐅᒋᐊᖃᓕᕌᖓᑕ ᐃᓚᖏᓪᓗ ᑕᒪᒃᑯᐊ 

ᐊᕿᒃᑕᐅᑲᐅᑎᒋᔪᓐᓇᖃᑦᑕᖏᒻᒪᑕ. 

ᒪᒥᐊᓇᐅᒐᓗᐊᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ, ᒥᓂᔅᑕ ᑕᑉᑑᓇ. 

ᒥᔅᑕ ᓂᖏᐅᖓ. 

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᒪᓐᓇ ᐱᔾᔪᑎᒋᓪᓗᒍ ᐊᖏᖅᑎᐅᖃᖅᑕᖅᑐᑎᒍᑦ 

ᐋᒡᒑᖅᑎᐅᖃᑦᑕᖅᑐᑎᒍᓪᓗ ᑐᒃᓯᕋᐅᑕᐅᔪᓂᑦ 

ᑮᓇᐅᔭᕐᓂᒃ ᐅᔾᔨᕐᓇᕐᒪᑦ 

ᓅᑦᑎᒋᐊᖅᑐᑕᖃᕋᑖᓚᐅᕆᓪᓗᓂᓪᓗ 

ᑭᓪᓕᖃᑦᑎᐊᕐᓂᖅᓴᐅᔪᓂᑦ ᐅᒃᐱᓇᕐᓂᖅᓴᐅᔪᓂᑦ 

ᐊᑐᕈᓐᓇᕐᓂᖅᓴᐅᓂᐊᖅᑕᑦᑎᓐᓂᓪᓗ 

ᓯᕗᓂᒃᓴᕆᓂᐊᖅᑕᑦᑎᓐᓄᑦ ᑮᓇᐅᔭᓂ 

ᐊᓂᒍᐃᖃᑦᑕᖅᐸᓪᓕᐊᓂᖅᓴᐅᔪᒪᓯᒪᒐᑦᑕ. 

ᓄᓇᕗᒻᒥᐅᑕᐅᖃᑎᕗᑦ ᓄᓇᓕᖕᓃᑦᑐᐃᑦ 

ᑐᑭᓯᐅᒪᑦᑎᐊᖃᑎᒋᔪᒪᓪᓗᒍ ᑕᒪᓐᓇ ᐱᒻᒪᕆᐅᑎᓪᓗ 

ᑕᐅᑐᒃᑕᐅᔭᕆᐊᖃᕐᓂᖓᓄᑦ ᐊᐱᖅᑯᑎᒋᖅᑲᐅᒐᒃᑯ. 

 

ᐊᒻᒪ ᐃᒃᓯᕙᐅᑖᖅ ᐅᒃᑯᐃᖅᓯᔾᔪᑎᖏᓐᓃᓚᐅᕐᓂᕋᓂ 

ᖁᔭᓐᓇᒦᕋᔪᖏᑦᑐᐹᓘᒐᒪ ᑕᐃᒫᖅᐸᓪᓚᐃᒍᑎᒋᔭᕋᓂ, 

ᒥᕝᕕᒻᒥ ᖃᐅᔨᓴᕈᑕᐅᔪᖅ ᓄᓇᓯᐅᑦ ᓴᓪᓕᕐᒧᑦ 

ᑕᐃᔭᐅᖃᑕᐅᓯᒪᖕᒪᑦ ᐊᒻᒪ ᖃᓪᓕᑎᕆᐅᑎᒃ ᐊᒻᒪ 

ᐳᓪᓚᖃᓗᐊᖅᑕᐃᓕᒍᑎᒃ ᑖᑦᓱᒪ ᐃᒡᓗᓕᒑᕐᔪᖕᒧᑦ 

ᐊᒻᒪ ᖃᓕᕋᐅᑦ ᐃᒡᓗᓕᒑᕐᔪᒧᑦ ᑕᒪᓐᓇ 

ᐃᒃᐱᒋᔭᐅᓯᒪᒋᐊᖃᓕᖅᓯᒪᓂᖏᑦ ᑕᕝᕙᓂ 

ᑕᑯᒋᐊᒃᓴᖅ ᖁᕕᐊᒃᑲᒪ ᓄᓇᖅᑲᑎᒋᔭᒃᑲᓗ ᓄᓇᖏᑦ 

ᓂᕆᐅᒃᐸᓪᓕᐊᒍᒫᕐᓂᕐᒧᑦ ᐃᓱᒪᖃᖃᑎᒋᓂᐊᕐᓗᒍ. 

ᑕᐃᒫᑲᐃᓐᓇᖅᑐᖓ ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ ᒥᔅᑕ ᓂᖏᐅᖓ. 

ᐊᐱᖅᑯᒻᒥᑦ ᑐᓴᓐᖏᓐᓇᒪ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ 

ᑐᓐᖓᓱᖁᓪᓗᒍ ᒥᓂᔅᑕ ᑕᕝᕗᖓ 

ᐃᖅᑲᓇᐃᔭᖅᑎᖏᓪᓗ. ᑕᐃᒪ ᑲᑎᒪᔨᕋᓛᕗᑦ 

ᑲᑎᒫᓂᒃᑎᓪᓗᒋᑦ ᓯᑎᐱᕆᒥ ᑎᑎᕋᓚᐅᕋᒪ ᒥᓂᔅᑕᒧᑦ 

ᑐᒃᓯᕋᖅᖢᖓ ᑐᑭᓯᒋᐊᕈᑎᒃᓴᓂᑦ ᐊᓯᖏᓐᓂᓪᓗ 

ᑕᐃᒪ ᑭᐅᔭᐅᓂᐊᕋᓱᒋᓚᐅᕋᓗᐊᕋᒪ ᑎᑎᖅᑲᑎᒍᑦ 

ᑲᑎᒪᓚᐅᖏᓐᓂᑦᑎᓐᓂ ᐅᓪᓗᒥᐅᓕᖅᑐᖅ. 

 

ᒥᓂᔅᑕ ᐅᖃᕈᓐᓇᖅᐹ ᖃᖓ ᑭᐅᓂᐊᕐᒪᖔᖅ 

ᑎᑎᕋᓚᐅᖅᑕᓐᓄᑦ? ᖁᔭᓐᓇᒦᒃ ᐃᒃᓯᕙᐅᑖᖅ. 

 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑲᑎᒪᔨᐅᔪᖃᐃ 

ᐊᐱᕆᒃᑲᓐᓂᕈᓐᓇᖅᐹ ᑭᓱᒥᑦ ᐅᖃᐅᓯᖃᕐᒪᖔᕐᒥᑦ? 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᓗᓇᐃᔭᑦᑎᐊᓚᐅᕈᒃ, 

ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᓯᑎᐱᕆ 27-ᖑᑎᓪᓗᒍ ᑎᑎᕋᓚᐅᕋᒪ ᒥᓂᔅᑕᒧᑦ 

ᑲᑎᒫᓂᒃᑲᑦᑕ ᑲᑎᒪᔨᕋᓛᖑᓪᓗᑕ ᑎᑎᕋᓚᐅᕋᒪ 

ᑐᒃᓯᕋᓚᐅᕋᑦᑕ ᑐᑭᓯᒋᐊᕈᑎᒃᓴᒃᑲᓐᓂᕐᓂᑦ, 

ᐊᐱᖅᑯᑎᒋᓚᐅᖅᑕᑦᑎᓐᓂ ᑲᑎᒪᔨᕋᓛᑦ 

ᑲᑎᒪᑎᓪᓗᒋᑦ ᑕᒪᒃᑯᐊ ᓲᕐᓗᓕ ᓱᖕᒪᑦ ᐃᖃᓗᐃᑦ 

ᒥᑦᑕᕐᕕᖓ ᐃᒪᓐᓇ. ᑖᒃᑯᓂᖓ ᓲᕐᓗ 

ᓯᑎᓪᓕᕈᑎᒃᓴᓂᑦ ᖁᐊᖅᑎᓯᒪᔪᒧᑦ ᐱᓂᐊᕐᒪᖔᑦᑕ 

ᑖᒃᑯᐊ ᑎᑎᖅᑲᐃᑦ ᐱᓯᒪᖏᑉᐸᒋᑦ ᑖᒃᑯᐊ 

ᑐᓂᒍᓐᓇᖅᑕᒃᑲ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᑐᖏᓕᕐᒪ, ᑐᖏᓕᐊ 

ᑭᐅᑎᓐᓂᐊᖅᐸᕋ. 

 

ᐃᒃᓯᕙᐅᑕᖅ: ᒥᔅᑕ ᑯᓄᒃ. 

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᖃᐅᔨᒋᐊᖅᓯᒪᔭᕗᑦ ᐊᐱᖅᑯᓯᕆᓚᐅᖅᓯᒪᔭᖓ 

ᖃᓄᐃᒻᒪᑦ ᐃᖃᓗᐃᑦ ᑕᐃᒪᐃᑐᖅᑖᕆᐊᖃᕐᒪᖔᑦ. 

ᑖᓐᓇ ᐃᖅᑲᓇᐃᔭᖅᑎᑦᑎᓐᓂᑦ ᑕᐃᑲᓂ 

ᑲᖏᖅᖠᓂᕐᒥᑦ ᐱᖁᔭᐅᓯᒪᔪᖅ ᒥᕝᕕᐅᑦ ᓴᓂᕌᓄᑦ 

ᓯᓚᑖᓄᑦ ᑎᓯᑦᑐᕈᑕᐅᖃᑦᑕᕐᓂᐊᖅᖢᓂ. 

ᑕᐃᒪᓐᓇᒎᖅ ᐱᔭᕆᐊᖃᖅᓯᒪᖕᒪᑦ 

ᐃᖏᕐᕋᔪᓕᕆᔨᕐᔪᐊᒃᑯᑦ ᐱᖁᔭᖓᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ, ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, 

ᑲᑎᒪᔨᕋᓛᑦ ᑲᑎᒪᑎᓪᓗᒋ ᐅᖃᐅᓯᖃᓚᕐᒪᑕ 

ᐃᑲᕐᕋᓂ 24-ᓂᒃ ᑕᒪᒃᑯᓂᖓ ᖃᕋᑕᐅᔭᒃᑰᖅᑐᓂᒃ 

ᓯᓚᓕᕆᒍᑎᓂᒃ ᐱᒍᒪᔪᖃᓚᐅᕐᒪᑦ, ᖃᓄᖅ 

ᑕᐃᒪᓐᓇᐃᑦᑐᒥᒃ ᓄᓇᑦᑎᓐᓂ ᐱᓂᐊᖅᐱᑕ? 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ, ᑖᒃᑯᐊ ᐃᓱᒪᓕᐅᕈᑕᐅᓯᒪᓐᖏᒻᒪ ᓱᓂ 

ᑕᒪᓐᓇ, ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ, ᒥᔅᑕ 

ᕋᑉᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᐃᒃᓯᕙᐅᑖᖅ, ᑕᐃᒪᒃᑕᐅᖅ 

ᐊᐱᖅᑯᑕᐅᔪᖅ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ ᑖᒃᑯᐊ 

ᐊᑐᖃᑦᑕᕐᓂᖅ ᐱᖁᑎᖏᓐᓂ ᖃᖓᑕᔫᒃᑯᕕᐅᑉ 

ᑖᒃᑯᐊ ᐊᑐᖅᑎᓪᓗᒋᑦ ᓄᓇᓖᑦ ᒐᕙᒪᖏᑦ, 

ᖃᖓᑕᔫᒃᑯᕖᑦ ᐊᑐᕈᒪᓕᕌᖓᑦᑕ ᑕᒪᒃᑯᓂᖓ 

ᓄᓇᓕᖕᓂᒃ ᓴᓕᒎᑎᕈᔪᖕᓂᒡᓗ ᐊᑐᕈᒪᓕᕌᖓᑦᑕ 

ᓄᓇᓕᖕᓂ ᐱᔭᕆᐊᑐᖃᑦᑕᕐᖓᑦ 

ᐊᑐᕈᒪᑐᐃᓐᓇᕋᓗᐊᑦᑎᓪᓗᒋ. ᒥᓂᔅᑕ 

ᐅᓂᒃᑳᕈᓐᓇᖅᑲ ᑖᒃᑯᐊ ᐊᑐᐊᒐᖏ 

ᖃᓄᐃᓕᖓᖕᒪᖔᑕ ᑖᒃᑯᐊ 

ᐊᑐᖅᑕᐅᖃᑦᑕᕐᓂᖏᓐᓄᑦ ᖃᖓᑕᔫᒃᑯᕕᐅᑉ 

ᐱᖁᑎᖏᑦ. 

 

ᒥᓂᔅᑕ ᑕᑉᑑᓇ ᐅᓂᒃᑳᑲᐃᓐᓇᕆᑦ, ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕌᒻᐴᑦ, 

ᐅᓂᒃᑳᑲᐃᓐᓇᕆᑦ ᒥᓂᔅᑕ ᑕᑉᑑᓇ. 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ, ᑖᓐᓇ ᒥᓂᔅᑕᐅᑉ ᑐᒡᓕᖓ 

ᑭᐅᑎᓐᓂᐊᕋᒃᑯ ᑖᑦᓱᒥᖓ. 

 

ᐃᒃᓯᕙᐅᑕᖅ: ᒥᔅᑕ ᑯᓄᒃ. 

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᑕᐃᒫ ᓄᓇᓕᖕᓂ 

ᐱᖁᑎᖃᓪᓗᐊᖅᑎᓐᓇᒋᑦ ᓄᓇᓖᑦ ᒐᕙᒪᖏᑦᑕ 

ᐱᖁᑎᖏᓐᓂ ᓱᓇᒃᑯᑖᖏᓐᓂᒃ ᐊᑐᖃᑦᑕᕆᐊᖃᕋᑦᑕ 

ᖃᖓᑕᔫᒃᑯᕕᑦ ᓴᓗᒻᒪᖅᓴᖅᑕᐅᑎᓪᓗᒍ ᐊᒻᒪᓗ 

ᓄᓇᓖᑦᑕᐅᖅ ᐊᑐᕈᓐᓇᖅᑎᖃᑦᑕᕐᒥᔭᕗᑦ 

ᐱᖃᑎᖃᕈᑦᑕ ᓄᓇᓕᖕᓂ ᑕᐃᒪ ᐊᑐᕆᐊᖃᖅᐸᑕ. 

ᐄ. ᑖᓐᓇ ᑕᐸᐃᕈᔪᒃᑲᒪ ᑕᐃᒪᓐᓇ 

ᖃᐅᔨᒋᐊᕆᐊᖃᕐᓂᐊᖅᑕᕋ, ᐃᒪᓐᓇ 

ᐊᑐᖅᑎᑦᓯᖃᑦᑕᕆᐊᖏᑉᐸᑕ. 

 

ᖃᐅᔨᒪᒐᓗᐊᖅᑐᖓ ᐃᒡᓗᓂ ᓴᓇᓂᕐᒧᑦ, ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ ᒥᔅᑕ ᑯᓄᒃ, ᒥᔅᑕ 

ᕋᑉᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᑕᐃᒪ 

ᑭᖑᓂᑦᑎᓐᓂ ᐃᓱᒫᓘᑎᒐᓚᒃ ᓴᖅᑭᓯᒪᒐᒪ ᐱᖁᑏᑦ 

ᖃᖓᑕᔫᒃᑯᕕᖕᒦᑎᑕᐅᑎᓪᓗᒋᑦ ᓱᓇᒃᑯᑖᒥᑦ, 

ᑐᑭᓯᒋᐊᑦᑎᑦᓯᒍᓐᓇᖀᑦ ᑖᖕᓇ ᐃᒡᓗ 

ᒪᓕᑦᓯᐊᓕᕋᓗᐊᕐᒪᖔ ᒪᓕᒐᕐᓂᒃ ᐱᐅᒐᓗᐊᕐᒪᖔᖅ 

ᐊᑐᕐᓗᒍ, ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᑉᐴᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ, ᒥᔅᑕ ᑯᓄᒃ ᑭᐅᑎᓐᓂᐊᖅᐸᖃ, 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᔅᑕ ᑯᓄᒃ. 

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᐄ ᑕᒪᓐᓇ 

ᐊᑯᓂᐅᓂᖅᓴᐅᓕᕐᒪ ᓂᕆᐅᒋᔭᐅᔪᖅ ᓴᓂᐊᓂᒃ 

ᐊᑭᑐᓂᖅᓴᐅᕌᕐᔪᓚᐅᕐᒪᑦ ᓂᕆᐅᒋᔭᑦᑕ ᓴᓂᖓᓂ, 

ᑕᐃᒪᐃᖕᒪ ᖃᐅᔨᓴᒃᑲᓐᓂᕆᐊᖃᓚᐅᕋᑦᑎᒍ 

ᖃᐅᔨᒪᓕᕋᑦᑕ ᖃᑦᓯᑐᕐᒪᖔ ᐊᕐᕌᒎᓂᐊᖅᑐᖅ 

ᑮᓇᐅᔭᐃᑦ ᐃᒪᖏᑦ ᐊᑐᕐᓗᒋᑦ 

ᖃᖓᑕᔫᒃᑯᕕᓕᕆᔾᔪᑏᑦ ᑖᓐᓇ 

ᐱᒋᐊᖅᑕᐅᓂᐊᖅᑐᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ, 

ᐅᕙᓃᒃᑲᑦᑕᐃ I-3 ᖃᓪᓗᓇᐅᔨᖓᔪᓂ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ, ᒥᔅᑕ 

ᓂᓐᖓᖅ. 

 

ᓂᓐᖓᖅ: ᒪᒥᐊᓇᖅ ᐃᒃᓯᕙᐅᑖᖅ, ᖃᐅᔨᒪᖅᑰᕐᒪᑦ 

ᖁᔭᓐᓇᒦᒃ ᐃᒃᓯᕙᐅᑖᖅ. ᒥᓂᔅᑕ ᖃᐃᔨᒪᖅᑰᕐᒪᑦ 

ᓇᐅᔮᓂ ᑕᐃᓐᓇ ᖃᖓᑕᓲᒃᑯᕕᒃ 

ᐃᓄᖃᕐᕕᐅᓂᕋᖅᐸᖦᖢᑎᒍᓗ 

ᑎᖕᒥᓲᖃᕐᕕᐅᓂᕋᖅᐸᖦᖢᑎᒍᓗ 

ᓄᑖᖑᓛᖑᖃᑕᐅᖕᒪᑦ ᒥᓂᔅᑕᐅᑎᓪᓗᒎᔪᒃᓴᐅᔪᒃ 

ᕼᐋᒻᓚᒃᑯᑦ ᑕᒪᓐᓇ ᐅᑭᐅᑦ ᑕᓪᓕᒪᓄᑦ 

ᐸᕐᓇᐅᑎᖓᓂ ᐃᓗᐊᓂᖂᓚᐅᕐᒪᑦ, 

ᑐᓴᐅᒪᒐᓗᐊᖅᐳᖃ ᑖᑉᓱᖓ. ᓇᐅᔮᑦ 

ᖃᐅᔨᒪᒐᓗᐊᖅᐋᖃᐃ ᓇᐅᔮᑦ ᑎᖕᒥᓲᖃᕐᕕᖓᑦ 

ᖃᖓᑕᓲᒃᑯᕕᒃ ᓄᑖᖑᓐᖏᓛᖑᖃᑕᐅᓂᖓᓄᑦ, 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᕐᖓᖅ, ᒥᓂᔅᑕ 

ᑕᑉᑑᓇ.. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᒥᔅᑕ ᑯᓄᒃ ᑭᐅᑎᓐᓂᐊᕋᒃᑯ ᑖᔅᓱᒥᖓ.  

 

ᐃᒃᓯᕙᐅᑕᖅ: ᒥᔅᑕ ᑯᓄᒃ.  

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, 

ᖃᐅᔨᒪᑦᑎᐊᖅᑕᕗᑦ ᑕᐃᓐᓇ 

ᐱᔭᕆᐊᖃᓪᓚᕆᖕᓂᖓᓂ ᓇᐅᔮᑦ ᖃᖓᑕᓲᒃᑯᕕᖓ 

ᓄᑕᐅᓐᖏᓛᖑᖃᑕᐅᖕᒪᑦ. ᑭᓯᐊᓂ ᐅᕙᒍᑦ 

ᑮᓇᐅᔭᖃᕈᓐᓇᕐᓂᕗᑦ ᒪᓕᒃᖢᒍ ᓱᒃᑲᐃᒃᑲᑦᑕ. 

ᑕᐅᑐᐃᓐᓇᖅᑕᕗᑦ ᖃᖓᒃᑯᑦ 

ᐃᓕᓇᓱᖕᓂᐊᖅᑕᕋᓗᐊᕗᑦ ᐃᒻᒪᖃ ᑕᓗᕐᔪᐊᑉ 

ᖃᖓᑕᓲᒃᑯᕕᖓ ᐱᐊᓂᓕᖅᐸᑦ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ. ᒥᔅᑕ 

ᓂᓐᖓᖅ.  

ᓂᓐᖓᑦ: ᐄ, ᐊᒻᒪ ᖁᔭᓐᓇᒦᕕᑦ ᐃᕝᕖᑦ ᐃᒃᓯᕙᐅᑖᖅ 

ᐊᒻᒪᓗ ᒥᔅᑕ ᑯᓄᒃ ᖁᔭᓐᓇᒦᖅᐸᕋ. ᖃᐅᔨᒪᓪᓗᒍᓗ 

ᑕᓗᕐᔪᐊᕐᒥᐅᑦ ᑕᐃᓐᓇ ᑎᒻᒥᓲᒃᑯᕕᖓ 

ᐃᓄᖃᕐᕕᐅᓂᕆᖃᑦᑕᖅᑐᖅ 

ᑎᒻᒥᓲᖃᕐᕕᐅᓂᕆᖃᑦᑕᖅᑕᕗᑦ. ᐄ, ᐊᓕᐊᓇᐃᑦ 

ᑕᐃᓐᓇ ᑕᓗᕐᔪᐊᕐᒥᐅᑦ ᐃᑲᔪᖅᑐᑦᑎᐊᖅᑕᕋ. ᒪᒥᐊᓇᖅ. 

ᑕᐃᑰᓈᕋᔪᒃᑐᐋᓘᒐᒪ ᐊᐅᓪᓚᖅᐸᓪᓕᐊᓕᖅᖢᖓᓗ 

ᑰᒑᕐᔪᒻᒥ ᐊᖏᕐᕋᐅᕙᓪᓕᐊᓕᖅᖢᖓᓗ. 
 

ᑕᐃᒪᑦᑐᖅ ᑕᐃᒪᑑᕐᓂᐊᖅᐸᕋ ᑕᐃᓐᓇ ᑰᒑᕐᔫᖏᑦᑐᖅ 

ᓇᐅᔮᑦ ᑎᒻᒥᓲᖃᕐᕕᐊ ᑭᖑᓪᓕᕐᒥᒃ ᐸᕐᓇᓕᕐᒥᒃᐸᑕ 

ᖃᐅᔨᒫᓂᕐᒪᒍᑦ ᑕᐃᔅᓱᒪ ᒥᓂᔅᑕ ᑐᒡᓕᐊᑕ, ᑐᒡᓕᐊ 

ᖁᔭᓐᓇᒦᖅᖢᒍᓗ ᓄᑖᖑᓐᖏᓛᕐᒥᒃ ᓇᐅᔮᕐᒥᐅᓂᑦ. 

ᑕᐃᒪᑐᖅ ᑕᒪᓐᓇ ᐊᑏ ᑎᑎᕋᖅᓯᒪᔭᐅᓂᐊᖅᐳᖅ 

ᐊᒻᒪᓗ ᐸᕐᓇᒍᑕᐅᕙᓪᓕᐊᓯᓐᓈ. ᖁᔭᓐᓇᒦᒃ 

ᐃᒃᓯᕙᐅᑖᖅ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ ᒥᔅᑕ ᓂᓐᖓᖅ 

ᐅᖃᐅᓯᑎᑦ ᐃᓱᒪᒋᔭᐅᑦᑎᐊᕐᓂᐊᖅᑐᐊᓗᐃᑦ 

ᐅᔾᔨᕆᔭᐅᑦᑎᐊᕐᓂᐊᖅᑐᓪᓗ. ᒥᔅᑕ ᐊᐅᐸᒃᓗᑐᖅ.  
 

ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐃᒃᓯᕙᐅᑖᖅ. ᑖᑉᓱᒥᖓ I-

3-ᒦᓚᐅᖅᑎᓪᓗᑕ ᐊᐱᕆᒍᐊᓚᐅᖅᐳᖓ ᑖᑉᓱᒥᓐᖓᑦ 

ᖃᓪᓗᓈᑐᑦ ᑎᑎᕋᖅᓯᒪᒐᒥ ᐃᖏᕐᕋᔪᓕᕆᓂᕐᒧᑦ ᑖᑉᑯᐊ 

ᐱᖁᔭᓂᓪᓗ ᐸᕐᓇᐸᓪᓕᐊᓕᓕᕐᒪᑕᒎᖅ ᐊᑐᐊᒐᓕᕆᓂᖅ 

ᐸᕐᓇᐃᓂᕐᓗ. ᑖᑉᓱᒪ ᒥᒃᓵᓄᑦ ᐊᑐᕐᓗᒍᑦᑕᐅᖅ 

ᑖᑉᓱᒥᖓ ᐊᐱᕆᒍᐊᓚᐅᖅᑐᖓ ᑖᒃᑯᐊ ᑐᓴᒐᒃᓴᑦ 

ᐅᖃᓚᐅᖅᓯᒪᖕᒪᑎ ᓄᓇᕗᑦ ᐃᓗᐊᓂ ᑖᑉᓱᒥᖓᓐᖒᖅ 

ᓄᓇᕗᓪᓗ ᒫᓂᑑᐸ ᐊᖅᑯᑎᑖᕐᓂᖓᓐᓄᑦ 

ᐅᖃᐅᓯᕆᔭᐅᕙᓪᓕᐊᖏᓐᓇᓚᐅᖅᓯᒪᒐᒥ. ᓯᑎᕝᕙ 1, 

2010-ᖑᓕᖅᑎᓪᓗᒍ ᑖᑉᑯᐊ ᒐᕙᒪᖁᑎᕗᓪᓗ ᑕᐃᒃᑯᐊ 

ᐱᓕᕆᖃᑎᒋᔭᖏᑦ ᖃᐅᔨᓴᖅᑏᑦ ᖃᐅᔨᒋᐊᖅᑏᑦ 

ᑖᒃᑯᓂᖓ ᐊᑭᑐᓂᖓᓄᑦ ᖃᓄᖅ 

ᐃᑲᔪᖅᑐᐃᑲᓐᓂᓂᐊᕐᒪᖔᑦ ᖃᐅᔨᓴᖅᐸᓪᓕᐊᓚᐅᕐᒪᑎᑦ 

ᑖᑉᓱᒥᖓ ᒫᓂᑑᐸ-ᒦᓐᖔᖅᑐᒥᒃ ᓄᓇᕗᒻᒧᓪᓗ ᐊᖅᑯᑎ 

ᐅᑭᐅᓗᒃᑖᖅ ᐊᑐᒐᒃᓴᒥᒃ. ᑖᒻᓇ ᐊᐱᕆᒍᐊᓚᐅᖅᑐᖓ, 

ᐃᒃᓯᕙᐅᑖᖅ, ᑖᒃᑯᓄᖓ ᒥᓂᔅᑕ ᑕᒫᓃᓚᐅᖅᑎᓪᓗᒍ 

ᑖᒻᓇ ᖃᓄᐃᓕᕐᒪᖔᑦ ᑕᐃᒃᑯᐊ ᖃᐅᔨᓴᖅᑏᑦ 

ᖃᐅᔨᒋᐊᖅᑏᑦ ᐅᖃᓗᖃᑎᒋᓚᐅᕐᒪᒋᑦ 

ᐱᓕᕆᕕᖁᑎᒋᔭᖓᑕ ᖃᓄᖅ ᐃᑲᔪᖅᑎᐅᒻᒪᖔᑕ 

ᑖᑉᓱᒥᖓ ᖃᓄᐃᓕᕐᒪᖔᑕ ᐊᐱᕆᒍᐊᓚᐅᖅᑐᖓ? 

ᒪ’ᓇᐅᔪᑎᑦ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. ᒥᓂᔅᑕ 

ᑕᑉᑑᓇ.  
 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᐊᐱᖅᑯᑎᑦᓯᐊᕙᖅ. ᐃᒃᓯᕙᐅᑖᖅ, 

ᑕᐃᒪ ᒥᓂᔅᑕᐃᑦ ᑐᒡᓕᖏᑦ ᐸᕐᓇᐃᖃᑦᑕᕐᒪᑕ ᑖᒃᑯᓂᖓ 

ᓄᓇᕗᓕᒫᒨᖅᑐᓂᒃ ᐊᒻᒪᓗ ᑕᐃᒃᑯᐊ ᐃᑲᔪᖅᑎᖃᕋᑦᑕ 

ᐊᔾᔨᒌᓐᖏᑦᑐᕈᓘᔭᕐᓂᒃ.  

 

ᑕᐃᒪ ᐱᓇᓱᐊᕈᓯᐅᓂᐊᖅᑐᒥ ᑲᑎᒪᓂᐊᓕᕐᒥᖕᒪᑕ 

ᐊᒻᒪᓗ ᐃᑲᔫᑎᓂᐊᕐᒪᑦ ᑕᒪᓐᓇ ᑲᑎᒪᓂᖅ. 

ᑭᓱᓪᓚᕆᐅᖕᒪᖔᑕ ᑕᒪᒃᑯᐊ ᐃᓱᒫᓘᑎᒋᒋᐊᖃᖅᑐᑦ. 

 

ᑕᐃᒪ ᐅᖃᖅᓯᒪᔪᖓ ᒥᓂᔅᑕᖓᓐᓄᑦ 

ᐃᖏᕐᕋᔪᓕᕆᔨᒃᑯᓐᓄᑦ ᑕᒪᒃᑯᐊ ᓴᖅᑭᖁᓪᓗᒋᑦ 

ᖃᐅᔨᓴᕈᑕᐅᓚᐅᖅᑐᑦ ᖃᓄᖅ ᐊᔪᕐᓇᕋᔭᓐᖏᒻᒪᖔᑦ 

ᒫᓂᑑᐸ-ᒥᓗ ᓄᓇᕗᒧᓪᓗ ᐊᖅᑯᑎᑯᑖᖑᒐᔭᖅᑐᖅ 

ᓄᓇᕗᓪᓗ ᒫᓂᑑᐸᓗ ᐊᖅᑯᑎᒋᒐᔭᖅᑕᖓ.  

 

ᒫᓐᓇᐅᔪᕐᓕ ᒪᓕᒐᓕᐅᖅᑎ ᖃᐅᔨᒪᖕᒪᑦ ᑕᒪᓐᓇ 

ᓴᓇᔭᐅᒃᐸᑦ ᖃᓄᑐᐃᓐᓇᖅ 

ᐱᕕᒃᓴᖃᕈᓐᓇᖅᓯᓛᕐᖓᑕ ᓄᓇᕗᒻᒥᐅᑦ ᑕᐃᒃᑯᐊ 

ᑭᕙᓪᓕᕐᒦᑦᑐᑦ ᐱᓗᐊᖅᓱᒋᑦ ᓲᕐᓗ 

ᑮᓇᐅᔭᓕᐅᕈᑎᖃᕈᓐᓇᖅᖢᑎᑦ. ᐃᒪᓐᓇ 

ᑮᓇᐅᔭᓕᐅᕈᑎᒃᓴᑐᐊᖑᓐᖏᑦᑐᓄᑦ ᐊᒻᒪᑦᑕᐅᖅ 

ᐃᒪᓐᓇ ᐆᒻᒪᖅᑯᑎᒋᒍᓐᓇᖅᑕᑦᑎᓐᓂᒃ 

ᑎᑭᑦᑏᒍᑕᐅᒍᓐᓇᕐᒪᑦ ᑭᕙᓪᓕᐅᑉ ᓄᓇᓕᖏᓐᓄᑦ. 

 

ᑭᓯᐊᓂ ᒫᓐᓇᐅᔪᖅ ᐋᖅᑭᒃᓯᒪᔪᓂᑦ ᑮᓇᐅᔭᓂᒃ 

ᐅᓄᕐᓂᖃᖅᑐᓂᒃ ᐋᖅᑭᒃᓯᓯᒪᓐᖏᑦᑐᒍᑦ. ᒫᓐᓇ 

ᐱᑕᖃᓐᖏᑦᑐᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᐊᐅᐸᓗᒃᑯᖅ. 

 

ᐊᐅᐸᓗᒃᑯᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐱᐊᓂᖅᑲᐅᒐᓗᐊᖅᑐᒍᑦ ᑖᒃᑯᓂᖓ 

ᒪᑐᐃᖅᓯᔾᔪᑎᓐᓂᑦ. ᐃᖅᑲᐅᒪᒐᒪ ᐅᖃᖅᑎᓪᓗᑎᑦ 

ᑖᒃᑯᐊ ᐱᓕᕆᔨᐅᔪᑦ ᓯᕕᑐᔪᒧᑦ ᐊᑐᖅᑕᐅᓂᐊᖅᑐᓂᒃ 

ᕿᒥᕐᕈᖃᑦᑕᕐᒪᑦ ᑭᕙᓪᓕᕐᒥ ᕿᑎᕐᒥᐅᓂᓗ. 

 

ᐅᖃᓕᒪᕈᓘᔭᖅᑐᑕ ᒫᓂᑑᕙᒥᓗ ᐅᖃᖅᓯᒪᓚᐅᕐᒪᑕ 

ᑖᒃᑯᐊ ᐃᑲᔪᖅᑎᒌᑦᑎᐊᕋᔭᕐᓂᖏᓐᓂᑦ ᓄᓇᕗᓪᓗ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3159 

ᑖᒃᑯᐊ ᐊᖅᑯᑎᓕᐅᖅᑎᓪᓗᒋᑦ. 

 

ᐃᒃᓯᕙᐅᑖᖅ, ᒥᓂᔅᑕ ᐅᖃᖅᑲᐅᒻᒪᑦ 

ᖃᓄᐃᓕᖓᓂᖓᓂ ᑭᓯᐊᓂ ᐊᐱᕆᒍᒪᖕᒥᒐᒪ ᑖᓐᓇ 

ᐱᓕᕆᕕᐅᔪᖅ ᓴᓂᕐᕙᐃᓯᒪᓐᖏᒻᒪᑦ ᑕᕝᕗᖓ 

2007-ᒥᓂᑦ. ᑖᒃᑯᐊ ᒪᓕᒐᓕᐅᖅᑏᑦ 

ᐊᖏᕈᑎᖃᓚᐅᖅᓯᒪᑎᓪᓗᒋᑦ 

ᓄᑦᑎᖅᑕᐅᓂᐊᕐᓂᖓᓂ ᑖᒃᑯᓄᖓ 

ᐊᖅᑯᓯᕆᔾᔪᑕᐅᓂᐊᖅᑐᑦ ᒫᓂᑑᕙ ᓄᓇᕗᒻᒧᓪᓗ. 

ᑖᒃᑯᐊᓕ ᖃᐅᔨᓴᕈᑕᐅᔪᓂᒃ ᑮᓇᐅᔭᖅᐱᓰ? 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑯᖅ. 

ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᒪᒥᐊᓇᖅ. ᑕᐃᒪᐃᒻᒪᑦ ᑕᒪᓐᓇ 

ᐊᑐᖅᑕᐅᕙᓪᓕᐊᓂᖓ, ᑲᑎᒪᖃᖅᑳᕆᐊᖃᓚᐅᕋᑦᑕ 

ᑕᒪᒃᑯᓂᖓ ᐱᓕᕆᐊᖃᕈᒪᔪᓂᒃ ᐊᒻᒪᓗ ᒥᓂᔅᑕᐃᑦ 

ᑐᒡᓕᖏᓐᓂᑦ ᐊᓯᖏᓐᓂᑦ ᐊᕕᑦᑐᖅᓯᒪᓂᐅᔪᓂᑦ. 

ᑕᐃᒪ ᑭᖑᓪᓕᕐᒥ ᖃᓄᐃᓕᐅᕐᓂᐊᕐᓂᕗᑦ 

ᑮᓇᐅᔭᖅᑕᖃᓐᖏᒻᒪᑦ $1.6 ᒥᓕᐊ ᐊᑐᕋᔭᕐᒪᑦ, 

ᑕᐃᒃᑯᐊ ᐊᖅᑯᑕᐅᒐᔭᖅᑐᑦ ᒫᓂᑑᕙᒥ ᓄᓇᕗᒻᒧᑦ. 

 

ᑖᒃᑯᐊ ᑲᑎᒪᒋᐊᕐᖓᕐᓂᖏᑎᒍᑦ ᐋᖅᑭᒃᓯᓂᐊᖅᑐᑦ 

ᖃᓄᖅ ᑲᔪᓯᕙᓪᓕᐊᓂᐊᕐᒪᖔᖏᑦ ᑕᒪᑐᒧᖓ 

ᐱᓕᕆᐊᖑᒋᐊᖃᖅᑐᒧᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᐊᐅᐸᓗᒃᑐᖅ.  

 

ᐊᐅᐸᓗᒃᑯᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᒪᓐᓇᑦᑕᐅᖅ ᑕᕝᕙᓃᓐᓂᑦᑎᓐᓂᑦ ᓄᓇᕗᒻᒥ 

ᑎᖕᒥᓲᒃᑯᕖᑦ ᐊᐱᕆᒍᒪᒐᒃᑯ ᒥᓂᔅᑕ. ᑕᐃᒪ 

ᒪᓕᒐᓕᐅᖅᑎᐅᖃᑎᒃᑲ ᐃᖅᑲᐅᒪᔪᒃᓴᐅᒻᒪᑕ ᑖᓐᓇ 

ᓴᖅᑭᑕᐅᓚᐅᕐᒥᔪᖅ ᐊᕐᕌᓂ ᒪᓕᒐᓕᐅᕐᕕᖕᒥ ᑕᒫᓂ 

$12 ᒥᓕᐊᓐ ᐊᖏᖅᑕᐅᓚᐅᕐᒪᑕ  

ᓄᑦᑎᖅᑕᐅᓂᐊᖅᖢᑎᒃ. ᑕᒪᒃᑯᐊ ᐊᒥᓲᓂᖅᓴᖏᑦ 

ᓄᑦᑎᖅᑕᐅᔪᑦ ᑭᖑᕙᖅᓯᒪᔪᓄᑦ 

ᓄᑦᑎᖅᑕᐅᔾᔪᑎᖃᖃᑦᑕᕐᒪᑕ ᑭᖑᓪᓕᕐᒧᑦ ᐊᕐᕌᒍᒧᑦ. 

 

ᑕᐃᒪ ᐊᒥᓱᑲᓪᓛᓘᖕᒪᑕ ᑕᐃᒃᑯᐊ 

ᓄᑦᑎᖅᑕᐅᖃᑦᑕᖅᑐᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᒃᑯᐊ ᐊᑭᑐᔪᖅᑑᑎᒃᓴᑦ 

ᓄᑦᑎᕆᔾᔪᑎᒋᖃᑦᑕᖅᑕᕗᑦ 

ᑕᐃᒪᓐᓇᐃᖃᑦᑕᕆᐊᖃᕋᑦᑕ ᐱᓕᕆᕕᐅᓪᓗᑕ 

ᐃᒪᓐᓇ ᑲᔪᓯᓯᒪᒍᒪᓪᓗᑕ ᐸᕐᓇᐅᑎᒋᓯᒪᔭᑦᑎᓐᓂᑦ, 

ᐃᒪᓐᓇ ᓱᕐᕋᐃᓗᐊᖁᓇᒍᑦ ᓯᕗᓂᒃᓴᒧᑦ 

ᐸᕐᓇᒍᑎᒋᓯᒪᔭᑦᑎᓐᓂᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᐊᐅᐸᓗᒃᑐᖅ. 

 

ᐊᐅᐸᓗᒃᑯᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐄ, ᓂᕆᐅᒍᒥᓇᕋᓗᐊ ᑕᒪᓐᓇ 

ᐱᐅᓯᒍᒥᓇᕋᓗᐊᕐᖓᖅ ᐃᖏᕐᕋᔭᒐᕐᓂᖅ ᓄᓇᕗᒻᒥ 

ᑖᒃᑯᐊᓗ ᐊᑭᑭᓐᓂᖅᓴᓂᒃ ᓂᕿᑖᕈᒪᖃᑦᑕᖅᑐᑦ 

ᐃᖏᕐᕋᔭᕋᑐᐃᓐᓇᕈᒪᔪᓪᓗ ᖃᖓᑕᔫᒃᑯᕕᒃ 

ᐃᓚᒋᖕᒪᒍ ᐃᖏᕐᕋᔾᔪᑎᒋᒐᑦᑎᒍᑦ 

ᐊᖅᑯᑎᖃᖅᑎᓐᓇᑕ. ᑕᐃᒪ ᐸᖕᓂᖅᑑᒥ, ᑭᒻᒥᕈᕐᒥᓗ, 

ᕿᑭᖅᑕᕐᔪᐊᖅ, ᖃᒪᓂᖅᑐᐊᕐᒥᓗ ᖃᐅᔨᒍᒪᖕᒪᑕ 

ᑖᒃᑯᐊ ᐊᖏᔫᑏᑦ ᐱᓕᕆᐊᒃᓴᑦ ᓄᑦᑎᖅᑕᐅᓯᒪᖕᒪᑕ 

ᐊᕐᕌᒍᒧᑦ ᑭᖑᓪᓕᕐᒧᑦ. 

 

ᓄᑖᓂᒃ ᓂᕆᐅᒋᔭᖃᖅᐱᓰ 

ᖃᖓᑕᔫᒃᑯᕕᓕᕆᔾᔪᑕᐅᓂᐊᖅᑐᓂᒃ ᑖᒃᑯᓇᓂ 

ᐱᖁᑎᕐᔪᐊᓕᕆᔾᔪᑎᑦᑎᓐᓂᑦ ᒪᕐᕉᒃ 

ᐊᕐᕌᒎᓂᐊᖅᑑᓐᓂᒃ ᐊᒻᒪᓗ ᓇᓪᓕᐊᖑᓂᐊᖅᑲ 

ᓄᓇᓖᑦ? ᖁᔭᓐᓇᒦᒃ ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᑕᐃᒪ ᖃᖓᑕᔫᒃᑯᕕᓕᕆᓂᕐᒧᑦ P-

3 ᐃᑲᔪᖅᑎᒌᒍᑕᐅᓂᐊᖅᑐᖅ. ᑖᓐᓇ ᑐᒡᓕᕋ 

ᐃᖏᕐᕋᔪᓕᕆᓂᕐᒧᑦ ᑭᐅᑎᓐᓂᐊᖅᐸᕋ ᑕᕝᕗᖓ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᑯᓄᒃ. 

 

ᑯᓄᒃ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, 

ᑕᒪᒃᑯᐊ ᕿᒥᕐᕈᐃᓐᓇᖅᑕᕗᑦ ᖃᖓᑕᔫᒃᑯᕕᓕᒫᑦ, 

ᒥᑦᑕᕝᕕᓕᒫᑦ ᐃᒪᓐᓇ ᐱᐅᓯᕚᓪᓕᒃᑲᓐᓂᕆᐊᖃᖅᐸᑕ, 

ᑕᒪᓐᓇᑐᐃᓐᓇᐅᓐᖏᑦᑐᖅ ᐊᒻᒪᑦᑕᐅᖅ ᑲᓇᑕᒥ 

ᒥᑦᑕᕝᕕᓕᕆᔩᑦ ᕿᒥᕐᕈᖃᑦᑕᒻᒥᔪᑦ, ᐅᕙᒍᑦᑕᐅᖅ 

ᐊᕐᕌᒍ ᒪᕐᕈᐊᖅᑎᖅᓱᒍ ᐊᐅᔭᒃᑯᑦ ᐅᑭᐅᒃᑯᓪᓗ. 

 

ᑖᒃᑯᐊ ᐱᐅᓯᕚᓪᓕᖅᑕᐅᒋᐊᖃᖅᑐᑦ 

ᒪᓕᒋᐊᓖᓪᓘᓐᓃᑦ ᒪᓕᓕᖅᑎᑕᐅᒋᐊᓖᓪᓘᓐᓃᑦ 

ᒪᓕᒐᖏᓐᓂᒃ ᑲᓇᑕᐅᑉ ᐃᖏᕐᕋᔪᓕᕆᔨᖏᑕ. ᑖᒃᑯᐊ 

ᑎᑎᕋᖃᑦᑕᕋᑦᑎᒍᑦ, ᐃᓚᖏᑦ ᐃᒪᓐᓇ 

ᐸᓐᓇᐃᒍᑎᑦᑎᓐᓄᑦ ᐊᔪᓐᖏᑎᑕᐅᒃᐸᑕ ᑕᐃᒫᒃ 

ᑮᓇᐅᔭᓂ ᐋᖅᑮᒍᑎᒋᖃᑦᑕᖅᑕᕗᑦ. ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ. ᒥᔅᑕ 

ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᓚᒋᐊᑐᐃᓐᓇᖅᖢᒍ, ᐅᑯᐊ ᓇᓗᓇᐃᖅᓯᖅᑲᐅᖕᒪᑕ 

ᓇᓕᐊᒃ ᓄᓇᓖᑦ ᐱᓕᕆᕕᐅᓂᐊᕐᒪᖔᖏᓐᓂᒃ 

ᐊᕐᕌᒍᓄᑦ ᐱᖓᓱᓄᑦ ᐊᒡᒋᖅᑐᓄᑦ. 

ᓇᓕᐊᖑᓂᐊᖅᐸᑦ ᑖᒃᑯᐊ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑐᖏᓕᕋ ᐃᖏᕐᕋᔾᔪᑎᓕᕆᓂᒻᒧᑦ 

ᑭᐅᑎᓐᓂᐊᕋᒃᑯ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᑯᓄᒃ. 

 

ᑯᓄᒃ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑖᒃᑯᑎᒎᓇᖅ ᒥᕝᕕᖕᓄᑦ ᐱᕈᓐᓇᒃᓴᐅᑎᓄᑦ 

ᐊᑐᖅᑐᒃᓴᓂᒃ ᓴᓂᕐᕙᐃᓯᒪᔪᒍᑦ, ᑭᓯᐊᓂ ᓄᓇᓖᑦ 

ᓇᓕᐊᖑᓂᐊᕐᒪᖔᑦ ᓇᓗᓇᐃᖅᑕᐅᓯᒪᓂᖏᑦ 

ᐱᓯᒪᓐᖏᓐᓇᒃᑭᑦ. ᖃᐅᔨᑦᑎᐊᕈᒪ ᑖᓐᓇ 

ᐅᖃᐅᑎᓂᐊᖅᐸᕋ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ. 

ᐃᖅᑲᐃᓯᒋᐊᑐᐃᓐᓇᕐᓗᓯ, ᐅᕙᓃᒃᑲᑦᑕ I-3, 

ᐃᓚᖃᖅᖢᓂ I-4, ᑕᕝᕙᓂ ᐃᓗᐊᓃᑦᑐᓄᑦ 

ᐊᐱᖅᓱᕈᓐᓇᑦᑎᐊᖅᑐᓯ, ᐅᖃᐅᓯᒃᓴᖃᕈᔅᓯᓘᓐᓃᑦ. 

ᒥᔅᓴ ᐅᓲᑖᐱᒃ 

 

ᐅᓲᑖᐱᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑕᕝᕗᖓ 

ᒥᓂᔅᑕᒧᑦ ᐅᖃᐅᓯᒃᓴᖃᖅᑐᖓ 

ᐊᐱᖅᑯᓯᔅᓴᖃᓐᓂᐊᖅᑐᖓᓗ. ᓄᓇᕗᑦ ᐸᖕᓂᖅᑑᖅ 

ᑕᐃᒪᐃᑦᑐᑑᒍᓐᓂᖅᐸᓪᓕᐊᒻᒪᑦ ᓄᓇᓖᑦ 

ᐊᑯᓐᓂᖓᓅᖅᐸᓪᓕᐊᒪᑕ ᒥᑦᑕᕝᕖᑦ 

ᓯᕗᓪᓕᖅᐸᐅᓚᐅᖅᓯᒪᒐᓗᐊᖅᑐᑕ, ᕙᓪᓕᐊᓪᓗᑕ 

ᒥᕝᕕᖃᖅᑐᑕ ᓄᓇᑦᑕ ᐊᑯᓐᓂᓪᓗᐊᑦᑕᖓᓂ. 

ᑕᕝᕙᓂ ᐱᕚᓪᓕᕈᑎᔅᓴᐅᒐᔭᖅᑐᓂᒃ ᓄᓇᓕᓐᓄᑦ, 

ᐅᖃᖅᓯᒪᔪᖃᓐᖏᒻᒪᑦ ᐳᔫᔾᔭᐃᒃᑯᓯᖅᓱᕈᒫᖅᑲᕗᑦ 

ᐸᖕᓂᖅᑑᖅ, ᐃᒪᐃᓕᖓᔪᖃᓐᖏᒻᒪᑦ. ᐳᔪᒻᒧᑦ 

ᐊᑐᕆᐊᓕᓪᓗ ᐱᕙᒃᑲᓗᐊᒻᒥᑎᓪᓗᒍ, ᐳᔪᒻᒧᑦ 

ᒥᕝᕕᒥᓪᓗ ᓴᐅᔭᐅᓕᕋᑦᑕ ᐸᓐᓂᑑᒻᒥᐅᑎᒍᑦ. 

ᖃᖓᑕᓲᖅ ᖃᖓᑦᑕᓂᑕᒫᑦ ᑕᒪᐅᖓ ᐃᓄᓐᓄᑦ 

ᐃᒡᓗᓄᑦ ᐳᔪᖓ ᑎᑭᑉᐸᒻᒪᓐ. ᑕᒪᓐᓇ 

ᑮᓇᐅᔭᖅᑑᑎᒋᖃᑕᐅᒐᔭᒻᒥᔫᖅᓯᒪᒐᓗᐊᖅᑐᒍ ᑭᓯᐊᓂ 

ᑕᑯᓐᖏᓐᓇᒃᑯ ᑕᕝᕙᓂ ᐸᖕᓂᖅᑑᖅ 

ᑮᓇᐅᔭᖅᑑᑎᔅᓴᓃᖃᑕᐅᓐᖏᒻᒥᒻᒪᑦ. 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3161 

ᑕᒪᓐᓇ ᐳᔪᐋᓗᒃ ᒪᕐᕌᓗᒃ ᒥᕝᕕᒦᓐᖔᖅᑐᖅ 

ᓇᒧᑐᐃᓐᓇᖅᐸᒻᒥᑎᓪᓗᒍ. ᑕᒪᓐᓈ ᐅᖃᖅᓯᒪᒻᒪᑕ 

ᒥᓂᔅᑑᑉ ᑐᖏᓕᖓ, ᑐᖏᓕᖓᑕ ᑐᖏᓕᒃᑲᓐᓂᖓ 

ᑖᒃᑯᓂᖓ ᐱᓕᕆᐊᓪᓗᐊᑕᖃᕐᖓᑦ ᐸᓐᓇᓂᒻᒥᒃ 

ᒪᓕᒐᖏᓐᓂᓪᓗ ᐸᓐᓇᐃᕙᓪᓕᐊᓂᒻᒥᓪᓗ. 

ᐃᓚᒋᔭᐅᒐᓗᐊᖅᑳ ᓄᓇᕗᑦ ᐸᖕᓂᖅᑑᖅ ᑕᒪᒃᑯᐊ 

ᐸᓐᓈᕆᕙᓪᓕᐊᔭᓯ ᑕᕝᕙᓂ ᑎᑎᖅᑐᖅᓯᒪᓐᖏᒻᒪᑦ 

ᑭᓲᒻᒪᖔᑕ ᖃᐅᔨᒪᓐᖏᓐᓇᒃᑭᑦ ᐊᐱᖅᑯᑎᒋᕙᕋ 

ᑖᓐᓇ. ᐳᔫᓐᓂᐋᓗᒋᖃᑦᑕᖅᑕᖓ 

ᖃᖓᑦᑕᖅᑐᖃᖅᑎᓪᓗᒍ ᒥᑦᑐᖃᖅᑎᓪᓗᒍᓗ 

ᖃᖓᑕᓲᒥᒃ. ᐸᓐᓈᔅᓯᓐᓃᖃᑕᐅᕚ? ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᐃᓱᒫᓘᑎᒋᔭᖓ ᑖᓐᓇ 

ᑐᑭᓯᑦᑎᐊᖅᑕᕋ, ᐄ. ᑕᒪᓐᓇ ᐅᖃᐅᓯᕆᔭᐃᑦ 

ᐊᐅᓚᔾᔪᑏᑦ ᒪᑭᒪᐅᑏᓪᓗ ᑮᓇᐅᔭᖅᑐᕈᑎᖏᓃᒻᒪᑕ, 

ᑕᐃᒪᓕᖓᕗᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑐ. ᒥᔅᑐ ᐅᓲᑖᐱᒃ. 

 

ᐅᓲᑖᐱᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᐄ, ᐊᑭᑐᔫᑎᓂ 

ᐃᑲᔪᖅᑐᐃᒍᑎᒋᓗᒍ ᐊᐱᖅᑯᓯᕆᖃᑖᕋᒃᑯ 

ᐊᐅᓚᔾᔪᑎᑐᐃᓐᓇᒦᒻᒥᑉᐸᑦ ᐊᖏᔪᕐᒧᑦ 

ᐃᓚᐃᓐᓇᖓᓄᑦ ᐱᕚᓪᓕᕈᑎᔅᓴᐅᒐᔭᖅᑐᒥᒃ 

ᐸᕐᓈᖑᓯᒪᒻᒥᔪᖅ. 

ᐊᐅᓚᔾᔪᑎᔅᓴᑐᐃᓐᓇᖏᓐᓃᓂᐊᓐᖏᑉᐸᑦ 

ᐊᑭᑐᔫᑎᓂᑦ ᐃᑲᔪᖅᑐᐃᔪᑎᒋᓪᓗᒍ 

ᐊᐱᖅᑯᓯᒋᖅᑲᐅᒐᒃᑯ ᐊᑯᓂᐅᔫᒥᔪᖅ 

ᐱᓕᐅᔾᔭᐃᒃᑯᒻᒥᒃ ᓴᖅᑮᔪᖃᕋᔭᕐᖓᑦ 

ᐊᑭᑐᔫᑎᓃᑦᑐᒥᓂᐅᓗᓂ. 

 

ᒫᓐᓇ ᖁᔭᒋᔭᕋᓗᐊᖓ ᖃᖓᑕᓲᑦ 

ᖃᓄᐃᑦᑐᑐᐃᓐᓇᖅ ᐸᓐᓂᖅᑑᒧᑦ ᒥᒍᓐᓇᐸᒻᒪᑦ. 

ᐃᓄᑐᐃᓐᓇᖅᑎᒍᑦ ᐊᑐᕆᐊᖃᓐᖏᑕᑦᑎᓐᓂᑦ 

ᐃᖅᑲᐃᑎᑕᐅᒋᐊᖃᖅᐸᑎᓪᓗᑕ 

ᐊᑐᕆᐊᖃᓐᖏᑕᒥᓂᑦᑕᐅᖅ ᖃᖓᑕᓲᑦ 

ᐊᑐᖃᑦᑕᐃᓇᕐᖓᑕ ᐸᓐᓂᖅᑑᒧᑦ 

ᒥᒋᐊᖅᑐᕆᐊᖃᕋᐃᒐᒥᒃ. ᐅᓇ ᒥᓐᖏᒃᑯᒪ 

ᒥᒍᓐᓇᖏᑉᐸᑦ ᑐᕌᖅᑕᖓᑕ ᒥᔅᓵᓄᑦ ᑕᒪᐃᓐᓄᓕᒫᖅ  

ᓴᖑᔪᓐᓇᕐᕕᖃᕆᐊᖃᕐᖓᑦ. ᑕᐃᒪᐃᑦᑐᒦᓐᓂᑎᓐᓄᑦ 

ᐃᓪᓗᐃᓇᕐᒧᑦ ᓴᖑᕕᖃᖅᑐᓂ ᑕᒪᓐᓇ 

ᖃᖓᑕᓲᓕᕆᔩᑦ ᒪᓕᒐᖓᓐᓂᒃ ᓯᖁᒥᑦᑎᕙᓪᓚᐃᒻᒪᑦ. 

ᑖᓐᓇ ᓱᓕᕙ? ᖁᔭᓐᓇᒦᒃ ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᓲᑖᐱᒃ. ᒥᓂᔅᑐ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑕᖅ. ᑐᖏᓕᖕᒪ ᐃᑲᔪᖅᑎᖓᓄᑦ 

ᑭᐅᔭᐅᖁᓂᐊᕋᒃᑯ. 

 

ᐃᒃᓯᕙᐅᑕᖅ: ᒥᔅᑐ ᑯᓄᒃ. 

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑕᖅ. ᓯᕗᓪᓕᕐᒥᒃ ᑕᐃᒃᑯᐊ 

ᐳᔫᓗᐊᕐᓇᖏᑦᑐᐃᑦ ᑕᒪᓐᓇ ᐊᑐᖃᑦᑕᖅᓯᒪᔭᕗᑦ 

ᐊᒻᒪᓗ ᐸᖕᓂᖅᑑᖅᑕᐅᖅ ᑕᐃᒪᐃᓕᖃᑦᑕᖅᓯᒪᔭᕗᑦ 

ᐊᒻᒪᓗ ᐊᓯᖏᑦ ᑕᐃᒃᑯᐊ ᑕᐃᒪᐃᓕᔭᕆᐊᓖᑦ 

ᖃᓂᒃᓴᖅᑐᑦ ᓇᐅᔮᓪᓗ, ᐊᐅᔭᖅ 

ᐱᓕᕆᐊᕆᓚᐅᖅᑕᕗᑦ. ᑭᓯᐊᓂ ᑕᐃᒃᑯᐊ 

ᐊᑐᐃᓐᓇᐅᑎᑕᐅᔪᑦ ᑕᐃᒪᐃᑦᑐᒨᕈᓐᓇᖅᑐᐃᑦ 

ᖃᐅᔨᓴᑦᑎᐊᕆᐊᖃᖃᑦᑕᕐᒥᒐᑦᑎᒍᑦ ᓇᓕᐊᑦ 

ᐱᐅᓂᖅᓴᐅᖕᒪᖔᖅ ᐊᑦᑕᕐᓇᓐᖏᒻᒪᖔᕐᓘᓐᓃᑦ. 

ᑕᒪᓐᓇ ᐸᖕᓂᖅᑑᖅ ᐅᖃᐅᓯᕆᔭᖓ 

ᑕᑯᒋᐊᒃᑲᓐᓂᕐᓂᐊᖅᐸᕗᑦ 

ᑕᐃᒪᐃᓕᐅᖅᑕᐅᒃᑲᓐᓂᕆᐊᖃᓕᕐᒪᖔᖅ. ᑖᓐᓇᓕ 

ᐊᕐᕌᒍᓕᒫᖅᓯᐅᑎᑐᐃᓐᓇᐅᖅᑎᒍᑦ ᐊᑐᓲᖅ. 

ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑐ ᑯᓄᒃ. 

 

ᑯᓄᒃ: ᑕᐃᓐᓇ ᑭᐅᒃᑲᓐᓂᕐᓂᐊᖅᑲᐅᔭᕋ ᐊᐃᑉᐸᖓ, 

ᐃᒃᓯᕙᐅᑖᖅ, ᐳᐃᒍᕋᒃᑯ. ᑖᓐᓇ ᒥᖏᑦᑕᕌᖓᑦ 

ᓴᖑᖃᑦᑕᕐᓂᖓ  ᒫᓐᓇ 

ᐋᖅᑭᒃᑕᐅᑎᒋᔪᓐᓇᓗᐊᓐᖏᑕᕗᑦ. ᑭᓯᐊᓂ 

ᖃᐅᔨᓴᖅᓯᒪᒐᓗᐊᖅᑐᒍᑦ ᐊᓯᐊᓂᒃ ᒥᕝᕕᒃᑖᕋᔭᖅᐸᑦ 

ᐊᑲᐅᓂᖅᓴᐅᓇᔭᕐᒪᖔᖅ. ᑕᒪᓐᓇ ᓱᓕ 

ᐱᐊᓂᒃᓯᒪᓐᖏᒻᒪᑦ ᒫᓐᓇᒧᑦ ᑎᑭᖦᖢᒍ 

ᑐᑭᖃᓕᓪᓚᑦᑖᖅᓯᒪᓇᓂᓗ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᑯᓄᒃ. ᒥᔅᑐ 

ᐅᓲᑖᐱᒃ, ᐊᑏᓘ? 

 

ᐅᓲᑖᐱᒃ: ᖁᔭᓐᓇᒦᒃ ᐃᔅᓯᕙᐅᑖᖅ. ᐄ, ᖁᔭᓐᓇᒦᒃ 

ᑕᒪᓐᓇ ᑐᓴᕋᑦᑎᒍ. ᓄᓇᖅᑲᑎᒃᑲ 

ᑕᒪᕐᒥᐅᖏᑦᑑᒐᓗᐊᖅ ᑐᓵᑎᓪᓗᒋᑦ ᑖᔅᓱᒥᖓ 

ᑭᐅᔭᐅᒐᒪ ᒥᕝᕕᐅᑉ ᑐᑭᑖᖅᓯᒪᓪᓚᑦᑖᖏᓐᓂᕐᒥᒃ  

ᖃᖓᑕᓲᒻᒦᓇᓱᐊᖅᑎᓪᓗᒍ ᒪᓕᒐᐅᔪᒥᒃ 

ᒪᓕᒋᐊᖃᖅᑐᒥᒃ. 

 

ᑕᐃᒪᐃᑦᑑᓂᖓᓄᑦ ᒥᕝᕕᑉᐳᑦ ᑕᐃᒪᓐᖓᑦ 

ᐋᖅᑭᑦᑕᐅᓚᐅᖅᓯᒪᓂᐅᔪᔅᓴᐅᔪᖅ ᐅᕝᕙᓗᑭᐊᖅ 

ᖃᖓᑕᓲᑦ ᐃᖏᕐᕋᔫᓕᕆᔩᑦ ᒪᓕᒐᖁᑎᖏᑦ 

ᐊᑐᓕᓚᐅᖅᓯᒪᒻᒪᑕ. ᓈᒻᒪᑦᑐᒥᒃ 

ᓴᖅᑭᑦᑐᖃᓚᐅᖅᓯᒪᔾᔮᓐᖏᒋᐊᖓᓂᒃ ᐊᓪᓛᑦ 

ᓂᕆᐅᓇᖅᓯᕙᓪᓕᐊᒻᒪᑦ. ᑕᐃᓐᓇ 

ᑐᔅᓯᕌᕆᓇᓱᔅᓯᒪᔭᕋᓗᐊᕗᑦ 

ᐱᐅᓐᖏᒻᒥᔫᒥᓂᕋᖅᑕᐅᓯᒪᑎᓪᓗᒍ. ᐃᓛᒃ ᑕᒪᔅᓱᒧᖓ 

ᐊᑭᑐᔫᑎᓕᕆᓂᕐᒧᑦ ᐊᓯᐊᓂᒃ 

ᓂᓪᓕᐅᑎᔅᓴᖃᓗᐊᕈᓐᓃᕋᒪ ᖁᔭᓐᓇᒦᒃ ᑕᒪᓐᓇ 

ᓄᓇᑦᑎᓐᓄᑦ ᐱᕙᓪᓕᕈᑎᔅᓴᓂᑦ 

ᓴᐱᓕᐅᔾᔭᐅᔮᓐᖏᒻᒪᑦ 

ᖃᐅᔨᒪᔭᐅᓂᐊᕈᒪᑐᐃᓐᓇᓕᖅᑐᖓ. ᖁᔭᓐᓇᒦᒃ 

ᐃᔅᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᓲᑖᐱᒃ. ᒥᔅᑐ 

ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑕᖅ. 

ᒪᓕᒐᓕᐅᕐᕕᖕᒥ ᑲᑎᒪᑎᓪᓗᑕ ᐊᐱᖅᑯᑎᒋᖅᑲᐅᔭᕋ 

ᐅᓇ ᑐᑭᓯᓇᖅᑎᑦᑎᐊᕆᐊᒃᑲᓐᓂᕈᒪᑐᐃᓐᓇᖅᓱᒍ 

ᖃᓄᖅᑑᕈᑕᐅᒋᐊᕐᓂᐊᕐᒪᖔᑕ ᑕᐃᒃᑯᐊ 

ᖃᖓᑕᓲᒃᑯᕕᓐᓄᑦ ᐊᑐᖅᑐᓄᑦ ᓇᓪᓕᐅᒃᑯᒫᖅ 

ᓯᕐᓗᐊᖅ. ᐅᖃᐅᑕᐅᖅᑲᐅᒻᒪᑦ ᒥᓂᔅᑕᒧᑦ. 

ᖃᑯᒍᒃᑭᐊᖅ ᑐᓴᖅᑎᑕᐅᒐᔭᕆᐊᑦᓴᖅ 

ᓂᕆᐅᓕᖅᑎᑕᐅᒐᔭᖅᐱᑕ ᐃᓚᐃᑎᒍᑦ ᑕᐃᒪᐃᑦᑐᒥ 

ᐱᖁᑎᓄᑦ ᑐᖅᑯᖅᓯᒪᕕᒃᑖᖅᓯᒪᔪᑎᒍᑦ? ᖃᑯᒍᐸᓗ 

ᑐᓴᖅᑎᑕᐅᒐᔭᖅᑰᖅᐱᑕ? ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ. ᒥᓂᔅᑕ 

ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᖃᓄᐃᓕᖓᓂᖅ ᑕᐃᒃᑯᐊ 

ᐱᑲᐅᑎᒋᓂᐊᖅᐸᒃᑲ ᑐᓴᒐᒃᓴᐃᑦ ᐊᒻᒪ 

ᐃᓕᔅᓯᓄᐊᖅᑕᐅᑎᓪᓗᒋᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᓂᖏᐅᖓᓐ.  

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᖁᔭᓐᓇᒦᒃ 

ᒥᓂᔅᑕ ᑕᑉᑑᓇ. ᓂᕆᐅᖕᓂᐊᖅᐳᒍᓪᓗ ᑕᒪᑐᒥᖓ. 

ᐅᓇᑦᑕᐅᖅ ᐊᐱᖅᑯᑎᒋᔪᒪᕋᑖᖅᑕᕋ ᐅᔾᔨᓇᕐᒪᑦ 

ᑕᕝᕙᓂ ᑮᓇᐅᔭᓂᑦ ᑐᒃᓯᕋᐅᑎᑦᑎᓐᓂ ᑕᓗᕐᔪᐊᖅ 

ᐅᑕᖅᑭᕕᑦᑖᕆᐊᑦᓴᖓᓂ $400,000-ᓂᑦ 

ᑮᓇᐅᔭᓕᖅᑕᐅᓯᒪᓪᓗᓂ ᐃᒻᒪᖃ ᖃᓄᐃᑦᑑᒐᔭᕐᒪᖔᑦ 

ᐸᕐᓇᑕᐅᔾᔪᑎᒋᓂᐊᖅᑕᖓᓂᒃ ᐊᒻᒪ ᑲᑎᒪᔨ ᓂᓐᖓᖅ 

ᐅᖃᐅᓯᖃᖅᑲᐅᒥᒻᒪᑦ ᐅᑕᖅᑭᕕᑐᖃᕐᒥᒃ 

ᖃᖓᑕᓲᒃᑯᕕᒻᒥ ᓇᐅᔮᓂ ᐊᒻᒪ ᐃᒡᓗᓕᒑᕐᔪᒻᒥ 

ᑕᐃᒪᐃᑦᑐᒦᒻᒪᑦ. ᑐᑭᓯᐅᒪᑦᑎᐊᖅᐳᖓ ᑖᒃᑯᐊ 

ᓄᓇᓖᑦ ᑕᐃᔮᒃᑲ ᑖᒃᑯᐊᑑᕙᓪᓗᓕᕐᒪᑎᒃ ᓄᑖᕐᒥᒃ 

ᖃᖓᑕᓲᒃᑯᕕᒃᑖᖅᓯᒪᓐᖏᑦᑐᖅ ᐃᒻᒪᖄᓗ ᒪᒥᐊᓇᖅ 

ᑎᑭᕋᕐᔪᐊᓗ, ᑎᑭᕋᕐᔪᐊᖅ ᑕᐃᒪᐃᖅᑰᒥᒻᒪᑦ. ᖃᑯᒍᓕ 

ᓂᕆᐅᑦᑐᓐᓇᖅᐱᑕ ᓄᑖᒥᒃ ᐱᑎᑕᐅᒐᔭᕆᐊ 

ᑖᒃᑯᓄᖓ ᓄᓇᓕᖕᓄᑦ ᑕᐃᕋᑖᖅᑕᒃᑲᓄᑦ? 

ᖁᔭᓐᓇᒦᒃ ᐃᒃᓯᕙᐅᑖᖅ. ᒪᒥᐊᓇᖅ.  

 

ᐃᒃᓯᕙᐅᑕᖅ: ᒪᒥᐊᓇᓐᖏᑦᑐᐋᓘᕗᒍᑦ. ᖁᔭᓐᓇᒦᒃ 

ᒥᔅᑕ ᓂᖏᐅᖓᓐ. ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑕᐃᒃᑯᐊ $400,000 

ᓴᓂᕐᕙᒃᑕᐅᓯᒪᔪᑦ ᑕᓗᕐᔪᐊᕐᒥ ᐊᑐᖅᑕᐅᓂᐊᖅᖢᓂ 

ᐅᑕᖅᑭᕕᖕᒧᑦ. ᑖᓐᓇ ᐱᔭᕇᖅᑕᐅᒃᐸᑦ 

ᑐᒃᓯᕋᒃᑲᓂᕆᐊᖃᕐᓂᐊᖅᑐᒍᑦ ᐊᑭᑐᔪᖅᑐᕈᑎᒃᓴᓂᒃ 

ᒪᑭᑕᐅᓂᐊᕐᒪᑦ ᑕᐃᓐᓇ. ᐱᕙᓪᓕᐊᔾᔪᓰᑦ ᑕᐃᒃᑯᐊ 

ᒪᓕᒋᐊᖃᕋᑦᑎᒃᑯᑦ ᖃᓯᕌᕋᔭᓐᖑᐊᕐᒪᖔᑦ 

ᓇᓗᓇᐃᓚᐅᕐᓗᑎᒃᑯ ᑮᓇᐅᔭᓂᒃ 

ᑐᒃᓯᕋᓕᑕᐃᓐᓇᖃᑦᑕᕋᑦᑕ.  

 

ᐃᒃᓯᕙᐅᑖᖅ, 

ᑮᓇᐅᔭᓕᐅᕈᑎᒋᔪᓐᓇᖏᓐᓇᑦᑎᒃᑯᓂᒃᑯᐊ ᐅᑕᖅᑭᕖᑦ 

ᒪᑯᐊᓗ ᐱᖁᑎᕐᔪᐊᑦ ᒥᕝᕕᖕᒦᑦᑕᕆᐊᓖᑦ 

ᐅᓄᖅᑐᑲᓪᓚᐅᓪᓗᑎᑦ ᑎᑭᕋᕐᔪᐊᖅ, ᐃᒡᓗᓕᒑᕐᔪᒃ 

ᐊᒻᒪ ᐊᓯᖏᑦ ᓄᓇᓖᑦ.  

 

ᐃᒃᓯᕙᐅᑖᖅ, ᑮᓇᐅᔭᓕᐅᕈᑎᒃᓴᓂᒃ 

ᓴᖅᑭᕕᐅᕙᓪᓕᐊᖏᑦᑐᒍᑦ ᐊᓯᑦᑎᑐᑦ. 

ᑕᐃᒪᐃᑦᑐᖅᑐᖃᓐᖏᑉᐸᑦ ᑮᓇᐅᔭᓂᒃ  

ᑎᒍᓯᔭᕆᐊᔅᓴᖅ ᐊᔪᕐᓇᐸᓗᑦᑎᐊᖅᑐᖅ ᐋᑐᕚ-ᒥ  

ᐱᖁᑎᕐᔪᐊᓄᑦ ᐊᑐᖅᑐᔅᓴᓂᒃ ᓲᕐᓗ 

ᐸᖕᓂᖅᑑᕐᒥᐅᓄᑦ ᑕᒫᓂ $40 ᒥᓕᐊᓐᖏᓐᓃᒻᒪᑕ 

ᒪᑯᐊᓗ ᐱᖁᑎᕐᔪᐊᑦ ᐊᑭᑐᔪᖅᑐᕈᑎᑦ 

ᐅᓄᖅᑐᕐᔪᐊᒻᒪᕆᐊᓘᒻᒪᑕ. ᐋᑐᕚ-ᒥ ᑭᓯᐊᓂ 

ᐃᓴᖓᔭᓪᓗᑕᐅᖃᑦᑕᕋᑦᑕ.  

 

ᒪᑯᐊ ᐱᖁᑎᕐᔪᐊᓕᒫᕌᓗᐃᑦ ᐱᒍᒪᔭᕋᓗᐊᕗᑦ 

ᑭᓐᖒᒪᔭᕋᓗᐊᕗᑦ ᑕᒪᕐᒥᒃ ᐱᔪᓐᓇᖏᓐᓇᑎᒃᑯᑦ. 

ᖃᐅᔨᒪᑦᑎᐊᖅᑕᕗᑦ ᑕᒪᓐᓇ. ᒪᑯᐊ ᐊᑐᓪᓚᕆᒃᑐᑦ 

ᑕᑯᓐᓇᕈᑦᑎᒃᑯᑦ $6 ᐱᓕᐊᓐᑐᕋᔭᖅᑐᑦ. 

ᑕᐃᒪᓐᖓᓕᒫᑦ ᐊᔭᐅᖅᑐᐃᓐᓇᕋᓱᒃᑕᕗᑦ ᐋᑐᕚ 

ᕿᒥᕐᕈᓇᑦᑎᐊᖅᑕᐅᖁᓪᓗᒋᑦ ᓄᓇᕗᒻᒥ ᒪᑯᐊ 

ᐊᑐᖅᑕᕗᑦ ᓱᒃᑯᐃᑦ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. ᒥᔅᑕ 

ᓂᖏᐅᖓᓐ.  

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐄ, ᖃᐅᔨᒪᑦᑎᐊᖅᑐᖓᐅᒐᓗᐊᖅ 

ᑮᓇᐅᔭᖅᑐᕈᑎᒃᓴᐃᑦ ᑕᒪᒃᑯᐊᖑᖕᒪᑕ ᐱᖁᑎᕐᔪᐊᓂᑦ 

ᓴᓇᓂᐊᖅᑎᓪᓗᑕ ᓄᓇᕗᒻᒥ. 

ᑕᐃᒪᐃᒃᑲᓗᐊᖅᑎᓪᓗᒍ 

ᐊᔭᐅᖅᑐᐃᓐᓇᕋᓱᒋᐊᖃᖅᑕᕗᑦ ᑭᓐᖒᒪᔭᕗᑦ 

ᑕᒪᔾᔮᓗᖕᒪᑕ. ᑕᐃᒪᓐᓇ ᑭᓯᐊᓂ 

ᑮᓇᐅᔭᖅᑖᕐᓂᐊᕈᑦᑕ ᐊᑏᒃ ᒥᓂᔅᑕᕆᔭᐅᔪᖅ 

ᐱᓕᕆᕝᕕᖓᓗ ᐊᒃᓱᕈᒃᑲᓂᕐᓕ. 

 

ᐅᓇ ᐊᐱᖅᑯᑎᒋᓗᒍ ᐃᓕᕋᓱᕈᔪᒃᑐᖓᐅᒐᓗᐊᖅ 

ᑎᑎᕋᖅᑕᐅᓯᒪᓂᐊᕐᒪᑦ ᑕᐃᒃᑯᐊ ᐅᑕᖅᑭᕖᑦ 

ᓄᓇᓕᖕᓂ ᑕᐃᖅᑲᐅᒐᒃᑭᑦ 1, 2, 3-ᒥ 

ᓇᓗᓇᒃᑯᖅᑕᐅᓯᒪᕚᑦ ᑕᐃᒪᐃᓕᖓᒃᐸᑕ 

ᓇᓗᓇᐃᖅᓯᔪᓐᓇᖅᐲᑦ ᓇᓕᐊ ᓄᓇᓖᑦ 

ᓯᕗᓪᓕᐅᔾᔭᐅᓂᐊᕐᒪᖔᑦ? ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ, ᑐᖏᓕᕐᒪ ᐃᑲᔪᖅᑎᖓ ᑭᐅᓂᐊᕐᒪᒍ 

ᑕᒪᓐᓇ ᐸᓯᔭᒃᓴᐅᔪᒪᓐᖏᓐᓇ. ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

>>ᐃᓪᓚᖅᑐᑦ 

 

ᐃᒃᓯᕙᐅᑕᖅ: ᒥᔅᑕ ᑯᓄᒃ. 

 

ᑯᓄᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 1,2,3 ᓯᒪᓐᖏᑦᑐᑦ 

ᑭᓯᐊᓂ ᑮᓇᐅᔭᓂᒃ ᐊᑐᐃᓐᓇᖃᓕᑐᐊᐸᑦ ᑲᓇᑕᐅᑉ 

ᒐᕙᒪᒃᑯᖏᓐᓃᖔᖅᑐᓂᒃ ᐅᕝᕙᓘᓐᓃ ᓇᑭᑐᐃᓐᓇᖅ. 

ᑕᐃᓐᓇ ᐊᓯᔾᔨᖅᑕᐅᔭᕆᐊᖃᕐᓂᖅᐹᖅ 

ᓯᕗᓪᓕᐅᔾᔭᐅᓂᐊᖅᑐᖅ, ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑯᓄᒃ, ᒥᔅᑕ 

ᓂᓐᖓᖅ. 

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ, 

ᐅᐊᑦᑎᐊᑲᓐᓂᖅ ᑕᒡᕙᓂ ᒪᓕᒐᓕᐅᕐᕕᖕᒥ 

ᐊᐱᖁᑎᖃᑲᑕᖅᑲᐅᔪᖓ ᐃᖏᕐᕋᔾᔪᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ ᒥᔅᑕ ᑕᑉᑑᓇᒧᑦ, 

ᐊᐱᖅᑯᑎᖃᑲᑕᒃᖢᖓ ᑕᐃᒃᑯᐊ ᐊᖏᓂᖅᓴᐃᑦ 

ᖃᖓᑕᓲᑦ ᑎᑭᑦᑕᕐᓂᖏᑦ ᑰᒑᕐᔪᖕᒧᑦ. 

ᐅᓄᖅᑐᐃᕌᓗᒃᖢᑏᒃᑯᐊ 737 ᒥᓚᐅᖃᑦᑕᖕᒪᑕ 

ᓄᓇᒃᑎᓐᓄᑦ ᓇᒃᓴᖅᖢᑎᒃ ᒪᑯᓂᖓ ᐅᖁᒪᐃᒃᑐᓂᒃ 

ᓄᓇᓯᐅᑎᓂᒃ ᐊᒻᒪ ᑕᐃᒃᑯᐊ ᐱᖁᑎᓂᒃ 

ᐊᔾᔭᖅᑐᐃᑐᐃᓐᓇᖃᑦᑕᕋᓗᐊᖅᑎᓪᓗᒋᑦ ..ᐃᓄᖕᓂ 

ᐅᓯᖃᑦᑕᖁᔭᕋᓗᐊᕗᑦ 

ᐊᑲᐅᓐᖏᓕᐅᕈᑕᐅᓂᐊᕐᓂᕋᖅᑕᐅᓪᓗᓂᓗ ᑕᐃᒪᓐᓇ 

ᐅᖃᐅᔾᔭᐅᓚᖅᓯᒪᓪᓗᑕ. ᑐᒃᓯᕌᕋᒪ ᒥᓂᔅᑕᕆᔭᒻᓂᑦ 

ᑕᐃᒃᑯᐊ ᒥᑭᓐᓂᖅᓴᐃᑦ ᖃᖓᑕᓲᑦ 

ᐊᑯᓐᓂᖅᓱᖅᑐᓪᓘᓐᓃᑦ ᓄᓇᑦᑎᓐᓄᐊᖅᑕᖅᑐᑦ 

ᐊᑲᐅᓐᖏᓕᐅᕈᑕᐅᓐᖏᑦᑎᐊᖅᑑᒐᓗᐊᖅ, 

ᑕᑯᒐᔪᑦᑐᒍ. 

 

ᐃᓛᒃ ᑐᓴᕋᓱᒃᑐᒍᑦ ᒪᕐᕉᒃ ᖃᖓᑕᓲᑦ 

ᐊᔾᔭᖅᑐᐃᖁᔭᐅᔭᕌᖓᒥᒃ ᐱᖁᑎᓂᒃ ᔭᓗᓇᐃᒥᒃ 

ᓄᓇᒃᑎᖕᓄᑦ ᒪᑯᐊ ᓄᓇᓯᐅᑏ, ᑎᓴᒪᓖᑦ, 

ᖃᒧᑕᐅᔭᐃᑦ ᑭᖑᓪᓕᕐᒥᖃᐃ, ᐅᖃᐅᔾᔭᐅᖃᑦᑕᕋᒃᑕ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3164 

ᖃᐅᔨᓇᖅᑐᖅ ᒥᑭᓗᐊᕐᓂᕐᒧᑦ ᑕᐃᒪᑦᑐᓂᒃ 

ᐅᓯᔪᓐᓇᖏᑦᑐᖅ. ᑭᓐᖒᒪᔭᐅᔪᓂᐅᒐᓗᐊᖅ 

ᐅᕝᕙᓘᓐᓃᑦ ᓂᐅᕕᖅᑕᕕᓂᕐᓂᒃ ᒪᑯᓂᖓ 

ᖃᒧᑕᐅᔭᕐᓂᒃ, ᑎᓴᒪᓕᖕᓂᒃ ᑭᓱᓂᒃ .ᐃᓛᒃ, 

ᑕᐃᒪᑑᒐᔪᖕᒪᒃ. ᑭᖑᓪᓕᕐᒥᖃᐃᓚᐅᔭᖃᑦᑕᕋᑦᑕ 

ᒪᓕᒐᓕᐅᖅᑎᓘᓐᓃᑦ ᐃᓂᒃᓴᖃᕈᓐᓃᖃᑦᑕᖕᒪᑦ ᑖᓐᓇ 

ᖃᖓᑕᓲᖅ ᑕᑖᓗᐊᓕᕇᖕᒪᑦ. 

 

ᓄᓇᖅᑲᑎᒐ ᓇᒧᓐᖓᐅᔪᒪᓕᕐᓂᕈᓂ 

ᖃᓪᓗᓈᓄᓐᖓᐅᓂᐊᕈᓂᓘᓐᓃᑦ 

ᐃᓂᒃᓴᐅᓕᓚᐅᖅᖢᓂ, ᓱᓇᐅᒡᕙ ᐃᓂᒃᓴᖃᓐᖏᑦᑐᖅ 

ᐊᐅᓪᓚᕐᓂᐊᓕᕋᓗᐊᖅᖢᓂ ᑕᐃᒪᐃᒐᔪᖕᒥᔪᑦ. 

ᒥᑭᒃᓴᓗᐊᕋᒃᑕ ᖃᖓᑕᓲᒥᒃ ᑕᒪᓐᓇᐅᓂᖓ 

ᖃᐅᔨᒪᔭᕋ ᑐᑭᓯᐅᒪᓂᕋ ᒪᓕᒃᖢᒍ ᑖᓐᓇ 

ᒥᓂᔅᑕᕆᔭᐅᔪᖅ ᓈᕝ ᑲᓇᑕᒃᑯᓐᓂ 

ᐃᖅᑲᓇᐃᔭᖃᑎᖃᒍᔪᖅ ᐱᔾᔪᑎᖃᑐᐊᖅᐸᑕ 

ᓱᓇᒃᑯᑖᓂᒃ ᐊᑐᖅᑕᐅᔭᕆᐊᓕᖕᓂ ᓄᓇᓕᖕᓂ. 

 

ᒪᑯᐊᓗ ᑕᒻᒪᕇᒃᑯᑏᑦ ᐊᓯᖏᓪᓗᒍ 

ᐊᑐᖅᑕᐅᖃᑦᑕᖅᑐᑦ ᖃᖓᑕᓲᓄᑦ 

ᑕᐃᒪᐃᑦᑐᓕᕆᓕᕌᖓᑕ ᑲᑎᒪᖃᑎᖃᖃᑦᑕᖅᑐᑦ 

NAV Canada-ᑯᓐᓂᒃ. ᐃᖕᒪᖄ ᐊᐱᕆᔨᓐᓇᓛᖅᐹ 

ᓄᓇᓕᖁᑎᒐ ᒥᕝᕕᐅᖃᑦᑕᓕᕈᓐᓇᕐᓂᐊᕐᒪᑦ, 

ᖃᓄᑭᐊᖅ ᐊᑐᓕᖁᔭᓕᐅᕐᓗᓂᒃ. ᑖᓐᓇ 

ᑐᒃᓯᕌᕆᒃᑲᓐᓂᕐᒥᔭᕋ, ᑰᒑᕐᔪᖕᒥ ᕼᐊᒻᒪᓚᒃᑯᖏᑦ 

ᑕᐃᒪᓐᓇ ᑐᒃᓯᕋᖁᔨᓚᐅᕐᒪᑕ ᑐᒃᓯᕋᖅᐳᖓ 737-ᒧᑦ 

ᒥᕝᕕᐅᖃᑦᑕᕈᒪᓕᖅᖢᑎ. 

ᑕᐃᒪᐃᑐᖅᑕᖃᕆᐊᖃᓕᕐᒪᑦ 

ᖃᒪᑦᑕᐅᔪᖃᐃᓐᓇᖃᑦᑕᖅᑐᓂᖓ ᐱᔾᔪᑎᒋᓪᓗᒍ. 

ᖃᓪᓗᓈᑦ ᓄᓇᖏᓐᓃᖔᖅᑐᑦ 

ᓂᐅᕕᖅᑕᒥᓂᕋᓗᐊᑎᑦ 

ᑎᑭᑦᑐᓐᓇᐃᓪᓕᐅᖅᑲᖃᑦᑕᖅᑐᑦ ᐊᖏᓗᐊᕐᓂᖓ 

ᐱᔾᔪᑎᒋᓪᓗᒍ ᐃᒻᒪᖃ ᖃᒪᑕᐅᔭᐃᑦ ᑎᓴᒪᓕᓘᓐᓃᑦ. 

ᑕᐃᒪᐃᓐᓂᖓᓄᑦ ᖃᖓᑕᓲᓂᑦ ᓈᒻᒪᖕᓂᖅᓴᓂᑦ 

ᐱᑕᖃᕆᐊᓕᒃ. 

 

ᑖᑦᓱᒧᖓ ᒥᓂᔅᑕᒧᑦ ᐃᒃᓯᕙᐅᑕᕐᒧᓪᓗ 

ᐊᐱᖅᑯᑎᖃᖅᐳᖓ. ᐃᖏᕋᔾᔪᑎᓕᕆᔨᒃᑯᑦ 

ᐃᖅᑲᓇᐃᔭᖃᑎᖃᕋᔪᒃᐹᑦ NavCanada-ᑯᓐᓂᑦ?  

ᐅᖃᐅᑎᖃᓲᖑᕕᓰ ᒪᑯᓂᖓ ᖃᖓᑕᓲᓄᑦ 

ᑕᒻᒪᕇᒃᑯᑎᓂᑦ ᐊᓯᖏᓐᓂᓪᓘᓐᓃᑦ? ᕼᐃᓛᒃ. 

ᖁᔭᓐᓇᒦᒃ ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. ᑖᓐᓇ 

ᑕᕝᕙᓂ ᒪᒃᐱᖅᑐᒐᕐᒥᑦ I-3-ᒦᒃᑲᑦᑕ. ᐃᒻᒥᒃᑯᑦ 

ᑕᑯᒃᓴᐅᖏᓪᓚᑦᑖᕋᓗᐊᖅᑎᓪᓗᒍ ᑎᑎᕋᖅᓯᒪᓂᖓᒍᑦ. 

ᒥᓂᔅᑕ ᑕᑉᑑᓇ ᐱᕕᖃᖅᑎᑦᑐᒪᒋᒃᑭᑦ 

ᑭᐅᒋᐊᕈᒪᒍᕕᐅᒃ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᐄ, 

ᖁᔭᓐᓇᒦᒃ ᐃᒃᓯᕙᐅᑖᖅ. ᐊᖏᕐᕋᖅᐸᑖᖅᑐᖓ ᑖᑦᓱᒪ 

ᐊᐱᖅᑯᑎᒋᔭᖓᓄᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 

ᒪᒥᐊᑉᐳᖓ ᐃᒃᐱᒍᓱᖅᑲᐅᖏᓐᓇ ᑖᑦᓱᒧᖓ. ᒥᔅᑕ 

ᓂᓐᖓᖅ. 

 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐅᖃᐅᓯᖃᖅᑐᖓ ᒥᑦᑕᕐᕖᑦ ᐱᐅᓯᒋᐊᖅᑕᐅᓂᖏᓐᓄᑦ 

ᓴᓇᔭᐅᔪᑦ ᑕᒪᒃᑯᐊ ᐱᓕᕆᔭᐅᑦᑎᐊᖁᓪᓗᒋᑦ. 

 

ᐊᒻᒪᓗᑦᑕᐅᖅ ᓇᓗᓇᐃᖅᓯᓚᐅᕐᒪᑦ NavCanada-

ᑯᓐᓂᑦ ᐃᖅᑲᓇᐃᔭᖃᑎᖃᖃᑦᑕᕐᒪᑦ, ᑖᒃᑯᐊ 

ᑎᒥᑐᐃᓐᓇᐅᖕᒪᑕ ᐱᓕᕆᐊᖃᖃᑦᑕᖅᑐᑦ 

ᑭᓐᖒᒪᔭᐅᔪᓂᑦ ᕼᐋᒻᒪᓚᖓᓐᓄᑦ ᑰᒑᕐᔪᖕᒥᐅᑦ 

ᐅᕝᕙᓘᓐᓃᑦ ᓄᓇᓕᖕᓂᑦ ᒥᑦᑕᕐᕕᖓᓄᑦ ᓲᕐᓗ 

ᑕᒪᒃᑯᐊ ᖃᖓᑕᓲᓄᑦ ᑕᒻᒪᕇᒃᑯᑏᑦ. ᑕᕝᕙ 

ᑕᐃᒪᐃᑦᑐᓂᑦ ᐱᔭᕆᐊᖃᖅᑐᑦ. ᖃᖓᑕᓲᑦ ᐃᓚᖏᑦ 

ᑕᐃᑦᓱᒪᓂ ᕼᐋᒻᓚᒃᑯᑦ ᒪᐃᔭᖏᑦ, ᕿᑎᕐᒥᐅᑦ 

ᒪᐃᔭᖏᑦ ᑲᑎᒪᑎᓪᓗᒋᑦ ᐃᖃᓗᒃᑑᑦᑎᐊᕐᒥᑦ. 

 

ᑕᐃᒪᓐᓇᐃᑦᑐᒥᑦ ᒥᓂᔅᑕ ᐃᖅᑲᓇᐃᔭᖃᑎᖃᕐᒪᑦ 

NavCanada-ᑯᓐᓂᑦ. ᑕᐃᒪᓕ ᑐᓴᖅᑎᑦᑎᒍᓐᓇᖅᐹ 

NavCanada-ᑯᓐᓂᑦ ᒥᓂᔅᑕ ᐅᖃᐅᓯᕆᔭᐅᓗᓂ  

ᑖᒃᑯᐊ ᑭᓐᖒᒪᔭᐅᔪᑦ ᓄᓇᓕᖕᓂ ᑰᒑᕐᔪᒥᑦ, ᑕᒪᒃᑯᐊ 

ᑕᒻᒪᕇᒃᑯᑎᖏᑦ ᖃᖓᑕᓲᑦ ᓄᓇᓕᖕᓂᑦ 

ᐱᔨᑦᓯᖅᑕᐅᑦᑎᐊᖁᓪᓗᒋᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. ᒥᓂᔅᑕ 

ᑕᑉᑑᓇ 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᐅᖃᖃᑎᖃᐃᓐᓇᖅᑐᒍᑦ 

NavCanada-ᑯᓐᓂᑦ ᓄᑦᑕᐅᓯᕆᔨᒃᑯᓂᓪᓗ 

ᒐᕙᒪᑐᖃᒃᑯᓐᓂᑦ. ᓄᓇᓕᖕᒧᑦ ᐊᑕᐅᓯᑐᐃᓐᓇᕐᒧᑦ 

ᑐᕌᖓᖏᖦᖢᒋᑦ. ᖁᔭᓐᓇᒦᒃ ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐃᖅᑲᐃᑎᓪᓚᓯ I-3, ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕋᔪᓕᕆᔨᒃᑯᑦ. ᐱᓕᕆᕝᕕᒃ ᓇᐃᓈᕈᑎᖏᑦ 

ᐃᖏᕐᕋᔪᓕᕆᔨᒃᑯᑦ. ᑲᑎᖦᖢᒋᑦ ᐊᑭᑐᔫᑎᑦ 

ᐊᑭᓕᖅᓱᕆᐊᓖᑦ $20,075,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᑕ ᒪᒃᐱᖅᑐᒐᖓ 

I-2, ᑖᓐᓇ ᐃᖅᑲᓇᐃᔭᕐᕕᒃ ᓇᐃᓈᕈᑎᖏᑦ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. 

ᓇᓗᓇᐃᔭᖅᓯᒪᔪᑦ ᐊᑭᓕᖅᓱᕆᐊᓖᑦ. ᑲᑎᖦᖢᒋᑦ 

ᐊᑭᑐᔫᑎᑦ ᐊᑭᓕᖅᓱᕆᐊᓖᑦ $20,075,000. 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ, ᐊᖏᖅᐱᑖ 

ᑖᓐᓇ ᐃᖏᕐᕋᔪᓕᕆᓂᕐᒧᑦ, ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᐱᓕᕆᐊᕆᕋᑖᖅᑕᕗᑦ 

ᐱᔭᕇᕐᓂᕋᕈᓐᓇᖅᓯᕙᕘᑦ? ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ, 

ᑕᒃᓱᒥᖓ ᐱᔭᕇᖅᐸᓪᓕᐊᑎᓪᓗᑕ  

ᐱᔭᕇᕈᑎᒋᕙᓪᓕᐊᔭᕐᓂᒃ ᐅᖃᐅᓯᒃᓴᖃᕈᕕᑦ? ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᐄ, ᐅᖃᐅᓯᒃᓴᖃᖅᑐᖓ. ᐃᒃᓯᕙᐅᑖᖅ, 

ᖁᔭᓕᑦᑎᐊᖅᑐᖓ ᑖᒃᑯᓂᖓ ᑲᑎᒪᔨᕋᓛᓂᑦ 

ᐊᒻᒪᓗᑦᑕᐅᖅ ᑲᑎᒪᑐᐃᓐᓇᖅᑎᓪᓗᒋᑦ 

ᐊᑐᓕᖁᔭᓕᐅᖃᑦᑕᓚᐅᕐᒪᑕ. 

 

ᖁᔭᓐᓇᒦᖅᐸᒃᑲᓗ ᐃᖅᑲᓇᐃᔭᖅᑎᒃᑲ ᐊᒃᓱᐊᓗᒃ 

ᐱᔭᕐᓂᖏᑦᑐᓕᕆᖃᑦᑕᕐᒪᑕ ᑕᒪᒃᑯᓂᖓ 

ᑮᓇᐅᔭᖅᑐᕈᑎᒃᓴᓂᒃ ᑐᓂᓯᖃᑦᑕᖅᑎᓪᓗᒋᑦ 

ᐱᓕᕆᕝᕕᑦᑎᓐᓄᑦ. ᖃᐅᔨᒪᔪᖓ ᐊᒃᓱᐊᓗᒃ 

ᐱᔭᕐᓂᖏᑦᑐᒃᑯᑦ ᐊᖅᑯᓵᖃᑦᑕᕋᑦᑕ 

ᐸᕐᓇᐃᕙᓪᓕᐊᓕᕋᓗᐊᖅᑐᑕ ᑕᐃᒃᑯᐊᓗ 

ᐃᖅᑲᓇᐃᕋᓱᒃᖢᑎᒍ ᐱᓕᕆᓇᓱᒃᖢᑎᒍ 

ᐃᖅᑲᓇᐃᖅᓯᓇᓱᒃᖢᑕᓗ. ᖃᐅᔨᒪᓪᓚᕆᒃᑐᖓ 

ᑖᒃᑯᓄᖓ ᐊᒃᑐᐊᓂᖃᕐᒪᑕ 

ᐊᐅᓚᑦᑐᓐᓇᖏᑕᑦᑎᓐᓂᑦ. 

 

ᖁᔭᓕᑦᑎᐊᖅᐳᖓ ᐊᑐᓕᖁᔭᓕᐊᕆᔭᐅᓯᒪᔪᓂᒃ 

ᖃᓄᐃᓕᐅᕈᑕᐅᖁᔨᔪᓂᒡᓗ ᑲᑎᒪᔨᓄᑦ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑕᑉᑑᓇ ᐊᒻᒪᓗ 

ᐃᖅᑲᓇᔭᐃᖅᑎᑎᑦ. ᐃᖅᓱᒃᑏ, ᐅᑯᐊ 

ᐃᖅᑲᓇᐃᔭᖅᑎᖏᑦ ᐊᕝᕙᐃᖅᑎᑲᐃᓐᓇᓚᐅᒃᑭᑦ.  

 

ᖁᔭᓐᓇᒦᒃ ᐃᖅᓱᖅᑏ. ᒫᓐᓇ ᑲᔪᓯᔪᓐᓇᕋᑦᑕ 

ᐱᓕᕆᐊᒃᓴᖅᑎᓐᓂᒃ, ᐱᕕᖃᑦᑎᐊᖅᖢᑕᓗ. ᒫᓐᓇ 

ᑖᓐᓇ ᐱᓕᕆᐊᕆᔭᒃᓴᕆᒐᑦᑎᒍ 

ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᕝᕕᒃ. ᒫᓐᓇ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓯᕗᓕᖅᑎᖓᑦ, ᒥᔅ 

ᐋᕆᐊᒃ ᐊᐱᕆᔪᒪᓪᓗᑎᑦ ᑕᑲᓄᓐᖓ 

ᐊᐱᖅᓱᖅᑕᐅᕕᖕᒧᑦ ᐅᖃᐅᓯᒃᓴᕆᔭᕐᓂᑦ 

ᐱᒋᐊᕈᑎᖃᕐᓂᐊᕋᑦᑕ. ᒥᔅ ᐋᕆᐊᒃ. ᒫᓐᓇ 

ᑲᔪᓯᒋᐊᕈᓐᓇᖅᓯᒐᑦᑕ, ᒥᓂᔅᑕ ᐋᕆᐊᒃ 

ᐱᒋᐊᖅᑎᑦᑎᔾᔪᑎᓐᓂᒃ ᐅᓂᒃᑲᐅᓯᖃᕈᒪᒍᕕᑦ 

ᐱᕕᖃᖅᑎᓕᖅᐸᒋᑦ. 

ᒪᓕᒐᒃᓴᖅ 41 - ᑮᓇᐅᔭᓂᒃ ᐃᓚᒋᐊᕈᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2013-

2014 - ᐃᓕᓐᓂᐊᖅᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐅᑯᐊ ᖃᓪᓗᓈᑎᑐᑦ ᐅᖃᓕᒫᕐᓂᐊᕋᒃᑭᑦ. 

 

(ᑐᓵᔨᑎᒍᑦ) ᐃᒃᓯᕙᐅᑖᖅ, ᖁᕕᐊᓱᒃᑐᖓ 

ᑕᒫᓃᑦᑕᕆᐊᒃᓴ ᐅᖃᐅᓯᕆᓗᒋᑦ ᑐᒃᓯᕋᐅᑎᒋᔭᐅᔪᑦ 

2013-14-ᒧᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐊᑭᑐᔪᖅᑐᕈᑎᒃᓴᖏᑦ. ᐊᑭᑐᔪᕐᓄᑦ ᐱᓕᕆᐊᕆᔭᐅᔪᑦ 

ᐃᓱᒪᒋᔭᐅᔪᑦ, ᐱᐅᓯᒋᐊᕈᑎᐅᔪᑦ 

ᐊᑭᑦᑐᕆᐊᕈᑕᐅᓪᓗᑎᒃ ᐅᕝᕙᓘᓐᓃᑦ 

ᐊᑐᒃᑲᓐᓂᕈᓐᓇᕐᓂᖓ ᓯᕗᑦᑐᕆᐊᖅᑎᑕᐅᓪᓗᓂ 

ᐃᒡᓗᒧᑦ. 

 

ᒐᕙᒪᕗᑦ ᐅᓄᖅᑐᓂᒃ ᐊᑭᑐᔪᖅᑐᕈᑎᒃᓴᓂᒃ 

ᓯᕗᓪᓕᐅᔾᔨᓯᒪᖕᒪᑕ ᐃᓕᓐᓂᐊᕐᓂᓕᕆᓂᐅᑉ 

ᐃᓗᐊᓂ 43-ᖑᓪᓗᑎᒃ ᐃᓐᓂᐊᕐᕖᑦ ᓄᓇᕗᒻᒥ 

ᐊᒃᓱᑲᓪᓚᒃ ᐊᑭᑐᔪᖅᑐᕈᑎᒃᓴᓂᑦ 

ᐃᓕᓐᓂᐊᕐᓂᓕᕆᓂᕐᒥᑦ ᐱᖁᑎᕐᔪᐊᖃᕋᑦᑕ ᐊᑐᓂᑦ 

ᓄᓇᓕᓕᒫᑦᑎᐊᓂᑦ ᓄᓇᕗᒻᒥ. 8,524-ᓂᒃ 

ᐃᓕᓐᓂᐊᖅᑎᖃᖅᑐᖅ ᐃᓕᓐᓂᐊᓕᓵᖅᑐᓂᑦ 

ᑎᑭᓪᓗᒍ ᖁᑦᑎᓐᓂᓕᒃ 12-ᒧᑦ ᓄᓇᕗᒻᒥ. 1,480-

ᖑᔪᑦ ᕿᑎᕐᒥᐅᓂᑦ, 2,975-ᖑᔪᑦ ᑭᕙᓪᓕᕐᒥ ᐊᒻᒪᓗ 

4,069 ᕿᑭᖅᑖᓗᖕᒥ. 96.5 ᐳᓴᓐ ᐃᓕᓐᓂᐊᖅᑏᑦ 

ᐃᓅᓪᓗᑎᒃ.  

 

ᐃᓕᓐᓂᐊᖅᑐᓕᕆᔨᒃᑯᑦ ᑐᒃᓯᕋᐅᑎᖓ ᐊᑭᑐᔪᓄᑦ 

ᐊᑐᕈᒫᖅᑕᖏᑦ 2013-14-ᒧᑦ $16 ᒥᓕᐊᓐ 910-

ᑕᐅᓴᐅᔪᑦ. ᐊᑐᕈᒫᖅᑐᑦ ᐱᖃᓯᐅᔾᔨᓯᒪᔪᑦ 

ᐱᓪᓚᕆᖕᓂᕆᔭᖏᑦ ᑮᓇᐅᔭᓂᒃ 

ᐊᑐᓗᐊᖅᑕᐃᓕᒪᔭᕆᐊᖃᕐᓂᖅ 

ᐊᑐᓕᖅᑎᑕᐅᓯᒪᓕᕐᒪᑦ ᓄᓇᕗᑦ ᒐᕙᒪᒃᑯᖏᓐᓂᑦ.  

 

ᐃᒃᓯᕙᐅᑖᖅ, ᐅᓄᕐᓂᖅᓴᐅᔪᑦ $16.9 ᒥᓕᐊᓐ 

ᐊᒡᒋᖅᑐᒧᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ 

ᐊᑐᖅᑕᐅᓂᐊᖅᑐᑦ ᐅᓄᑲᓪᓚᒃᑐᓄᑦ ᒫᓐᓇ 

ᐱᓕᕆᔭᐅᓕᖅᑐᓄᑦ. ᐊᑕᐅᓯᕐᒥᒃ 

ᐱᓕᕆᐊᔅᓴᖅᑕᖃᖅᖢᓂ ᐸᕐᓇᐃᑎᓪᓗᒋᑦ 

ᐃᓕᓐᓂᐊᕐᕕᒃᓴᐅᓂᐊᖅᑐᒥ ᖃᒪᓂᑦᑐᐊᕐᒥ 

ᐊᑯᓐᓂᖅᓱᖅᑐᓄᑦ. ᑖᔅᓱᒧᖓ ᐸᕐᓇᐃᔾᔪᑎᐅᔪᖅ 

ᐱᒋᐊᓂᐊᖅᑐᖅ $50,000 ᐸᕐᓇᐅᑎᒋᔭᐅᔪᓄᑦ 

ᑖᔅᓱᒧᖓ ᐊᕐᕌᒎᓛᖅᑐᖅ.  

 

ᖃᐅᔨᒪᔪᒍᑦ ᓱᕈᓰᑦ ᐃᓕᓐᓂᐊᓕᖅᐸᓪᓕᐊᖃᑦᑕᕐᒪᑕ 

ᐃᓕᓐᓂᐊᕐᕕᖕᒧᑦ ᐃᓯᓚᐅᓐᖏᓐᓂᖏᓐᓂ ᐊᒻᒪᓗᑦᑕᐅᖅ 

ᐊᑐᖃᑦᑕᖅᑕᖏᑦ ᐅᑭᐅᖃᓐᖏᑎᓪᓗᒋᑦ 

ᐅᑭᐅᖃᕈᓱᖕᓂᖓᓂ 6-ᒥ ᐊᒃᓱᐊᓗᒃ 

ᐊᒃᑐᐃᓂᖃᕈᓐᓇᕐᒪᑦ ᓱᕈᓯᐅᑉ ᐃᓅᓯᖓᓄᑦ. 

ᐱᓕᕆᕕᖓ ᐃᓕᓐᓂᐊᖅᑐᓕᕆᔨᒃᑯᑦ 

ᐊᖏᖅᓯᒪᑦᑎᐊᕐᒪᑕ ᑐᓂᓯᓂᕐᒧᑦ ᕿᑐᕐᖓᑦᑎᓐᓂ 

ᐱᕕᒃᓴᖃᑦᑎᐊᖅᑎᖃᑦᑕᖁᓪᓗᒋᑦ 

ᐃᓕᓐᓂᐊᕈᓐᓇᖁᓪᓗᒋᑦ ᓱᕈᓯᓛᖑᓂᖏᓐᓂ. ᑖᓐᓇ 

ᑐᑭᖃᖅᑐᖅ ᐃᓂᖃᖅᑎᑕᐅᑦᑎᐊᕆᐊᖃᖅᑐᖅ 

ᓱᕈᓯᓛᓕᕆᓂᕐᒧᑦ ᐱᓕᕆᔾᔪᑎᐅᔪᓄᑦ ᐃᓗᐊᓂ 

ᓄᑖᕈᕆᐊᖅᑕᐅᓯᒪᔪᓂᒃ ᐅᕝᕙᓘᓐᓃᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᑕ ᐃᒡᓗᖁᑎᖓᓂ. 

ᑕᒪᒃᑯᐊ ᓱᕈᓯᓛᓕᕆᓂᕐᒧᑦ ᐱᓕᕆᐊᑦ ᐱᖃᓯᐅᔾᔨᓯᒪᕗᑦ 

ᓚᐃᓴᖃᖅᖢᑎᑦ ᐸᐃᕆᕕᖕᓂᒃ ᐊᒻᒪᓗ 

ᐃᓕᓐᓂᐊᓕᒻᒪᒃᓴᕈᑕᐅᖃᑦᑕᖅᑐᑦ ᐊᒻᒪ ᐸᐃᕆᕕᓕᒫᑦ 

ᐅᖃᐅᓯᓕᕆᓂᕐᒧᑦ ᓄᓇᖃᖅᑳᖅᓯᒪᔪᑦ ᐱᒋᐊᕈᑎᖏᓐᓂ 

ᐱᓕᕆᐊᒃᓴᐃᑦ ᐊᒻᒪᓗ ᐊᖓᔪᖅᑳᕆᔭᐅᔪᑦ 

ᕿᑐᕐᖓᖃᖅᑐᓄᓪᓗ ᐱᓕᕆᔾᔪᑎᑎᒍᑦ. ᑕᐃᒃᑯᐊ 

ᐸᐃᕆᕕᖃᖅᑎᓪᓗᑕ ᐃᓕᓐᓂᐊᕐᕕᑦᑎᓐᓂ ᑕᐃᒪᓐᓇ 

ᐱᐅᔪᓂᒃ ᐸᖅᑭᒃᓯᔾᔪᑎᖃᖃᑦᑕᖅᑐᑦ 

ᓴᐃᐹᕿᕝᕕᖃᑦᑎᐊᖅᖢᑎᑦ ᐃᑲᔪᖅᑐᐃᓪᓗᑎᓪᓗ 

ᓱᕈᓯᓛᑦ ᐱᕈᖅᐸᓪᓕᐊᖁᓪᓗᒋᑦ ᓄᓇᓕᓕᒫᖅ 

ᐃᑲᔪᖅᑐᖅᑕᐅᑦᑎᐊᕐᓂᐊᕐᒪᑦ. ᑕᐃᒪᓕ ᓄᑖᒥᒃ 

ᐃᓕᓐᓂᐊᕐᕕᖕᒥ ᖃᒪᓂᑦᑐᐊᕐᒥ ᐸᕐᓇᒃᑎᓪᓗᑕ 

ᐱᕕᖃᖅᑎᑦᑎᓂᐊᕐᒥᔪᒍᑦ ᐸᐃᕆᕕᖃᕐᓗᓂ. 
 

ᐱᓕᕆᐊᒃᓴᐃᑦ ᓄᓇᕗᑦ ᐃᓗᐊᓃᑦᑐᓕᒫᑦ ᑲᔪᓯᓂᐊᖅᑐᑦ 

ᐊᕐᕌᒍᐊᓂ 2013-2014 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 

 ᓄᑖᕈᕆᐊᖅᑕᐅᓂᖓᖅ ᕿᑭᖅᑕᖅ 

ᐃᓕᓐᓂᐊᕐᕕᐊ ᐅᖅᓱᖅᑑᒥ ᑲᔪᓯᓂᐊᖅᑐᖅ 

ᑮᓇᐅᔭᖅᑐᕈᑎᖃᕐᓗᓂ $9.3 ᒥᓕᐊᓐᓂᑦ; 

 ᐃᖅᑲᓇᐃᔭᖅᑕᐅᔪ ᑲᔪᓯᓂᐊᖅᑐᖅ 

ᐸᕐᓇᐃᓂᕐᒧᑦ ᑎᑎᕋᐅᔭᖅᑕᐅᓯᒪᓂᖓᓂᓪᓗ 

ᐃᓚᒋᐊᕈᑎ ᓕᕙᐃ ᐊᒻᒪᖅ ᐃᓕᓐᓂᐊᕐᕕᒃ 

ᐊᕐᕕᐊᓂ ᑮᓇᐅᔭᖅᑐᕈᑎᒃᓴᖃᖅᖢᓂ $1.5 

ᒥᓕᐊᓐ; 

 ᐃᖅᑲᓇᐃᔭᕐᓂᖅ ᑲᔪᓯᓂᐊᖅᑐᖅ 

ᓄᑖᕈᖅᑎᑦᑎᕙᓪᓕᐊᓂᕐᒥᒃ ᐃᓄᒃᓱᒃ 

ᐃᓕᓐᓂᐊᕐᕕᐊᓗᖕᒥ ᐃᖃᓗᖕᓂ 

ᑮᓇᐅᔭᖅᑐᕈᑎᒃᓴᖃᖅᖢᑎᑦ $100,000-ᓄᑦ; 

ᐊᒻᒪᓗ 

 ᐃᖅᑲᓇᐃᖅᑕᐅᓂᐊᕐᓂᖏᑦ ᐃᓕᓐᓂᐊᕐᕖᑦ 

ᓄᑖᕈᕆᐊᖅᑎᑕᐅᓂᖏᓐᓄᑦ ᕿᑭᖅᑕᕐᔪᐊᒥ 

ᐱᖃᓯᐅᔾᔨᓪᓗᑎᑦ ᓄᑖᕈᕆᐊᖅᑎᑦᑎᓗᑎᑦ 

ᐃᓕᓐᓂᐊᕐᕕᖕᒥ ᐃᓐᓇᐃᑦ 

ᐃᓕᓐᓂᐊᕐᕕᖓᓐᓂᒡᓗ $50,000-ᓂᑦ 

ᐊᑐᕈᒪᓂᖃᖅᖢᑎᑦ.  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᕌᒍᑦ ᐊᒥᓲᓐᖏᑦᑐᖅ ᐊᓂᒍᖅᓯᒪᓕᖅᑎᓪᓗᒋᑦ 

ᐱᓕᕆᕕᕗᑦ ᑐᐊᕕᕐᓇᖅᑐᓂᒃ ᓴᖅᑭᑦᑐᖃᖃᑦᑕᓚᐅᕐᒪᑦ 

ᐃᕐᖐᓐᓇᖅ ᑲᒪᒋᑦᑕᐅᑎᒋᔭᕆᐊᓕᖕᓂᒃ. ᑕᐃᒪᓕ 

ᐃᑲᔪᖁᓪᓗᒍ ᑖᒃᑯᓂᖓ ᑐᐊᕕᕐᓇᖅᑐᓂᒃ 

ᐱᓕᕆᖃᑦᑕᕆᐊᖃᓚᐅᕐᓂᕗᑦ ᐊᐅᓚᔾᔭᐃᒋᐊᓚᐅᖅᑐᒍᑦ 

ᐱᓕᕆᐊᒃᓴᓂᒃ ᕿᒥᕐᕈᓇᒋᐊᖃᕐᓂᕐᒥᒃ 

ᐃᓕᓐᓂᐊᕐᕕᓕᒫᑦᑎᐊᓂᒃ ᐱᒋᐊᕐᓗᒍ 2010-2011-ᒧᑦ. 

ᑖᓐᓇ ᕿᒥᕐᕈᓇᕐᓂᐅᔪᖅ ᐃᓕᓐᓂᐊᓂᕐᒥᒃ ᑕᒪᒃᑮᖕᓂᒃ 

ᑭᓱᑐᐃᓐᓇᕐᒥᒃ ᑭᓐᖒᒪᔭᖏᓐᓂ ᐱᑐᐃᓐᓇᐅᖏᑦᑐᓄᑦ 

ᖃᓄᕐᓗ ᐱᐅᑎᒋᖕᒪᖔᑕ ᐃᓕᓐᓂᐊᕐᕖᑦ. 

ᕿᒥᕐᕈᓇᒃᑎᐅᔪᑦ ᐅᓪᓗᓄᑦ ᑎᓴᒪᓄᑦ ᐱᖓᓲᔪᖅᑐᓄᓪᓗ 

ᐅᐸᒍᑎᓯᒪᖃᑦᑕᓚᐅᖅᑐᑦ ᐃᓕᓐᓂᐊᕐᕕᓕᒫᓂᑦ ᐊᒻᒪᓗ 

ᐃᓘᓐᓇᑦᑎᐊᖏᑦ ᐃᓕᓐᓂᐊᕐᕖᑦ 

ᖃᐅᔨᓴᖅᑕᐅᓯᒪᓕᖅᑐᑦ.  

 

ᐃᒃᓯᕙᐅᑖᖅ, ᑖᒃᑯᐊ ᖃᐅᔨᓴᕈᑏᑦ ᐱᔭᕇᖅᓯᒪᓕᕐᒪᑕ 

ᐱᓕᕆᕕᕗᑦ ᐊᐅᓚᔾᔭᐃᒋᐊᕈᑎᒃᓴᖃᖅᑐᖅ 

ᓱᕋᒃᓯᒪᔪᓕᕆᔾᔪᑕᐅᓂᐊᖅᑐᓂᒃ ᓄᑖᕈᕆᐊᕈᑎᒃᓴᖏᓪᓗ 

ᐊᑐᓂ ᐃᓕᓐᓂᐊᕐᕕᖕᓄᑦ. 

ᐃᖅᑲᓇᐃᔭᖃᑎᖃᕐᓂᐊᖅᑐᒍᑦ ᓄᓇᓕᓕᕆᔨᒃᑯᑦ 

ᐱᓕᕆᕕᖓᓂ ᑕᒪᒃᑯᐊ ᓇᓗᓇᐃᖅᑕᐅᓯᒪᔪᑦ 

ᐱᓕᕆᔭᐅᔭᕆᐊᖃᖅᑐᑦ ᑎᑎᕋᖅᓯᒪᓂᖏᑦ ᒪᓕᒡᓗᒋᑦ.  

 

ᐅᓄᖅᓯᒋᐊᖅᓯᒪᔭᕗᑦ ᑮᓇᐅᔭᖅᑐᕈᑎᒃᓴᕗᑦ $5 

ᒥᓕᐊᓐᓄᑦ ᑖᒃᑯᓄᖓ 

ᓱᕋᒃᓯᒪᔪᓕᕆᔾᔪᑕᐅᖃᑦᑕᕐᓂᐊᕐᒪᑦ ᐃᓘᓐᓇᖏᓐᓄᑦ 43-

ᖑᔪᓄᑦ ᐃᓕᓐᓂᐊᕐᕕᖕᓄᑦ ᐊᕐᕌᒍᐊᓂ 2013-2014-ᒥ. 

ᐱᖁᑎᒋᔭᖏᑦ ᑖᒃᑯᐊ ᐊᑐᖅᑕᐅᖏᓐᓇᖃᑦᑕᖅᑐᑦ 

ᐃᓗᓕᕆᔭᖏᑦ ᓲᕐᓗ ᑐᓐᖓᕕᖏᑦ ᐃᓕᓐᓂᐊᕐᕖᑦ 

ᐅᖅᑯᐃᓴᐅᑎᖃᐅᑏᑦ, ᐃᑯᒻᒪᖅᑯᑎᖃᐅᑏᑦ, ᐃᒡᓘ 

ᖄᖓ, ᐃᒡᓘᑉ ᓴᓂᕌ, ᓇᑎᖏᑦ, ᐊᑭᓐᓇᐃᑦ, ᐃᒐᓛᑦ, 

ᐊᒻᒪ ᑲᖏᖏᑦ ᑕᐃᒃᑯᐊ ᐊᓯᔾᔨᖅᑕᐅᒋᐊᖃᖃᑦᑕᕐᒪᑕ 

ᐊᑯᓚᐃᑦᑐᒃᑯᑦ ᒪᓕᒃᖢᒋᑦ ᖃᓄᖅ ᐊᑯᓂᐅᑎᒋᔪᖅ 

ᐊᑐᖅᑕᐅᔪᓐᓇᕐᒪᖔᑕ ᐃᒡᓗᓂ. ᑖᔅᓱᒧᖓ 

ᐱᒋᐊᕈᑎᐅᔪᖅ ᐱᕕᖃᖅᑎᑦᑎᔪᖅ 

ᓯᕗᓪᓕᐅᔾᔨᔪᓐᓇᕐᓂᐊᕋᑦᑕ ᐃᓕᓐᓂᐊᕐᕕᑦᑎᓐᓂ 

ᐃᑲᔪᖅᑐᖅᑕᐅᓗᑕ ᓄᓇᓕᖕᓄᑦ ᒐᕙᒪᒃᑯᓄᓪᓗ 

ᐱᔨᑦᓯᖅᑎᒃᑯᓐᓂ ᓴᓇᕙᓪᓕᐊᔪᓐᓇᕐᓂᐊᕋᑦᑕ 

ᓱᕋᒃᓯᒪᔪᓕᕆᔾᔪᑎᐅᓂᐊᖅᑐᓂᒃ ᐅᕝᕙᓘᓐᓃᑦ 

ᐃᓇᖐᔾᔪᑕᐅᓂᐊᖅᑐᓂᒃ ᐃᓕᓐᓂᐊᕐᕕᖕᓄᑦ 

ᐱᓕᕆᑦᑎᐊᕐᓂᖃᕐᓗᑕ. ᑖᒃᑯᐊ ᐱᓕᕆᐊᒃᓴᐅᔪᑦ 

ᑕᕝᕗᖓ ᑐᕌᖓᔪᑦ ᐊᖏᖅᑕᐅᕙᒃᑐᑦ ᑐᖏᓕᖓᓄᑦ 

ᒥᓂᔅᑕᐅᑉ. 

 

ᐃᓚᖏᓪᓗ ᐱᓕᕆᐊᒃᓴᐅᔪᑦ ᐱᒋᐊᖅᑕᐅᓚᐅᖅᓯᒪᔪᑦ 

2012-13ᒥᒃ ᐱᖃᓯᐅᔾᔨᓯᒪᕗᖅ ᐅᑯᓂᖓ: 

 

 ᐃᒡᓘᑉ ᓴᓂᕋᖓᓂᒃ ᐃᓕᐅᖅᑲᐃᓂᕐᒥᑦ ᔫᒥ 

ᐃᓕᓐᓂᐊᕐᕕᐊᓂ ᐃᖃᓗᖕᓂ $500,000-

ᖑᓪᓗᓂ; 

 ᑕᐃᒃᑯᐊᓗ ᐊᐅᓚᐅᑏᑦ ᖃᒥᒃᑳᓪᓚᖕᓂᖅᐸᑕ 

ᐊᑐᖅᑕᐅᒐᔭᐅᖅᑐᑦ ᖁᕐᓗᖅᑑᒥ ᐊᑭᖃᖅᖢᓂ 

$450,000; 

 ᐃᒡᓗᑉ ᖄᖓ ᖁᓛᖓ ᐊᓯᔾᔨᖅᑕᐅᓂᖓ 

ᑲᖏᖅᖢᒑᐱᖕᒥ ᖁᓗᐊᖅ ᐃᓕᓐᓂᐊᕐᕕᖓ 

$300,000-ᖑᓚᐅᖅᑕ; 

 ᐃᒡᓘᑉ ᑐᓐᖓᕕᖓ ᓕᐅ ᐅᓴᒃ 

ᐃᓕᓐᓂᐊᕐᕕᖓᓂ ᐊᑭᖃᓚᐅᖅᑐᖅ $180,000 

ᐊᑭᖃᕋᔭᐅᖅᑐᖅ. 

 

ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᔨᒃᑯᑦ ᒥᑭᑦᑑᑎᓄᑦ 

ᐊᑭᑐᔪᖅᑐᕈᑎᒃᓴᖃᕐᒥᔪᑦ. ᑮᓇᐅᔭᐃᑦ ᑖᒃᑯᐊ 

ᐊᔾᔨᒌᓐᓂᑦᑐᓂᒃ ᒥᑭᑦᑑᑎᓂᒃ ᐊᑭᑐᔫᑎᓂᒃ 

ᐱᓕᕆᔾᔪᑕᐅᔪᓐᓇᖅᑐᑦ ᓄᓇᕗᓕᒫᑦ ᐃᓗᐊᓂ, 

ᑮᓇᐅᔭᖅᑐᕈᑎᒃᓴᖃᖅᖢᓂ $500,000-ᓂᒃ 

ᐊᑭᓕᐅᑕᐅᓂᐊᖅᑐᑦ ᓱᕋᒃᓯᒪᔪᓕᕆᔪᑎᓄᑦ 

ᓄᑖᕈᕆᐊᖅᑎᒃᑎᓂᕐᒧᑦ ᐱᐅᓯᒋᐊᕈᑕᐅᔪᓄᒡᓗ 

ᐊᖏᖅᑕᐅᓯᒪᔪᓂᒃ ᒥᑭᑦᑑᑎᓄᑦ ᐊᑭᑐᔪᖅᑐᕈᑎᒃᓴᓄᑦ 

ᐊᑐᕈᒫᖅᑐᓂᒃ 2013-14 ᐊᕐᕌᒍᖓᓂ. ᐱᓕᕆᐊᒃᓴᐅᔪᑦ 

ᑕᒪᒃᑯᐊ ᐊᑦᑕᕐᓇᔾᔭᐃᖅᓯᒪᓂᕐᒧᑦ 

ᐋᓐᓂᐊᖅᑖᖅᑖᐃᓕᒪᓂᕐᒧᑦ ᑐᕌᖓᓗᐊᖅᑐᖅ 

ᒥᑭᑦᑑᑎᑦᑕᐅᖅ ᐱᓕᕆᔾᔪᑎᐅᔪᖅ 

ᓇᓗᓇᐃᖅᑕᐅᓯᒪᓐᖏᑦᑐᖅ ᐊᑭᑐᔪᖅᑐᕈᑎᓄ ᐸᕐᓇᑎᐅᑉ 

ᐃᓗᐊᓂ. ᐱᓕᕆᐊᒃᓴᐃᑦ ᑕᕝᕗᖓ ᐃᓂᖃᖅᑐᖅ 

ᐊᖏᖅᑕᐅᕙᒃᑐᖅ ᑐᖏᓕᖓᓄᑦ ᒥᓂᔅᑕᐅᑉ. 

 

ᐃᒃᓯᕙᐅᑖᖅ, ᓄᐊᑦᑎᖃᑦᑕᕋᑦᑕ ᑐᓴᒐᒃᓴᓂᒃ 

ᕼᐋᒻᓚᒃᑯᖕᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᓄᓇᓕᖏᓐᓂᒃ, ᐃᓕᓐᓂᐊᕐᕕᖕᓂᑦ ᐊᒻᒪᓗᒃᑕᐅᖅ 

ᐱᓕᕆᕝᕕᖓᓐᓂᑦ ᓄᓇᓕᖕᓂ ᒐᕙᒪᒃᑯᓐᓄᓪᓗ 

ᐱᔨᑦᓯᑦᑎᒃᑯᑦ ᓴᓇᖁᓪᓗᑕ ᐸᕐᓇᐅᑎᓂᒃ ᐊᒻᒪ 

ᒥᐊᓂᕆᔭᐅᖁᓪᓗᒋ ᐊᑭᑐᔪᖅᑐᕈᑎᒃᓴᓄᑦ 

ᓯᕗᓪᓕᐅᑎᓯᒪᔭᕗᑦ. ᐊᖅᑯᑎᒋᓪᓗᒍ ᑕᒪᒃᑯᓄᖓ 

ᖃᕋᓴᐅᔭᒃᑯᑦ ᓄᐊᑕᐅᓯᒪᓕᕐᒪᑕ ᑐᓴᒐᒃᓴᐃᑦ 

ᕿᒥᕐᕈᓇᒍᓐᓇᖅᑐᒋᑦ ᐃᓕᓐᓂᐊᕐᕖᑦ 

ᐊᑐᖅᑕᐅᓂᕆᔭᖏᖕᓂᑦ ᐊᒻᒪ ᐃᒡᓗ ᖃᓄᐃᓕᕐᒪᖔᑕ 

ᐱᖃᓯᐅᑎᓪᓗᒋᑦ ᐸᕐᓇᒃᑕᐅᓯᒪᔪᑦ ᐱᓕᕆᔭᐅᔭᕆᐊᓖᑦ 

ᖃᐅᔨᒋᐊᕐᓗᑕ ᑲᔪᓯᔪᓂᒃ ᓯᕗᓂᒃᓴᑦᑎᓐᓂᒡᓗ 

ᐊᑭᑐᔪᖅᑐᕆᐊᖃᕐᓂᐊᖅᑐᓂᒃ. 

 

ᐊᑐᓂᓗ ᐊᕐᕌᒍᑕᒫᖅ ᕿᒥᕐᕈᓇᖃᑦᑕᖅᑐᒍ 

ᑐᒃᓯᕋᐅᑎᓂᒃ ᐃᓕᓐᓂᐊᖅᑐᓄᑦ ᐅᓯᑲᖅᑕᐅᑎᒃᓴᓄᑦ 

ᐊᒻᒪ ᐱᓕᕆᕝᕕᐅᑉ ᓄᓇᓯᐅᑎᒃᓴᖓᓄᑦ, 

ᐃᓕᓯᓯᒪᓕᖅᑐᒍᑦ ᖁᓕᓄᑦ ᐊᕐᕌᒍᓄᑦ ᕚᓯᓂᒃ 

ᐃᓇᖐᔾᔪᑎᒃᓴᐅᓂᐊᖅᑐᓄᑦ ᐸᕐᓇᐅᑎᓂᒃ 2012-13 

ᓄᑖᓂᒃ ᐃᓕᓐᓂᐊᖅᑎᓄᑦ 

ᐅᓯᑲᖅᑕᐅᑎᑖᖅᑎᑦᑎᓚᐅᖅᑐᒍᑦ ᕚᓯᒥ ᐃᒡᓗᓕᒑᕐᔪᖕᒥ. 

2013-14 ᑮᓇᐅᔭᖅᑐᕈᑎᒃᓴᖃᖅᑐᒍᑦ $185,000 

ᐊᖏᖅᑕᐅᓯᒪᔪᓄᑦ ᐃᓕᓐᓂᐊᖅᑏᑦ ᕚᓯᖃᐅᔭᐅᓪᓗᑎ 

ᑐᒃᓯᕋᐅᑎᖏᖕᓄᑦ. 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑎᒃᓴᖃᕈᒃᓯ ᑕᐃᒃᑯᐊ 

ᑭᐅᓇᓱᖃᑦᑕᕐᓂᐊᖅᐸᒃᑲ ᕿᒥᕐᕈᓇᒃᑎᓪᓗᑕ 

ᐃᓕᓐᓂᐊᖅᑐᓕᕆᔨᒃᑯᑦ ᐊᑐᕈᒫᖅᑕᖏᑦ 2013-14 

ᐊᒻᒪᓗᒃᑕᐅᖅ ᐊᕐᕌᒍᑦ ᑎᓴᒪᓂᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ, 

ᑲᔪᓯᓚᐅᖏᓐᓂᑦᑎᓐᓂ ᐃᑲᔪᖅᑎᒋᔪᒪᔭᕐᓂᒃ 

ᐊᐱᖅᓱᖅᑕᐅᕕᖕᒧᐊᖁᔨᕖᑦ ᒥᓂᔅᑕ ᐋᕆᐊᒃ?  

 

ᓯᕗᓕᖅᑎ ᐄᕙ ᐋᕆᐊᒃ: ᐄ, ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᑲᑎᒪᔩᑦ ᐊᖏᖅᐱᓰ ᑖᓐᓇ 

ᐃᑲᔪᖅᑎᖓᓂᒃ ᑕᕝᕗᓐᖓᖅᓯᖁᔨᑎᓪᓗᒍ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᐃᖅᓱᒃᑏ, ᐃᑲᔪᖅᑎᖓ 

ᐃᓯᖅᑎᓚᐅᕈᒃ. ᐃᑲᔪᖅᑎᖏᑦ ᐃᓯᖅᑎᓚᐅᒃᑭᒃ. 

ᐅᐊᑲᓪᓚᖔᓕ. 

 

ᖁᔭᓐᓇᒦᒃ ᐃᖅᓱᒃᑏᑦ, ᑲᑎᒪᔨᕋᓛᑦ ᐃᒃᓯᕙᐅᑕᖓᑦ, 

ᒪᒥᐊᓇᖅ. ᒥᓂᔅᑕ ᐋᕆᐊᒃ ᑖᒃᑯᐊ 

ᐃᖅᑲᓇᐃᔭᖅᑎᑎᑦ ᑭᒃᑰᖕᒪᖔᑕ 

ᑭᓱᓕᕆᔨᐅᖕᒪᖔᑕᓗ ᑐᓴᖅᑎᓚᐅᖅᑎᒍ 

ᑎᑎᕋᖅᓯᒪᑦᑎᐊᕐᓂᐊᕐᒪᑦ 

ᓇᓗᓇᐃᖅᓯᒪᑦᑎᐊᕐᓂᐊᕐᒪᓪᓗ, ᒥᓂᔅᑕ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᑖᓐᓇ ᓴᐅᒥᓐᓃᑦᑐᖅ ᑳᑎ ᐅᒃᐱᒃ ᒥᓂᔅᑕᐅ 

ᑐᖓᓕᖓ ᐊᒻᒪᓗ ᑕᓕᖅᐱᓐᓃᑦᑐᖅ ᒨᕆ ᕼᐅᐊᓐ 

ᑖᓐᓇ ᑮᓇᐅᔭᓕᕆᕕᑦᑎᓐᓃᑦᑐᖅ. ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ, 

ᑐᓐᖓᓱᒋᑦᑎᒃ ᐊᐱᕆᑦᑎᐊᓕᓵᕐᓚᖓ ᑲᑎᒪᔨᕋᓛᑦ 

ᐃᒃᓯᕙᐅᑕᖓᑦ ᐅᖃᐅᓯᒃᓴᖃᖅᐲᑦ ᒪᑐᐃᖅᓯᔾᔪᑎᓂᒃ, 

ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᓯᕙᐅᑖᖅ. 

ᐃᒃᓯᕙᐅᑕᐅᖃᑕᐅᑲᐃᓐᓇᕋᓗᐊᖅᑐᖓ ᑭᓯᐊᓂ 

ᒪᑐᐃᕆᐊᕈᑎᓂᑦ ᐱᖃᖅᑐᖓ. ᖁᔭᓐᓇᒦᒃ 

ᐃᒃᓯᕙᐅᑖᖅ. ᑲᔪᓯᓚᖔ? 

 

ᐃᒃᓯᕙᐅᑕᖅ: ᐊᑏᒃ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᖁᕕᐊᓱᒃᐳᖓ ᒪᑐᐃᖅᓯᔾᔪᑎᖃᕆᐊᒃᓴᖅ 

ᑭᒡᒐᖅᑐᕐᓗᒋᑦ ᑲᑎᒪᔨᕋᖑᔪᑦ ᐃᓅᓯᕐᒧᑦ 

ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᑲᑎᒪᑐᐃᓐᓇᖅᑐᑦ 

ᐃᓱᒪᒃᓴᖅᓯᐅᕈᑎᖃᖅᐸᓪᓕᐊᓕᖅᑎᓪᓗᒋᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᓂᒃ 

ᐊᑐᖅᑐᒃᓴᖁᑎᖏᓐᓂᒃ 2013-2014 ᐊᑭᔫᑎᓄᑦ 

ᐊᑐᖅᑐᒃᓴᓄᑦ ᐃᒪᓐᓇᓄᑦ $16,910,000.  

 

ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔫᑎᓄᑦ 

ᒥᒃᓴᐅᓴᒃᓯᒪᔭᖏᑦ 2013-2014 ᐱᖃᓯᐅᔾᔨᔪᑦ 

ᑕᓪᓕᒪᓂᒃ ᓄᓇᓕᖕᓄᑦ 

ᐱᓕᕆᐊᖑᓪᓗᐊᑕᕐᓂᐊᖅᑐᓂᒃ, ᑎᓴᒪᐅᔪᑦ ᑲᔪᓰᔪᑦ 

ᐊᕐᕌᒍᓂ ᐊᓂᒍᖅᑐᓂᒃ, ᐊᒻᒪ ᑕᓪᓕᒪᐅᔪᑦ 

ᐱᓕᕆᐊᖑᔪᑦ ᓇᓗᓇᐃᖅᓯᓯᒪᓪᓚᕆᓐᖏᑦᑐᑦ ᓱᓕ 

ᓇᓕᐊᖕᓂᒃ ᓄᓇᓕᖕᓂ ᐅᕝᕙᓗ ᐊᕕᒃᑐᖅᓯᒪᔪᓂ 

ᓇᓗᓇᐃᖅᑕᐅᓯᒪᓇᑎᒃ. 

 

ᒪᓕᒐᓕᐅᖅᑎᑦ ᖃᐅᔨᒪᓂᐊᖅᐳᑦ ᑐᒃᓯᕋᖅᑐᖃᕐᒪᑦ 

ᑭᖑᓪᓕᕐᒥᒃ ᐱᓕᕆᐊᖑᓂᐊᖅᑐᓄᑦ ᓯᕕᑐᔪᒧᑦ 

ᐃᓕᓐᓂᐊᕐᕕᖕᒧᑦ ᓴᓇᒋᐊᕈᑎᓄᑦ ᐅᖅᓱᖅᑑᒧᑦ 

ᑕᒪᓐᓇ ᐱᒋᐊᖅᑕᐅᓚᐅᖅᓯᒪᔪᖅ 2004−ᖑᑎᓪᓗᒍ 

ᑭᓯᐊᓂ ᑭᖑᕙᕆᐊᖅᑕᐅᑐᐃᓐᓇᖃᑦᑕᓚᐅᕐᒪᑦ 

ᐊᒥᓱᐊᖅᑎᑲᓪᓚᒃᑐᓂ ᐱᔾᔪᑎᒋᓪᓗᒍ 

ᐊᓯᔾᔨᕐᓂᖏᓐᓄᑦ ᐱᔭᒃᓴᐅᓂᐊᖅᑐᑦ.  ᐊᑯᓂᒧᑦ 

ᑭᖑᕙᕆᐊᖅᑕᐅᓂᖏᑦ ᐊᒻᒪ ᐊᓯᔾᔨᕐᓂᖏᓪᓗᑦ 

ᐊᑭᑐᔫᑎᓄᑦ ᐸᕐᓇᖕᓂᕐᒧᑦ ᓇᓗᓕᕈᑕᐅᖃᑦᑕᓚᐅᕐᒪᑕ 

ᐊᒻᒪ ᑐᑭᓯᓂᕐᓗᒃᑕᐅᕙᒃᖢᑎᒃ ᓄᓇᓕᖕᓂ. 

ᑲᑎᒪᔨᕋᓛᖑᔪᑦ ᑎᓕᐅᕆᒃᑲᓂᖅᐳᑦ ᒥᓂᔅᑕᐅᔪᒥᒃ 

ᑕᒪᒃᑯᐊ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᑲᑎᒪᔨᐅᔪᑦ ᐊᒻᒪ ᓄᓇᓕᐅᔪᑦ ᑐᓴᐅᒪᑏᓐᓇᕐᓗᒋᑦ 

ᐊᒻᒪ ᐅᓪᓗᒥᒧᑦ ᖃᓄᐃᓕᖓᓕᕐᓂᖏᓐᓂᒃ ᑕᒪᒃᑯᐊ 

ᐱᓕᕆᐊᖑᔪᑦ ᐊᒻᒪ, ᐊᔪᕐᓇᖏᑉᐸᑦ, 

ᓇᓗᓇᐃᖅᓯᕙᓪᓗᑎᒃ ᐊᓯᔾᔨᕐᓂᐅᓂᐊᖅᑐᓂᒃ 

ᐸᕐᓇᒍᑕᐅᔪᓄᑦ. 

 

ᐸᕐᓇᒍᑕᐅᓯᒪᖕᒥᔪᑦᑕᐅᖅ 2013-2014 

ᑭᖑᓪᓕᖅᐹᖓᓂ ᐱᓕᕆᐊᖑᔪᑦ ᒪᕐᕉᖕᓂ 

ᐃᓕᓐᓂᐊᕐᕕᐅᔫᖕᓂᒃ ᐃᖃᓗᖕᓂᑦ ᐊᒻᒪ 

ᕿᑭᖅᑕᕐᔪᐊᒥ, ᐃᓕᓐᓂᐊᕐᕕᐅᔪᖅ ᐅᐃᒍᔭᐅᓂᖓ 

ᐊᕐᕕᐊᓂ ᑲᔪᓯᓂᐊᖅᑐᖅ ᑎᑎᕋᐅᔭᖅᑕᐅᓂᖓᓄᑦ, 

ᐊᒻᒪ ᐸᕐᓇᒍᑕᐅᓂᖓᓄᑦ ᐊᑯᓐᓈᕿᔪᓄᑦ 

ᐃᓕᓐᓂᐊᕐᕕᖕᒧᑦ ᖃᒪᓂᑦᑐᐊᕐᒥ.  

 

ᑲᑎᒪᔨᕋᓛᖑᔪᑦ ᖁᕕᐊᓱᒃᑐᑦ ᐱᑎᑕᐅᔭᕆᐊᒃᓴᖅ 

ᓇᓗᓇᐃᔭᐃᓯᒪᔪᓂᒃ ᒫᓐᓇᕐᓂᓴᐅᓂᖅᓴᐅᔪᓂᒃ 

ᒥᑭᑦᑑᑕᐅᓂᖅᓴᓄᑦ ᐊᑭᑐᔫᑎᓄᑦ ᐊᒻᒪ ᑎᑎᕋᖅᓯᒪᔪᑦ 

ᒥᑭᓐᓂᑦᑑᑕᐅᔪᓂᒃ ᐱᓕᕆᐊᓂᒃ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᒪᒋᔭᐅᓯᒪᓕᖅᑐᓂᒃ ᑕᐃᒪᐃᑦᑐᓄᑦ 

ᑮᓇᐅᔭᖃᖅᑎᑕᐅᓚᐅᖅᑐᓂᒃ ᑕᒫᓂ ᐊᕐᕌᒍᒥ. 

ᑲᑎᒪᔨᕋᓛᖑᔪᑦ ᐊᑐᓕᖁᔨᔪᑦ ᒥᓂᔅᑕᒧᑦ 

ᐊᖓᔪᖅᑲᐅᑎᖏᓐᓄᓪᓗ 

ᓇᓗᓇᐃᖅᓯᒋᐊᒃᑲᓐᓂᖁᓪᓗᒋᑦ ᖃᓄᐃᑦᑐᑦ 

ᐱᓕᕆᐊᖑᓂᐊᖅᑐᑦ ᐃᓱᒪᒃᓴᖅᓯᐅᕈᑎᒋᔭᐅᓂᐊᕐᒪᖔᑕ 

ᐊᕐᕋᒍᒥ ᐊᒡᒋᖅᑐᒥ ᐊᒻᒪ ᖃᓄᖅ ᓇᓕᐊᒃ 

ᓯᕗᓪᓕᐅᔾᔭᖁᔭᐅᓂᐊᕐᒪᖔᑕ. 

 

ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᐃᑲᔪᖅᑐᐃᖏᓐᓇᖅᐳᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᖏᓐᓂᒃ ᑕᐅᕗᖓ 

ᒪᑭᒪᔾᔪᑎᒋᓂᐊᖅᑕᖏᓐᓄᑦ ᓴᓇᒋᐊᕐᓂᐅᔪᓂᒃ 

ᐃᒪᐃᑦᑑᕙᒃᖢᑎᒃ ᓴᓇᒋᐊᖃᑦᑕᕐᓂᕐᒧᑦ ᓄᓇᕗᒻᒥ 

ᐃᓕᓐᓂᐊᕐᕕᐅᔪᓄᑦ, ᐊᒥᓱᓪᓗ ᐱᔾᔪᑎᖃᖅᖢᑎᑦ 

ᑭᒃᑯᑐᐃᓐᓇᕐᓄᑦ ᑎᒥᒧᑦ ᖃᓄᐃᓐᓇᖏᒃᑲᓗᐊᕐᒪᖔᑕ 

ᐊᒻᒪ ᐊᑦᑕᕐᓇᓐᖏᒃᑲᓗᕐᒪᖔᑕ. ᑕᐃᒪᓕ 

ᖃᐅᔨᓴᕇᖅᓯᒪᓕᕐᒪᑕ ᓄᓇᕗᒻᒥ ᐃᓕᓐᓂᐊᕐᕕᐅᔪᓂᒃ, 

ᒪᓕᒐᓕᐅᖅᑎᐅᔪᑦ ᑎᓕᐅᕆᕗᑦ ᒥᓂᔅᑕᐅᔪᒥᒃ ᐊᒻᒪ 

ᐃᖅᑲᓇᐃᔭᖅᑎᖏᓐᓂᒃ ᐱᓕᕆᖃᑎᖃᖁᓪᓗᒋᑦ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᓇᓗᓇᐃᖅᓯᓗᑎᒃ ᓇᓕᐊᒃ ᓴᓇᔭᐅᒋᐊᕆᐊᖃᖅᑐᑦ 

ᑐᐊᕕᕐᓂᖅᓴᐅᒻᒪᖓᑕ ᐊᒻᒪ ᑕᐃᒃᑯᓄᖓ ᓄᓇᓕᖕᓂ 

ᒐᕙᒪᒃᑯᓐᓂᓗ ᐱᔨᑦᑎᖅᑎᓄᑦ 

ᖃᐅᔨᒪᑦᑎᐊᕋᓱᐊᕐᓂᐊᕐᒪᑕ ᓇᓕᐊᒃ 

ᑲᒪᒋᔭᐅᔭᕆᐊᖃᖅᑐᑦ ᑲᒪᒋᔭᐅᔪᓐᓇᕐᓂᐊᕐᒪᖔᑕ 

ᐊᑯᓂᐅᓗᐊᓐᖏᑦᑐᒥ. 

 

ᐃᒃᓯᕙᐅᑖᖅ, ᑕᒪᓐᓇ ᐃᒡᓗᖃᖅᑎᑦᑎᔭᕆᐊᖃᕐᓂᐅᔪᖅ 

ᐃᖅᑲᓇᐃᔭᖅᑎᓄᑦ ᓱᓕ ᐃᓱᒫᓗᒍᑕᐅᒻᒪᕆᒃᐳᖅ 

ᐊᒥᓱᑲᓪᓚᐅᔪᓂᒃ ᓄᓇᓕᖕᓂ ᓄᓇᖃᖅᑐᓂ. ᓄᓇᕗᒻᒥ 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐊᑐᓕᓚᐅᖅᑐᖅ 

ᔪᓚᐃ 2009, ᐱᔭᕆᐊᖃᖅᑎᑦᑎᒻᒪᑦ ᓇᓗᓇᐃᖅᓯᒪᔪᓂᒃ 

ᐃᓕᓐᓂᐊᖅᑏᑦ ᐃᓄᒋᐊᓐᓂᕆᔭᕆᐊᖃᖅᑕᖏᓐᓄᑦ 

ᐃᓕᓴᐃᔨᒧᑦ ᐊᑕᐅᓯᕐᒧᑦ ᑕᐃᒪᓕ, 

ᐃᒪᐃᒋᐊᖃᖅᑎᑦᑎᕗᖅ ᓈᒻᒪᒃᑐᓂᒃ 

ᐃᖅᑲᓇᐃᔭᖅᑎᖃᕐᓗᑎᒃ. ᑕᐃᒃᑯᐊ ᐃᓕᓴᐃᔨᐅᓂᕐᒧᑦ 

ᐃᓕᓐᓂᐊᖅᑐᑦ ᐊᔪᕈᓐᓃᓚᐅᓐᖏᓐᓂᖏᓐᓂ 

ᑭᖑᕝᕖᔪᒃᓴᒫᖑᓪᓗᑎᒃ ᓈᒻᒪᒃᓯᓚᐅᓐᖏᓐᓂᖏᓐᓂ 

ᑕᒪᒃᑯᓂᖓ ᐃᓕᓴᐃᔨᐅᔪᓂᒃ ᓄᖅᑲᑐᒃᓴᒫᖑᓕᖅᑐᓂᒃ, 

ᑎᑭᑎᑦᑎᖃᑦᑕᕆᐊᖃᕐᓂᐊᕐᒪᑕ ᑲᓇᑕᒥᖔᖅᑐᓂ. 

ᑕᐃᒪᓕ ᐃᓪᓗᒃᓴᐅᔪᑦ ᐃᖅᑲᓇᐃᔭᖅᑎᓄᑦ 

ᓈᒻᒪᒋᐊᖃᕐᓂᐊᖅᐳᑦ ᐊᑐᐃᓐᓇᐅᔪᑦ ᐃᓕᓴᐃᔨᓄᑦ 

ᑕᐃᒪᐃᓐᖏᑉᐸᑕ ᐃᖅᑲᓇᐃᔭᖅᑎᑖᕈᓐᓇᔾᔮᖏᒻᒪᑕ. 

 

ᐃᒃᓯᕙᐅᑖᖅ, ᑲᑎᒪᔨᕋᓛᖑᔪᑦ ᖃᐅᔨᒪᔪᑦ 

ᐊᒃᓱᕈᕋᓱᐊᕐᒪᑕ ᐃᓕᓐᓂᐊᖅᑐᓕᕆᔨᒃᑯᑦ ᒫᓐᓇᐅᔪᖅ 

ᐃᒡᓗᖃᕆᐊᖃᕐᓂᖏᓐᓂᒃ ᓲᕐᓗ ᐃᒪᐃᓕᐅᕐᓗᑎᒃ 

ᑕᒪᒃᑯᐊ ᓴᓇᒋᐊᖅᑕᐅᓗᑎᒃ ᐃᓛᒃᑯᑦ ᒪᑭᒪᔪᑦ 

ᐃᓕᓐᓂᐊᕐᕕᒥᓂᐅᔪᑦ ᐃᒡᓗᕈᖅᑎᑕᐅᓗᑎᒃ ᑕᒪᒃᑯᐊ 

ᐃᓕᓐᓂᐊᕐᕕᐅᔪᑦ ᓴᓇᒋᐊᖅᑕᐅᓂᖏᑦ  

ᐱᔭᕇᖅᑕᐅᓯᒪᓕᖅᐸᑕ, ᐅᕝᕙᓗ ᑕᒪᒃᑯᐊ 

ᐃᒡᓗᒥᐅᖃᑎᒌᑎᑕᐅᓗᑎᒃ ᐃᓕᓴᐃᔨᐅᔪᑦ ᐃᒡᓗᒥ, 

ᑭᓯᐊᓂᓕ, ᒪᓕᒐᓕᐅᖅᑎᐅᔪᑦ 

ᑐᓴᖅᑎᑕᐅᖏᓐᓇᖅᐳᑦ ᑕᒪᒃᑯᐊ ᐃᓕᓴᐃᔨᐅᔪᑦ 

ᐃᒡᓗᒥᐅᖃᑎᒌᑎᓪᓗᒋᑦ ᐊᑲᐅᓈᖅᓯᒪᓗᐊᖅᐸᖏᒻᒪᑕ 

ᐊᒻᒪ ᑕᐃᒪᐃᑎᓪᓗᒍ ᐃᓕᓴᐃᔨᐅᔪᑦ 

ᖁᕕᐊᓱᓐᖏᕈᔪᓪᓗᑎᒃ 

ᐃᓕᓐᓂᐊᖅᑎᑦᑎᑦᑎᐊᖏᓐᓂᖅᓴᐅᑐᐃᓐᓇᕆᐊᖃᕐᒪᑕ

. 

ᑲᑎᒪᔨᕋᓛᖑᔪᑦ ᑎᓕᐅᕆᓪᓚᕆᒃᐳᑦ ᒥᓂᔅᑕᐅᔪᒥᒃ 

ᐃᖅᑲᓇᐃᔭᖅᑎᖏᓐᓂᓪᓗ ᐱᓕᕆᖃᑎᖃᕈᓪᓗᒋᑦ 

ᐱᓕᕆᖃᑎᒋᕙᑦᑕᖏᓐᓂᒃ ᓄᓇᓕᖕᓂ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᖅᑎᐅᔪᓄᑦ ᐊᒻᒪ ᓄᓇᕗᒻᒥ 

ᐃᒡᓗᓕᕆᔨᕐᔪᐊᑯᓐᓄᑦ ᐸᕐᓇᐸᓪᓕᐊᓗᑎᒃ 

ᐃᒡᓗᒃᓴᐅᔪᓂᒃ ᐊᒻᒪ ᓴᖅᑮᓗᑎᒃ ᓯᕕᑐᔪᒧᑦ 

ᐅᐸᓗᖓᐃᔭᕈᑕᐅᔪᑦ ᑕᒪᓐᓇ ᐃᓪᒡᑭᒃᓴᕐᓂᐅᔪᖅ 

ᐊᐳᖅᑕᕈᑕᐅᓂᐊᓐᖏᒻᒪᑦ ᐃᓕᓴᐃᔨᓄᑦ 

ᐃᓕᓴᐃᔪᓐᓇᖅᑐᓄᑦ ᓄᓇᕗᒻᒥ ᓱᕈᓯᖁᑎᑦᑕ 

ᐃᓕᓐᓂᐊᕆᐊᖃᖅᑕᖏᓐᓂᒃ. ᒪᓕᒐᓕᐅᖅᑎᐅᔪᑦ 

ᐃᓱᒫᓗᒍᑎᖃᖅᑐᑦ ᐃᒡᓗᑭᒃᓱᕐᓂᖏᓐᓄᑦ 

ᐃᓕᓴᐅᔨᐅᔪᑦ ᐊᒻᒪ ᐃᓕᓴᕐᕕᖕᒥ ᐃᖅᑲᓇᐃᔭᖅᑐᑦ  

ᑕᒪᓐᓇ ᐊᒃᑐᐃᓂᖃᕐᓂᐊᖏᒻᒪᑦ 

ᐃᓕᓐᓂᐊᖅᑎᑦᑎᑦᑎᐊᕙᖕᓂᕐᒥᒃ ᓄᓇᓕᓕᒫᓂ ᐊᒻᒪ 

ᐃᓕᓐᓂᐊᕐᕕᓕᒫᓂ.  

 

ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᕆᐊᕈᑎᒃᑲ 

ᐊᑐᖅᑕᐅᔪᒫᖅᑐᓄᑦ 2013-14 ᐊᑭᑐᔪᖅᑐᕈᑎᓄᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᑉᐱᕈᓱᑉᐳᖓᓗ 

ᑲᑎᒪᔨᐅᖃᑎᒃᑲ ᐊᐱᖅᓲᑎᒃᓴᖃᕐᓂᐊᕐᒪᑕ 

ᓂᓪᓕᐅᑎᒃᓴᖃᖃᑦᑕᕐᓗᑎᓪᓗ ᑕᒪᑐᒧᖓ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ, ᒥᔅᑕ ᐃᐊᓕᐊᑦ. 

ᑕᕝᕗᖓ E-3-ᒧᐊᒻᒪᕆᓚᐅᓐᖏᓂᑦᑎᓐᓂ 

ᐃᓗᓕᖏᓐᓄᑦ ᑖᒃᑯᓄᖓ ᐃᓕᓐᓂᐊᖅᑐᓕᕆᓂᐅᑉ 

ᐃᓗᐊᓄᑦ ᐅᖃᐅᓯᒃᓴᑐᐃᓐᓇᕐᓂᑦ ᐅᖃᕈᒪᔪᖃᖅᐹ? 

ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᒥᓂᔅᑕ 

ᐊᒻᒪᓗ ᐃᖅᑲᓇᐃᔭᖅᑏᒃᑭᒃ ᑐᓐᖓᓱᒋᑦᑎ. 

ᐃᓱᒫᓘᑕᐅᕙᓪᓕᐊᓯᒪᔪᓂᒃ ᐊᒻᒪᓗ ᐅᕙᖓ 

ᐃᓱᒫᓘᑎᒋᖃᑕᐅᕙᓪᓕᐊᓯᒪᓪᓗᒎᒻᒪᑦ ᑕᕝᕙᓂ 

ᒪᑉᐱᒐᖓᓂ ᓯᕗᓪᓕᖅᐹᒥ ᐅᔾᔨᕆᖅᑲᐅᒻᒪᖓ 

ᖃᒪᓂᑦᑐᐊᖅ ᐃᓕᓐᓂᐊᕐᕕᑦᑖᕆᐊᓯᑉᐸᑦ 

ᐸᐃᕆᕕᖃᖅᑎᑕᐅᔪᒫᕆᐊᖓᓂᑦ ᑐᑭᓯᓇᖅᑲᐅᒻᒪᑦ.  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᒥᐊᓇᐅᒐᓗᐊᖅ ᐃᓪᓗᓕᒑᕐᔪᒻᒧᑦ ᖃᑲᒍ ᓄᑖᒥᑦ 

ᐃᓕᓐᓂᐊᕐᕕᑦᑖᖅᐸᓪᓕᐊᓇᔭᕐᒪᖔᖅ ᐊᕐᕌᒍᓂᑦ 

ᐊᒡᒋᖅᑐᓂᒃ ᖃᐅᔨᒪᓐᖏᓐᓇᒪ, 

ᖃᐅᔨᒋᐊᓪᓚᑦᑖᖅᓯᒪᓇᖓᓗ ᐊᒻᒪᓗ ᑎᑎᖅᑲᖁᑎᖏᑦ 

ᓵᖓᓃᓐᖏᑦᑐᑎᒃ ᒫᓐᓇ. ᐅᑕᖅᑭᑯᑖᓐᓂᐊᖅᐸᑦ 

ᐸᐃᕆᕝᕕᑦᑖᕈᒪᓯᒪᔪᑐᖃᐅᓕᕋᓗᐊᖅᑎᓪᓗᒋᑦ ᑕᐃᓐᓇ 

ᐸᐃᕆᕝᕕᐅᒐᓗᐊᖅ ᐃᓪᓗᑐᖃᒻᒪᕆᐊᓘᓕᕐᒪᑦ 

ᐃᓪᓗᒋᔭᐅᖃᑦᑕᕐᓂᑯᒥᓂᐅᓚᐅᖅᓯᒪᓂᑰᔪᒥᑦ ᐱᖓᓱᓂᒃ 

ᐃᒡᓗᕈᑎᖃᖅᑐᓂᐅᖅᑰᖅ ᐸᐃᕆᕕᖃᕋᓱᐊᖅᓯᒪᓂᑰᒻᒪᑕ 

ᐊᕐᕌᒍᑦ ᖃᑦᑎᑲᓪᓚᒻᒪᕆᐅᓕᖅᑐᑦ. ᑖᓐᓇᓕ ᐃᓪᓗᕐᔪᐊᖅ 

ᓄᑕᐅᓐᖏᓗᐊᒧᑦ ᐱᒃᑯᓇᓗᐊᕈᓐᓃᖅᓯᒪᓂᑰᓪᓗᓂ. 
 

ᐊᒻᒪᓗ ᐅᑕᖅᑭᑯᑖᓚᖓᔪᐊᓘᔮᖅᑐᑎᒃ ᑖᓐᓇ 

ᐃᓕᓐᓂᐊᕐᕕᑦᑖᖅᐸᑕ ᑭᓯᐊᓂ ᓄᑖᒥᒃ ᐅᕝᕙᓘᓐᓃᑦ 

ᐃᓪᓗᕐᔪᐊᒥᑦ ᐊᖏᔪᒥᑦ ᐱᑖᖅᐸᑕ daycare-

ᖃᖃᑕᐅᖃᑦᑕᕐᓂᐊᓕᖅᑑᖅᓯᒪᔪᖅ 

ᐱᑕᖃᕋᓗᐊᖅᑎᓪᓗᒍ, ᓱᕈᕈᑎᓂᐊᖅᑰᕐᒪᑕ 

ᐃᓕᓐᓂᐊᕐᕕᑦᑖᓚᐅᖅᓯᒪᒐᑎᒃ ᓄᑖᒥᒃ. ᑕᒪᓐᓇ 

ᐃᓱᒪᒋᔭᐅᒋᐊᖃᖅᑰᓕᖅᑐᖅ ᑕᒪᒃᑯᐊ 

ᐃᖅᑲᓇᐃᔭᖅᑎᑦᑕᐅᖅ ᐱᓕᕆᔩᓂᓛᒃ, ᓄᑕᕋᕐᒥᓂᒃ 

ᑕᐃᒪᐃᑦᑐᓄᑦ ᐃᖅᑲᓇᐃᔮᕆᔭᑎᑦ 

ᑲᔪᓯᕝᕕᒋᓂᖅᓴᐅᖃᑦᑕᕐᒪᔾᔪᑦ ᑕᐃᒫᒃ 

ᐸᐃᕆᕕᑦᑕᖃᕌᖓᑦ. ᑕᒪᓐᓇ ᐱᔾᔪᑎᒋᓪᓗᒍ 

ᐃᓱᒪᔅᓴᖅᓯᐅᕈᑕᐅᒃᑲᓐᓂᖁᓇᖅᑐᐹᓘᓕᕐᒪᑦ ᐱᕕᒃᓴᕗᑦ 

ᓇᓪᓕᖅᐸᑦ ᐃᒃᓯᕙᐅᑖᖅ, 

ᐊᐱᖅᓲᑎᒋᖃᑕᐅᔪᓐᓇᕐᓂᐊᕋᒃᑯ ᑕᕝᕗᖓ 

ᐃᓱᓕᑲᓚᐅᖅᑐᖓ. ᖁᔭᓐᓇᒦᒃ ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ. ᒥᔅᑕ 

ᓂᓐᖓᖅ. 
 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐊᒻᒪᓗ 

ᒥᓂᔅᑕ ᖁᔭᓐᓇᒦᖅᑐᒍ. ᑖᓐᓇ ᑲᑎᒪᔨᐅᖃᑎᒐ 

ᐃᓚᓐᓇᕆᒫᖅᑐᒍ ᒥᔅᑕ ᕋᒻᐴᑦ ᖃᐅᔨᒪᖅᑰᕐᒪᑦ 

ᓇᐅᔮᕐᒥᐅᑕᓂᒃ ᑕᑯᒋᐊᖅᑐᑦᑐᖃᓚᐅᖅᓯᒪᒻᒪᑦ 

ᐊᕐᕌᓂᓵᑦᑎᐊᖅ ᓴᓂᑭᓗᐊᕐᒧᑦ, ᓴᓂᑭᓗᐊᕐᒥᐅᑦ 

ᐃᓕᓐᓂᐊᕐᕕᖓᓐᓂᑦ ᑕᑯᔭᖅᑐᖅᑐᑎᒃ  ᑎᑎᖅᑐᒐᕐᒥᒃ 

ᑖᒃᓱᒥᖓ ᓇᐅᔮᓃᓐᖔᖅᑐᑎᒃ ᓴᓂᑭᓗᐊᕐᒨᓐᖓᐅᔪᑦ 

ᓱᓇᒥᑦ ᐱᔾᔪᑎᖃᓚᐅᖅᐸᑦ? ᐱᔾᔪᑎᒋᓚᐅᖅᑕᖓᑦ 

ᓇᓗᓇᓐᖏᑦᑐᖅ ᐃᒃᓯᕙᐅᑖᖅ, ᓇᐅᔮᓂ 

ᐃᓕᓐᓂᐊᕐᕕᓕᐅᕐᓂᐊᓕᓚᐅᕐᒪᑕ ᖁᑦᑎᓂᖅᓴᒥᒃ 

ᐃᓕᓐᓂᐊᕕᒻᒥᒃ ᐊᖏᓂᖅᓴᒥᑦ. 
 

ᖁᓚᕐᓇᕈᓐᓃᖅᑰᔨᑦᑎᐊᖅᑐᓂ ᓲᖃᐃᒻᒪ ᓇᐅᔮᓂ 

ᑕᑯᔭᖅᑐᖅᑐᐊᓗᐃᑦ ᓂᑭᓗᐊᕐᒧᑦ. ᐅᐱᒍᒪᕗᒍᖅᑲᐃ  

ᓴᓇᔪᖃᕐᓂᐊᖅᑐᐊᓐᓅᓕᕐᒪᑦ ᓇᐅᔮᓂᑦ? 

ᑕᑯᔭᖅᑐᖅᐸᓵᕋᒪ ᐊᒻᒪᓗ ᐅᖃᓪᓚᖅᑲᐅᒻᒥᒻᒪᑦ 

ᖃᐅᔨᓴᐃᔨᓂᒃ ᑖᒃᑯᓂᖓ. ᑕᐃᓐᓇ 

ᐸᕐᓇᒍᑕᐅᓂᐊᓚᐅᖅᑐᖅ ᑮᓇᐅᔭᖅ  

ᐃᑕᖃᕈᓐᓃᖅᑐᐊᓘᒻᒪᑦ ᐃᓐᓇᖃᐃ ᖃᐅᔨᓴᕆᐊᖅᑎᓄᑦ 

ᓂᕆᔭᐅᓐᖏᒃᑲᓗᐊᖅᐸ? ᐱᑕᖃᕈᓐᓃᕐᒪᑦ 

ᖃᓄᐃᒻᒪᒃᑭᐊᖅ ᓂᕆᐅᓐᓇᖅᓯᑦᑎᐊᖅᖢᓂ  

ᑎᑭᓐᓂᐊᖅᑐᑦ ᓴᓇᓂᐊᖅᑐᑦ 

ᖁᓚᕐᓇᕈᔪᑦᓯᐊᓚᐅᖅᖢᓂ. ᑕᐃᒪᓐᓇ 

ᐊᓕᐊᓇᐃᓐᖏᑦᑐᐋᓘᒻᒪᑦ ᑖᓐᓇ 

ᑐᓴᖅᑎᖁᑐᐃᓐᓇᖅᖢᒍ ᓂᕆᐅᓐᓂᕐᒥᒃ 

ᑐᓂᔭᐅᕌᓪᓚᓚᐅᖅᖢᑕ. 
 

ᑕᐃᒃᑯᐊᓗ ᐃᓄᑯᓗᐃᑦ ᖁᕕᐊᓱᒃᑐᑯᓗᐃᑦ ᑕᐅᕗᖓ 

ᑕᑯᔭᖅᑐᖅᑐᑦ ᐊᖏᕐᕋᒥᓪᓗ ᐅᓂᒃᑳᖅᑐᑦ 

ᓇᓗᓇᓐᖏᑦᑐᖅ ᐃᒪᐃᑦᑐᒥᒃ ᐱᓂᐊᓕᖅᐳᒍᑦ. ᑕᐃᒪᓕ 

ᑭᖑᓐᖓᕈᓪᓗ ᓂᖑᒃᖢᓂ ᐱᑕᖃᕈᓐᓃᖅᖢᓂ. 

ᖃᓄᖅᑐᖅ ᑕᐃᒪᐃᑕᐅᖃᑦᑕᓐᖏᓚᐅᖅᑕ? ᑖᓐᓇ ᒫᓐᓇ 

ᐊᐱᖅᑯᓯᔅᓴᖃᓐᖏᒻᒪᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

ᐆᒻᒪᑎᓐᓃᖔᕐᒪᑦ ᓴᖅᑭᑦᑐᒪᒐᒃᑯ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. ᒥᔅᑕ 

ᐊᐅᐸᓗᒃᑐᖅ.  
 

ᐊᐅᐸᓗᒃᑐᖅ: ᒪ’ᓇᐅᔪᑎᑦ, ᐃᒃᓯᕙᐅᑖᖅ. 

ᖁᕕᐊᓇᖅᖢᑯᓂ. ᒪ’ᓇᓪᓗᐊᕕᒃ ᖃᒪᓂᑦᑐᐊᖅ 

ᐃᓕᓐᓂᐊᕕᑦᑖᑲᓐᓂᕐᓂᐊᕋᒥ ᓇᓄᒻᒥᐅᑕᓗᒃᑖᑦ 

ᐊᖏᓪᓕᕙᓪᓕᐊᓕᕐᒪᑕ ᑭᓯᐊᓂ ᖃᒪᓂᑦᑐᐊᒥᑦᑕᐅᖅ 

ᑕᐃᒃᑯᐊ ᐊᒥᓲᓕᖅᐸᓪᓕᐊᓕᕐᒪᑎᑦᑕᐅᖅ 

ᐱᕈᐊᓚᖃᒻᒫᖅᖢᓂᓗ. ᒐᕙᒪᖁᑎᕗᓪᓗ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏ DEA-ᖑᓂᕋᖅᑕᐅᔪᑦ 

ᑕᐃᑉᑯᐊ ᖃᒪᓂᑦᑐᐊᒻᒦᖔᖅᑐᓂᒃ ᒪ’ᓇᖅᐳᖓ. ᑖᒃᑯᐊ 

ᐸᕐᓇᓯᒪᕙᓪᓕᐊᓕᕐᒪᑎᑦᑕᐅᖅ ᑖᑉᑯᓂᖓ 

ᓯᕗᓂᔅᓴᑎᓐᓂᒃ ᑕᐅᑐᒫᕐᓂᐊᕋᑉᑕ ᐃᑲᔪᒐᐅᑦᓯᐊᖅᑐᑕ 

ᓄᓇᕗᒥᐅᑕᓂᒃ ᖁᔭᓕᓯᒪᑦᑎᐊᕐᓂᐊᕋᔭᖅᑐᒍᑦ 

ᖃᒪᓂᑦᑐᐊᕐᒥᐅᑕᓂᒃ ᑖᑉᓱᒥᖓ 

ᐱᐊᓂᓪᓗᐊᕕᑦᑐᓪᓗᐊᓂᖅᐸᑦ ᐊᑭᑐᔫᑎᓂᒃ 

ᐊᓯᕙᒐᐅᖏᑕᐃᓐᓇᓂᖅᐸᓪᓘᓐᓃᑦ.  
 

ᐱᓗᐊᖅᑐᒥᒃ ᐃᖅᑲᐅᒪᒐᒪ ᓄᑕᕋᐅᑉᓗᖓ ᐊᒻᒪ 

ᖁᐊᖅᓵᑕᐅᒻᒥ ᒥᓯᔅ ᐊᓇᐅᑕᓕᒃ ᐅᖃᓚᐅᖅᓯᒪᒐᒥ 

ᐅᑭᐅᖅᑕᖅᑐᒥᐅᑕᓐᖒᖅ ᐱᔫᒥᕙᓪᓕᐊᓂᐊᓕᕐᒪᑎᒎᖅ 

ᓇᓗᓇᓐᖏᒪᓐᖒᖅ ᐃᓕᓐᓂᐊᖅᑐᓂᓐᖒᖅ 

ᑐᓐᖓᕐᕕᖃᕐᓗᓂᓐᖒᖅ ᓱᓇᓗᒃᑖᑦ 

ᐊᔪᕈᓐᓃᕈᑎᕙᓪᓕᐊᓂᐊᓕᕋᑉᑎᒎᖅ 

ᐊᔪᕐᓇᐸᓂᐊᖅᑑᒐᓗᐊᖅ ᐊᓂᒍᖅᑕᕐᓂᐊᖓᑎᒎᖅ. 

ᑖᓐᓇ ᐃᓕᓐᓂᐊᕐᓂᕉᖅ ᑐᓐᖓᕕᒋᔭᐅᓗᓂ 

ᐊᑐᒐᐅᓂᐊᕋᒥ. ᑕᐃᒪᓐᖓᑦ 

ᐳᐃᒍᓚᓐᖏᑦᑎᐊᒥᐊᖅᓯᒪᒐᒪ ᓄᑕᖅᑲᓄᑉᓘᓐᓃᑦ 

ᑎᐊᑦᓇ ᐅᖃᐅᕋᒪ ᐊᒻᒪᓗ ᐃᓅᓱᑦᑑᖃᑎᒋᔭᓐᓄᓪᓗ 

ᒪᒃᑯᑦᑐᓄᓪᓗ. ᑖᓐᓇ ᐱᓗᐊᖅᑐᒥ ᖁᕕᐊᒋᔭᕋ 

ᖃᒪᓂᑦᑐᐊᕐᒥᐅᖃᑎᒋᔭᑉᑎᓂᑦᑕᐅᖅ ᓇᓗᓇᓐᖏᑦᑐᖅ 

ᖁᕕᐊᓱᖃᑎᖃᑕᐅᒻᒪᑕ ᐃᓕᓐᓂᐊᕕᑦᑖᑲᓐᓂᕐᓂᐊᕋᑦᑕ. 

ᑕᐃᒃᑯᐊ ᐊᒥᓲᑦᑎᐊᒥᐊᓕᕐᒪᑕ ᓄᑕᖅᑲᖏᑦ. 
 

ᖃᒪᓂᑦᑐᐊᕐᒥᐅᑕᐃᑦ 

ᐊᔪᓐᖏᕙᓪᓕᐊᖏᓐᓇᒥᐊᓕᖅᐸᓕᐊᒻᒪᑎ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐆᒃᑑᑎᒋᒫᕐᓗᒋᑦ ᓱᓇᓗᒃᑖᓂᒃ ᖃᐅᔨᓴᖅᑎᓂᒃ 

ᐃᓕᓐᓂᐊᖅᑐᑕ ᑭᓪᓕᓯᓂᐊᓂᕐᒧᑦ ᒥᑦᑕᐅᔪᓂᑦᑕᐅᖅ 

ᐱᖃᐃᓐᓇᕈᒪ ᖃᒪᓂᑦᑐᐊᕐᒥ ᑖᓐᓇ 

ᖁᕕᐊᒋᓪᓗᒍᑦᑕᐅᖅ. ᖃᒪᓂᑦᑐᐊᕐᒥᐅᖃᑎᒋᔭᒃᑲ 

ᖁᕕᐊᓱᖃᑎᒋᔭᒃᑲ. ᑖᑉᓱᒥᖓ 

ᓇᓗᓇᐃᖅᓯᖃᑕᐅᒍᐊᓚᐅᖅᑐᖓᑦᑕᐅᖅ. 
 

ᑖᑉᓱᒥᖓᑦᑕᐅᖅ ᐃᓕᓐᓂᐊᖅᑎᐅᓂᐊᖅᑐᓄᑦ 

ᐸᕐᓇᐸᓪᓕᐊᑲᓐᓂᕆᐊᖃᓕᖅᑐᑕᓗ. ᐄ, ᑕᐃᒃᑯᐊ 

ᓄᓇᕗᑦ ᐃᓕᓐᓂᐊᕐᓂᖓᓐᓄᑦ ᐃᓕᓐᓂᐊᖅᑎᐅᓂᕐᒥᒃ 

NTEP-ᖑᓂᕋᖅᑕᐅᔪᓂᒃ ᐱᖃᖅᑑᒐᓗᐊᑦ 

ᖃᒪᓂᑦᑐᐊᕐᒥᑦᑕᐅᖅ ᐱᖃᒻᒫᖅᖢᓂᓗ ᖁᔭᓕᓯᒪᓪᓗᑕ. 

ᑖᒃᑯᐊᑦᑕᐅᖅ ᐊᓯᐊᓂᒃ ᐸᕐᓇᐸᓪᓕᐊᒋᐊᖃᕋᑦᑕ 

ᐃᓕᓐᓂᐊᖅᑎᖃᕐᓂᕐᒥᒃ ᐊᒻᒪᓗ ᐱᓗᐊᖅᑐᒥ ᑖᒃᑯᐊ 

ᐃᓕᓐᓂᐊᖅᑏᑦ ᐃᒡᓗᑖᕐᓂᖓᓐᓄᑦ 

ᐃᓱᒪᒋᔭᐅᕙᓪᓕᐊᖏᓐᓇᕆᐊᖃᕐᓂᐊᖅᑐᓂᓗ ᐊᒻᒪᓗ 

ᑖᓐᓇ ᐆᒃᑑᑎᒋᒻᒫᕐᓗᒋᑦᑕᐅᖅ ᐃᓄᓱᑦᑐᓈᓄᑦ 

ᐃᓕᓐᓂᐊᖅᑐᓄᑦ, ᐃᓄᓕᕆᔨᐅᔪᑦ ᐃᓕᓐᓂᐊᖅᑐᑦ 

ᐃᓗᐊᓂ ᐃᓕᓐᓂᐊᖅᑎᓄᑦ ᐅᖃᖃᑎᑦᑎᔨᓄᑦ 

ᐃᑲᔪᖅᑐᐃᑲᓐᓂᐊᕆᐊᖃᒻᒫᓂᐊᖅᑐᑕᓗ. ᑖᒃᑯᐊ 

ᐆᒃᑑᑎᒋᒥᐊᖅᖢᒋᑦ ᐃᓱᒫᓗᒍᑎᒋᔭᐅᓚᐅᖅᓯᒪᔫᒐᓗᐊᑦ 

ᖃᒪᓂᑦᑐᐊᕐᒥᐅᑕᓂᒃ ᑖᑉᑯᓂᖓ ᐃᓕᓐᓂᐊᕐᓂᖓᓄᑦ 

ᒥᔅᓵᓄᑦ ᖃᓄᖅ ᐸᕐᓇᑲᓐᓂᓂᐊᕐᒪᖔᑉᑕ. ᑕᐃᒪ 

ᐅᖃᓚᐅᖅᑐᖓ ᖃᒪᓂᑦᑐᐊᕐᒥᐅᑕᒦᓐᖔᖅᑐᓂᒃ 

ᒪ’ᓇᑦᓯᐊᒥᐊᖅᐳᖓ ᑖᑉᓱᒥᖓ ᒐᕙᒪᖁᑎᒋᔭᑉᑎᓐᓄᑦ 

ᐱᓕᕆᖃᑎᒌᓐᓂᖅ ᑕᐃᒃᑯᐊ. ᐱᓗᐊᖅᑐᒥ ᑕᐃᒃᑯᓂᖓ 

ᖃᒪᓂᑦᑑᑉ ᐃᓕᓐᓂᐊᖅᑐᓕᕆᔨᓐᓂᒃ ᑲᑎᒪᔨᖏᓐᓂ, 

ᑕᐃᒃᑯᐊ ᓇᓗᓇᓐᖏᑦᑐᖅ ᐸᕐᓇᖃᑦᑖᓚᐅᖅᓯᒪᒻᒪᑕ 

ᐊᒻᒪᓗ ᕼᐋᒻᓚᖁᑎᒋᔭᑉᑎᓐᓄᑦ.  
 

ᑖᒃᑯᐊᑦᑕᐅᖅ ᐸᐃᕆᕝᕕᖃᕐᓂᐊᖅᑐᒥᑦᑕᐅᖅ 

ᐃᑲᔪᖅᑐᐃᓪᓗᐊᕐᓂᐊᕋᒥᒃ ᓇᓗᓇᓐᖏᑦᑐᖅ 

ᐃᓕᓐᓂᐊᕐᓂᐊᖅᑐᓄᑦ 

ᐃᓕᓐᓂᐊᒐᓃᓐᓂᐊᖅᑐᓄᓪᓘᓐᓃᑦ 

ᐃᓕᓐᓂᐊᒐᓂᒍᐊᖅᑐᓄᓪᓘᓐᓃᑦ ᓇᓗᓇᓐᖏᑦᑐᖅ. 

ᑖᑉᓱᒥᖓ ᓴᖅᑭᑎᒍᐊᖅᓯᓇᓚᐅᖅᑐᖓ 

ᒪ’ᓇᕈᑎᒋᐊᑦᓯᐊᒥᐊᖅᖢᖓ ᖃᒪᓂᑦᑐᐊᕐᒦᓐᖔᖅᑐᓂᒃ 

ᐅᖃᐅᓯᑐᐃᓐᓇᐅᒐᓗᐊᖅ. ᑭᓯᐊᓂ ᐊᓯᐊᓂᑦᑕᐅᖅ 

ᒪᓕᒐᓕᐅᕐᕕᐅᑉ ᐃᓗᐊᓂ ᒥᔅᓵᓃᑦᑎᓪᓗᑕ 

ᐊᐱᖅᑯᑎᖃᖃᑦᑕᕐᓂᐊᕋᒪᑦᑕᐅᖅ ᑖᒃᑯᓄᖓ 

ᓂᑉᓕᕐᕕᒋᓚᐅᖅᑕᒻᓂ ᑖᑉᓱᒥᖓ ᓂᑉᓕᕈᐊᕈᒪᓪᓗᖓ. 

ᒪ’ᓇᐅᔪᑎᑦ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᖑᔪᑎᑦᑕᐅᖅ, ᒥᔅᑕ 

ᐊᐅᐸᓗᒃᑐᖅ. ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪ 

ᓇᐃᑦᑐᑯᓗᒻᒥᒃ ᐅᖃᐅᓯᔅᓴᖃᖅᑐᖓ. ᑕᐃᒪ 

ᐊᐱᖅᓱᓕᕈᑦᑕ ᐊᐱᖅᓱᖃᑦᑕᓂᐊᕐᒥᒐᒪᑦᑕᐅᖅ 

ᑕᒪᒃᑯᓂᖓ ᓄᑖᓐᖑᖅᑎᑕᐅᒋᐊᖃᕐᓂᖏᓐᓄᑦ 

ᐃᓕᓐᓂᐊᕐᕕᓐᓂᑦ. 

ᑕᒪᒃᑯᐊ ᐱᓕᕆᖃᑎᒌᑦᑎᓪᓗᒋᑦ 

ᐃᓕᓐᓂᐊᖅᑐᓕᕆᔨᒃᑯᑦ ᓄᓇᓕᓐᓂᑦ ᒐᕙᒪᓕᕆᔨᒃᑯᓪᓗ 

ᐱᔨᑦᑎᕋᖅᑎᑯᓪᓗ ᐊᐱᕆᒍᒪᔪᖓ ᓄᓇᓕᓐᓂ 

ᒐᕙᒪᓕᕆᔨᒃᑯᓐᓂᑦ ᐱᔨᑦᑎᕋᖅᑎᑯᓐᓂᓗ ᑕᕝᕙᓃᖁᒐᒃᑯ 

ᐊᐱᖅᓱᕐᓂᐊᖅᑎᓪᓗᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᑭᐅᔭᐅᑦᑎᐊᖃᑦᑕᕈᒪᓪᓗ. ᖁᔭᓐᓇᒦᒃ ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᓐᐹᑦ. ᒫᓐᓇ 

ᐊᑎᖁᑎᖃᕈᓐᓃᕋᒪ ᐅᖃᐅᓯᔅᓴᑐᐃᓐᓇᕐᓄᑦ. 

ᑕᕝᕗᖓ E-3-ᒧᐊᒪᕆᖏᓂᑦᑎᓐᓂ ᑲᑎᒪᔨᐅᖃᑎᒃᑲ 

ᖁᔭᓐᓇᒦᒻᒪᕆᐊᓗᒃ ᐃᔅᓯᕙᐅᑕᐅᑎᓪᓗᖓ 

ᐱᔭᕆᐊᑭᓈᖅᓯᑎᑕᐅᖃᑦᑕᕋᒪ ᒪᓕᒐᔅᓴᓐᓂᑦ 

ᒪᓕᑦᑎᐊᑐᐊᓐᓅᓃᖃᑦᑕᕋᔅᓯ, ᖁᔭᓐᓇᒦᒃ. 

 

ᒪᓐᓇ ᑕᕝᕗᓐᖓᕐᓗᑕ E-3, ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᕝᕕᒻᒥ ᓇᐃᓪᓕᒋᐊᖅᓯᒪᔪᑦ, ᑮᓇᐅᔭᓕᕆᔨᑦ 

ᐱᔨᑦᑎᕈᑎᖏᑦ ᑲᑎᒃᖢᒋᑦ ᐊᑭᑐᔫᑎᓄᑦ ᐊᑐᖅᑐᑦ 

$16,910,000. ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᑖᓐᓇ 

ᐅᖃᐅᓯᑐᐃᓐᓇᓕᐅᕈᑎᒋᖅᑲᐅᔭᕋ ᒥᓂᔅᑕᒧᑦ 

ᐊᐱᖅᑯᑎᒋᔪᒪᓪᓗᒍ. ᐊᓯᐊᒍᑦ 

ᐃᓕᓐᓂᐊᕐᕕᖅᑖᕐᓇᓵᓂᐊᖅᑐᓄᑦ ᓄᑖᒥᑦ 

ᐅᑕᖅᑭᑯᑖᓂᐊᖅᑑᔮᖅᑐᓄᑦ. 

 

ᐊᒻᒪ ᐸᐃᕆᕝᕕᓄᑦ ᐱᐅᒍᓐᓃᕈᑎᔪᓄᑦ, 

ᐱᕕᒃᓴᓕᐅᖅᑕᐅᕙᓪᓕᐊᔪᓐᓇᖅᓯᖏᒻᒪᖔᑕ 

ᐃᓕᓐᓂᐊᕐᕕᖅᑖᕐᓇᓵᓂᐊᖅᐸᑕ 

ᐅᑕᖅᑭᑯᑖᓚᖓᔪᒻᒪᕆᐊᓘᔮᕐᒪᑕ. 

 

ᑕᒪᓐᓇ ᐃᓱᒪᒋᔭᐅᕙᓪᓕᐊᒻᒪᖔᖅ 

ᓯᕗᓂᔅᓴᓕᐅᖅᑕᐅᕙᓪᓕᐊᒐᓗᐊᕐᒪᖔᖅᑕᐅᖅ 

ᓄᓇᓕᕋᓛᖑᓂᖅᓴᐅᔪᑦ ᐱᖁᑎᓂᑦ ᐊᖏᔫᑎᓂᑦ  

ᐱᒐᔪᓗᐊᖏᑦᑑᒻᒪᑕ ᖃᑯᑎᒃᑰᔮᓗ ᑭᓯᐊᓂ ᑖᓐᓇ 

ᑐᑭᓯᖅᑳᕈᒪᓪᓗᒍ. ᖁᔭᓐᓇᒦᒃ ᐃᔅᓯᕙᐅᑖᖅ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᒪᒃᑯᐊ ᐄ, ᓱᓕᑦᑎᐊᖅᑐᖅ ᓄᑖᑦ ᓴᓇᔭᐅᕙᓪᓕᐊᔪᑦ 

ᐃᓕᓐᓂᐊᕐᕖᑦ ᐅᕝᕙᓘᓐᓃᑦ ᐃᓚᔭᐅᒋᐊᓂᖅᐸᑦ 

ᐃᓕᓐᓂᐊᕐᕕᒃ ᑕᒪᒃᑯᓂᖓ ᐸᐃᕆᕕᓐᓂᑦ 

ᐃᓕᓯᕙᓪᓕᐊᓇᓱᑦᑐᑦ ᐸᐃᕆᕖᑦ ᐱᒻᒪᕆᐅᓂᖓ 

ᐱᓪᓗᒍ. 

 

ᑐᑭᓯᐅᒪᓂᐊᖅᐳᒍᓪᓗ ᐊᑐᒦᖅᑐᒥᑦ ᐸᐃᕆᕕᒻᒧᑦ 

ᓴᓇᔾᔪᑎᒃᓴᓂᑦ ᐸᐃᕆᕕᒻᒧᑦ ᐱᑕᖃᖏᓇᑦᑕ 

capital-ᖃᖏᓇᑦᑕ ᐸᐃᕆᕕᓕᐅᕈᑎᒃᓴᒧᑦ ᑭᓯᐊᓂ 

ᐃᓚᐅᑎᑕᐅᖃᑦᑕᖅᑐᑦ ᐃᓕᓐᓂᐊᕐᕕᒃ 

ᓴᓇᔭᐅᓕᕌᖓᑦ ᐊᒻᒪᓗ ᐃᓚᒋᐊᖅᑕᐅᔭᕌᖓᑦ 

ᐸᐃᕆᕕᖃᖏᑉᐸᑕ. 

 

ᑕᕝᕙᓂ ᓴᓪᓕᓂᑦ 2007-ᖑᑎᓪᓗᒍ 

ᐱᐅᓯᒋᐊᖅᑕᐅᓚᐅᖅᓯᒪᒻᒪᑦ ᑭᓯᐊᓂ 

ᐅᓄᖅᓯᕙᓪᓕᐊᓂᖏᑦ ᒪᓕᑦᑐᒋᑦ ᐃᓕᓐᓂᐊᖅᑏᑦ 

ᐃᓕᓐᓂᐊᕐᕕᑦᑖᕆᐊᖃᓛᕐᓂᖓᓂᑦ 

ᓂᕆᐅᓇᕐᓂᖓᓂᑦ ᓇᓗᓇᐃᖅᑕᐅᓯᒪᔪᖅ. 

 

ᒫᓐᓇᐅᔪᖅ ᐃᓕᓐᓂᐊᕐᕕᒃ 286-ᖑᒻᒪᑕ 335-ᓂᑦ 

ᐃᓂᖃᖅᖢᑎ ᐃᓕᓐᓂᐊᖅᑐᓄᑦ. ᑖᓐᓇ 

ᖃᐅᔨᓴᖅᑕᐅᖏᓐᓇᖅᑐᖅ 

ᖃᐅᔨᓴᖅᑕᐅᖏᓐᓇᓂᐊᖅᑐᖅ ᐊᑐᖅᑕᐅᓂᕆᔭᖓ 

ᒥᑭᓗᐊᓕᖏᒃᑲᓗᐊᕐᒪᖔᑦ ᐊᒻᒪᑦᑕᐅᖅ ᑖᒃᑯᓂᖓ 

ᒐᕙᒪᓕᕆᔨᒃᑯᓐᓂᑦ ᐱᖃᑎᖃᖅᖢᑎ 

ᐃᓕᓐᓂᐊᕐᓂᓕᕆᔨᒃᑯᑦ ᖃᐅᔨᓴᕐᓂᐊᖅᑐᑦ 

ᐸᕐᓇᐅᑎᒃᓴᓂᑦ ᐱᒋᐊᕐᓗᒍ ᐅᐱᕐᖔᖓᓂᑦ 2014 

ᐃᓕᓐᓂᐊᕐᕕᒃᓴᒧᑦ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ, ᒥᓂᔅᑕ ᐋᕆᐊᒃ. 

ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᔅᓯᕙᐅᑖᖅ. ᐊᒻᒪ 

ᖁᔭᓐᓇᒦᒃ ᒥᓂᔅᑕ. ᓴᓪᓕᐅᑉ ᒥᔅᓵᓅᖓᔪᓂᑦ 

ᑐᓴᖅᑎᒻᒫᖓ, ᑐᓴᕈᒥᓇᖅᓯᓇᖅᑐᐃᑦ. 

 

ᑭᓯᐊᓂ ᐃᒡᓗᓕᒑᕐᔪᒻᒥᑦ 

ᐅᖃᐅᓯᖃᕐᓂᖅᓴᐅᓗᐊᕋᓱᑦᑐᖓ. ᐸᐃᕆᕝᕕᖓ 

ᐃᓛᑰᖅᑐᖅ ᐱᑐᖃᒻᒪᕆᐊᓘᓕᖅᓯᒪᓂᑰᒻᒪᑦ. 

ᐃᓕᓐᓂᐊᕐᕕᒃᑖᓚᖓᓚᐅᓂᐊᕆᐊᖏᓐᓂᓪᓗ 

ᑐᓴᐅᒪᓇᕋᓂ ᑕᑯᓐᓇᕋᓂ ᐊᕐᕌᒍᓄᑦ ᑕᓪᓕᒪᓄᑦ 

ᐋᖅᑭᒃᓱᑦᑕᐅᖃᑦᑕᖅᑐᓂᒃ. ᒥᓂᔅᑕ ᐅᖃᑲᐃᓐᓇᕐᒪᑦ 

ᑐᓴᖅᑕᐹᓗᑲᐃᓐᓇᕋᒃᑯ 

ᐃᓚᒋᐊᕆᓂᖅᑕᖃᕐᓂᐊᕌᖓᒡᒎᖅ 

ᑮᓇᐅᔭᓕᐅᖅᑕᒍᓐᓇᖅᑐᖃᓲᖑᖕᒪᑦ 

ᐃᓕᓐᓂᐊᕐᕕᖓᓄᖅᑲᐃ ᐃᓪᓗᓕᒑᕐᔫᑉ 

ᐃᓚᒋᐊᖅᑕᐅᔾᔪᑕᐅᔪᓐᓇᕋᔭᓐᖏᓚᖅ ᐸᐃᕆᕝᕕᒃᓴᖅ? 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪᒥᐊᓇᖅ ᑲᑎᒪᔨᐅᖃᑎᒃᑲ 

ᖃᔅᓰᓐᓇᐅᓗᐊᓕᕋᒃᑕ ᑲᔪᓯᔭᕆᐊᒃᓴᖅ 

ᖃᐃᖁᔨᔾᔪᑎᕗᑦ ᓂᓪᓕᖅᑎᓚᐅᑲᓪᓚᒍᐊᐃ. ᒫᓐᓇ 

ᑲᔪᓯᔪᓐᓇᓕᕋᒃᑕ, ᒥᔅᑕ ᓂᖏᐅᖓᓐ ᒪᒥᐊᓇᖅ 

ᑲᔪᓯᒋᐊᒃᑲᓐᓂᕈᓐᓇᕈᕕ ᐅᖃᐅᓯᕆᖅᑲᐅᔭᑎᑦ 

ᑐᑭᓯᓇᑦᑎᐊᕐᓂᐊᕐᒪᑕ, ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᐃᓪᓗᓕᒑᔪᖕᒨᖓᓂᖅᓴᒥ 

ᐊᐱᓲᑎᖃᕆᐊᖅᑲᐅᒐᓗᐊᖅᑐᖓ ᓴᓪᓕᕐᒥ 

ᐸᐃᕆᕝᕕᖄᓂᒃᑲᑦᑕ ᓄᓇᓕᐅᓪᓗ ᑖᓐᓇ 

ᐃᒻᒥᓃᓐᓇᕙᓪᓗᒃ ᑕᖅᑭᑦᑎᓐᓂᑯᒋᓪᓗᓂᐅᒃ 

ᓄᑕᐅᓱᑦᑎᑦᑕᐅᑎᓪᓗᒍ 

ᐃᓚᓕᐅᔾᔭᐅᓯᒪᔪᑦᑕᖃᔪᓐᖏᒻᒪᓂᓛᒃ 

ᐃᓕᓐᓂᐊᕐᕕᕗᑦ ᓴᓪᓕᕐᒥ ᑭᓯᐊᓂᓕ 

ᐃᓪᓗᓕᒑᔪᕐᒨᓕᖓᔪᒥᒃ. ᐃᒃᓯᕙᐅᑖᖅ, 

ᐊᐱᖅᓲᑎᖃᕋᓱᓗᐊᖅᑐᖓ. ᐃᓪᓗᔾᔪᐊᖅ ᑕᐃᓐᓇ 

ᐸᐃᕆᕝᕕᐅᖃᑦᑕᑐᖅ ᓄᑕᐅᓐᖏᑦᑐᒻᒪᕆᐅᓂᖓᓄᑦ 

ᐊᖏᕐᕋᕆᔭᐅᓚᔅᓯᒪᓂᑰᒋᓪᓗᓂᓗᑦᑕᐅᖅ ᑭᖑᓂᐊᒍ 

ᐊᕐᕌᒍᒐᓛᓗᖕᒪᓂᕆᖕᓂᒃ ᐊᐱᕆᒋᐊᓯᑲᐃᓐᓇᖅᑐᖓ 

ᑐᓴᖅᑕᐹᓗᒋᖅᑲᐅᒐᒃᑯ ᒥᓂᔅᑕ ᐃᓚᒋᐊᕈᑎᑦᓴᓂᒡᒎᖅ 

ᑮᓇᐅᔭᓕᖅᑕᐅᔪᑕᖃᓲᖑᒐᓗᐊᖅ ᐃᓛᒃᑰᖅᑐᓂᒃ 

ᐱᑕᖃᕈᓐᓇᕋᓂ. ᐊᐱᕆᓕᑲᐃᓐᓇᕋᓗᐊᕋᒪ 

ᐃᒃᓯᕙᐅᑖᖅ ᐸᐃᕆᕖᑦ ᐃᓕᓐᓂᐊᕐᕕᐊᓄᑦ  

ᐃᓪᓗᓕᒑᕐᔫᑉ ᐃᓚᒋᐊᕈᑕᐅᔪᓐᓇᕋᔭᖅᐸᖃᐃ? 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ, 

ᒪᒥᐊᓇᖅ ᒥᓂᔅᑕ ᐋᕆᐊᒃ ᑲᔪᓯᑦᑎᐊᕈᓐᓇᓕᖅᑰᕋᑦᑕ 

ᑭᐅᒋᐊᕈᓐᓇᖅᓯᔪᑎᑦ, ᒥᓂᔅᑕ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᐊᒻᒪᑦᑕᐅᖅ ᒪᒥᐊᓇ ᓄᓇᖁᑎᖓᑦᑕ 

ᐊᐃᑉᐸᖔᖓᓂᒃ ᐱᓇᓱᒋᖅᑲᐅᒐᒃᑯᑦ ᑕᐃᒫᒃ 

ᑭᐅᖅᑲᐅᕙᕋ. ᑭᓯᐊᓂᒃᑕᐅᖅ ᑕᐃᒪ ᐅᖃᖅᑲᐅᒐᒪ 

ᐃᓕᓐᓂᐊᕐᕖᑦ ᓴᓇᔭᐅᓕᕌᖓᑕ ᓄᑖᖅ ᐊᒻᒪᓗ 

ᐃᓕᓐᓂᐊᕐᕖᑦ ᐃᓚᔭᐅᒋᐊᕌᖓᑕ ᑮᓇᐅᔭᑦ 

ᐊᑭᒋᓇᔭᖅᑕᖓ ᐃᓗᐊᓃᖃᓯᐅᑎᖃᑦᑕᕐᒪᑦ 

ᖃᐅᔨᓴᖅᑕᐅᑎᓪᓗᒋᑦ ᐸᐃᕆᕖᒃᓴᒨᖓᔪᑦ. 

ᐊᑐᓃᖅᑐᓂᒃ ᐸᐃᕆᕕᖕᒧᑦ ᑮᓇᐅᔭᓂᒃ 

ᓴᓂᕐᕙᐃᓯᒪᔪᓐᖏᑦᑐᖅ ᑮᓇᐅᔭᖁᑎᖃᓐᖏᑦᑐᒍᑦ 

ᐊᑐᓂ ᐸᐃᕆᕕᒃᓴᒧᑦ ᓴᓇᔾᔪᔾᔭᐅᒐᔭᑦᑐᓄᑦ ᑭᓯᐊᓂ 

ᐃᓕᓐᓂᐊᕐᕕᒃ ᓄᑖᖅ ᓴᓇᔭᐅᕙᓪᓕᐊᓕᖅᐸᑦ 

ᐅᕝᕙᓘᓐᓃᑦ ᐃᓚᔭᐅᕙᓪᓕᐊᓕᖅᐸᑦ ᑖᓐᓇ 

ᐃᓚᐅᖃᑕᐅᒐᔭᖅᑐᖅ ᐸᐃᕆᕕᒃᓴᖓ, ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ, ᒥᔅᑕ 

ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ, ᖁᔭᓐᓇᒦᓪᓗ 

ᒥᓂᔅᑕ. ᐊᐱᔪᒪᓯᑳᓪᓚᒃᖢᒍ ᐱᓕᕆᕕᒋᔭᖓ ᐅᑭᐅᑦ 

ᑕᓪᓕᒪᓂᑦ ᐸᕐᓇᐅᑎᓂᓘᓐᓃᑦ ᑕᑯᓯᒪᓐᖏᓇᒃᑯ 

ᖃᑯᒍᑦ ᐃᓪᓗᓕᒑᕐᔪᒃ ᐃᓕᓐᓂᐊᕕᒻᒥᑦ ᓄᑖᒥᒃ 

ᐱᔪᒃᓴᓕᐊᖑᕙᓪᓕᐊᔪᒃᓴᐅᒪᖔᑦ, 

ᑐᓯᑲᐃᓐᓇᓚᐅᖅᑳᕐᓗᖓ ᐃᒻᒪᖓ ᐊᑕᐅᓯᒃᑲᓂᕐᒥᒃ 

ᐊᐱᖅᑯᑎᒃᓴᖃᕐᓂᐊᖅᑐᖓ, ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ, ᒥᓂᔅᑕ 

ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑕᖅ. 

ᐄ, ᑖᖕᓇ ᑕᐃᑲᓂ ᐃᒡᓗᓕᒑᕐᔪᖕᒥ ᐃᓕᓐᓂᐊᖅᑐᐃᑦ 

ᐃᓕᖃᕐᕕᒋᔪᓐᓇᖅᑕᖓ ᓱᓕ 64%-ᒦᑐᐃᓐᓇᕐᒪᑦ, 

ᓱᓕ ᐱᕕᒃᓴᕋᓪᓚᖕᒪᑦ ᐅᓄᖅᓯᕙᓪᓕᐊᓂᐊᕐᓂᖏᑦ 

ᑕᐅᑐᓐᖑᐊᖅᖢᒋᑦ ᑭᓯᐊᓂᑦᑕᐅᖅ 

ᐃᓕᓐᓂᐊᕐᓂᓕᕆᔨᒃᑯᓐᓂᑦ ᐃᓕᓴᕆᐅᒪᔭᐅᔪᖅ ᑖᓐᓇ 

ᕿᒥᕐᕈᐊᖅ...ᐃᓛᒃ ᓇᐅᖅᓯᔾᔪᑦᑕᐅᔪᑦ. ᖃᑦᑎᑲᓪᓚᐃ 

ᐃᓕᓐᓂᐊᕐᕖᑦ ᓇᐅᑦᑎᖅᓱᖅᑕᐅᓪᓚᕆᖕᒪᑕ ᒫᓐᓇ 

ᐃᓕᓐᓂᐊᕐᕕᒃᑖᕆᐊᖃᓛᕆᐊᒃᓴᖏᓐᓂ ᓯᕗᓂᑦᑎᓐᓂ.  

ᑖᒃᑯᐊ ᐊᕐᕌᒍ ᑕᓪᓕᒪᓄᑦ ᐃᓕᓯᒪᔪᓐᓃᓐᖏᑦᑐᖅ 

ᑭᓯᐊᓂ ᐃᓕᓴᕆᐅᒪᔭᐅᔪᖅ ᓯᕗᓂᑦᑎᓐᓂ 

ᐃᓕᓐᓂᐊᕕᒃᑖᕆᐊᖃᓛᖅᑐᖅ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᓂᖏᐅᖓᓐ.  

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᑭᖑᓪᓕᖅᐹᕆᑲᐃᓐᓇᓕᕐᓗᒍ. ᐊᑐᖅᑕᐅᓚᐅᖅᓯᒪᒐᒪ 

ᐃᒡᓗᓕᐅᖅᑰᖅᑐᖏᓐᓇ $250,000 

ᐃᑲᔪᖅᓯᔭᐅᓚᐅᖅᓯᒪᓂᖓᓂ 

ᐸᐃᕆᕝᕕᑦᑖᕋᓱᖕᓂᕐᒧᑦ. ᑕᐃᒪᓐᓇᓘᓐᓃᖅᑲᐃ 

ᓄᑕᐅᓐᖏᓗᐊᖅᑐᒻᒪᕆᐅᓕᖅᑐᒦᑦᑐᐃᑦ 

ᐃᓱᒪᒋᔭᐅᔪᓐᓇᕋᔭᓐᖏᓚᖅᑲᐃ 

ᐸᐃᕆᕝᕕᖃᑦᑎᐊᓐᖏᓗᐊᖅᑐᐃᑦ? ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᑦᑕᐅᖅ. ᒥᓂᔅᑕ ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᐃᓐᓇ ᐸᐃᕆᕕᒃ ᐃᒡᓗᒧᑦ ᑐᕌᖓᓪᓗᓂ ᐸᐃᕆᕕᒃ 

ᑮᓇᐅᔭᖅᑖᕐᓂᕆᓚᐅᖅᓯᒪᔭᖓ ᐃᒡᓗᓕᖕᒥ 

ᐊᑐᓃᖓᔪᖅ ᐊᑐᓃᖓᓚᐅᖅᓯᒪᔪᖅ ᒐᕙᒪᑐᖃᒃᑯᓐᓂ 

ᐃᑲᔫᓯᐊᖅᖢᑎᒃ ᐊᑐᖅᐸᒃᑕᑦᑕᓕ 

ᐊᓯᐊᒎᖓᓚᐅᖅᑐᖅ ᑕᐃᓐᓇ. ᑐᑭᓯᓇᕈᒪ. ᖁᔭᓐᓇᒦᒃ 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᐃᒃᓯᕙᐅᑖᖅ, ᐊᐱᖅᑯᑎᒃᓴᖃᕋᒪᑦᑕᐅᖅ ᑖᓐᓇ 

ᐱᔾᔪᑎᒋᓪᓗᒍ ᑕᐃᒃᑯᐊ ᑕᒪᐃᓐᓂᒃ 

ᐃᓕᓐᓂᐊᕐᕕᖏᓐᓂ ᓄᑕᐅᓐᖏᓂᖅᓴᖅ ᓄᐃᔭᖅ 

ᐃᓕᓐᓂᐊᕐᕕᒃ, 2012-2013 ᐊᑭᑐᔫᑎᐊᓛᓂᒃ 

ᑖᒃᑯᓇᓐᖓᑦ ᐋᖅᑭᒃᓱᖅᑕᐅᒍᑎᖃᓚᐅᕐᒪᑦ ᑕᒪᒃᑯᐊ 

ᐊᔾᔨᒌᓐᖏᑑᓪᓗᑎᑦ ᓇᐅᔭᖅ ᐃᓕᓐᓂᐊᕐᕕᖓᓂ. 

ᑕᐃᒪᓐᓇ ᓱᓕ ᐋᖅᑭᒃᓱᐃᓪᓚᑦᑖᖅᓯᒪᓐᖏᒻᒪᑕ. 

 

ᑖᒃᑯᐊ ᐃᒐᓛᖏᑦ ᐊᒻᒪᓗᑦᑕᐅᖅ ᐅᒃᑯᐊᖏᑦ 

ᐃᓇᒋᖅᑕᐅᒋᐊᖃᓚᐅᕐᒪᑕ 

ᓄᓇᓕᖕᓃᔅᓯᒪᓕᖅᖢᑎᒡᓗ ᐅᒃᑯᐊᒃᓴᐃᑦ ᐊᒻᒪᓗ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒐᓛᒃᓴᐃᑦ. ᑕᐃᑲᓂ ᐃᓕᓐᓂᐊᕐᕕᖕᒥ ᐅᖃᓚᐅᕐᒪᑕ 

ᐃᒪᓐᓇ ᒪᑐᑦᑎᐊᖃᑦᑕᕈᓐᓇᖏᒻᒪᑕ 

ᑮᒃᑕᐅᒐᓱᒃᑲᓗᐊᖅᖢᓂ. 

 

ᑕᐃᒪᓐᓇ ᐋᖅᑭᒃᓱᐃᒍᓐᓇᔾᔮᖏᑦᑐᖅᑲᐃ ᑖᒃᑯᓂᖓ 

ᐃᓕᓐᓂᐊᕐᕕᐅᓂᐊᖅᑐᒥ? ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᖁᔭᓐᓇᒦᖅᐸᕋᓗ ᑖᔅᓱᒥᖓ ᐊᐱᖅᑯᑎᒋᔭᖓᓂᒃ. 

ᑖᒃᑯᐊ ᐃᓕᓐᓂᐊᕐᓂᓕᕆᔨᒃᑯᑦ ᑖᒃᑯᓂᖓ ᑭᓯᐊᓂ 

ᓄᓇᓕᖕᓂ ᒐᕙᒪᓕᕆᔨᒃᑯᖏᓐᓂ 

ᐱᓕᕆᖃᑎᖃᖅᖢᑎᑦ ᓴᓇᔭᕆᐊᖃᖅᑐᓂᒃ 

ᐱᓕᕆᓲᖑᖕᒪᑕ. ᑖᓐᓇ ᐃᓚᒋᐊᖅᑎᒃᑲᓐᓂᕐᓂᐊᕋᒃᑯ.  

 

ᕼᐅᐊᓐ (ᑐᓵᔨᑎᒍᑦ): ᑐᓵᔨ ᑐᓴᖅᑕᐅᓐᖏᒻᒪᑦ; 

ᐃᓄᒃᑎᑑᖓᓕ ᑐᓴᖅᓴᐅᒐᓗᐊᖅ. 

 

ᐃᒃᓯᕙᐅᑕᖅ (ᓂᖏᐅᖓᓐ): ᑕᕝᕗᓐᖓᕋᑖᑲᓪᓚᒧᑦ 

ᑐᑭᓯᑦᑎᐊᕌᓂᓐᖏᓐᓇᒪ, ᒥᓂᔅᑕ ᐋᕆᐊᒃ, 

ᐅᖃᒃᑲᓐᓂᕈᓐᓇᖅᐱᐅᒃ? 

 

ᓯᕗᓕᖅᑎ ᐄᕙ ᐋᕆᐊᒃ: ᐄᓪᓛᓗᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ. ᑕᒪᒃᑯᐊ ᓴᓇᔭᕆᐊᓖᑦ ᐃᓕᓐᓂᐊᕐᕕᖕᓄᑦ 

ᑭᓱᑯᑖᖏᓐᓄᑦ ᓲᕐᓗ ᑕᐃᓐᓇ ᐅᖃᐅᓯᕆᕋᑖᖅᑕᖓ 

ᐃᒐᓛᓪᓘᓐᓃᑦ ᐹᓪᓘᓐᓃᑦ ᑕᒪᒃᑯᐊᒐᓚᐃᑦ 

ᓴᓇᔭᕆᐊᓖᑦ ᐱᑕᖃᓕᕌᖓᑕ 

ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᖃᑎᖃᖃᑦᑕᕐᒪᑕ 

ᒐᕙᒪᓕᕆᔨᒃᑯᓐᓂᒃ. ᑖᒃᑯᐊ ᑕᐃᓐᓇ ᐅᖃᐅᓯᕆᔭᖓ 

ᐊᐱᖅᑯᑎᒋᔭᖓ ᑐᕌᖓᓗᐊᖅᑐᖅ ᑖᔅᓱᒧᖓ ᒧᕆ-ᒧᑦ 

ᑭᐅᔭᐅᑎᓐᓂᐊᕋᒃᑯ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᕼᐅᐊᓐ.  

 

Hᐅᐊᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᐄ, 

ᑖᒃᑯᐊ ᐱᓕᕆᖃᑎᒋᑦᓯᐊᖃᑦᑕᖅᑕᕗᑦ ᑖᒃᑯᐊ 

ᒐᕙᒪᓕᕆᔨᖏᑦ.  ᑕᒪᒃᑯᐊ ᐃᒐᓛᑦ 

ᐅᖃᐅᓯᕆᔪᐊᓕᓚᐅᕋᑦᑎᒍ. ᖃᐅᔨᒪᖕᒪᑕ ᑖᒃᑯᐊ  

ᒪᕐᕉᒃ ᐊᕐᕌᒎᓕᖅᑑᒃ ᓴᓇᔭᐅᒋᐊᖃᓚᐅᕐᓂᖓ. 

ᑕᐃᒃᑯᐊ ᑳᓐᑐᕌᒋᔭᐅᔪᐃᓪᓗ ᖃᖓᓗ 

ᐋᖅᑭᒃᑕᐅᒋᐊᖃᕐᓂᖓ ᑕᐃᒫᒃ 

ᓈᒻᒪᓈᕈᓐᓇᓚᐅᓐᖏᓇᑦᑕ. ᑕᐃᒪ 

ᐅᑭᐊᒃᓵᖑᓂᐊᖅᑐᖅ ᑖᓐᓇ ᐋᖅᑭᒋᐊᖃᖅᓯᒪᔭᕗᑦ 

ᑖᒃᑯᐊ ᓴᓇᔭᐅᕕᒃᓴᖓ ᐋᖅᑭᒃᓯᒪᓕᖅᑐᖅ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕼᐅᐊᓐ. ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑳᓐᑐᕌᒥᑦ ᐋᖅᑭᑦᓯᔪᖃᖅᐹ ᓴᓇᔭᐅᒋᓖᑦ 

ᓴᓇᔭᐅᒋᐊᖃᕐᓂᖏᓐᓄᑦ? ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑖᓐᓇ ᒥᔅᑕ ᕼᐅᐊᓐᒧᑦ 

ᑭᐅᔭᐅᑎᒃᑲᓐᓂᕐᓂᐊᕋᒃᑯ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕼᐅᐊᓪ. 

 

Hᐅᐊᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᒪᓐᓇᐅᔪᖅ ᑳᓐᑐᕌᖅᑕᖃᖏᑦᑐᖅ ᑖᒃᑯᐊ 

ᐱᓕᕆᐊᒃᓴᑦ ᓱᓕ ᑕᐃᒃᑯᐊ ᒥᑦᑎᒪᑕᓕᖕᒥ 

ᐊᒃᓱᕈᖅᑐᑦ. ᐱᓕᕆᕕᒧᑦ ᐱᓕᕆᖃᑎᒋᓪᓗᒋᑦ 

ᑕᐃᒃᑯᐊᓗ ᑳᓐᑐᕌᓚᐅᖅᑐᑦ ᐅᖓᓯᑦᑐᐊᓘᖕᒪᑕ 

ᓴᓂᑭᓗᐊᒥᑦ ᑖᒃᑯᐊ ᓴᓇᒐᔭᖅᑐᑦ ᒪᑐᓂᑦ ᐊᒻᒪᓗ 

ᐊᖏᔫᑕᐅᓂᖅᓴᑦ ᐱᓕᕆᐊᖑᒋᐊᓖᑦ ᑕᐃᒪ 

ᐅᑭᐊᒃᓵᖅ ᑲᒪᒋᔭᐅᒋᐊᖃᖅᓯᒪᔪᑦ. ᖁᔭᓐᓇᒦᒃ 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕼᐅᐊᓪ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᖕᓯᕙᐅᑖᖅ. 

ᑳᓐᑐᕌᖅᑕᖃᖏᓐᓂᖓᓄᑦ ᑖᒃᑯᐊ ᓴᓇᔭᒃᓴᐃᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓱᓇᒃᑯᑖᑦ ᑎᑭᓯᒪᓕᕐᒪᑕ ᓱᓇᒃᑯᑖᑦ ᑎᑭᓯᒪᓕᕐᒪᑕ 

ᐊᕐᕌᒍᓪᓗᐊᒥᑦ, ᒪᕐᕉᖏᑉᐸᑕ ᐊᕐᕌᒎ ᒪᕐᕉᒃ. ᓱᖕᒪᑦ 

ᐊᑯᓂᓗᐊᕌᓗᒃ ᑖᒃᑯᐊ ᑳᓐᑐᕌᖅᑕᐅᒐᓱᐊᖅᑲᑦ 

ᐱᓕᕆᐊᖑᒋᐊᖃᖅᑎᓪᓗᒋᑦ? ᖁᔭᓐᓇᒦᒃ 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ 

ᐃᒃᓯᕙᐅᑖᖅ. ᑕᐃᒃᑯᐊ ᐃᓕᓐᓂᐊᕐᕕᖕᓂ 

ᓴᓇᔭᐅᔭᕆᐊᓖᑦ ᓴᖅᑭᑦᑕᕌᖓᑕ 

ᐃᓕᓐᓂᐊᕐᓂᓕᕆᔨᒃᑯᑦ ᑖᒃᑯᓄᖓ 

ᒐᕙᒪᓕᕆᔨᒃᑯᓐᓄᑦ ᐅᖃᓲᖑᖕᒪᑕ, ᐅᑯᐊ ᑕᕝᕙ 

ᐱᔭᐅᔭᕆᐊᓖᑦ ᑕᐃᒃᑯᓇᓐᖓᓪᓕ 

ᐊᐅᓚᔾᔭᒋᐊᖅᑕᐅᕙᒃᖢᑎ CGS-ᑯᓐᓂ. ᖁᔭᓐᓇᒦᒃ 

ᐃᖕᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᓂᔅᑕ 

ᑯᓱᒐᖅ ᑖᔅᓱᒧᖓ ᑭᐅᔪᓐᓇᕐᒪᖔᖅᐱᑦ ᒥᔅᑕ ᕋᒻᐴᑦ 

ᐊᐱᖅᑯᑎᒋᑲᐃᓐᓇᖅᑕᖓᓂᑦ? 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 

ᐃᒃᓯᕙᐅᑕᖅ. ᑕᐃᒃᑯᐊ ᑮᓇᐅᔭᓂᒃᑕᐅᓚᐅᖅᑐᑦ 

2011-2012-ᒥᑦ ᐊᑐᖅᑕᐅᓂᐊᖅᖢᑎ ᑕᕝᕗᖓ 

ᐃᒐᓛᖏᓐᓄᑦ ᐋᖅᑭᒃᓱᐃᔾᔪᑎᓄᑦ. ᑕᐃᓐᓇ ᑖᑦᓱᒧᖓ 

ᑳᓐᑐᕌᖅᑕᐅᓚᐅᖅᑐᖅ ᐊᓯᖏᓐᓂᑦ ᐱᓕᕆᐊᖃᒧᑦ 

ᑖᒃᑯᓂᖓ ᐋᖅᑭᒃᓯᔪᓐᓇᓚᐅᖏᒻᒪᑦ. (ᑐᓵᔨᑎᒍᑦ) 

ᑕᐃᒃᑯᐊ ᑮᓇᐅᔭᐃᑦ ᓴᓂᕐᕙᖅᑕᐅᓚᐅᖅᑐᑦ 

ᐃᓱᓕᓚᐅᕐᒪᑕ ᐊᒻᒪᓗ ᑖᒃᑯᐊ 

ᑮᓇᐅᔭᖃᕈᓐᓃᓚᐅᖅᑐᑦ ᓄᓇᓖᑦ 

ᒐᕙᒪᓕᕆᔨᖏᓐᓄᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ 

ᑕᒪᓐᓇ ᑭᖑᕙᕈᑕᐅᓚᐅᕐᒥᖕᒪᑦ ᓴᓇᔭᐅᖏᓐᓂᖓᓄᑦ. 

ᖁᔭᓐᓇᒦᒃ ᐃᒃᓯᕙᐅᑖᖅ. ᑕᒪᓐᓇ 

ᓇᓗᓇᐃᖅᑐᒃᓴᐅᕗᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑯᓱᒐᖅ. ᒥᔅᑕ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᐃᒃᑯᐊ ᐅᖃᐅᓯᕆᒋᐊᓐᖓᖅᑕᒃᑲᓐᓂ 

ᐅᖃᐅᓯᖃᖅᑲᐅᒐᒪ ᑖᒃᑯᐊ  

ᐸᕐᓇᐃᖅᑕᐅᒍᓐᓇᖏᓐᓂᖓᓂ 

ᑮᒃᑕᐅᒍᓐᓇᖏᓐᓂᖓᓂ ᒪᑐᖓ ᑐᑭᓯᐅᒪᔭᒃᑯᓪᓕ 

ᑕᐃᒃᑯᐊ ᑎᑭᓵᕆᔭᐅᓚᐅᖅᑐᑦ ᒪᑐᐃᑦ ᑖᒃᑯᐊ 

ᓈᒻᒪᓐᖏᓗᐊᕐᒪᑕ ᑕᕝᕗᖓ ᒪᑐᖓᓄᑦ. 

 

ᑖᓐᓇ ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 

ᑎᑭᓴᐃᓯᒪᓕᕐᒪᖔᑕ ᓈᒻᒪᒃᑐᒥᑦ ᒪᑐᒥᒃ? ᖁᔭᓐᓇᒦᒃ 

ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᓇᓗᓕᕈᔪᒃᑭᕗᖓᓕ ᑕᕝᕙ ᓇᓪᓕᐊᖕᓄᑦ 

ᐊᐱᕆᖕᒪᖔᖅᐱᑦ ᕋᒻᐴᑦ ᓇᓗᓇᐃᒃᑲᓐᓂᕈᓐᓇᖅᐲᑦ? 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑖᓐᓇ 

ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐊᐱᕆᓂᐊᖅᐸᕋ ᑭᐅᔭᐅᖁᒍᓂᐅᒃ ᐊᓯᐊᓄᑦ 

ᑭᐅᔭᐅᓂᐊᖅᐳᖅ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᒪᒃᑯᐊ ᐃᓕᓐᓂᐊᕐᓂᓕᕆᒃᑯᑦ ᖃᐅᔨᒪᖃᑦᑕᖏᒻᒪᑕ 

ᖃᓄᐃᑦᑐᓚᑦᑖᓂᑦ ᑎᑭᓴᖅᑕᐅᖕᒪᖔᑕ ᑖᒃᑯᓇᓐᖓᑦ 

ᑎᑭᓴᖅᑕᐅᖃᑦᑕᕐᒪᑕ CGS-ᑯᓐᓂᑦ 

ᑎᑭᓴᖅᑕᐅᖃᑦᑕᕐᒪᑕ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᓂᔅᑕ 

ᑯᓱᒐᖅ. ᒪᒥᐊᓇᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ ᐅᒃᑯᐊᑦ 

ᐅᖃᐅᓯᕆᔭᖏᑦ ᖃᐅᔨᒪᓐᖏᑕᒃᑲ ᑭᓯᐊᓂ 

ᖃᐅᔨᒋᐊᕐᓂᐊᐸᒃᑲ ᓇᓃᓕᕐᒪᖔᑕ ᑖᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᒋᓗᑎᒍᑦ 

ᑐᑭᓯᒋᐊᕐᓂᐊᖅᐳᒍᑦ ᑕᒪᓐᓇ ᐊᐱᖅᑯᑎᒋᔭᖓ. 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᑯᓱᒐᖅ. ᒥᔅᑕ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ.  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᓗᓕᖅᑎᑦᑎᒐᓱᖏᒃᑲᓗᐊᖅᑐᖓ ᑭᓯᐊᓂ ᑖᒃᑯᐊ 

ᑕᒪᒃᑮᒃ ᐱᓕᕆᕕᐅᔪᐃᑦ ᐃᓚᐅᖕᒪᑎᒃ 

ᐃᓕᓐᓂᐊᖅᑐᓕᕆᑎᓪᓗᑕ. 

 

ᑕᐃᒪ ᑲᔪᓯᒋᐊᕐᓗᖓ ᓄᑖᒥᑦ 

ᐃᓕᓐᓂᐊᕐᕕᐅᓕᖅᑐᒥᑦ. ᑖᓐᓇ ᐱᐊᓂᒃᑕᐅᓚᐅᖅᑐᖅ 

2010-2011, 2011-12-ᒥᓗ ᓂᕆᐅᓚᐅᕐᒥᒐᑦᑕ 

$50,000-ᓂᑦ ᐊᑭᓕᐅᑎᒃᓴᖏᓐᓂ. 

 

ᑕᐃᒪ ᖃᕋᓴᐅᔭᒃᑯᑦ, ᖃᕋᓴᐅᔭᖅᑐᑕ ᑖᒃᑯᐊ 

ᐃᒪᓕᕆᔾᔪᑎᖏᑦ ᐃᒪᓐᓇ ᐊᑑᑎᖃᑦᑎᐊᖏᒻᒪᑕ 

ᐋᖅᑭᒋᐊᖅᑕᐅᖃᑦᑕᐃᓐᓇᕆᐊᖃᕐᒪᑕ ᖃᐅᑕᒫᑦ 

ᐃᓛᓐᓂᒃᑯᑦ ᐱᑐᖃᐅᓂᖅᓴᐅᒐᓗᐊᑦ 

ᐱᐅᓂᖅᓴᐅᓯᖃᑦᑕᕐᒪᑕ ᐅᓪᓗᒥ ᓄᑖᖑᓂᖅᓴᓂᑦ. 

ᑕᐃᒪ ᒪᑐᐃᓚᐅᖅᑎᓐᓇᒍᓘᓐᓃᑦ ᓱᕋᒃᓯᒪᓕᓚᐅᕐᒪᑕ. 

 

ᒥᓂᔅᑕ ᐅᖃᕈᓐᓇᖅᐹ ᑖᒃᑯᐊ ᓴᓇᔭᐅᔾᔪᑎᒃᓴᐃᑦ 

ᓇᓗᓇᐃᒃᑯᑕᖃᕐᒪᖔᑕ ᖃᓄᐃᑦᑐᓂᒡᓘᓐᓃᑦ 

ᐋᖅᑭᒃᓯᖃᑦᑕᕐᒪᖔᑕ ᑖᒃᑯᐊ ᓴᓇᔭᐅᕕᒃᓴᖓ 

ᐊᑐᖅᑎᓪᓗᒍ? ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᒪᒥᐊᕝᕕᒋᔪᒪᕙᒋᑦ ᑐᑭᓯᑎᐊᕋᑖᕋᒪ ᑖᒃᑯᓄᖓ 

ᐃᑲᔪᖅᑏᖕᓄᑦ ᑕᐃᓐᓇ ᒥᓂᔅᑕ 

ᐊᐱᖅᓱᖅᑕᐅᕕᖕᒦᑦᑐᖅ ᐱᖁᔨᔭᕌᖓᑦ 

ᒥᓂᔅᑕᐅᖃᑎᒥᓄᑦ ᑐᓂᓯᔪᓐᓇᕐᒪᑦ. ᑕᒪᓐᓇ 

ᐱᔾᔪᑎᒋᓪᓗᒍ, ᒥᓂᔅᑕ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐊᒻᒪᑦᑕᐅᖅ ᖁᔭᓐᓇᒦᑦᑎᐊᕆᕙᕋ 

ᓂᕈᐊᖅᑕᐅᖃᑎᒋᓯᒪᔭᕋ ᒥᓂᔅᑕᐅᖃᑎᒐ ᑕᒫᓃᒻᒪᑦ. 

ᑖᒃᑯᐊ ᐱᓕᕆᖃᑎᒋᓪᓚᕆᖃᑦᑕᕋᑦᑎᒍ ᓄᓇᓕᖕᓂ 

ᒐᕙᒪᒃᑯᑦ ᐱᔨᑦᑎᕋᖅᑎᒃᑯᑦ, ᒐᕙᒪᓕᕆᔨᒃᑯᑦ 

ᐱᓗᐊᖅᑐᒥᑦ ᑕᒪᒃᑯᐊ ᓴᓇᔭᕆᐊᓖᑦ 

ᐱᓕᕆᑎᓪᓗᑎᒍ. ᑕᐃᓐᓇ ᓄᑖᖅ ᓴᓂᑭᓗᐊᒥ 

ᐃᓕᓐᓂᐊᕐᕕᐅᔪᖅ ᓱᓕ ᓇᓪᓕᐅᒃᑯᒫᑦ  

ᓱᕋᔾᔭᐃᒃᑯᓯᐅᑉ ᐃᓗᐊᓃᑦᑐᖅ ᓱᓕ. ᑖᓐᓇ ᒥᔅᑕ 

ᕼᐅᐊᓐ ᓇᓗᓇᐃᖅᑎᒃᑲᓂᕐᓂᐊᕋᒃᑯ  

ᐃᓗᓕᓪᓚᕆᖏᓐᓂᑦ ᒫᓐᓇ ᖃᓄᐃᓕᕐᒪᖔᖅ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᕼᐅᐊᓐ. 

 

Hᐅᐊᓐ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑖᒃᑯᐊ ᓴᓇᔭᐅᒍᓐᓇᕐᓂᖏᑕ ᑎᑎᕋᖅᓯᒪᓂᖏᑦ 

ᐋᖅᑭᒃᓱᐃᒐᓱᖃᑦᑕᕋᑦᑕ ᑕᒪᒃᑯᐊ ᓴᓇᓯᒪᑦᑎᐊᖏᑦᑐᑦ 

ᐃᒪᓐᓇ ᓯᖁᒥᑦᑐᖃᕌᖓᑦ ᑐᓴᖃᑦᑕᖅᑐᒍᑦ 

ᐃᓕᓐᓂᐊᕐᕕᐅᑉ ᐊᖓᔪᖅᑳᖏᑎᒍᑦ 

ᐱᓕᕆᖃᑎᒋᓪᓗᒋᑦ ᑖᒃᑯᐊ ᓄᓇᓖᑦ 

ᒐᕙᒪᓕᕆᔨᖏᑦ. ᑖᒃᑯᐊ ᐋᖅᑭᒐᓱᖃᑦᑕᖅᑕᕗᑦ 

ᐱᓕᕆᖃᑎᒌᑦᑐᑕ. 

 

ᐃᓛᓐᓂᒃᑯᓪᓗ ᑕᐃᒃᑯᐊ ᐱᔭᕆᐊᑦᑑᑎᖃᑦᑕᕋᑦᑕ 

ᑳᓐᑐᕌᑦᑎᑦᑎᔨᓂᒃ, ᑕᐃᒪᐃᒻᒪᑦ 

ᐃᖅᑲᖅᑐᐃᕕᒃᑰᖅᑎᑦᑎᒋᐊᖃᓕᓲᖑᔪᒍᑦ ᑕᐃᒃᑯᐊ 

ᑳᓐᑐᕌᓕᐅᒐᓗᐊᑦ ᐊᔪᓕᕌᖓᑕ. ᑕᒪᓐᓇᖃᐃ 

ᑕᐃᒪᐃᑦᑐᒃᑰᕐᓂᕐᒪᑦ ᑕᒪᒃᑯᐊᓗ ᐅᐊᔭᓅᕈᔪᑦᑐᑦ 

ᐋᖅᑭᒃᓯᒪᒋᐊᓕᐅᒐᓗᐊᑦ ᐊᐅᓚᑦᑎᐊᕋᑎᒃ. ᑕᒪᒃᑯᐊ 

ᓄᑖᑦ ᐱᓕᕆᔾᔪᑕᐅᓕᖅᑐᑦ. 

 

ᐃᒐᓛᓪᓗ ᐱᔾᔪᑎᒋᓪᓗᒋᑦ ᐊᓯᖏᓪᓗ ᑕᐃᒃᑯᐊ 

ᐅᖃᖅᑲᐅᒻᒪᑦ ᓄᓇᓖᑦ ᒐᕙᒪᓕᕆᔨᖏᓐᓄᑦ ᑕᒪᓐᓇ 

ᑲᑎᒪᔾᔪᑕᐅᓂᐊᕐᒪᑦ. ᑕᒪᓐᓇ ᐱᓕᕆᔾᔪᑎᒃᓴᓂᒃ 

ᐋᖅᑭᒃᓱᐃᖃᑎᒋᓗᒋᑦ ᑕᒪᓐᓇ ᐃᓱᒫᓘᑎᒋᖕᒥᒐᑦᑎᒍ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕼᐅᐊᓐ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑭᖑᓪᓕᖅᐹᒥ ᐊᐱᖅᑯᑎᒋᓗᒍ. ᖃᓄᑎᒋᒃᑲᓐᓂᖅ 

ᑖᒃᑯᐊ ᐃᒐᓛᑦ ᓴᓇᔭᐅᒍᓐᓇᕐᓂᖏᑦ 

ᓱᕋᔾᔭᐃᒃᑯᓯᖏᓂᓛᒃ ᖃᖓ ᐃᓱᓕᓐᓂᐊᖅᐸᑦ? 

ᖁᔭᓐᓇᒦᒃ ᐃᒃᓯᕙᐅᑖᖅ.  

 



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᕋᒻᐴᑦ. ᒥᓂᔅᑕ 

ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᑖᓐᓇ ᑭᐅᓂᐊᕐᒪᒍ ᒥᓂᔅᑕᐅᖃᑎᒪ ᑕᒫᓃᑦᑑᑉ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᓂᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐃᒃᓯᕙᐅᑖᖅ. ᖁᔭᓐᓇᒦᒃ 

ᑭᐅᑎᑕᐅᔪᓐᓇᕋᒪ ᑖᒃᓱᒥᖓ. ᑕᕝᕗᖓᓕᒫᖃᐃ 

ᐊᐱᖅᑯᑎᒋᔭᑎᑦ ᑭᐅᒍᓐᓇᖅᑕᒃᑲ ᐃᒃᓯᕙᐅᑖᖅ. 

 

ᐃᒪᓐᓇ ᑭᐅᔭᐅᓚᐅᓐᖏᒃᑯᔅᓯ ᑕᒪᒃᑯᐊ ᐋᖅᑭᒋᐊᓖᑦ 

ᐱᔾᔪᑎᒋᓪᓗᒋᑦ ᑖᒃᑯᐊ ᑳᓐᑐᕌᖃᖅᑑᒐᓗᐊᑦ ᐃᒪᓐᓇ 

ᐃᖅᑲᖅᑐᐃᕕᒃᑰᖅᑎᒍᓐᓇᖅᑎᖃᑦᑕᖅᑕᕗᑦ 

ᑕᐃᒪᓐᓇᐃᖅᑰᕐᒪᑦ ᑕᕝᕙᓂ. 

 

ᑕᐃᒃᑯᐊᓕ ᐱᔾᔪᑎᒋᓪᓗᒋᑦ ᓱᕋᒃᓯᒪᔪᓪᓘᓐᓃᑦ 

ᐋᖅᑭᑦᑎᐊᖅᓯᒪᓐᖏᑦᑐᑦ ᑕᐃᒪ ᕿᑭᖅᑖᓗᒻᒥ 

ᐊᖓᔪᖅᑲᐅᑏᑦ ᑕᐃᒃᑯᑎᒎᓇ ᐋᖅᑭᐅᒪᔾᔪᑎᑎᒍᑦ 

ᐃᒐᓛᓪᓗ ᑎᑭᓵᕆᔭᐅᓯᒪᓕᖅᑐᑦ, ᑎᑭᓚᐅᖅᑐᑦ 

ᐅᒥᐊᕐᔪᐊᒃᑯᑦ ᐱᓇᓱᐊᕈᓯᐅᓕᖅᑐᖃᐃ.  

ᐊᒻᒪᓗ ᐱᓕᕆᐊᖃᓕᖅᑐᒍᑦ ᐃᒪᓐᓇ ᓇᓪᓕᐊᒃ 

ᓇᒧᓐᖓᐅᓂᐊᕐᓂᖓᓂ ᐋᖅᑭᒃᓱᐃᒐᓱᐊᖅᑐᑕ, 

ᖃᓄᕐᓗ ᐋᖅᑭᒃᑕᐅᓂᐊᕐᓂᖓᓂ ᒪᑐᓕᕆᓂᑦᑎᓐᓂᑦ. 

 

ᑕᒪᓐᓇ ᑕᐃᓐᓇ ᐱᔾᔪᑎᒋᓪᓗᒍ ᖃᕆᓴᐅᔭᓄᑦ ᐊᑕᔪᑦ 

ᐃᑲᔫᑎᒋᔭᖃᖅᓯᒪᔫᒐᓗᐊᑦ ᑕᒪᓐᓇ ᐱᖃᓯᐅᑎᓪᓗᒍ 

ᐊᑲᐅᓐᖏᓕᐅᕈᑎᖃᖅᐸᑕ ᑖᒃᑯᓄᖓ ᖃᕋᓴᐅᔭᕐᓄᑦ 

ᐊᑕᓂᖓ. ᑕᐃᒪ ᐅᓪᓘᓂᐊᖅᑐᓂᒃ ᐊᒥᓲᓐᖏᑦᑐᓂᒃ 

ᑕᒪᓐᓇ ᓴᓇᔭᐅᓂᐊᖅᑰᖅᑐᖅ  

ᐋᖅᑭᒃᑕᐅᓂᐊᖅᑰᖅᑐᖅ ᐊᒻᒪᓗ 

ᐋᖅᑭᒃᑕᐅᓯᒪᓕᖅᖢᑎ ᐋᖅᑭᒍᑎᒃᓴᖓ ᐊᒪᓐᓇ 

ᐊᑲᐅᓐᖏᓐᓂᖓ ᓄᖑᑎᖅᑕᐅᕋᓱᐊᖅᑐᖅ. 

 

ᐊᒻᒪᓗ ᐱᓕᕆᕕᖓ ᑖᒃᑯᓂᖓ ᐋᖅᑭᒃᓱᐃᕙᓪᓕᐊᔪᑦ 

ᑲᔪᓯᒃᑲᓐᓂᕈᓐᓇᕈᒪ ᐃᒃᓯᕙᐅᑖᖅ, ᑖᓐᓇ 

ᐱᐊᓂᒃᑕᐅᖁᓇᖅᑑᒐᓗᐊᖅ ᐊᐃᑉᐱᐅᓕᖅᑲᑦ. 

ᐱᓇᓱᐊᕈᓯᐅᓂᐊᖅᑐᒥᒃ ᑖᒃᑭᐊᓕᒫᖅ ᑖᒃᑯᓂᖓᓗ 

ᑕᐃᑯᓐᖓᐅᔾᔨᓂᐊᕋᑦᑕ ᐅᐊᔭᓕᕆᔨᓂᓪᓗ ᐊᒻᒪᓗ 

ᑳᓐᑐᕌᑦᑎᐅᔪᓂᒃ ᑕᒪᒃᑯᐊ ᐊᑲᐅᓐᖏᓕᐅᕈᑕᐅᔪᑦ 

ᐋᖅᑭᒋᐊᖅᑐᕐᓗᒋ. 

 

ᐃᒃᓯᕙᐅᑖᖅ, ᑕᒡᕙᐅᖅᑰᕐᒪᑕ ᐊᑲᐅᖏᓗᕋᐅᑐᑦ 

ᐃᓱᒫᓘᑕᐅᓗᐊᖅᑐᑦ ᑖᑦᓱᒪ ᓂᕈᐊᖅᑕᐅᖃᑎᒋᓯᒪᔭᒪ 

ᓴᖅᑭᑕᖏ, ᖁᔭᓐᓇᒦᒃ ᑭᐅᒍᓐᓇᑦᑎᕋᑖᕋᕕᓐᖓ. 

 

ᐃᒃᓯᕙᐅᑕᖅ (ᐃᓄᒃ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ 

ᑭᖑᕝᕕᖅᓯᒪᑲᐃᓐᓇᕋᕕᖓ. ᑲᔪᓯᓗᑕ ᒥᔅᑕ ᓂᓐᖓᖅ. 

 

ᓂᓐᖓᖅ: ᐄ ᖁᔭᓐᓇᒦᒃ ᐃᒃᓯᕙᐅᑖᖅ, ᐅᓪᓗᒥ 

ᕼᐋᓗᕖᖑᔫᒐᓗᐊᖅ ᐃᓱᒫᓗᖁᓐᓂᑕᒃᑲ ᑕᐃᒃᑯᐊ 

ᑖᕙᓂ ᐃᔅᓯᕚᖅᑐᑦ. 

 

>>ᐃᓪᓚᖅᑐᑦ 

 

ᐃᒃᓯᕙᐅᑖᖅ, ᑖᓐᓇ ᐅᖃᐅᓯᕆᐊᓂᖅᑲᐅᒐᒃᑯ 

ᓇᐅᔮᓄ ᐸᕐᓇᒍᑕᐅᓚᐅᖅᑐᑦ ᐃᓕᓐᓂᐊᕕᒃᓴᖅ 

ᐸᕐᓇᑉᐸᓪᓕᐊᓂᐊᓕᓚᐅᖅᑐᑦ ᑖᑦᓱᒪ E-3 ᐊᑖᓃᖕᒪᑦ 

ᐊᑭᑐᔫᑎᓄᑦ ᐸᕐᓇᐃᓂᖅ. 

ᐳᐃᒍᖅᑕᐅᖕᒪᕆᓐᖏᒃᑲᓗᐊᖅᐳᖃᐃ ᑖᓐᓇ ᓱᓕ 

ᖁᑦᑎᓂᖅᓴᓄᑦ ᐃᓕᓐᓂᐊᕐᕕᐅᓚᐅᖅᑑᒐᓗᐊᖅ 

ᑐᓴᕈᒪᒃᖤᕋᓗᐊᖅᐳᖓ ᒥᓂᔅᑕᒥᒃ ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. ᒥᓂᔅᑕ 

ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᖁᔭᓐᓇᒦᖅᐸᕋᓗ ᑖᑦᓱᒥᖓ ᐊᐱᕆᔪᖅ 

ᓂᕈᐊᖅᑕᐅᖃᑎᒋᓯᒪᔭᕋ. ᑖᓐᓇ ᐃᓕᓐᓂᐊᕐᕕᐅᑉ 

ᐊᑐᖅᑕᐅᓂᖓ ᑕᐃᑲᓂ ᑐᓴᕐᕕᒃ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᕐᕕᒃ ᓇᐅᔮᓂ ᐸᕐᓇᒃᑕᐅᓯᒪᔭᕆᐊᖃᕐᓂᐊᕐᒪᑦ 

ᐃᓚᒃᓴᖓᓄ. ᒫᓐᓇᐅᔪᖅ ᐃᓕᓐᓂᖃᖅᑐᖅ 263-

ᖑᓪᓗᑎ ᐃᓂᖃᖅᑎᓪᓗᒋ, ᒪᒥᐊᓇ 320 

ᐃᓕᓐᓂᐊᖅᑐᑦ ᐃᓕᖃᖅᖢᑎ 263-ᓄᑦ. 

 

ᓱᓕ ᑕᐃᒪᓐᓇᐃᑑᓪᓗᓂ ᑕᐃᒪ ᐸᕐᓇᒃᑕᐅᓚᐅᖅᓯᒪᖕᒪᑦ 

ᓯᕗᓂᑦᑎᓐᓂ ᐃᓚᒋᐊᕐᓂᒃᑲᓴᓄᑦ 

ᐅᖃᐅᑕᐅᖃᑦᑕᓚᐅᖅᓯᒪᖕᒪᑦ ᑭᓯᐊᓂ ᑕᒪᒃᑯᐊ 

ᒐᕙᒪᒃᑯᑦ ᑮᓇᐅᔭᓄᑦ ᓇᑭᑎᕆᕙᓪᓕᐊᑎᓪᓗᑕ 

ᐊᑐᓗᐊᖅᑕᐃᓕᒪᓯᒪᓕᖅᑎᓪᓗᑕ ᑕᐃᓐᓇ 2012-13 

ᐊᑭᑐᔫᑎᓄᑦ ᑐᕌᖓᔪᓄᑦ ᐲᖅᑕᐅᓚᐅᖅᓯᒪᖕᒪᑦ. 

ᑭᓯᐊᓂ ᒫᓐᓇ ᐃᓕᓐᓂᐊᕐᓂᓕᕆᔨᒃᑯᑦ ᐱᓇᓱᒃ....ᐃᓛᒃ 

ᐱᖁᔨᓂᐊᖅᑐᑦ ᑕᒪᑐᒥᖓ ᐸᕐᓇᒃᑕᐅᓂᖓᓂᒃ design 

phase ᖃᓪᓗᓈᑎᑐᑦ 2013-14-ᒧᑦ, ᑕᐃᓐᓇ 

ᐃᓕᓐᓂᐊᕐᕕᒃᓴᐅᒐᔭᖅᑐᖅ, ᐃᓚᒋᐊᕈᑎᐅᒐᔭᖅᑐᖅ 

ᐃᓕᓐᓂᐊᕐᕕᖕᒧᑦ ᑕᐃᒪᓕ ᐸᖕᒥᐅᓗᐊᖁᓇᒋᑦ ᑕᐃᑲᓂ 

ᐃᓕᓐᓂᐊᕐᕕᖕᒥᑦ. 

 

ᑖᒃᑯᐊ ᒐᕙᒪᓕᕆᔨᒃᑯᑦ 

ᐱᖃᑕᐃᓐᖑᐊᑕᖅᓯᓐᓇᓚᐅᒻᒥᖕᒪᑕ 

ᐃᓕᓐᓂᐊᓂᓕᕆᔨᒃᑯᓐᓂ ᐃᑲᔪᖅᖢᑎᒃ ᒪᕐᕉᖕᓂᒃ 

ᑕᒫᓂᖅᑭᔫᖕᓂᒃ ᐃᓕᓐᓂᐊᕐᕕᖃᑦᑕᓂᐊᖅᑐᓂᒃ 

ᖃᓪᓗᓈᑎᑐᑦ ᐅᖃᕈᒃᑯᑦ ᐃᓕᓐᓂᐊᕕᒻᒥ 

ᐃᒡᓗᕈᓯᐅᑲᐃᓐᓇᕈᓐᓇᖅᑐᑦ. ᐊᑐᖅᑕᐅᓚᐅᑲᓐᓂᐊᖅᑐᑦ 

ᑕᒪᓐᓇ ᐃᓚᒋᐊᕈᑕᐅᓂᐊᖅᑐᖅ 

ᐸᕐᓇᒃᑕᐅᕙᓪᓕᐊᓂᖓᓂ. ᑕᐃᒪᓕ ᐊᓱᐃᓛᒃ 

ᑎᑭᓚᐅᖅᑐᑦ ᐊᐅᔭᖅ ᑕᐃᒃᑯᐊ ᑕᒫᓂᖅᑭᔪᑦ 

ᐃᓕᓐᓂᐊᕐᕕᐅᖃᑦᑕᕐᓂᐊᖅᑑᒃ ᓰᑏᕝᕙ 7-ᑎᓪᓗᒍ 

2012 ᐊᒻᒪᓗᒃᑕᐅᖅ ᐃᓕᓐᓂᐊᕕᐅᓕᕇᓚᐅᖅᑐᖅ 

ᓰᑏᕝᕙ 17-ᖑᓕᖅᑎᓪᓗᒍ, ᐅᓪᓗᓂ ᑕᔭᓂ 

ᐸᕐᓇᒃᑕᐅᑲᐅᑦᑐᕋᒥᒃ ᐊᑐᕈᓐᓇᓯᑲᐅᑎᒋᓚᐅᖅᑐᑦ 

ᐃᓕᓐᓂᐊᕕᐅᓕᖅᖢᓂᓗ. ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᓂᓐᖓᖅ.  

 

ᓂᓐᖓᖅ: ᐄ, ᑕᐃᒃᑯᐊ ᖁᔭᓐᓇᒦᖅᐸᕋ ᒥᓂᔅᑕ. 

ᐊᒃᑐᕝᕙ 16-ᖑᑎᓪᓗᒍ ᑕᐃᒃᑯᐊ ᒪᕐᕉᒃ ᐃᓕᓐᓂᐊᕐᕖᒃ 

ᐅᖃᐅᓯᕆᔭᖏᑦ ᓇᐸᓕᓚᐅᕐᒪᑎᒃ ᐊᒃᑐᕝᕙ 16-ᒥ 

ᓇᐅᔮᓃᓐᓇᒪ ᐱᖃᑖ ᐃᓕᓐᓂᐊᖅᑐᑯᓗᖕᓂ 

ᖁᑦᑎᖕᓂᓕᑦ 5-ᒥ ᓂᕆᖃᑕᐅᕝᕕᒋᓚᐅᖅᑕᕋ. 

ᖁᔭᓐᓇᒦᒃ ᐄ, ᑕᐃᑲᓂ ᓂᕆᖃᑕᐅᓚᐅᖅᑐᖓ. 

ᐃᓛᓐᓂᑦ ᑐᓴᑦᑎᐊᖃᑦᑕᖏᓐᓇᒪ ᖃᓄᕐᖏᓐᓇ 

ᐃᓚᖓᒎᖅ ᐃᓕᓐᓂᐊᕐᕕᐅᑉ ᐃᓚᒃᓴᖓ 

ᐸᕐᓇᒃᑕᐅᒋᐊᕐᓂᐊᕕ 2013-2014 ᓇᐅᔮᓂ. ᑕᐃᒪᓐᓇ 

ᐅᖃᓪᓚᖅᑲᐅᕚ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᑕᐃᒪᐃᓕᖅᑲᐅᕖᑦ ᒥᓂᔅᑕ?  

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐄ, ᑕᐃᒫᓕᖅᑲᐅᔪᖓ (ᑐᓵᔨᑎᒎᓕᖅᑐᖅ) ᑖᔅᓱᒪ 

ᑎᑎᕋᐅᔭᖅᑕᐅᓂᖓ 2013-2014 ᓴᓇᔭᐅᓂᐊᖅᑐᖅ 

ᐊᒻᒪ ᑖᒃᑯᐊ ᐃᒃᓯᕙᐅᑖᖅ, ᐃᖅᑲᓇᐃᔭᖅᑏᒃᑲ 

ᓅᕕᕝᕙ 14-ᖑᓕᖅᐸᑦ ᑕᐃᑯᖓ 

ᓇᐅᔮᓅᓐᖓᐅᓂᐊᕐᒥᔪᑦ 

ᐅᖃᖃᑎᖃᒃᑲᓐᓂᕐᓂᐊᕆᓪᓗᑎᑦ ᑕᐃᑲᓂ 

ᐃᓕᓐᓂᐊᕐᕕᓕᕆᔨᐅᔪᓂᒃ ᓇᐅᔮᓂ ᐃᑳᕈᑦᑕ. 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᓂᓐᖓᖅ.  

 

ᓂᓐᖓᖅ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐊᐱᖅᑯᑎᒃᓴᖃᕈᓐᓃᑲᓪᓚᑦᑐᐊᓘᕗᖓ. ᖁᔭᓐᓇᒦᒃ. 

 

>>ᐃᓪᓚᖅᑐᑦ 

 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ. ᒫᓐᓇ 

ᐊᑎᖁᑎᖃᕈᓐᓃᖅᖢᖓ. ᒥᔅᑕ ᐊᐅᐸᓗᒃᑐᖅ.  

 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 

ᑖᒃᑯᐊ ᖃᒪᓂᑦᑐᐊᒥ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑦ ᐊᖓᔪᖅᑲᐅᑎᓄᑦ ᑎᑎᕋᓚᐅᕐᒪᑕ 

ᐃᓱᒫᓘᑎᖃᖅᓱᑎᑦ ᐃᒪᓐᓇ ᐃᓂᑭᒃᓴᓗᐊᕐᓂᖏᑦ 

ᑕᒪᒃᑯᐊ ᐃᓕᓐᓂᐊᖅᑐᑦ. ᑕᐃᒪ ᖁᕕᐊᓱᓚᖓᔪᑦ 

ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᓄᑖᒥᒃ 

ᐃᓕᓐᓂᐊᕐᕕᖕᒥ. ᑭᓯᐊᓂ ᐊᐱᖅᑯᑎᒃᓴᖃᕐᒪᑦ ᒫᓐᓇ 

ᐊᑐᖅᑕᐅᑲᐃᓐᓇᕈᓐᓇᖅᑐᒥᒃ ᑕᒪᓐᓇ 

ᐃᓱᒪᒋᔭᐅᓯᒪᖕᒪᖔᑦ? ᑭᓱᒥᒃ ᐃᓱᒪᓕᐅᖅᓯᒪᕕᓯ? 

ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᐋᕆᐊᒃ.  

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᑕᐃᑲᓂ ᐃᓕᓐᓂᐊᕐᕕᒃ ᖃᒪᓂᑦᑐᐊᕐᒥ 85  

ᐳᓴᖑᖕᒪᑦ ᑖᓐᓇ ᐊᑐᖅᑕᐅᔪᓐᓇᕐᓂᖓ ᓲᕐᓗ 325-

ᖑᔪᑦ ᒫᓐᓇ ᐃᓕᓐᓂᐊᖅᑐᑦ ᐃᓂᖃᖅᖢᑎᑦ 

ᐃᓕᓐᓂᐊᕐᕕᒃ ᐃᓂᖃᖅᖢᓂ 382-ᓄᑦ ᒫᓐᓇᐅᔪᖅ 

ᐊᒻᒪ ᑖᓐᓇ ᐃᓕᓐᓂᐊᕐᕕᒃ ᕋᐃᑦᓱ ᐸᕐᓇᒻᒪᕆᒃ, 

ᒥᑭᓛᓂᑦ 5-ᒧᑦ, 72 ᐳᓴᖑᓪᓗᓂ, 227 

ᐃᓕᓐᓂᐊᖅᑐᑦ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓂᖃᖅᖢᓂ ᐃᓕᓐᓂᐊᕐᕕᒃ 313-ᓂᒃ ᒫᓐᓇᐅᔪᖅ. 

ᑭᓯᐊᓂ ᑕᒪᓐᓇ ᐃᓕᓴᕆᐅᒪᔭᐅᑦᑎᐊᖅᑐᖅ 

ᐃᓕᓐᓂᐊᕐᕕᖕᓂᒃ ᒥᑭᒃᓴᓗᐊᕐᓂᐊᕋᒥᒃ ᑕᐃᒪ 

ᐸᕐᓇᖕᓂᐊᖅᐳᑦ ᐊᑯᓐᓂᖅᓱᖅᑐ-ᖑᓂᐊᖅᑐᒥᒃ 

ᐃᓕᓐᓂᐊᕐᕕᖕᒥ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ. ᒥᔅᑕ 

ᑰᓕ.  

 

ᑰᓕ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐊᐱᖅᑯᑎᖃᕐᔫᒪᒍᒪᓪᓗᖓ ᐊᑕᐅᓯᕐᒥ ᑕᕝᕙᓂ 

ᐊᑭᑐᔪᑎᓕᕆᔪᒦᑦᑐᒥᒃ E-4-ᒥ ᑭᓯᐊᓂ ᒥᓂᔅᑕ 

ᐅᖃᐅᑎᔪᒪᓪᓗᒍ ᐃᓄᑦᑎᑐᑦ ᐅᖃᓕᒫᕈᓐᓇᑦᑎᐊᕐᒪᑦ 

ᐅᖃᑦᑎᐊᖅᓯᑦᑎᐊᖃᑦᑕᖁᓪᓗᒍ ᐊᑎᕐᒥᒃ ᑕᒪᒃᑯᐊ 

ᑕᐃᒃᑯᐊ ᑐᓵᔪᑦ ᐊᓈᓇᑦᓯᐊᕆᓚᐅᖅᓯᒪᒻᒪᔾᔪᒃ ᐊᒥᓱᑦ 

ᑎᑎᕋᖅᑎᕗᓪᓗ ᑕᑉᐹᓂ ᑕᐃᓐᓇ ᐃᓕᓐᓂᐊᕐᕕᐋᓗᒃ 

ᖃᒪᓂᑦᑐᐊᕐᒥ. ᑕᐃᔭᐅᑦᑎᐊᖃᑦᑕᕆᐊᓖᑦ ᐊᑎᖏᑦ 

ᐊᒻᒪ ᐊᕐᕕᐊᒻᒥ ᑕᐃᓐᓇ ᐅᖃᓕᒫᖅᑲᐅᒻᒥᔭᕗᑦ 

ᓕᕙᐃ ᐊᒻᒫᖅ, ᑐᑭᓯᓇᑦᑎᐊᖅᑑᔮᖅᑐᓂ ᑕᕝᕙᓂ. 

ᑖᒃᑯᐊ ᐱᒻᒪᒪᕆᐊᓘᖕᒪᑕ.  

 

ᐅᖅᓱᖅᑑᒥ ᑖᓐᓇ ᑕᐅᑐᒃᑲᒃᑯᑦ 

ᓂᕈᐊᖅᑕᐅᕕᒋᓯᒪᕕᒋᓐᖏᑕᕋᓗᐊᕗᑦ ᑭᓯᐊᓂ ᑖᓐᓇ 

ᐱᓕᕆᐊᖅ ᑲᑎᓗᒃᑖᖅᖢᒍ $25 

ᒥᓕᐊᓐᖑᓂᐅᔭᖅᖢᓂ ᐅᑭᐅᖅ ᑭᖑᓂᐊᓂ 

ᐊᑐᓚᐅᖅᑐᕕᓃᑦ ᓴᓇᔭᐅᒐᒥ ᐊᒻᒪ $15 ᒥᓕᐊᓐᓂᑦ 

ᐊᑐᓛᕈᒪᓪᓗᓂ 2014-ᒥᑦ ᑕᐅᕗᖓ ᐱᒋᐊᕐᓗᓂ 

ᐊᒻᒪ ᐊᕐᕋᒍᑦ $9 ᒥᓕᐊᕐ. ᓄᑖᒥ ᓴᓇᒍᑎᒃ 

ᐱᐅᓂᖅᓴᓇᔭᓐᖏᒃᑲᓗᐊᕐᒫᑦ ᑖᓐᓇ 

ᐋᖅᑭᒋᐊᖅᑕᐅᓂᖏᓐᓄᑦ ᑐᕌᖓᓪᓗᓂ 

ᐅᕗᖓᑲᓪᓛᓘᕐᓂᐅᔭᕐᒪᑦ $20 ᒥᓕᐊᕐ 

ᐅᖓᑎᑲᓪᓛᓄᑦ. ᖃᓄᐃᓐᓇᒥᑭᐊ ᓄᑖᒥᒃ 

ᓴᓇᖔᓐᖏᓚᓯ ᑕᐃᒪᓐᓇ ᐊᖏᑎᒋᔪᓂᒃ 

ᐊᑐᕐᓂᐊᖅᐸᑦ ᐃᖕᒪᑕ ᑐᓴᒃᑎᐊᑐᐃᓐᓇᕐᓗᒍ 

ᓈᖕᒪᑦᑐᖅ, ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃᑕᐅᖅ ᒥᔅᑕ ᑰᓕ, ᒥᓂᔅᑕ 

ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᑕᒪᒃᑯᐊ ᓴᓇᔭᐅᔭᕆᐊᓖ ᐃᓕᓐᓂᐊᕐᕖᑦ 

ᓴᓇᔭᐅᓚᖏᓐᓂᖏᓐᓂᑦ ᑖᓐᓇ ᐃᓕᓐᓂᐊᕐᕕᒃ 

ᐊᑐᖅᑐᖅ ᖃᐅᔨᓴᖅᑕᐅᑦᑎᐊᖃᑦᑕᕐᒪᑦ 

ᖃᐅᔨᓴᑦᑎᓪᓚᕆᖕᓂ. ᖃᐅᔨᓴᖅᑕᐅᓕᕌᖓᒥ 

ᐱᐅᓯᒋᐊᖅᑕᐅᑐᐃᓐᓇᕆᐊᖃᖅᐹ ᐅᕝᕙᓘᓐᓃᑦ 

ᓄᑖᑦᑎᐊᒻᒪᕆᖕᒥ ᐱᐅᓂᖅᓴᐅᕙ, ᑕᒪᓐᓇ 

ᑐᓐᖓᕕᖓ ᓴᐅᓂᖏᓪᓗ ᕿᒥᕐᕈᐊᖅᑕᐅᖅᑳᖅᖢᑎᒃ 

ᑖᔅᓱᒪ ᐃᒡᓗᕐᔪᐊᖅ. ᑐᓐᖓᕕᖓ ᓴᐅᓂᖓᓗ ᑕᒪᓐᓇ 

ᖃᓄᐃᓐᖏᑉᐸᑦᒃ 

ᐃᓚᔭᐅᒋᐊᑐᐃᓐᓇᑐᒃᓴᐅᑎᐅᕙᒃᖢᑎᒃ, ᑕᐃᒃᑯᓇᓐᖓ 

ᖃᐅᔨᓴᖅᑎᓂ ᖃᐅᔨᓴᖅᑕᐅᓚᐅᖅᖢᑎᒃ ᖃᓄᖅ 

ᓄᑖᖑᓂᐊᕐᒪᖔᓪᓘᓐᓃ ᐅᕝᕙᓘᓐᓃᑦ 

ᐃᓚᐅᔭᑐᐃᓐᓇᕐᓂᐊᕐᒪᖔᖅ ᐱᔭᐅᓲᑦ, ᖁᔭᓐᓇᒦᒃ 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ, ᒥᔅᑕ 

ᑰᓕ. 

 

ᑰᓕ: ᐄ, ᑐᑭᓯᖅᑰᖅᖢᒍ ᑖᓐᓇ, ᑭᓯᐊᓂ ᐅᓇᓕ 

ᐃᒡᓗᓂᒃ ᓴᓇᒃᑲᓐᓂᖅᑎᑦᑎᓂᕐᒧᑦ ᑐᕌᓪᓚᕆᒃᑐᖅ, 

ᐊᑭᑐᔪᑲᓪᓚᒻᒪᕆᐊᓗᒃ ᐸᕐᓇᐃᓂᖓ. ᐊᒻᒪ ᐊᕐᕌᒍᑦ 

$15 ᒥᓕᐊᓂᑦ ᐊᑐᒃᑲᓐᓂᕈᒪᓪᓗᑎᒃ ᐊᕗᖓ ᐃᒻᒪᖃ 

2018-ᒧᑦ ᑎᑭᓪᓗᒍ. ᑕᐃᒪ ᐅᖃᖅᑲᐅᖕᒪᑦ ᓄᑖᒥᒃ 

ᓴᓇᒃᐸᑦ ᐱᐅᓂᖅᓴᐅᓇᔭᓐᖏᒃᑲᓗᐊᕐᒫᑦ ᑖᓐᓇ 

ᑮᓇᐅᔭᑐᐃᓐᓇᕐᓂᐅᔭᕐᒪᑦ 

ᓄᑕᐅᓐᖏᓗᐊᖅᑐᕕᓂᐅᒍᓂ, ᑖᑦᓱᒥᖓ 

ᑐᑭᓯᑦᑎᐊᕈᒪᑐᐃᓐᖓᕋᑖᖅᓱᖓ. 

ᓄᑖᖑᖅᑎᕆᑐᐃᓐᓇᐅᓪᓗᓂ ᐸᕐᓇᒍᑕᐅᓐᖏᖦᖢᓂ 

ᐊᕙᓂᑲᓪᓚᑦᓯᐊᒻᒪᕆᐊᓘᕐᒪᑦ. ᐃᒻᒪᖃ ᐋᖅᑭᒃᑯᓂ 

ᐱᐅᓯᓂᐊᖅᑐᒃᓴᐅᔫᒐᓗᐊᖅ ᑖᓐᓇ 

ᖃᐅᔨᒪᐅᑎᑐᐃᓐᓇᕐᒥ ᑐᓴᒃᑲᓐᓂᕈᔪᖓ, ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᑰᓕ, ᒥᓂᔅᑕ 

ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, 

ᑖᖕᓇ ᑐᖓᓕᓐᓄᑦ ᑳᑎ ᐅᒃᐱᖕᒧᑦ 

ᑭᐅᔭᐅᑎᓐᓂᐊᕋᒃᑯ, ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᐅᒃᐱᒃ. 

 

ᐅᒃᐱᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᑖᒃᑯᐊ 

ᑮᓇᔭᐅᑐᖃᐃᑦ ᓇᓗᓇᐃᖅᓯᒪᔪᑦ ᓯᕗᓪᓕᖅᐹᒥᒃ 

ᑕᐃᓐᓇ ᐃᓕᓐᓂᐊᕐᕕᓐᓄᑦ ᐃᓕᓐᓂᐊᕐᕕᖕᒥᑦ 

ᒥᑭᔫᑕᐅᓂᖅᓴᓄᑦ ᓴᓇᔭᐅᒋᕈᑎᑯᓂᖓ. 

ᓯᕗᓪᓕᖅᐹᑦᑎᐊᒥᒃ ᑖᒃᑯᐊ ᒪᕐᕉᒃ ᐃᓕᓐᓂᐊᕐᕖᑦ 

ᓴᓇᔭᐅᓂᖅᓴᖏᑦ ᓴᖅᑭᒋᐊᓚᐅᖅᓯᒐᓗᐊᕋᑦᑎᒍ 

ᐊᑕᐅᑦᑎᒃᑯ ᑲᒪᒋᔭᐅᖁᓪᓗᑎᒃᑯ, ᑭᓯᐊᓂ 

ᐊᑭᑐᓗᐊᕐᓂᖏᓐᓄᑦ ᑕᐃᓐᓇ ᐃᓕᓐᓂᐊᕐᕕᒃ  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᓕᓵᖅᑐᓂᒃ ᖁᑎᖕᓂᓖᑦ 5-6-ᒧᓪᓗᑭᐊᖅ 

ᑎᑭᐅᒪᓪᓗᓂ ᑕᐃᓐᓇ 

ᓯᕗᓪᓕᖅᐹᖑᔭᕆᐊᖃᓚᐅᖅᓯᒪᖕᒪᑦ 

ᓴᓇᔭᐅᒋᐊᖅᖢᓂ. ᑖᓐᓇ ᐱᔭᕇᖅᑕᐅᒐᒥ ᑖᓐᓇ 

ᐃᓕᓐᓂᐊᕕᐊᓗᒃ ᑭᖑᓂᐊᒍᑦ ᑲᒪᒋᔭᐅᖔᕐᓂᐊᖅᑐᓂ 

ᐃᓚᔭᐅᓪᓗᓂ ᐊᒻᒪ ᓄᑖᓐᖑᖅᑎᑕᐅᓪᓗᓂ, 

ᖁᔭᓐᓇᒦᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐅᑉᐱᒃ, 

ᑐᑭᓯᒋᐊᖅᑎᑦᑎᔪᓐᓇᕋᕕᑦ. ᐅᕙᓃᑦᑐᒍ ᒪᒃᐱᖅᑐᕋᖓ 

ᖃᓪᓗᓈᑎᑐᖔᔪᓂᒃ E-5, ᒪᒥᐊᓇ E-3 

ᐃᓚᖃᖅᖢᓂ E-4. ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᕝᕕᖕᒥ ᓇᐃᒡᓕᒋᐊᖅᓯᒪᔪᑦ ᑮᓇᐅᔭᓕᕆᔩᑦ 

ᐱᔨᑦᑎᕈᑎᖏᑦ, ᑲᑎᖦᖢᒋᑦ ᐊᑭᑐᔫᑎᓄᑦ ᐊᑐᖅᑐᑦ 

$16,910,000. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᑕ ᒪᒃᐱᖅᑐᕋᖓ 

E-2 ᐃᓕᓐᓂᐊᖅᑐᓕᕆᔨᒃᑲᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᖕᒥ ᓇᐃᓈᖅᓯᒪᔪᑦ 

ᓇᓗᓇᐃᔭᖅᓯᒪᔪᑦ ᐊᑐᖅᑐᒃᓴᑦ ᐊᑐᖅᑐᕕᓃᑦ 

ᐊᑎᖅᖢᒋᑦ ᐊᑭᑐᔫᑎᓄᑦ ᐊᑐᖅᑐᑦ $16,910,000. 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᑲᑎᒪᔨᐅᖃᑎᒃᑳ 

ᐊᖏᖃᑎᒌᒍᓐᓇᖅᓯᕕᑖ ᑖᓐᓇ 

ᐃᓕᓐᓂᐊᑐᓕᕆᓂᕐᒧᑦ 

ᐱᔭᕇᕈᓐᓇᖕᓂᕋᕈᓐᓇᖅᖢᑎᒍᑦ. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ ᐋᕆᐊᒃ ᑖᒃᑯᓂᖓ 

ᐱᔭᕇᖅᐸᓪᓕᐊᑎᓪᓗᑕ, 

ᓄᖅᑲᖅᐸᓪᓕᐊᓂᐊᖅᑎᓪᓗᑕ ᐱᔭᕇᕈᑎᒋᔭᕐᓂᑦ 

ᐅᓂᒃᑲᐅᑎᒃᓴᖃᕈᕕᑦ, ᒥᓂᔅᑕ ᐱᕕᖃᖅᑎᑉᐸᒋᑦ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ. 

ᐄ, ᐱᕕᒡᔪᐊᓂᑦ, ᑕᒪᓐᓇ ᐃᓕᓐᓂᐊᕐᓂᖅ 

ᐱᕕᒡᔪᐊᖑᖕᒪᑦ ᓲᖃᐃᒻᒪ 

ᐃᓕᓐᓂᐊᕐᕕᖃᑦᑎᐊᖅᖢᑎᒃ ᑭᓯᐊᓂ 

ᐃᓕᓐᓂᐊᖅᑎᐊᕐᓇᕐᒪᑦ. ᖁᔭᓐᓇᒦᒃ 

ᐊᐱᖅᓱᑦᑎᐊᕋᑖᕋᔅᓯ ᐊᒻᒪᓗᑦᑕᐅᖅ ᑖᒃᑯᐊ 

ᐊᕙᑎᓐᓃᑦᑐᑦ ᐃᖅᑲᓇᐃᔭᖅᑏᒃᑲ ᒥᔅ ᐅᑉᐱᒃ ᐊᒻᒪᓗ 

ᒥᔅᑕ ᕼᐅᐊᓐ ᑕᒫᓂ ᑭᐅᔪᓐᓇᑦᑎᐊᕋᑖᕐᒪᑎᒃ 

ᖁᔭᓐᓇᒦᒃ.  

ᐱᓗᐊᖅᑐᒥᑦ ᒥᓂᔅᑕ ᑯᓱᒐᖅ ᑕᒫᓃᑦᑐᓂ 

ᑭᐅᔪᓐᓇᑦᑎᐊᕋᑖᕐᒥᖕᒪᑦ ᖁᔭᓐᓇᒦᓪᓚᕆᒃᐸᕋ. 

ᐱᓕᕆᖃᑎᒌᓪᓚᕆᖃᑦᑕᕋᑦᑕ ᑕᐃᑲᓂ 

ᒐᕙᒪᓕᕆᔨᒃᑰᓪᓗᑕ ᑖᒃᑯᐊᓗ 

ᐃᓕᓐᓂᐊᕐᓂᓕᕆᔨᒃᑯᑦ ᐱᓗᐊᖅᑐᒥᑦ ᑕᒪᒃᑯᐊ 

ᓴᓇᔭᕆᐊᓖᑦ ᒥᒃᓵᓅᖓᔪᓂᑦ, ᓲᕐᓗ 

ᐃᓕᓐᓂᐊᕐᓂᓕᕆᔩᑦ ᐊᑐᓃᕐᓗᑎᒃ ᐊᑭᑐᔫᑎᓂᒃ 

ᓴᖅᑭᑦᑎᔪᓐᓇᖏᑦᑐᑦ ᑕᐃᒃᑯᐊ 

ᐃᓚᓕᐅᑎᓐᖏᑦᑐᑎᒍᑦ ᒐᕙᒪᓕᕆᔨᒃᑯᑦ 

ᖁᔭᓐᓇᒦᑦᑎᐊᖅᐸᒃᑲ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᐃᖅᓱᒃᑏ, ᐅᑯᐊ 

ᐃᖅᑲᓇᐃᔭᖅᑎᖏᑦ ᐊᓂᑎᑲᐃᓐᓇᒃᑮᑦ?  

 

ᖁᔭᓐᓇᒦᒃ ᐃᖅᓱᒃᑏ. ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᐅᓪᓗᒥ 

ᐱᐊᓚᖓᕈᓘᔭᑦᑕᒻᒪᕆᒃᑲᑦᑕ. ᒫᓐᓇ 

ᓅᑦᑎᒋᐊᕈᒪᓕᖅᑐᖓ ᒫᓐᓇ 

ᐱᔭᕇᓚᐅᑲᒍᒪᓕᖅᖢᖓ. ᖁᔭᓐᓇᒦᒃ ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᐱᒋᐊᖅᑎᑦᑎᔾᔪᑎᒥᒃ ᓇᑎᕐᒧᐊᖅᓯᔪᖃᕐᒪᑦ ᑖᓐᓇᓗ 

ᑭᐅᒪᔭᐅᓇᓱᒍᓐᓇᕋᓂ. ᑖᒃᓱᒥᖓ ᐱᖁᔨᕗᖔᕈᑎᒥᑦ 

ᓈᒻᒪᒃᓴᖅᑐᑦ ᐃᓵᒡᓕᑦ. ᓈᒻᒪᒃᓴᖏᑦᑐᑦ? ᖁᔭᓐᓇᒦᒃ. 

ᒫᓐᓇ ᓇᖏᖅᓯᓂᐊᖅᐳᖓ ᐅᓂᒃᑳᕐᓂᐊᕐᓗᖓ 

ᐅᖃᖅᑎᒧᑦ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐃᖅᓱᒃᑏ. 

ᑲᑎᒪᔾᔪᑎᒃᓴᓂᑦ. 20. ᑲᑎᒪᑐᐃᓐᓇᖅᑎᓪᓗᒋᑦ 

ᐅᓂᒃᑳᑦ. ᒥᔅᑕ ᐃᓄᒃ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐃᓄᒃ: ᖁᔭᓐᓇᒦᒃ ᐅᖃᖅᑏ. ᑲᑎᒪᔨᕋᓛᑎᑦ 

ᐃᓱᒪᒃᓴᖅᓯᐅᕈᑎᖃᖅᓯᒪᔪᑦ ᐱᖁᔭᒃᓴᖅ 41 

ᐊᑭᑐᔪᖅᑐᕈᑎᒃᓴᓂᒃ ᐊᒻᒪᓗ ᐱᔭᕇᕈᒪᓕᖅᖢᑎᒃ 

ᐊᒻᒪᓗ ᐅᖃᖅᑏ,  



ᐱᖓᑦᓯᖅ, ᐅᑐᐱᕆ 31, 2012 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᖅᑎᓪᓗᒋᑦ ᐅᓂᒃᑳᑦ 

ᐊᖏᖅᑕᐅᖁᓪᓗᒋᑦ. ᖁᔭᓐᓇᒦᒃ ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᐱᖁᔨᕗᖔᖅᑕᖃᕐᒪᑦ ᐊᐃᑉᐲᔨᑕᖃᖅᐹ? ᖁᔭᓐᓇᒦᒃ 

ᒥᔅᑕ ᐃᐊᓕᐊᑦ. ᐱᒋᐊᖅᑎᑕᖅ ᓈᒻᒪᑉᐳᖅ. 

ᐊᖏᖅᑐᑦ? ᐊᑭᕋᖅᑐᖅᑐᑦ? ᖁᔭᓐᓇᒦᒃ. ᑲᔪᓯᕗᖅ. 

21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐃᖅᑲᐃᑎᑦᑎᕗᖓ ᒪᓕᒐᓕᐅᖅᑎᓕᒫᑦ ᖃᐅᒃᐸᑦ 

ᐅᓪᓛᒃᑯᑦ ᑲᑎᒪᓛᕐᒪᑕ 10:00-ᒧᐊᖅᐸᑦ ᓇᓄᖅ 

ᑲᑎᒪᕕᖕᒥ. 

 

ᑲᑎᒪᔾᔪᑎᔅᓴᐃᑦ ᓄᕕᐱᕆ 1-ᒥᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 45 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 41 

 ᒪᓕᒐᒃᓴᖅ 42 

 ᒪᓕᒐᒃᓴᖅ 43 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᑎᑎᕋᖅᑎ. 

ᓄᖅᑲᓚᐅᖏᓐᓂᑦᑎᓐᓂ ᑭᒃᑯᓕᒫᓂᑦ 

ᕼᐋᓗᐃᖃᑦᑎᐊᕐᓂᐊᖁᔨᕗᖓ ᖃᓄᐃᓐᖏᑦᑎᐊᕐᓗᓯ, 

ᐅᓪᓗᒥ ᕼᐋᓗᐃᖑᖕᒪᑦ ᖁᕕᐊᓱᑐᐃᓐᓇᖅᐳᖓ 

ᖁᐊᖅᓵᖅᑎᑦᑎᔨᐅᓂᕋᖅᑕᐅᖅᑲᐅᓐᖏᓐᓇᒪ. 

 

>>ᐃᓪᓚᖅᑐᑦ 

 

ᓄᖅᑲᖓᑲᐃᓐᓇᕐᓂᐊᓕᕐᒥᔪᒍᑦ 

ᕿᑎᖅᑰᓐᖑᕋᓱᖕᓂᖓᓂ, ᓄᕕᐱᕆ 1, 2012-ᒥ 

1:30-ᒧᐊᖅᐸᑦ ᐅᓐᓄᓴᒃᑯᑦ. 

 

ᐃᖅᓱᒃᑎ. 

 

>>ᑲᑎᒪᓂᖅ ᓄᖅᑲᖅᑐᖅ 17:41ᒧᐊᖅᑎᓪᓗᒍ



 

 

 


